ನೇಗಿನಹಾಳ ಪ್ರಬಂಧಗಳು: ಕನ್ನೇಶ್ವರದ ಶಾಸನಗಳು
ಈಗಿನ ಹಾನಗಲ್ ತಾಲೂಕಿನ ಒಂದು ಕುಗ್ರಾಮ ಕನ್ನೇಶ್ವರ. ಹಾವೇರಿಯಿಂದ ಸಂಗೂರಿನ ಮೇಲೆ ಹಾಯ್ದು ತಿಳುವಳ್ಳಿಯನ್ನು ಸೇರುವ ಒಂದು ದೀರ್ಘ ಕಚ್ಚಾ ರಸ್ತೆಯಿದೆ. ಕಲಕೇರಿ, ಬ್ಯಾತನಾಳ ಮುಂತಾದ ಶಾಸನ-ಪ್ರಾಚ್ಯವಸ್ತುಗಳಿರುವ ಊರುಗಳು ಈ ರಸ್ತೆಯಲ್ಲಿ ಸಿಕ್ಕುತ್ತವೆ. ಬ್ಯಾತನಾಳದಿಂದ ಮುಂದುವರಿದರೆ ಈ ದಾರಿಯಲ್ಲಿ ಕೂಸಲೂರ ಎಂಬ ಹಳ್ಳಿಯಿದೆ. ಇದರ ಪಶ್ಚಿಮಕ್ಕೆ ಸು. ೨.೫ ಕಿಲೋಮೀಟರ್ ಕಾಲುದಾರಿಯಲ್ಲಿ ಹೋದರೆ ಕನ್ನೇಶ್ವರ ಎಂಬ ಕುಗ್ರಾಮವಿದೆ. ವರದಾ ನದಿಯ ಪೂರ್ವ ಬದಿಯಲ್ಲಿರುವ ಈ ಚಿಕ್ಕ ಊರು ಇತಿಹಾಸ ಕಾಲದಲ್ಲಿ ಒಂದು ಮಹತ್ವದ ಸ್ಥಾನವಾಗಿರುವಂತೆ ತೋರುತ್ತದೆ. ಬ್ರಿಟೀಷರ ವಿರುದ್ಧ ಹೋರಾಡಿದ ಕೊರಗ ಜಾತಿಯ ಕನ್ನೇಶ್ವರರಾಮ ಇದೇ ಊರಿನವ.
ಊರಿಂದ ಪಶ್ಚಿಮ ಬದಿಗೆ ವರದಾ ನದಿಗೆ ಹೋಗುವ ಕಾಲುದಾರಿಯ ಬಲ ಬದಿಯ ದಿನ್ನೆಯೊಂದರ ಮೇಲೆ ಕನ್ನೇಶ್ವರ ದೇವಸ್ಥಾನವಿದೆ. ಇದರ ಪರಿಸರದಲ್ಲಿ ದೊಡ್ಡ ಗಾತ್ರದ ಸು. ೧೨ ಇಂಚು ಉದ್ದದ ಇಟ್ಟಿಗೆಗಳಿರುವ ಪ್ರಾಚೀನ ಕಾಲದ ರಚನೆಗಳಿರುವಂತೆ ತೋರುತ್ತದೆ. ಇಲ್ಲಿ ಇಡಿಯಾದ ಇಟ್ಟಿಗೆಗಳು ನನಗೆ ದೊರೆಯಲಿಲ್ಲ. ಆದರೆ ಸ್ಥಳೀಯರ ಹೇಳಿಕೆಯಂತೆ ಅಲ್ಲಿ ಇಟ್ಟಿಗೆಯ ರಚನೆ ಮೊದಲು ಇದ್ದುದಾಗಿ ತಿಳಿದುಬಂತು. ಇವು ಸಾತವಾಹನರ ಕಾಲದ ಇಟ್ಟಿಗೆಗಳಿರಬಹುದೇ ಎನ್ನುವ ಸಂಶಯ ಉಂಟಾಗುವಂತಿದೆ.
ಮೇಲೆ ತಿಳಿಸಿದ ಕನ್ನೇಶ್ವರದೇವಾಲಯ ಮುಂಚೆ ಇಟ್ಟಿಗೆಯಿಂದ ಕಟ್ಟಿದ್ದು ತರುವಾಯ ಕಲ್ಲಿನ ಕಟ್ಟಡವಾಗಿ ಅದನ್ನು ಪರಿವರ್ತಿಸಲಾಗಿದೆ. ಎಂದರೆ ಇಟ್ಟಂಗಿಯ ಒಳಗೋಡೆಗಳಿಗೆ ಕಲ್ಲಿನ ಕಟ್ಟಡದ ಹೊರಹೊದಿಕೆ ಜೋಡಿಸಲಾಗಿದೆ. ದೇವಾಲಯಕ್ಕೆ ಶಿಖರ ಕಳಸ ಇತ್ಯಾದಿಗಳಿಲ್ಲ. ಬದಿಯಲ್ಲಿ ದೊಡ್ಡ ಕಲ್ಯಾಣಿಯಿದೆ. ದೇವಾಲಯದ ಮುಂಭಾಗದ ದಕ್ಷಿಣ ಬದಿಯಲ್ಲಿ ಎರಡು ಮತ್ತು ಕಲ್ಯಾಣಿ ಅಥವಾ ಹೊಂಡದ ಪಶ್ಚಿಮ ಬದಿಯಲ್ಲಿ ಒಂದು ಹೇಗೆ ಮೂರು ಶಿಲಾಶಾಸನಗಳನ್ನು ನಿಲ್ಲಿಸಿದೆ.
ಇವುಗಳಲ್ಲಿ ಮೊದಲನೆಯದು ಕ್ರಿ.ಶ. ೧೦೦೫ ನೆಯ ವರ್ಷಕ್ಕೆ ಸರಿಹೋಗುವ ಶಾ.ಶ. ೯೦೫ ನೆಯ ಶುಭಕೃತ್ ಸಂವತ್ಸರ ಉತ್ತರಾಯಣ ಸಂಕ್ರಾಂತಿ ವ್ಯತಿಪಾತ, ಆದಿತ್ಯವಾದ ಎಂಬ ವಿವರವಾದ ಮಿತಿಯುಳ್ಳದ್ದಾಗಿದೆ. ೨೪ ಸಾಲುಗಳ ಬರಹವುಳ್ಳ ಇದರ ಕೆಳಭಾಗ ನೆಲದಲ್ಲಿ ಹೂಳಿದೆ.
ಮೇಲಿನ ಶಾಸನದ ಎಡಬದಿಯಲ್ಲಿ ನಿಲ್ಲಿಸಿರುವ ಎರಡನೆಯ ಶಾಸನ ಚಾ.ವಿ. ವರ್ಷದ ೯ನೆಯ ಕ್ರೋಧನ ಸಂವತ್ಸರ ಆಶ್ವಯುಜ ಅಮವಾಸ್ಯೆ ಆದಿತ್ಯವಾರ ವ್ಯತಿಪಾತ ಎಂದು (ಕ್ರಿ.ಶ. ೧೦೮೫-೮೬ ಕ್ಕೆ ಹೊಂದುವ) ಮಿತಿ ಹೇಳಿದೆ. ೫೨ ಸಾಲುಗಳ ಈ ಶಾಸನ ಮೇಲ್ಭಾಗದಲ್ಲಿ ೯ ಸಾಲುಗಳಷ್ಟು ಪಾಠ ನಷ್ಟವಾಗಿದೆ.
ಹೊಂಡದ ಏರಿಯ ಮೇಲೆ ನಿಲ್ಲಿಸಿದ ೩ನೆಯ ಶಾಸನ ೩೨ ಸಾಲು ಬರಹವುಳ್ಳದ್ದಾಗಿದ್ದು ಮೇಲ್ಭಾಗದ ೭ ರಿಂದ ೧೦ನೆಯ ಸಾಲಿನಷ್ಟು ಎಡಭಾಗ ಸವೆದು ಹೋಗಿದೆ. ಇದರಲ್ಲಿ ಚಾ.ವಿ. ವರ್ಷದ ೪೭ನೆಯ ಶುಭಕೃತು ಸಂವತ್ಸರದ ಮಾಘ ಶು. ೧೧ ಆದಿತ್ಯವಾರ ಎಂದು ಮಿತಿ ಹೇಳಿದೆ. ಒಟ್ಟು ೩೨ ಸಾಲುಗಳ ಬರಹವಿದೆ.
ಕ್ರಿ.ಶ ೧೦೦೫ರ ಮೊದಲ ಶಾಸನವನ್ನು ಗಮನಿಸಿರುವ ಫ್ಲೀಟ್ ತಮ್ಮ ಡೈನ್ಯಾ ಸ್ಟೀಸ್ ಆಫ್ ಕ್ಯಾನರೀಸ್ ಡಿಸ್ಟ್ರಿಕ್ಟ್ಸ್ ಕೃತಿಯಲ್ಲಿ ಕೆಲವು ವಿವರಗಳನ್ನು ನಮೂದಿಸಿದ್ದಾರೆ. ಇನ್ನೆರಡು ಶಾಸನಗಳನ್ನು ಕುರಿತು ಹೇಳಿಲ್ಲ, ಶಾಸನಗಳ ಪಠ್ಯ ಇದೇ ಮೊದಲು ಬಾರಿ ಪ್ರಕಟವಾಗುತ್ತಿದೆ.
ಕ್ರಿ.ಶ. ೧೦೦೫ ರಲ್ಲಿ ಕಲ್ಯಾಣ ಚಾಲಯಕ್ಯ ದೊರೆ ಇಱೆವ ಬೆಡಂಗ ಸತ್ಯಾಶ್ರಯ ಚಾಲುಕ್ಯ ಚಕ್ರವರ್ತಿಯಾಗಿ ಆಳುತ್ತಿದ್ದ. ಈತನ ಕಾಲಾವದಿಯ ಶಾಸನಗಳು ದೊರೆತಿರುವುದು ಬಹಳ ಕಡಿಮೆಯಾಗಿರುವುದರಿಂದ ಪ್ರಸ್ತುತ ಶಾಸನಕ್ಕೆ ವಿಶೇಷ ಮಹತ್ವ ವಿದೆಯೆಂದು ಬೇರೆ ಹೇಳಬೇಕಾಗಿಲ್ಲ. S.I.I. ಸಂ. ೯ ರಲ್ಲಿ-ಸಂ. ೪೮೮ ರಿಂದ ೫೪ ರವರೆಗೆ, ೭ ಶಾಸನಗಳು ಹೊಟ್ಟೂರು ಶಾಸನ ಬೆಳಗಾವಿ ಜಿಲ್ಲೆ ಚಿಕ್ಕೋಡಿ ತಾಲೂಕಿನ ಬೇಡಕಿಹಾಳ ತಾಮ್ರಪಟ (ಕ.ಭಾ) ಮೊದಲಾದವು ಆತನ ಇತರ ಕೆಲವು ಶಾಸನಗಳು.
ಇರಿವಬೆಡಂಗ ಸತ್ಯಾಶ್ರಯನನ್ನು ಕುರಿತಂತೆ ರನ್ನಕವಿಯ ಗದಾಯುದ್ಧದಲ್ಲಿ ಮುಂದಿನ ಒಂದು ಮಹತ್ವದ ವೃತ್ತ ಕಂಡು ಬರುತ್ತದೆ.
ಬರೆಗರ್ಭಕ್ಕರಿ ವಸ್ತು ವಾಹನ ಚಯಂ ಕೆಯ್ಗೆಯ್ದೆ ವಂದತ್ತು ಪು
ಟ್ಟೆರಣೋತ್ಸಾಹದೆ ಚಕ್ರವರ್ತಿ ವಿಭವಂ ಪುಟ್ಟಿತ್ತು ಕೆಯ್ವೆತ್ತಿನಿಂ
ದಿರೆ ಪತ್ತಿತ್ತು ಸಮಸ್ತಧಾತ್ರಿ [ಬಳೆಯಲ್ಕೆಂತುಂ] ದಿಶಾದಂತಿಗ
ಳ್ಪರೆಗಂ ತಂದೆಯ ಕೀರ್ತಿಯುಂ ಬಳೆದುದೇಂ ಸತ್ಯಾಶ್ಯಂ
ಧನ್ಯನೋ (ಗ.ಯು. ಪ್ರಥಮಾಶ್ವಾಸ)
ಇರಿವಬೆಡಂಗ ಜನಿಸಿದ ಕೂಡಲೆ ತೈಲಪನಿಗೆ ಚಕ್ರವರ್ತಿ ಪದವಿ ಪ್ರಾಪ್ತವಾಯಿತೆಂದು ರನ್ನ ಇಲ್ಲಿ ಹೇಳಿದ್ದಾನೆ. ಎಂದರೆ ಕ್ರಿ.ಶ. ೯೭೩ ರಲ್ಲಿ ಸತ್ಯಾಶ್ರಯ ಜನಿಸಿದ ವರ್ಷವೆಂದಾಯಿತು. ಪಟ್ಟಕ್ಕೆ ಬಂದುದು, ಕ್ರಿ.ಶ. ೯೯೭ ರಲ್ಲಿ ತೀರಿಕೊಂಡದ್ದು ಕ್ರಿ.ಶ.೧ ೦೦೮ ರಲ್ಲಿ. ಒಟ್ಟು ೩೫ ವರ್ಷ ಆತ ಬಾಳಿದ್ದಾನೆ.
ಈ ಶಾಸನದಲ್ಲಿ ಇರಿವ ಬೆಡಂಗನನ್ನು ಕುರಿತಾಗಿ ಇವರ ಮಹತ್ವದ ಸಂಗತಿಗಳಾವವೂ ಉಲ್ಲೇಖಗೊಂಡಿಲ್ಲ. ಆದರೆ ಬೇರೆ ಬೇರೆ ಕೆಲವು ಮಹತ್ವದ ಸಂಗತಿಗಳು ಇದರಿಂದ ತಿಳಿದು ಬರುತ್ತವೆ. ತೈಲಪನಂಕಕಾರ, ಸಾಮಂತಕೇಸರಿ ಎಂಬ ಬಿರುದುಗಳನ್ನು ಹೊಂದಿದ್ದ ಭೀಮದೇವ ಎಂಬುವನು ಬನವಾಸಿ ೧೨ಸಾವಿರ, ಸಾಂತಳಿಗೆ ಸಾವಿರ ಹಾಗೂ ಕಿಸುಕೌಡೆಪ್ಪತ್ತು ಪ್ರದೇಶಗಳನ್ನು ಬೀಳ ವೃತ್ತಿಯಿಂದ ಆಳುತ್ತಿದ್ದನೆಂದು ಪ್ರಸ್ತುತ ಶಾಸನ ಹೇಳುತ್ತದೆ. ಕ್ರಿ.ಶ ೧೦೧೯ನೆಯ ವರ್ಷದ ಬಾದಾಮಿ ಬನಶಂಕರಿ ಗುಡಿಯ ಶಾಸನ (SII-IX-i. ನಂ. ೫೭) ಕೂಡ ಮೇಲೆ ಹೇಳಿದ ಪ್ರದೇಶಗಳನ್ನು ಕ.ಚಾ. ಜಗದೇಕಮಲ್ಲನ ಅಧೀನನಾಗಿ ಭೀಮದೇವ ಆಳುತ್ತಿದ್ದುದಾಗಿ ತಿಳಿಸುತ್ತದೆ. ಬನಶಂಕರಿ ಗುಡಿಯ ಶಾಸನದಲ್ಲಿ ಭೀಮದೇವನಿಗೆ ಅಹವಮಲ್ಲದೇವರ ಪಾದಪಂಕಜಭ್ರಮರ, ಮಾವನಗಂಧವಾರಣ, ಭಾವನಸಿಂಗ, ಪರಬಳಾಂಕುಶ, ಕುಮಾರತಳ ಪ್ರಹಾರಿ, ಸಿಂಘನ ಹಣುಮ, ಕಾರ್ಯ ಸೌಪರ್ಣ, ಮಂಡಳಿಕ ನಾರಾಯಣ ಎಂದು ಮುಂತಾಗಿ ಬಿರುದುಗಳನ್ನು ಕೊಟ್ಟಿದೆ. ಎಂದರೆ ಈ ಭೀಮದೇವ ರಾಷ್ಟ್ರಕೂಟ ವಂಶದವನಾಗಿದ್ದು ಆಹವಮಲ್ಲ ತೈಲಪನ ನಚ್ಚಿನ ಬಂಟನೂ ಸಮೀಪದ ಸಂಬಂಧಿಯೂ ಆಗಿದ್ದನೆಂದು ತಿಳಿಯುತ್ತದೆ. ಮಾವನಗಂಧವಾರಣ ಎಂದರೆ ತೈಲಪ ಅಥವಾ ಇರಿವ ಬೆಡಂಗ ಇವರ ಸಮೀಪ ಸಂಬಂಧಿ ಎಂದಾಗುತ್ತದೆ. ಸಿಂಘನ ಹಣುಮ ಎಂಬುದು ಈತ ಜಗದೇಕಮಲ್ಲ ಜಯಸಿಂಹನ ಕಾಲದಲ್ಲೂ ಕ.ಚಾ. ಮನೆತನಕ್ಕೆ ನಿಷ್ಠನಾಗಿದ್ದ ಸಂಗತಿಯನ್ನು ಖಚಿತ ಪಡಿಸುತ್ತದೆ. ಒಟ್ಟಿನಲ್ಲಿ ಭೀಮದೇವ ಇಮ್ಮಡಿತೈಲಪನ ಕಾಲದಿಂದ ಕನಿಷ್ಠ ಕ್ರಿ.ಶ. ೧೦೨೦ ರವರೆಗೆ ಕ. ಚಾಳುಕ್ಯರ ಕೈಕೆಳಗೆ ಮಂಡಳೇಶ್ವರನಾಗಿದ್ದನೆಂದು ಹೇಳಬಹುದು. ಈ ಅವಧಿಯಲ್ಲಿ ತೈಲಪ ಮತ್ತು ಇರಿವಬೆಡಂಗರ ತರುವಾಯ ೫ನೆಯ ವಿಕ್ರಮಾದಿತ್ಯ, ಅಯ್ಯಣ ಮತ್ತು ಜಯಸಿಂಹ ಜಗದೇಕಮಲ್ಲರ ಕಾಲಾವಧಿಯಲ್ಲೂ ಭೀಮದೇವ ಮಂಡಲೇಶ್ವರನಾಗಿದ್ದ.
ನಾನು ಪ್ರಕಟಿಸಿರುವ ತುರಮರಿಯ ಶಾಸನ (ಬೈಲಹೊಂಗಲ ತಾ.) ದಲ್ಲಿ ಕೂಡ ಭೀಮದೇವನ ಹೆಸರು ಬಂದಿದೆ. ಇದರ ಕಾಲ ಕ್ರಿ.ಶ. ೧೦೫೧. ಈ ಅವಧಿಯಲ್ಲಿ ಕಲ್ಯಾಣ ಚಾಲುಕ್ಯ ದೊರೆ ೧ನೆಯ ಸೋಮೇಶ್ವರ ಪಟ್ಟದ ಮೇಲಿದ್ದ. ಭೀಮದೇವ ಈ ಅವಧಿಯಲ್ಲಿ ಜೀವಿಸಿರಲಿಲ್ಲ. ತುರಮರಿ ಶಾಸನದ ಪ್ರಕಾರ ರಾಷ್ಟ್ರಕೂಟ ವಂಶದ ಭೀಮಾದೇವನ ರಾಣಿ ದೇಯಿಬ್ಬೆ ಎಂಬುವಳು ಪಟ್ಟ ಕುರುಗುಂದದ ಕೆರೆಯೊಂದಕ್ಕೆ ಕೆಲವು ದತ್ತಿಗಳನ್ನು ಬಿಟ್ಟಳು (ಕ.ಭಾ. ೧೦-೪) ಇವಳನ್ನು ವಸ್ತ್ರಪುರದವಳೆಂದು ಶಾಸನ ಹೇಳುವಂತೆ ಕಾಣುತ್ತದೆ. ಆದರೆ ಶಾಸನದ ಆ ಭಾಗ ಒಡೆದು ಹೋಗಿದೆ. ತೈಲಪನ ಮರಣಾನಂತರ (ಕ್ರಿ.ಶ. ೯೯೭) ಸು.೫೫ ವರ್ಷಗಳ ಮೇಲೆ ತುರಮರಿಯ ಶಾಸನ ಭೀಮದೇವನನ್ನು ಹೆಸರಿಸಿರುವುದರಿಂದ ಹಾಗೂ ಈ ಅವಧಿಯಲ್ಲಿ ಎಂದರೆ ಕ್ರಿ.ಶ. ಸು. ೧೦೨೦ರ ತರುವಾಯ ಬನವಾಸಿ ಪ್ರಾಂತಕ್ಕೆ ಬೇರೆ ಮಂಡಲೇಶ್ವರರು ಅಧಿಕಾರಿಗಳಾಗಿದ್ದುದರಿಂದ ಭೀಮದೇವ ಈ ಅವಧಿಯಲ್ಲಿ ಜೀವಿಸಿರಲಿಲ್ಲವೆಂಬುದು ಖಚಿತವಾಗಿದೆ. ಅವನ ಮರಣಾನಂತರ ದೇಯಿಬ್ಬೆ ರಾಣಿ ಬಿಟ್ಟಿರುವ ದತ್ತಿ ಕಾರಣವಾಗಿ ಅವನ ಹೆಸರು ತುರಮರಿ ಶಾಸನದಲ್ಲಿ ಉಲ್ಲೇಖಿಸಲ್ಪಟ್ಟಿದೆ ಅಷ್ಟೆ. ಬೆಳಗಾವಿ ಜಿಲ್ಲೆಯಲ್ಲಿ ಈಗಾಗಲೆ ರಾಷ್ಟ್ರಕೂಟದೆಜ್ಜಮಹಾರಾಜನ ಮನೆತನವಿದ್ದ ಬಗ್ಗೆ ಗೋಕಾಕ ತಾಮ್ರಪಟ ಮಾಹಿತಿ ನೀಡುತ್ತದೆ. ಸವದತ್ತಿಯ ರಟ್ಟರು ತಾವು ರಾಷ್ಟ್ರಕೂಟರ ವಂಶದವರೇ ಎಂದು ಹೇಳಿಕೊಳ್ಳುತ್ತಾರೆ. ಬಹುಶಃ ಸವದತ್ತಿಯ ಮನೆತನಕ್ಕೇ ಸೇರಿದವಳಾದ ದೇಯಿಬ್ಬೆರಾಣಿ ಕುರುಗುಂದದಲ್ಲಿದ್ದಳೆಂದು ತುರಮರಿಯ ಶಾಸನದಿಂದ ಊಹಿಸಬಹುದಾಗಿದೆ. ಸವದತ್ತಿಯ ರಟ್ಟರಿಗೆ ಈ ಮನೆತನ ಸಮೀಪದ್ದಾಗಿರಬಹುದು.
ತುರಮರಿಯ ಶಾಸನ ಮತ್ತು ಅದರ ಸಮಪದ ಕಲಭಾವಿ ಶಾಸನಗಳಲ್ಲಿ ಗಂಗದೊರೆ ಕಂಚರಸನೆಂಬವನ ಉಲ್ಲೇಖ ಬಂದಿದೆ. ಈ ಕಂಚರಸ ಕಾದಲವಳ್ಳಿ-ಈಗಿನ ಕಾದರವಳ್ಳಿ ಬೈಲಹೊಂಗಲ ತಾ: ಪ್ರದೇಶದಲ್ಲಿ ಸಾಮಂತನಾಗಿ ಆಳುತ್ತಿದ್ದು ಕೊಂಗುಣಿವರ್ಮ ನಂದಗಿರಿನಾಥ ಇತ್ಯಾದಿ ಆ ಮನೆತನದ ಬಿರುದುಗಳನ್ನು ಹೇಳಿಕೊಂಡಿದ್ದಾನೆ. ಪ್ರಸ್ತುತ ಕನ್ನೇಶ್ವರ ಶಾಸನದಲ್ಲಿ ಕೂಡ ಒಂದು ಚಿಕ್ಕ ಗಂಗಮನೆತನದ ಉಲ್ಲೇಖ ಬಂದಿದೆ. ಭೀಮದೇವನ ಅಧೀನನಾಗಿ ಕೂಸಲೂರನ್ನು ಆಳುತ್ತಿದ್ದ ಗಂಗರ ಕನ್ನಯ್ಯನೆಂಬುವನು ದೇವಾಲಯವನ್ನು ಕಲ್ಲುವೆಸದಿಂದ ಕಟ್ಟಲು ಪ್ರಾರಂಭಿಸಿದನು. ಈ ಕಣ್ಣನ ಮಗ ಚೌಡ ಹಾಗೂ ಚೌಡನ ಮಗ ಬೊಪ್ಪ ಎನ್ನುವವನು ಕ್ರಿ.ಶ ೧೦೮೬ ರಲ್ಲಿ ಪ್ರಸ್ತುತ ದೇವಾಲಯದ ಕಾರ್ಯವನ್ನು ಪೂರ್ತಿಗೊಳಿಸಿದನೆಂದು ಕನ್ನೇಶ್ವರದ ಎರಡನೆಯ ಶಾಸನ ತಿಳಿಸುತ್ತದೆ. ಎಂದರೆ ಸು. ಒಂದು ಶಾಸನ ಈ ಗಂಗರ ಮನೆತನ ತಿಳವಳ್ಳಿ ಪ್ರದೇಶದಲ್ಲಿ ನೆಲೆಸಿತ್ತೆಂದು ಹೇಳಬಹುದು. ತರುವಾಯದ ಕ್ರಿ.ಶ. ೧೧೨೩ ವರ್ಷದ ೩ನೆಯ ಶಾಸನದಲ್ಲಿ ಗಂಗರ ಬದಲು ಬೇರೆ ಹೆಸರುಗಳು ಕಂಡುಬರುತ್ತವೆ.
ಕ್ರಿ.ಶ. ೧೦೦೪ರ ಮೊದಲ ಶಾಸನದಲ್ಲಿ ಬಾಸವೂರ ನೂರ ನಲ್ವತ್ತರ ನಾಳ್ಗಾವುಂಡ ಸೇನಮಲ್ಲರ ವಜ್ಜಯ್ಯನೆಂಬುವನ ಹೆಸರು ಬಂದಿದೆ. ಅಂದು ಕನ್ನೇಶ್ವರ ಬಾಸವೂರ ೧೪೦ ಕ್ಕೆ ಸೇರಿತ್ತು. ಈ ಸೇನಮಲ್ಲರ ಮನೆತನ ಈ ಭಾಗದ ಹಲವು ಶಾಸನಗಳಲ್ಲಿ ಕಂಡುಬರುತ್ತದೆ. ರಾಷ್ಟ್ರಕೂಟ ೩ನೆಯ ಕೃಷ್ಣನ ಹಾವೇರಿ ಶಾಸನದಲ್ಲಿ. (SII-XVIII-.೩೦)ಸೇ ನಮಲ್ಲರ ಮಲ್ಲಪ್ಪನ ಹೆಸರು ಬಂದಿದೆ. ಮಿತಿ ನಿರ್ದೇಶನವಿಲ್ಲದ ಬಿದರಗಡ್ಡಿ ಶಾಸನ (ಅದೇ ಸಂ.೫೨) ದಲ್ಲಿ ಇರಿವ ಬೆಡಂಗನ ಮಗ ಕುಂದರಾಜನು ಬನವಾಸಿ, ೧೨೦೦. ವನ್ನು ಮಂಡಲೇಶ್ವನಾಗಿ ಆಳುತ್ತಿದ್ದಾಗ ಅವನ ಅಧೀನನಾಗಿ ಸೇನಮಲ್ಲರ ಕಣ್ಣ ಬಾಸವೂರ ನಾಳ್ಗಾವುಂಡನಾಗಿದ್ದನೆಂದಿದೆ. ಅದೇ ರೀತಿ ಕ್ರಿ.ಶ. ೧೦೨೫ ರಲ್ಲಿ ಜಗದೇಕಮಲ್ಲ ಜಯಸಿಂಹನ ಕೈಕೆಳಗೆ ಈ ಕಣ್ಣಮ್ಮ ಕುಂದರಾಜನ ಕೈಕೆಳಗೆ ಬಾಸವೂರು ನಾಡಿನ ನಾಳ್ಗಾವುಂಡನಾಗಿದ್ದನೆಂದು ಇನ್ನೊಂದು ಶಾಸನ (ಅದೇ ನಂ. ೪೫) ಹೇಳಿದೆ. ಸೇನಮಲ್ಲರ ಈ ವಂಶನಾಮ ಸೇನವಲ್ಲ ಎಂದು ಕೂಡ ಬಂದಿರುವುದನ್ನು (SII-18ರ ಮುನ್ನುಡಿ) ನೋಡಿದರೆ ಇದು ಸೇನವಾರ/ ಸೇನಾವರ/ ಸೇನವ ಎಂದು ಪರಸಿದ್ಧವಾಗಿದ್ದ ಪ್ರಾಚೀನ ಮಂಡಲೇಶ್ವರರ ಮನೆತನವೇ ಎಂದು ನಾನು ಈಗಾಗಲೇ ಬೇರೊಂದು ಕಡೆಗೆ ತೋರಿಸಿದ್ದೇನೆ. ಈ ರೀತಿ ಕನ್ನೇಶ್ವರ ಈ ಮೂರು ಶಾಸನಗಳು ಕಲ್ಯಾಣ ಚಾಳುಕ್ಯ ರಾಷ್ಟ್ರಕೂಟ ಗಂಗ ಮತ್ತು ಸೇನವಾರ ಮನೆತನಗಳ ಚರಿತ್ರೆಯ ಮೇಲೆ ಬೆಳಕು ಚೆಲ್ಲುತ್ತವೆ.
ತಿಳವಳ್ಳಿಯ ಬ್ರಾಹ್ಮಣರನ್ನು ಕುರಿತು ಹೇಳುವಾಗ ಅವರು ಸಪ್ತಸೋಮ ಸಂಸ್ಥಾವಭೃತ ಅವಗಾಹನ ಪವಿತ್ರೀಕೃತ ಶರೀರರು ಎಂಬಿತ್ಯಾದಿಯಾಗಿ ಹೊಗಳುತ್ತ ‘ಪದಾರ್ಥ ವಾಕ್ಯಾರ್ಥ’, ಕೋವಿದರು ಎಂದೂ ತಿಳಿಸುತ್ತದೆ. ಸಂಸ್ಕೃತ ಸಾಹಿತ್ಯದಲ್ಲಿ ಬರುವ ‘ಪದವಾಕ್ಯ ಪ್ರಮಾಣಜ್ಞ’ ಎಂಬ ಪ್ರಯೋಗಕ್ಕೆ ಇದು ಪರ್ಯಾಯವಾಗಿರುವುದು ಸ್ಪಷ್ಟ. ಆದ್ದರಿಂದ ಪದ-ವಾಕ್ಯ ಪ್ರಮಾಣಜ್ಞ ಎಂಬುದಕ್ಕೆ ಶಬ್ದಾರ್ಥ ಮತ್ತು ವಾಕ್ಯಾರ್ಥಗಳನ್ನು ಚೆನ್ನಾಗಿ ಅನ್ವಯಿಸಿ ಹೇಳಬಲ್ಲ ಸಾಮರ್ಥ್ಯವುಳ್ಳವರು ಎಂದು ಮಾತ್ರ ಅರ್ಥವೇ ಹೊರತು ಇತರ ಯಾವ ಅರ್ಥವೂ ಇರಲಿಲ್ಲವೆಂಬುದನ್ನು ಇಲ್ಲಿ ಗಮನಿಸಬಹುದು.
ಶಾಸನಗಳ ಪಾಠ
೧ನೇ ಶಾಸನ
ದೇವಾಲಯದ ಮುಂದೆ ನಿಲ್ಲಿಸಿರುವ ದಕ್ಷಿಣ ಬದಿಯ ಕಲ್ಲು:
ಶಾ.ಶ. ೯೨೫ ನೆಯ ಶುಭಕೃತ್ ಸಂವತ್ಸರ, ಉತ್ತರಾಯಣ ಸಂಕ್ರಾಂತಿ ಕಲ್ಯಾಣ ಚಾಳುಕ್ಯ ದೊರೆ ಇಱಿವ ಬೆಡಂಗ ಸತ್ಯಾಶ್ರಯ
೧. ಸ್ವಸ್ತಿ ಸಮಸ್ತ ಭುವನಾಶ್ರಯಂ ಶ್ರೀ ಪೃಥ್ವೀವಲ್ಲಭಂ ಮಹಾರಾಜಧಿರಾಜ ಪರಮೇಶ್ವರಂ ಪರಮ ಭಟ್ಟಾರಕಂ ಸ
೨. ತ್ಯಾಶ್ರಯ ಕುಳತಿಳಕನಕಳಂಕ ಚರಿತ ನಿಱೆವ ಬೆಡಂಗಂ ಶ್ರೀಮತ್ ಸತ್ಯಾಶ್ರಯ ದೇವರ ರಾಜ್ಯಮು
೩. ತ್ತರೋತ್ತರಾಭಿವೃದ್ಧಿಗೆ ಸಲುತ್ತಮಿರೆ [11*] ಸ್ವಸ್ತಿ ಸಮಧಿಗತ ಪಂಚಮಹಾಶಬ್ದ ಮಹಾಸಾಮಂತಂ ಬಾಳರೇವನ್ತ [೦]ತು
೪. ರಗ ವಿದ್ಯಾಧರಂ ಗಜಕೆ ಬಲ್ಗಣ್ಡಂ ರಣರಂಗಮಲ್ಲಂ ತೈಲಪನಂಕಕಾರಂ ಸಾಮನ್ತ ಕೇಸರಿ ಶ್ರೀಭೀಮರಾಜಂ
೫. ಕಿಸುಕಾಡೆಳ್ಪತ್ತುಂ ಬನವಾಸಿ ಪನ್ನಿರ್ಚ್ಛಾಸಿರಮುಂ ಸಾನ್ರಳಿಗೆ ಸಾಯಿರಮುಮಂ ಬೀಳವೃತ್ತಿಯೊಳಾಳು
೬. ತ್ತಮಿರೆ ಸಮಸ್ತ ಭರರಾಜ್ಯ ನಿರೂಪಿತ ಮಹಾಮಾತ್ಯ ಪದವೀ ವಿರಾಜಮಾನಂ ನಾರಾಚವರ್ಷಂ ಕಾಯ್ವರ ಗ
೭. ರುಡನಚಳಿತ ಮಲ್ಲನುಪಶಮ ಯುಧಿಸ್ಥಿರಂ ಮನುನೀತಿ ಮಾರ್ಗಂ ವ್ಯವಹಾರ ಚತುರ್ಮುಖಂ ಮಲೆರಾಜ ಸರ್ಪಂ
೮. ಗಂಡರ ಸಿಂಗಂ ಶ್ರೀಮತ್ಪೆರ್ಗ್ಗೆಡೆ ಕಾಡಿಮಯ್ಯಂ . . . . . . . ಬನವಾಸಿ ದೇಶಮಂ ದುಷ್ಟನಿಗ್ರಹ ವಿಶಿಷ್ಟ ಪ್ರತಿ ಪಾಳದಿಂ
೯. ಶ್ರೀ ಭಿಮರಾಜಂಗೇಕಾಯುತಂ ಮಾಡಿ ಸುಖಸಂಕಥಾ ವಿನೋದೊಳಿೞ್ದು | ಕಂ | ಕಲಿಯುಗಭೀಮನ ಬೆಸದಿಂ ಮಲೆ
೧೦. ಪರನಾಟನ್ದು ಪಶ್ಚಿಮಾಬ್ಧಿವರಂ ಮಂಡಲಮಂ ನಿಮಿರ್ಚಿದಂ ನಿರ್ಮ್ಮಳಯ ಶನಧಿಕ ಪ್ರತಾಪಿ ಕಾಯ್ದರ ಗರುಡಂ
೧೧. ಸ್ವಸ್ತಿ ಸಮಸ್ತ ಗುಣ ಪೂರ್ಣ್ಣಮೇರು ಮಾವ [ನ] ಪಿಣ್ಡಂ ಮನದೊಳ್ಗೋ (ಳ್ಗ?) ಣ್ಡ [೦] ಶ್ರೀಮತ್ಸೇನ ಮಲ್ಲರ ವಜ್ಜಯ್ಯಂ ಬಾಸವೊರ್ನ್ನೂ ಱ
೧೨. ನಾಲ್ವತ್ತರ್ಕ್ಯಂ ನಾೞ್ಗಾವುಣ್ಡುಗೆಯ್ಯೆ || ಕನ್ದ || ಕಡೆಗಣಿಸದೆ ಕಣ್ಣು ಗಳಪಿದವರ್ಗ್ಗುದಾರಮಾಗಿ ಗಂಗರ ಕನ್ನಂ [ಕನ್ದ] ನು . . . . . ವೊ [ಡಾ]
೧೩. ಱೆನ್ದಮಶೇಷಂ ಪೊಡವಿಯೊಳೆಸೆದಪುದುಬ [ಡ]ವರಾಶ್ರಯನಾ [ದಂ] ಈ ಸಕಳ ವಸುಮತೀ ತಳವಾಸಿಗಳಯ್ನೂ
೧೪. ರ್ಬ್ಬರರ್ಗ್ಗೇಂ ಬೆಸಕೆಯ್ದಿ ಕೋಪಿಂ ಪಾಸಕಲ ಮೆಸೆಯೆ ಸಮಯದ ದಾಸಿಯೆನಲ್ನೆಗೞ್ದನಲ್ತೆಗಂಗರ ಕನ್ನಂ ಸ್ವಸ್ತಿಸ
೧೫. ಮಸ್ತ ಗುಣಗಣಾಧಾರಂ ಪರಾಂಗನಾದೂರಂ ನಿಜಕುಳ ಪವಿತ್ರಂ ಸುಜನೈಕ ಮಿತ್ರಂ ಸಮಯದ ದಾಸಿ ದು [ಷ್ಟಾ]ರಿ ತಾಪಹರ [೦]
೧೬. ಶ್ರೀ ಮತ್ಗಂಗರ ಕನ್ನಮಯ್ಯಂ ಕೂಸಲೂರೊಳೇಕ ಭೋಗಂಗಾವುಣ್ಡುಗೆಯ್ಯುತ್ತ ಮಿೞ್ದು ಧರ್ಮ್ಮಾನುರಾಗದಿಂ ದೇಗುಲಮಂ ಮಾಡಿ
೧೭. ಸಕವರ್ಷ ೯೨೫ನೆಯ ಶೋಭಕೃತ್ ಸಂವತ್ಸರದುತ್ತರಾಯಣ ಸಂಕ್ತಾಂತಿ ವ್ಯತಿಪಾತಮಾದಿತ್ಯವಾರ . . . . ನ
೧೮. ರ್ಗ್ಗೆ-ದೆ [ಕಾ]ಡಿಮಯ್ಯಂಗಳ್ದೇಗುಲಮಂ ನೋಡಿ ಕನ್ನೇಶ್ವರ ದೇವರ್ಗ್ಗೆ ತೆಂಕಣ ನಿಡುಗೆಱೆ ಕೆೞಗೆ ಕೊಟ್ಟ . . . . . . . . . . . .
೧೯. ಬಿಟ್ಟ ಗೞ್ದೆಯ ಮತ್ತರಾಱು ಸರ್ವ್ವಬಾಧಾಪರಿಹಾರ ಮಿದಱೊಳಗೆ ದೇಗುಲದ ಖಣ್ಡಸ್ಪುಟಿತಕ್ಕೆ ಮತ್ತರೊನ್ದು . . . . . .
೨೦. [ಕಂ] ಮತ್ತರೊನ್ದು ಸ್ಥಾನಪತಿ ಚಾಮುಣ್ಡಭೞಾರರ್ಗ್ಗೆ ಮತ್ತರೊನ್ದು ಪಱೆಕಾ ಱರ್ಗ್ಗೆ . . . . . . ಸೂಳೆಯರ್ಗ್ಗೆ ಮತ್ತರೇ . . . . .
೨೧. [ಹಿ]ರ ಖಣ್ಡಿಯ ಜದು . . . . ಪಂ ಕಾದುನಡೆಯಿಸಿದಾತಂ ವಾರಣಾಸಿ ಪ್ರಯಾಗ್ಗೆ (ಗೆ) ಕುರು . . . . . . . . .
೨೨. ರ್ಪ್ಪಾರ್ವ್ವರ್ಗ್ಗೆ ಸಾಸಿರ ಕವಿಲೆಯನುಭಯ ಮುಖಿಗೊಟ್ಟ ಪಲಮಕ್ಕುಂ . . . . . . .
೨೩. ಸಾಸಿರ ಕವಿಲೆಯುಮನೞೆದ ಪಂಚಮಹಾಪಾತಕನುಕ್ಕುಂ | ಸ್ವದತ್ತಾ . . . . . .
೨೪. ಹಶ್ತಾಣಿ ವಿಷ್ಟಾಯಾಂ ಜಾಯತೇ ಕ್ರಿಮಿಃ || ಬಹುಭಿರ್ವಸುಧಾ . . . . . . . . . .
೨೫. . . . . . ತದಾಫಲಂ || ಸಾಮಾನ್ಯೋಯಂ . . . . . . . . . . . . . . . . . . . . . .
ಶಾಸನದ ಮೇಲ್ಭಾಗದಲ್ಲಿ ಕೆಳಗಿನ ಒಂದು ಸಾಲು ಬರಹವಿದೆ: ಸ್ವಸ್ತಿಯಮನಿಯಮ ಸ್ವಾಧ್ಯಾಯ ಧ್ಯಾನಾನುಷ್ಠಾಣ ಪರಾಯಣರಪ್ಪ ಶ್ರೀಮತ್ ರಾಮರಾಸಿ ಭೞಾರರೀ ಮಟಕ್ಕೆ ಮುಖ್ಯರ್.
೨ನೆಯ ಶಾಸನ: ಗುಡಿಯ ಮುಂದೆ ನಿಲ್ಲಿಸಿದ ಬಲಗಡೆಯ ಕಲ್ಲು:
ಚಾಳುಕ್ಯ ವಿಕ್ರಮ ವರ್ಷ ೯ನೆಯ ಕ್ರೋಧನ ಸಂವತ್ಸರ ಆಶ್ವಯುಜದಮಾವಾಸ್ಯೆ.
ವ್ಯತಿಪಾತ ಆದಿತ್ಯವಾರ.
೧. [ಶ್ರೀ] ಗಣಪತಯೇ ನಮಃ ನಮಸ್ತುಂಗ ಚಿ[ಶಿ]ರ . . . . . . . . .
೨. [ನ]ಗರಾರಂಭ ಮೂಲಸ್ತಂಭಾಯ ಶಂಭ . . . . . . . . . . . . .
೩. ಶ್ರೀ ಪೃಥ್ವೀವಲ್ಲಭಂ ಮಹಾರಾಜಾಧಿರಾಜಂ ಪರ . . . . . . . . .
೪. ಶ್ರಯ ಕುಳಿತಿಳಕಂ ಚಾಳುಕ್ಯಾಭರಂ ಶ್ರೀಮತ . . . . . . . . . .
೫. ಮಲ್ಲದೇವನು ಪೃಥ್ವೀರಾಜ್ಯಂಗೆಯ್ಯತ್ತಮಿರೆ
೬. ಸ್ವಸ್ತಿ ಸಮಧಿಗತ ಪಂಚಮಹಾಶಬ್ದ ಮಹಾಸಾಮಂತಾ . . . . . . . .
೭. ಯಕಂನಾಸ್ಥಾನ . . . . ಸ್ತು ನಾಯಕಂ ನಿಯೋಗ ಯೌಗಂಧ [ರಾ]
೮. [ಯ]ಣಂ ವಿವೇಕ ವಿದ್ಯಾಧರಂನಸಹಾಯ ಸಿಂಗಂ ಪರಬಳ [ಸಾ]/ದ]
೯. ಕಂ ಕಂನ್ನಡ ಸಂಧಿವಿಗ್ರಹಿ ಸೇನಾಧಿಪತಿ ಮನೆವರ್ಗ್ಗಡೆ ಹಡಪ…….
೧೦. ಚಿನ್ನದೇವಿಯರಸರ ತಮ್ಮಂ || ಸ್ವಸ್ತಿ ಸಮಸ್ತ ಪ್ರಶಸ್ತಿಗುಣಸಂಪನ್ನರಪ್ಪ
೧೧. ಪ್ರಧಾನಸೇನಾಧಿಪತಿ ಮನೆವೆರ್ಗ್ಗಡೆ ಹಡಪವಳ ದಂಣ್ಡನಾಯಕಂ ಮಾಧವ [ರಸ]
೧೨. ರ್ ಬನವಾಸಿ ಪನ್ನಿರ್ಚ್ಛಾಸಿರಮುಮಂ ದುಷ್ಟನಿಗ್ರಹ ಶಿಷ್ಟಪ್ರತಿಪಾಳನದಿಂ ಸುಖದಿಂ . . . . . . . . . .
೧೩. ರ ತತ್ಪಾದ ಪದ್ಮೋಪಜೀವಿ || ಸಮಸ್ತ ಪ್ರಶಸ್ತಿ ಗುಣ ಸಂಪನ್ನರಪ್ಪ ಶ್ರೀಮತುನಾಚಯ್ಯ
೧೪. ಚೆಟ್ಟಯ್ಯಗಳು ತಿಳುವಳ್ಳಿಯ ನಾಡಾಳುತ್ತಮಿರೆ || ಸ್ವಸ್ತೃನೇಕ ಗುಣಗಣಾಧಾರ
೧೫. ಶೌಚಾಚಾರರುಂ ಪಿತಾಮಹ ಮಹಿಮಾಸ್ಪದಂ ಪದಾರ್ಥವಾಕ್ಯಾರ್ಥ ಕೋವಿದರುಂ ತಿ
೧೬. . . . . . . ಕಳಂಕ ಗುಪ್ತೋಸ . . . . . . ಲಾೞಂಕ್ರಿತರುಂ ಬಾಲಾಗ್ನಿಹೋತ್ರಿಗಳುಂ ಸಪ್ತಸೋಮ ಸಂಸ್ಥಾವಭ್ರಿತಾವಗಾ
೧೭. ಹನ ಪವಿತ್ರೀಕೃತ ಶರೀರರುಂ ಚತುವೇದ ವೇದಾಂಗೋಪಾಂಗ ಸ್ಮೃತಿ ಪುರಾಣ ಕಾವ್ಯ ನಾಟಕ ಭರತಷ
೧೮. ಟ್ತರ್ಕ್ಕ ಮೀಮಾಂಸಾದಿ ಸರ್ವಶಾಸ್ತ್ರ ವಿಶಾರದರುಂ ಸಾರದಚಂದ್ರೋಜ್ಜಳ ಧರ್ಮ್ಮಾಖಿತ ಕೀರ್ತಿ
೧೯. ಸಾಗರ ಪರಿವ್ರಿತ ವಸುಧಾ ರಕ್ಷದಕ್ಷದಕ್ಷಿಣ ಭುಜಾವಷ್ಟಂಭ ಶುಭದು . . . .ರಾಜಾಧಿರಾಜ ಸೇಬಾ
೨೦. ಜಿತರೇಕ ವಾಕ್ಯರ್ದ್ವಾತ್ರಿಂಶತು ಸಮಸ್ತ ಸಮಯಾಗ್ರಗಣ್ಯರಗಣ್ಯಪುಣ್ಯ ಮೂರ್ತಿಗಳ್ ದಕ್ಷಿಣ ದ . . . . . . . [ವ]
೨೧. ಶಿಷ್ಟ ಗೌತಮ . . . . ಥೇ ಸನಕ ಸನಂದ ಸನತ್ಕುಮಾರಾದಿ ಕಾರುಣ್ಯ, ಮುನಿ ಸಮಾನರೇಕ ವಾಕ್ಯ . . . . . . . .
೨೨. ರಣಾಗತ ವಜ್ರಪಂಜರರುಮಪ್ಪ ಶ್ರೀಮದಗ್ರಹಾರಂ ತಿಳುವಳ್ಳಿಯ ಮಹಾಜನ ಸಾ[ಸಿ]
೨೩. ರ್ವ್ವರ ಮಗಂ ಗಂಗರ ಕಣ್ಣಯ್ಯಂ ಬಾಸವೂರ ನೂಱನಾಲ್ವತ್ತರ್ಕ್ಕಂ ನಾಳ್ಗಾವುಂಡುಗೆಯ್ಯವ ಪೆಂಪನೇರ್ಣ್ಣಿಪೆಂ
೨೪. ಕಡೆಗಣಿಸದೆ ಕಂಡುಗಳುಪಿದವರ್ಗ್ಗುದಾರ ಮಾಗೆ ಗಂಗರ ಕಂಣಂ ಕೋಪ . . . .ದರಿಂದೇಂ ಕಾ . . . . . . . .
೨೫. . . . . . . . . ಸೆದಪುದಾ . . . . . .ರಾಶ್ರಯ ನಾಮಂ || ಈ ಸಕಲ ವಸುಮತೀ ತಳವಾಸಿಗಳೈನೂರ್ವ್ವರ ವರ್ಗ್ಗೆ ಬೆಸ
೨೬. ಕೆಯ್ಯಲೆ . . . . . .ಕಲ. . . . . .ಸೆಯೆ ಸಮಯದ ದಾಸಿಯೆನಲ್ನೆಗೞ್ದನಲ್ತೆ ಗಂಗರ ಕಂಣಂ || ಶ್ರೀಮತು ಗಂಗರಕನ್ನ
೨೭. ಯ[೦] ಕೂಸಲೂರನೇಕ ಭೋಗದಿಂದ ಗಾಮುಣ್ಡುಗೆಯ್ಯುತ್ತಮಿರ್ಪ್ಪಂ || ಧರ್ಮ್ಮಾನುರಾಗದಿಂ ದೇಗುಲಮಂ ಮಾ
೨೮. ಡಿಸಿದನೂನ . . . . . . .ಮುದ್ದಿಯ ಚಿನ್ತಾಮಣಿಗಂ ಪುಟ್ಟಿದ ಮಗನ ಮಹಿಮೆಯೆಂತೆಂದಡೆ ಸ್ವಸ್ತಿ
೨೯. ಸಮಸ್ತೋರ್ವ್ವೀತಳ ವಿನೂತ ಪ್ರತಾಪ ಮಕರಧ್ವಜ ವೈರಿಗರುಡ ಧ್ವಜಂ ಶರಣಾಯತಪಭೀತಾಪ ಮ
೩೦. ತನುತ್ರಾಣ ತತ್ವಪ್ರವೀಣ ಬಾಣ ಸೌಜನ್ಯ ವನಕೇಳೀವಸನ್ತಂ ವಿನಯ ಲಕ್ಷ್ಮೀ ಕಾಂತಂ ಸುಜನ ಪ್ರಸಂನ್ನ ಮದನಹರಚರಣ
೩೧. ನರಸೀರುಹ ಪರಿಮಳಾಮೋದ ಶ್ರೀಗಣಸ್ಥಾನ ರಂಗ ಶೋಭಾಕರ ವಿನಯರತ್ನಾಕರಂ ಗಂಗರ ಸಿಂಘನಾಮಾಧಿ ಸಮಸ್ತ ಪ್ರಸ್ತಿ
೩೨. ಸಹಿತಂ ಶ್ರೀಮತು ಕೂಸಲೂರ ಚೌಡಗಾಮುಣ್ಡಂ ಕನ್ನೇಶ್ವರ ದೇವರ ದೇಗುಲಕ್ಕೀಕಲುವೆಸಕ್ಕೆ ಪ್ರಾರಂಭ ಮುಖನಾದ
೩೩. ನಾ ಪುಣ್ಯಪುರುಷಂಗಂ ಕಾಳಿಯಬ್ಬೆ ಗಾಮುಣ್ಡಿಗಂ ಪುಟ್ಟಿದಮಗನಾತನ ಪೆರ್ಮ್ಮೆಯೆನ್ತದಡೆ || ಸ್ವಸ್ತಿ ಸಮಸ್ತ ವಸ್ತುಗು
೨೪. ಣ ಮಿಸ್ತೀರ್ಣ್ಣ ಘೂರ್ಣ್ಣಿತಾರ್ಣ್ಣನ ನಿನಾದನಿಶಿತ ನಿಶ್ತ್ರಿಂಶ ಕೌಕ್ಷೆಯ [ಕಾಸಿ] ಮುಶಲ ಕನಾಯಕಂ ಪಣ ಮುಶುಣ್ಡಿ.
೩೫. ಭಿಂಣ್ಡಿವಾಳಾದಿ ನಾನಾಸ್ತ್ರ ಪ್ರವೀಣ [೦]ಗೋತ್ರಪವಿತ್ರಂ ಪರಾಂಗನಾಪುತ್ತ ಕಾನ್ತಾಮನೋಜ ಮನುನೀತಿ ಮಾರ್ಗನುಪಾ
೩೬. ಯ ಚಾಣಕ್ಯನೈನೂರ್ವ್ವರ ಸಮಯ ಸಮುದ್ಧರಣ ದಾಸನೈಯ್ಯನ ಸಿಂಹ ಗಂಗಕುೞಕಮಳ
೩೭. ಮತ್ತಣ್ಣನ ಸಹಾಯ ಸೌರ್ಯ್ಯ ಗಂಗಕುಳ ಕುಮುದಿನೀ ಚಂದ್ರಂ ಧಿಬ್ರಿದ ಚಿನ್ತಾಮಣಿ ಸಾಸಿರ್ವ್ವರ ಪಾ
೩೮. ದಾರಾಧಕಂ ಶ್ರೀ ಕನ್ನೇಶ್ವರದೇವಲಬ್ಧವರ ಪ್ರಸಾದ ನಾಮಾದಿ ಸಮಸ್ತ ಪ್ರಶಸ್ತಿ ಸಹಿತಂ ಶ್ರೀಮತು ಕೂಸಲೂರ
೩೯. ಬೊಪ್ಪಗಾಮುಣ್ಡಂ ತಮ್ಮ ಪಿತೃಪಿತಾಮಹರು ಮೂಡಿಸಿದ ಕನ್ನೇಶ್ವರ ದೇವರ ದೇಗುಲಮಂ ಕಲುವೆಸ [ದಿಂ]
೪೦. ಮಾಡಿಸಿ ಸಾಸಿರ್ವ್ವರಂ ತನ್ದು ತೋಱಲವರುಂ ಪ್ರಸನ್ನರಾಗಿ ಶ್ರೀಮಚ್ಚಾಳುಕ್ಯ ವಿಕ್ರಮ ಪ್ರತಾಪ ಚಕ್ರವರ್ತಿ ಜಗದೇಕಮ . . . . . . .
೪೧. ರಿಷದ ೯ನೆಯ ಕ್ರೋಧನ ಸಂವತ್ಸರದಾಶ್ವಜಯುದಮವಾಸ್ಯೆಯುಮಾದಿತ್ಯ ವಾರಮುಂ ವ್ಯತಿಪಾತಮುಂ ಕೂಡಿ
೪೨. ಪುಣ್ಯದಿನದಂದು ಶ್ರೀ ಕನ್ನೇಶ್ವರ ದೇವರ್ಗ್ಗೆ ನಿವೇದ್ಯಕ್ಕೆ ತಿಳುವಳ್ಳಿಯ ವಿಷ್ಣುವರ್ಧನನ ಕೋಲಲು ಗೋಳಿಕೊಳದ ಕೆೞಗೆ ಕೋ
೪೩. ಜ ಮಾನಂ ಗರ್ದ್ದೆ ಮತ್ತಲೊನ್ದುವಂ ಸರ್ವ್ವಬಾಧಾಪರಿಹಾರವಾಗಿ ಬಿಟ್ಟರು || ಆಱುವತ್ತೊಕ್ಕಲುಂ ದೇವಗೊಳಗವಂ ಬಿಟ್ಟರು.
೪೪. ಇ ಧರ್ಮ್ಮಮನ್ನಾವನ್ನೊರ್ವ್ವಂ ಪ್ರತಿಪಾಳಿಸಿದಾತಂ ವಾರಣಾಸಿ ಕುರುಕ್ಷೇತ್ರ ಪ್ರಯಾಗೆ ಕುರುಕ್ಷೇತ್ರವ ಮೈತಿಷ್ಠ [ಪ್ರಯಾಗೆ?]
೪೫. ನದಲು ಸಾಸಿರ ಕವಿಲೆಯಂ ಕೋಡುಂಕೊಳಗುವಂ ಪಂಚರತ್ನಂಗಳಿಂ ಕಟ್ಟಿಸಿ ಸಾಸಿರ್ವರು ವ್ವೇದಪಾರಂಗರಪ್ಪಬ್ರಾಹ್ಮಣ……
೪೬. ಭಯ ಮುಖಿ ದಾನಮಂ ಕೊಟ್ಟ ಫಲಮಕ್ಕುಂ || ಈ ಧರ್ಮ್ಮಂ ನಾವನೊರ್ವ್ವಂನಳಿದಾತಂ ವಾರಣಾಸಿ ಕುರುಕ್ಷೇತ್ರ ಪ್ರಯಾಗೆ . . . . . . . . .
೪೭. ತೃಮೆಂಬೀ ತೀರ್ತ್ಥಸ್ಥಾನದಲು ಸಾಸಿರಕವಿಲೆಯುಮಂ ಸಾಸಿರ್ವ್ವರು ವೇದ ಪಾರಗರಪ್ಪ ಬ್ರಾಹ್ಮಣರಂ ಕೊಂದ ಪಂಚಮಹಾಪಾತಕನಕ್ಕುಂ ||
೪೮. ಸ್ವದತಂ ಪರದತ್ತಂ ವಾಯೋ ಹರೇತಿ ವಸುಂಧರಾ ಷಷ್ಠಿರ್ವ್ವರ್ಷ ಸಹಸ್ತಾಣಿ ವಿಷ್ಠಾಯಾಂ ಜಾಯತೇ ಕ್ರಿಮಿಃ || ಬಹುಭಿಃವಸುಧಾ
೪೯. ದತ್ತಾರಾಜಭಿಃ ಸ್ಸಗರಾಧಿ ಭಿಃ ಯಸ್ಯಯಸ್ಯ ಯದಾಭೂಮಿಸ್ತಸ್ಯತಸ್ಯ ತದಾಫಲಂ || ಸಾಮನ್ಯೋಯಂ ಧರ್ಮ್ಮಸೇತುರ್ನೃ
೫೦. ಪಾಣಾಂ ಕಾಲೇ ಕಾಲೇ ಪಾಲನಿಯೋಭವದ್ಭಿಸ್ಸ . . . .  ನೇತಾನು ಭಾವಿನಃ ಪಾರ್ಥಿವೇಂದ್ರಾ . . . . . . . ಯಾಚತೇರಾಮಚಂದ್ರಃ ||
೫೧. ದೇವರಿಗೆ ಗೆ . . . . . .ಟ್ಟಿಗೆಯ ಮಣ . . . .ದೇಮ . . . .ಮಂಗಳಮಹಾ ಶ್ರೀ || ಪಾಂಚನೈದ ವಾದೇನಿರ . . . . . .
೫೨. ತೀ ಸಮಖ್ಯ . . . . .ತಾಸರ್ವ್ವಪಾಪ ಪ್ರನಾಶಿನಿ ||
೩ನೆಯ ಶಾಸನಃ ಹೊಂಡದ ಏರಿಯ ಕಲ್ಲು
ಚಾ. ವಿ. ೪೭ನೆಯ ಶುಭಕೃತು ಮಾಘ. ಶು. ೧೧. ಆದಿತ್ಯವಾರ ಕ್ರಿ.ಶ. ೧೧೨೩.

ನೇಗಿನಹಾಳ ಪ್ರಬಂಧಗಳು: ಅರಿಕೆ
೧೯೭೦ ರಿಂದ ಈವರೆಗೆ ನಾನು ಬರೆಯುತ್ತ ಬಂದ ಸಂಶೋಧನ ಲೇಖನಗಳಿಂದಾಯ್ದ ಅರುವತ್ತು ಸಂಪ್ರಬಂಧಗಳನ್ನು ಇಲ್ಲಿ ಸಂಗ್ರಹಿಸಿ ಕೊಟ್ಟಿದ್ದೇನೆ. ೧೯೮೨ರ ವಿಶ್ವಕನ್ನಡ ಮೇಳ ನಾನು ಸಂಪಾದಿಸಿದ ‘ಬಸವನಾಳರ ಸಂಶೋಧನ ಬರಹಗಳು’ ಎಂಬ ಕೃತಿಯನ್ನು ಪ್ರಕಟಿಸಿತು. ಅದರ ಪ್ರಸ್ತಾವನೆ ‘ಶಿ. ಶಿ. ಬಸವನಾಳರು’ ಎಂಬ ಇಲ್ಲಿನ ಲೇಖನ. ಅದೇ ರೀತಿ ‘ಶಿವಲೆಂಕ ಮಂಚಣ್ಣ’ ಎಂಬುದು ‘ಶಿವಲೆಂಕ ಮಂಚಣ್ಣನ ವಚನಗಳು’ ಎಂಬ ವಚನಸಂಗ್ರಹಕ್ಕೆ ನಾನು ಬರೆದಿದ್ದ ಪೀಠಿಕೆ. ಇಲ್ಲಿ, ೯, ೧೦, ೨೭, ೩೧, ೩೨, ೩೩, ೩೪, ೪೬ ಮತ್ತು ೬೦ನೆಯ ಸಂಪ್ರಬಂಧಗಳನ್ನು ಹೊಸತಾಗಿ ಬರೆದು ಇದರಲ್ಲಿ ಸಮಾವೇಶಗೊಳಿಸಿದ್ದೇನೆ. ಇನ್ನುಳಿದ ನಾಲ್ವತ್ತೆಂಟು ಸಂಪ್ರಬಂಧಗಳು ಆಗೀಗ ವಿದ್ವತ್ಪತ್ರಿಕೆಗಳಿಗೆ ನಾನು ಬರೆಯುತ್ತ ಬಂದ ಲೇಖನಗಳು ಅಥವಾ ವಿಚಾರಗೋಷ್ಠಿಗಳಲ್ಲಿ ಆಯಾ ಸಂದರ್ಭಕ್ಕೆ ಮಂಡಿಸಿದ ಬರಹಗಳು.
ಕೆಲವು ಸಂಪ್ರಬಂಧಗಳ ತಲೆಬರಹಗಳನ್ನು ಇಲ್ಲಿ ಸಂಕ್ಷೇಪಿಸಲಾಗಿದೆ. ಕೆಲವು ಚಿಕ್ಕಪುಟ್ಟ ಶಾಬ್ದಿಕ ಬದಲಾವಣೆಗಳನ್ನು ಬಿಟ್ಟರೆ ಮೂಲ ಲೇಖನಗಳನ್ನು ಇಲ್ಲಿ ಇದ್ದಕ್ಕಿದ್ದಂತೆ ಉಳಿಸಿಕೊಳ್ಳಲಾಗಿದೆ. ಅಡಿಟಿಪ್ಪಣಿಗಳಲ್ಲಿ ಒಂದೆರಡು ಕಡೆ ಇತ್ತಿರುವ ಸೂಚನೆಗಳು ಮಾತ್ರ ಹೆಚ್ಚಿನವು.
ಸನ್ನತಿಯ ಶಾಸನವೊಂದರಲ್ಲಿ ‘ಸಂಬಲೀವ ಊರ ವಾಸಿನೋ’ ಎಂಬ ಪಾಠವಿರುವುದಾಗಿ ಡಾ || ಪಿ. ಬಿ. ದೇಸಾಯಿ ಹೇಳಿದ್ದರು. ಅವರ ಈ ಪಾಠವನ್ನಿಟ್ಟುಕೊಂಡು (ನಾನು ಅದೊಂದು ಸ್ಥಳವಾಚಕವೆಂದು ಗ್ರಹಿಸಿ) ‘ಕನ್ನಡ ನಾಡು-ನುಡಿಗಳು ಎಷ್ಟು ಪ್ರಾಚೀನ?’ ಎಂಬ ಲೇಖನದಲ್ಲಿ ಆ ಕುರಿತು ಚರ್ಚಿಸಿದ್ದೆ. ಇತ್ತೀಚೆ ಡಾ || ಐ.ಕೆ. ಶರ್ಮಾ ಮತ್ತು ಜೆ. ವರಪ್ರಸಾದರಾವ ಅವರು ಆ ಶಾಸನದಲ್ಲಿನ ‘ಸಂಬಲೀನ ಊರ’ ಎಂಬ ಪಾಠಕ್ಕೆ ಪ್ರತಿಯಾಗಿ ‘ಬಲಿವದಾರ’ ಎಂಬ ಓದು ಕೊಟ್ಟಿದ್ದಾರೆ. ಈ ಇಬ್ಬರು ವಿದ್ವಾಂಸರಿತ್ತ ಶಾಸನ ಪಡಿಯಚ್ಚುಗಳನ್ನು ಪರೀಕ್ಷಿಸಲಾಗಿ ‘ಬಲಿವದಾರ’ ಎಂಬ ಪಾಠವೇ ಅಲ್ಲಿ ಕಂಡು ಬರುತ್ತಿದೆ. ಕಾರಣ ಪ್ರಸ್ತುತ ಲೇಖನದ ಚರ್ಚೆಯಲ್ಲಿ ‘ಸಂಬಲೀವ ಊರ’ ಎಂಬುದನ್ನು ಅಲಕ್ಷಿಸಬೇಕಾಗಿ ಓದುಗರಲ್ಲಿ ಕೋರಿಕೆ.
ಇಲ್ಲಿನ ಮೊದಲ ಲೇಖನ ‘ಪೊನ್ನನ ಭುವನೈಕ ರಾಮಾಭ್ಯುದಯ’ ನಾನು ೧೯೭೧ರಲ್ಲಿ ಪ್ರಪ್ರಥಮವಾಗಿ ಬರೆದುದು. ಅದನ್ನು ಕುರಿತಂತೆ ನಮ್ಮ ವಿದ್ವಾಂಸ ರಿಂದ ಹಲವಾರು ಬಾರಿ ಪ್ರತಿಕ್ರಿಯೆಗಳು ವ್ಯಕ್ತವಾದುವು. ಆ ಲೇಖನ ಪುನರ್ಮುದ್ರಣಗೊಳ್ಳುತ್ತಿರುವ ಈ ಸಂದರ್ಭದಲ್ಲಿ ಸಂಕ್ಷಿಪ್ತವಾಗಿಯಾದರೂ ಕೊಂಚ ವಿವರಣೆ ಅಗತ್ಯವೆಂದು ಕಾಣುತ್ತದೆ:
ಭುವನೈಕ ರಾಮಾಭ್ಯುದಯದ ನಾಯಕ ಶಂಕರಗಂಡನೇ ಎನ್ನುವುದು ಈಗಲೂ ನನ್ನ ದೃಢವಾದ ನಿಲುವು. ಶಬ್ದಮಣಿದರ್ಪಣಕಾರ ಕೇಶಿರಾಜ ‘ಉದಯಾ ಸ್ತೋನ್ನತ……… ಭುವನೈಕರಾಮ ಮಹಿಪಂಗಕ್ಕುಂ ಪೆಱರ್ಗಕ್ಕುಮೇ’ ಎಂಬ ಆ ಪದ್ಯದಲ್ಲಿನ ನೆಲನೆಂಬ ನಪುಂಸಕ ಲಿಂಗಾರ್ಥದ ಶಬ್ದಕ್ಕೆ ಆಸೇತು ಹಿಮಾಚಲ ವಿಸ್ತಾರವಾಗುಳ್ಳ ‘ಧರಾವನಿತೆ’ ಎಂಬ ಸ್ತ್ರೀಲಿಂಗಾರ್ಥವಿದೆಯೆಂದು ಖಚಿತವಾಗಿ ಹೇಳಿದ್ದಾನೆ. ಕಬ್ಬೀ(ಚ್ಚೆ)ಗನಿಗೆ ಭುವನೈಕರಾಮ ಮಹಿಪನು ಒಪ್ಪಿಸಿದ ನೆಲವೆಂದರೆ ‘ಉದಯಾಸ್ತೋನ್ನತ ಶೈಲ ಸೇತು ಹಿಮವತ್ಕುತ್ಕೀಲ ಪರ್ಯಂತ ಸಂಪದೆ’ ಯಾದ ಅಖಂಡ ಭಾರತವೇ ಹೊರತು ಯಾವುದೋ ಒಂದು ತುಂಡು ನೆಲವಲ್ಲ, ಆದ್ದರಿಂದ ಭುವನೈಕರಾಮ ಮಹಿಪನೆಂದರೆ ಮಾಂಡಲಿಕ ಶಂಕರಗಂಡನೇ ಹೊರತು ಚಕ್ರವರ್ತಿ ಮುಮ್ಮಡಿ ಕೃಷ್ಣನಲ್ಲ, ‘ಶುಭತ್ತುಂಗ’ ಇತ್ಯಾದಿ ಹೆಸರುಗಳೊಂದಿಗೆ ಕಂಡು ಬರುವ ಪದ್ಯ-ಪದ್ಯವೇಷ್ಟನಗಳನ್ನು ರಾಷ್ಟ್ರಕೂಟ ಸಾಮ್ರಾಟರಾದ ಮೂವರು ಕೃಷ್ಣರಲ್ಲಿ ಯಾವನಿಗಾದರೂ ಅನ್ವಯಿಸಬಹುದು. ಅಂಥ ಬೇರೆ ಒಂದೋ ಹಲವೋ ಕಾವ್ಯಗಳಿರುವುದು ಶಕ್ಯ. ಪೊನ್ನ ಕವಿಯ ಭುವನೈಕರಾಮಾಭ್ಯುದಯಕ್ಕೇ ಅವನ್ನೆಲ್ಲ ಅನ್ವಯಿಸಬೇಕಿಲ್ಲ. ಸೂಕ್ತಿಸುಧಾರ್ಣವ. ಕಾವ್ಯಸಾರಾದಿಗಳಲ್ಲಿ ಸಂಕಲಿತವಾದ ಪ್ರತಿಶತ ಅರುವತ್ತಕ್ಕೂ ಮೇಲ್ಪಟ್ಟ ಪದ್ಯಗಳಿಗೆ ಆಕರಗಳೇ ಇದುವರೆಗೆ ಸಿಕ್ಕಿಲ್ಲದಿರುವುದನ್ನು ವಿದ್ವಾಂಸರು ಗಮನಿಸಬೇಕಾಗಿ ವಿನಂತಿ.
ಕಾಲಕಾಲಕ್ಕೆ ಹೊಸಹೊಸ ವಿಷಯಗಳನ್ನು, ಸಮಸ್ಯೆಗಳು ಹುಟ್ಟಿಕೊಂಡಂತೆ, ಸಂಶೋಧನ ಕ್ಷೇತ್ರದಲ್ಲಿ ಅವುಗಳನ್ನು ಕುರಿತ ಚರ್ಚೆಗಳು ನಡೆಯುವುದು ಸ್ವಾಭಾವಿಕ. ನಮ್ಮ ಹಿಂದಿನ ತಲೆಮಾರಿನಲ್ಲಿ ಕವಿ-ಕಾಲ-ಕಾವ್ಯಗಳು, ಅವುಗಳಲ್ಲಿ ಪ್ರಯೋಗಗೊಂಡ ಶಬ್ದವಿಶೇಷಗಳು ಹೆಚ್ಚಾಗಿ ವಿದ್ವಾಂಸರ ಚರ್ಚೆಯ ವಿಷಯಗಳಾಗಿದ್ದುವು. ಕನ್ನಡನಾಡು ಆರು ತುಂಡುಗಳಲ್ಲಿ ಹಂಚಿ ಹೋಗಿದ್ದಿತು. ದೇಶದ ಪಾರತಂತ್ರ್ಯ ಮತ್ತು ಪಾಶ್ಚಾತ್ಯ ವಿಚಾರಗಳು ಅಂದು ಇತರ ಕ್ಷೇತ್ರಗಳಂತೆ ಕನ್ನಡ ಸಂಶೋಧನಕ್ಷೇತ್ರದ ಮೇಲೆ ಕೂಡ ತೀವ್ರ ಪ್ರಭಾವ ಬೀರಿದ್ದವು. ೧೯೫೬ರ ತರುವಾಯ ಈ ಪರಿಸ್ಥಿತಿ ಬದಲಾಯಿಸಿ, ಕನ್ನಡ ಸಂಶೋಧನ ಕ್ಷೇತ್ರದಲ್ಲಿ ಬಹು ದೊಡ್ಡ ಪ್ರಮಾಣದ ಕೆಲಸ ನಡೆಯತೊಡಗಿತು. ಹೆಚ್ಚು ಹೆಚ್ಚು ಸಮಾಜಮುಖಿಯಾದ ಅಂತರರಾಷ್ಟ್ರೀಯ ಚಿಂತನೆಗಳು ಕೂಡ ಈ ಕ್ಷೇತ್ರದಲ್ಲಿ ಕಾಲಿಟ್ಟವು. ಜಾನಪದ ಕ್ಷೇತ್ರದಲ್ಲಿ ಕಾರ್ಯಪ್ರವೃತ್ತರಾದ ಅನೇಕ ವಿದ್ವಾಂಸರು ಹೊಸ ಹೊಸ ಆಯಾಮಗಳನ್ನು ತೆರೆದಿಟ್ಟರು.
ಈ ಹಿನ್ನೆಲೆಯಲ್ಲಿ ಈ ಸಂಪುಟದ ಬರಹಗಳನ್ನು ನೋಡಬಹುದೆಂದು ಕಾಣುತ್ತದೆ. ಇದೇನಿದ್ದರೂ ವಿದ್ವಾಂಸರಿಗೆ ಬಿಟ್ಟ ವಿಷಯ.
ಕರ್ನಾಟಕತ್ವದ ವಿಕಾಸ, ಎಂದರೆ ಕನ್ನಡ ನಾಡು-ನುಡಿಗಳ ಅಸ್ತಿತ್ವ ಮತ್ತು ಪ್ರಾಚೀನತೆಗಳನ್ನು ಕುರಿತಂತೆ ನನಗಿದ್ದ ಅಪಾರವಾದ ಆಸಕ್ತಿ ಕಾರಣವಾಗಿ ಇಲ್ಲಿನ ಬಹುತೇಕ ಲೇಖನಗಳು ಮೂಡಿಬಂದಿವೆ. ಪೂರ್ವದ ಹಳಗನ್ನಡ ಭಾಷಾಸ್ವರೂಪ ಕುರಿತಾದ ನನ್ನ ಹಲವು ವಿಚಾರಗಳನ್ನು ಇಲ್ಲಿ ನಾನು ಮಂಡಿಸಿದ್ದೇನೆ. ಬೇಡ, ಗೊಲ್ಲ, ಗೊಂದಲಿಗ ಮೊದಲಾದ ನಮ್ಮ ಸಮಾಜದ ಕೆಳವರ್ಗಗಳು, ಮೈಲಾರದೇವರು, ಎಲ್ಲಮ, ಜುಂಜಪ್ಪ ಮೊದಲಾದ ದೇವ-ದೇವತೆಗಳು ಇತ್ಯಾದಿ ಕ್ಷೇತ್ರಗಳಿಗೆ ಸಂಬಂಧಿಸಿದ ಲೇಖನಗಳನ್ನು ಇಲ್ಲಿ ಸೇರಿಸಿದ್ದೇನೆ. ಕೆಲವು ಲೇಖನಗಳು ನಾಮ ವಿಜ್ಞಾನಕ್ಕೂ ಸಂಬಂಧಿಸಿವೆ.
ನನ್ನ ಸಂಶೋಧನ ಕುತೂಹಲವನ್ನು ಉತ್ಕರ್ಷಗೊಳಿಸಿದವರು ಗುರುಗಳಾದ ಡಾ || ಎಂ. ಎಂ. ಕಲಬುರ್ಗಿಯವರು; ಸಂಶೋಧನಕ್ಷೇತ್ರಕ್ಕೆ ತಮ್ಮನ್ನು ಸಂಪೂರ್ಣ ಅರ್ಪಿಸಿಕೊಂಡವರು. ಇಲ್ಲಿನ ಬಹಳಷ್ಟು ಸಂಪ್ರಬಂಧಗಳು ರಚನೆಗೊಳ್ಳಲು ಅವರೇ ಕಾರಣೀಭೂತರು. ಡಾ || ಹಾ.ಮಾ. ನಾಯಕ, ಡಾ || ಚಿದಾನಂದ ಮೂರ್ತಿ, ಡಾ || ಹಂ. ಪ ನಾಗರಾಜಯ್ಯ, ಡಾ || ಟಿ. ವ್ಹಿ. ವೆಂಕಟಾಚಲ ಶಾಸ್ತ್ರಿ, ಪ್ರೊ || ಜಿ.ಎಸ್‌. ದೀಕ್ಷಿತ ಮೊದಲಾದ ಹಿರಿಯ ವಿದ್ವಾಂಸರಿಂದ ನಾನು ಅನೇಕ ವೇಳೆ ಸ್ಫೂರ್ತಿ ಮಾರ್ಗದರ್ಶನಗಳನ್ನು ಪಡೆದುಕೊಂಡಿದ್ದೇನೆ. ಈ ಮಹನೀಯರ ಉಪಕಾರವನ್ನು ಎಷ್ಟು ಸ್ಮರಿಸಿದರೂ ಕಡಿಮೆಯೇ.
ನಮ್ಮ ನಾಡಿನ ಹಲವು ವಿಶ್ವವಿದ್ಯಾಲಯಗಳು, ಕನ್ನಡ ವಿಭಾಗಗಳು, ಕನ್ನಡ ಸಾಹಿತ್ಯ ಪರಿಷತ್ತು, ಅಕಾಡಮಿ ಮೊದಲಾದವು ನನ್ನ ಸಂಪ್ರಬಂಧಗಳನ್ನು ಮಂಡಿಸಲು ಹಲವು ಬಾರಿ ಅವಕಾಶ ಮಾಡಿಕೊಟ್ಟಿವೆ. ವಿದ್ವತ್ಪತ್ರಿಕೆಗಳು ಅವುಗಳನ್ನು ಪ್ರಕಟಿಸಿ ಪ್ರೋತ್ಸಾಹಿಸಿವೆ.
ಈ ಸಂಪುಟ ಪ್ರಕಟಗೊಳ್ಳುವಲ್ಲಿ ಕೂಡ ಡಾ || ಎಂ. ಎಂ. ಕಲಬುರ್ಗಿಯವರು ತೀವ್ರ ಆಸಕ್ತಿವಹಿಸಿದ್ದಾರೆ. ಅಲ್ಲದೆ ಹಂಪಿ ಕನ್ನಡ ವಿಶ್ವವಿದ್ಯಾಲಯದ ಪ್ರಸಾರಾಂಗದ ನಿರ್ದೇಶಕರಾದ ಪ್ರೋ || ಎ. ವಿ. ನಾವಡ, ಕುಲಸಚಿವರಾದ ಪ್ರೊ. ಮಲ್ಲೇಪುರಂ ಜಿ. ವೆಂಕಟೇಶ ಅವರು ವಹಿಸಿದ ಮುತುವರ್ಜಿಯಿಂದಾಗಿ ಇಷ್ಟುಬೇಗ ಈ ಸಂಪುಟ ಹೊರಬರಲು ಸಾಧ್ಯವಾಗಿದೆ. ಇದಲ್ಲದೆ ಗದುಗಿನ ‘ತ್ವರಿತ ಮುದ್ರಣ’ದ ಸಂಸ್ಥಾಪಕರಾದ ಶ್ರೀ ಫ. ಶಿ. ಭಾಂಡಗೆ, ಸಂಚಾಲಕರಾದ ಕೆ. ಅಶೋಕ ಹಾಗೂ ಅವರ ಸಿಬ್ಬಂದಿಯವರು ವಿಶೇಷ ಶ್ರಮವಹಿಸಿ ಈ ಸಂಪುಟವನ್ನು ಅಚ್ಚಿಸಿದ್ದಾರೆ. ಶ್ರೀ ಕೆ. ಕೆ. ಮಕಾಳಿ ಅವರು ಅಂದವಾದ ರಕ್ಷಾಪುಟ ರಚಿಸಿ ಕೊಟ್ಟಿದ್ದಾರೆ.
ಈ ಎಲ್ಲ ಮಹನೀಯರಿಗೆ ನನ್ನ ಹೃತ್ಪೂರ್ವಕ ಕೃತಜ್ಞತೆಗಳು.
ಎಂ.ಬಿ. ನೇಗಿನಹಾಳ
ಬೆಳಗಾವಿ
ದಿನಾಂಕ: ೮-೨-೧೯೯೯
ನೇಗಿನಹಾಳ ಪ್ರಬಂಧಗಳು: ಚಿಕ್ಕೇರೂರು ಮತ್ತು ದೇವಿಹೊಸೂರ ಶಾಸನಗಳು
೧. ಹಿರೇಕೆರೂರ ತಾಲೂಕಿನ ಒಂದು ದೊಡ್ಡ ಊರು ಚಿಕ್ಕೇರೂರು. ಹಂಸ ಭಾವಿಯಿಂದ ಹಿರೇಕೆರೂರಿಗೆ ಹೋಗುವ ದಾರಿಯಲ್ಲಿದೆ. ಊರಲ್ಲಿ ಈಗಾಗಲೇ ಕಲ್ಯಾಣ ಚಾಲುಕ್ಯರ ಕಾಲದ ಹಲವು ಶಾಸನಗಳು ಪತ್ತೆಯಾಗಿದ್ದು ಊರ ಪಶ್ಚಿಮಕ್ಕಿರುವ ದೊಡ್ಡ ಕೆರೆಯ ಏರಿಯ ಮೇಲೆ ಹಲವಾರು ಪ್ರಾಚ್ಯಾವಶೇಷಗಳು ಹರಡಿಕೊಂಡಿವೆ. ವೀರಗಲ್ಲು ಮಾಸ್ತಿಕಲ್ಲುಗಳಲ್ಲದೆ ಊರಲ್ಲಿ ಒಟ್ಟು ಇಪ್ಪತ್ತೊಂದು ಶಾಸನಗಳಿರುವ ವರದಿಗಳಿವೆ. ಪ್ರಸ್ತುತ ಶಾಸನವಿರುವ ಕಲ್ಲನ್ನು ದೊಡ್ಡ ಕೆರೆಯ ಕಾಲುವೆಯಲ್ಲಿ ಚೆಲ್ಲಲಾಗಿದೆ.
ಕಲ್ಲಿನ ಮೇಲ್ಭಾಗದ ಎರಡೂ ಬದಿಗೆ, ಮೇಲಿಂಗ ಕೆಳಕ್ಕೆ ಸೀಳಿ ಹೋಗಿವೆ. ಇದರಿಂದ ಮೊದಲ ನಾಲ್ಕು ಸಾಲುಗಳ ಒಂದೆರಡು ಅಕ್ಷರಗಳು ಓದಲು ದೊರೆಯುತ್ತಿಲ್ಲ.
ಶಾಸನದ ಲಿಪಿ ಅವ್ಯವಸ್ಥಿತವಾಗಿದೆ. ಸಾಲುಗಳು ನೇರವಾಗಿ ಎಡದಿಂದ ಬಲಕ್ಕೆ ಮೇಲೇರುತ್ತ ಹೋಗಿವೆ. ಕೆಲವು ಅಕ್ಷರಗಳು ತುಂಬ ದೊಡ್ಡವಾಗಿದ್ದರೆ ಇನ್ನು ಕೆಲವು ಚಿಕ್ಕವು. ಉದಾ- ಒಂದನೆಯ ಸಾಲಿನ ರಾ.ಸ. ಎರಡನೆಯ ಸಾಲಿನ ಲ, ಮೂರನೆಯ ಸಾಲಿನ ಧಾ ಮೊದಲಾದವು. ಎರಡನೆಯ ಸಾಲಿನಲ್ಲಿರುವ ‘ಟ’ ನಾಲ್ಕು ಮತ್ತು ಏಳನೆಯ ಸಾಲಿನಲ್ಲಿರುವ ಶಕಟರೇಫಗಳು ಚಿಕ್ಕಗಾತ್ರದಲ್ಲಿವೆ. ಹಲವೆಡೆ ಚಕ್ಕೆ ಎದ್ದಿವೆ.
ಈ ಶಾಸನದ ಲಿಪಿಗೆ ತಲೆಕಟ್ಟು ಇಲ್ಲ. ಎರಡು ಕಡೆ ಬಳಕೆಯಾಗಿರುವ ಶಕಟ ರೇಫವು ಶುದ್ಧ ವರ್ತುಳಾಕಾರದಲ್ಲಿದ್ದು ಗಾಲಿಯ ಚಕ್ರದಂತೆ ಹೊಟ್ಟೆಯಲ್ಲಿ ಅಡ್ಡ ಮತ್ತು ಉದ್ದ ಗೆರೆ ಹೊಂದಿದೆ. ರಕರಾರದ ಗೆರೆ ಮೇಲ್ಕುಖವಾಗಿ ಏರಿ ತಲೆಗೆ ಸೇರಿರುವುದರಿಂದ ಮತ್ತು ಶಕಟರೇಫ ಹಳೆಯ ವಿಧಾನದಲ್ಲಿದೆ ಬರೆಯಲ್ಪಟ್ಟಿರುವುದರಿಂದ ಇದರ ಕಾಲ ಸು. ೬-೭ನೆಯ ಶತಮಾನವೆಂದು ಭಾವಿಸಬಹುದು.
ಹರಿಹರಾಸನ್ ಎಂಬುವನು ಆಳುತ್ತಿದ್ದಾಗ ಕೊಣತಿಯ ದೋಣಗೆರೆಗಾಗಿ ಆರುಮತ್ತರು ಭೂಮಿ ಬಿಟ್ಟುಕೊಟ್ಟ ವಿಷಯವನ್ನು ಶಾಸನ ದಾಖಲಿಸುತ್ತದೆ. ದಾನಿ ಏಮತಿ ನಾಯಕಿತಿ ಎಂಬವಳು ಪನ್ನಿರ್ಸಾಸಿರ್ವರು ಉಲ್ಲೇಖ ಬಂದಿದ್ದು ಅವರು ಪ್ರತಿ ಗ್ರಹಿಗಳಾಗಿರುವಂತೆ ತೋರುತ್ತದೆ. ಮೂರನೆಯ ಸಾಲಿನಲ್ಲಿ ಬಂದಿರುವ ಲಕ್ಷ್ಮೀ ಧಾಮರ್ ಎಂಬ ವ್ಯಕ್ತಿ ಹರಿಹರಾಸನ್‌ನ ಕೈಕೆಳಗಿನ ಸ್ಥಳೀಯ ಅಧಿಕಾರಿಯೆಂದು ಊಹಿಸಬಹುದು. ಯಾವುದೇ ರಾಜಮನೆತನ ಅಥವಾ ಕಾಲದ ಉಲ್ಲೇಖವಿಲ್ಲ.
೨. ಹಾವೇರಿಯ ಪಶ್ಚಿಮಕ್ಕೆ ಸು. ೨ ಕಿ.ಮೀ. ದೂರದಲ್ಲಿರುವ ದೇವಿ ಹೊಸೂರ ಗ್ರಾಮದ ಉತ್ತರ ಪಾರ್ಶ್ವದಲ್ಲಿ ಪ್ರಾಚೀನ ಮಾಳಚೀ ದೇವಿಯ ಗುಡಿಯಿದೆ. ಇಲ್ಲಿನ ಒಂದು ತುಂಡಿನಲ್ಲಿ ಪ್ರಸ್ತುತ ಶಾಸನವಿದೆ. ಇದೊಂದು ವೀರಗಲ್ಲಾಗಿರುವಂತೆ ತೋರುತ್ತದೆ. ಶಾಸನದ ಬಹುಭಾಗ ನಷ್ಟವಾಗಿದೆ.
೮ನೆಯ ಶತಮಾನದ ಲಿಪಿಯಲ್ಲಿರುವ ಇದರಲ್ಲಿ ಜಗತ್ತುಂಗನ ಹೆಸರಿದೆ. ಈ ಜಗತ್ತುಂಗ ಇಮ್ಮಡಿಗೋವಿಂದನೋ ಮುಮ್ಮಡಿ ಗೋವಿಂದನೋ ಹೇಳುವುದು ಕಷ್ಟ. ಅಕ್ಷರಗಳ ಗಾತ್ರ ತುಂಬ ದೊಡ್ಡದು. ಇಮ್ಮಡಿ ಗೋವಿಂದನ ಕಾಲಾವಧಿಯದಾಗಿರಲೂಬಹುದು. ಚಕ್ರವರ್ತಿಯ ಹೆಸರು ಮತ್ತು ಬನವಾಸಿಯ ಉಲ್ಲೇಖಗಳು ಸ್ಪಷ್ಟವಾಗಿವೆ.
ಶಾಸನ ಪಾಠಗಳು[1]
ಚಿಕ್ಕೇರೂರು (ಊರಕಾಲುವೆಯಲ್ಲಿ) ಸು. ೬-೭ನೆಯ ಶತಮಾನ
೧. ಶ್ರೀಮನ್ ಹರಿಹರಾಸನ್ x x x x
೨. x ಸೂದೋಲಟರಾ ಆಳೆ ಎರೆ x x
೩. [ಣನಾರಾ] ಲಕ್ಷ್ಮೀಧಾಮರ್ ಅನಾ [ಟ] x x
೪. x x ತಿಮರಾ ಕೊಣತಿ ದೋಣಗೆೠಎ [ಗಿತ್ತೋ] x
೫. ಪಡೆದೊಂ ಏಮತಿ ಲಾ (ನಾ೦ ಯಕಿತಿ [ಗ್ರಾ]
೬. ಪನ್ನಿಚ್ಛಾಸಿರ್ಬ್ಬರು[೦] ಪೊನ್ನು x x
೭. ಕೊಟೋನ್ ಕೆಇ (ಯಿ) ಅಱುಮತ್ತಲ್
೮. ಮಣ್ಣ[ಯಿ] ದ್ಮಾಡಿದಾನ್
ದೇವಿಹೊಸೂರ (ಹಾವೇರಿ ತಾ.)
(ಪ್ರಾಚೀನ ಮಾಳಚೀದೇವಿ ಗುಡಿಯ ಆವರಣ) ರಾ.ಕೂ. ಗೋವಿಂದ || ? ಸು. ೮ನೆಯ ಶ.
೧. ಶ್ರೀಜಗ . . . . . . . . . .
೨. [ಕ] ಮಹಾರಾ[ಜಾ] . . . . . . . .
೩. x ಟರರಾ ಪ್ರಿಥ್ವೀ . . . . . . . . .
೪. ವರ್ ಬನವಾಸಿ . . . . . . . . . . . .
೫. ಲ್ಲ [ದೂ] ರ [ಣಿ] . . . . . . . . .
 
[1]ಹೋಲಿಸಿರಿ: ಡಾ. ರು. ಮ. ಷಡಕ್ಷರಯ್ಯ ಅವರು ಇತಿಹಾಸ ದರ್ಶನ-ಸಂಪುಟ-೯ ಪುಟ-೮೦ ರಲ್ಲಿ ಕೊಟ್ಟಿರುವ ಪಾಠ.
ನೇಗಿನಹಾಳ ಪ್ರಬಂಧಗಳು: ಸೇನವಾರರು ಮತ್ತು ಅವರ ಶಾಸನಗಳು
ಸೇನವಾರರು ಪ್ರಾಚೀನ ಕರ್ನಾಟಕದ ರಾಜ ಮನೆತನಗಳಲ್ಲಿ ಪ್ರಮುಖರಾದವರು. ಆದರೆ ಇವರನ್ನು ಕುರಿತು ಈವರೆಗೆ ಹೆಚ್ಚಿನ ಅಧ್ಯಯನಗಳು ನಡೆದಿಲ್ಲ. ಕ್ರಿ.ಶ. ಸು.೭ನೆಯ ಶತಮಾನದಿಂದ ಕಂಡುಬರುವ ಇವರು*ಚಿಕ್ಕಮಗಳೂರು, ಚಿತ್ರದುರ್ಗ, ಶಿವಮೊಗ್ಗೆ ಮತ್ತು ಧಾರವಾಡ ಜಿಲ್ಲೆಯ ಹಲವು ಪ್ರದೇಶಗಳಲ್ಲಿ ದೊರೆತಿರುವ ಕೆಲವು ಶಾಸನಗಳಲ್ಲಿ ಇವರನ್ನು ಕುರಿತು ಉಲ್ಲೇಖಗಳಿವೆ.
ಸೇನವ, ಸೇನವಾರ, ಸೇಣವಾರ, ಸೇನಾವರ, ಸೇನವಲ್ಲ ಮುಂತಾದ ರೂಪಗಳಲ್ಲಿ ಕಾಣುವ ಇವರ ಮನೆತನ ಹೆಚ್ಚಾಗಿ ಸಾಮಂತರ ಅಂತಸ್ತಿನದಾಗಿದ್ದುದು ಈವರೆಗೆ ಪ್ರಕಟಿತ ಶಾಸನಗಳಿಂದ ವ್ಯಕ್ತವಾಗುತ್ತದೆ. ಆದರೆ ಕ್ರಿ.ಶ. ೮ನೆಯ ಶತಮಾನದಲ್ಲಿ ಮಾತ್ರ ಇವರು ಮಹಾಮಂಡಲೇಶ್ವರರಾಗಿ ಪ್ರಕಟಗೊಳ್ಳುತ್ತಾರೆ. ಪಶ್ಚಿಮಘಟ್ಟ ಮತ್ತು ಪೂರ್ವದ ಕೆಲವು ಪ್ರದೇಶಗಳಲ್ಲಿ ಕಂಡುಬರುವ ಇವರು ಸೇಂದ್ರಕ-ಸಾಂತರರಂತೆ ಆಳುಪರು ಬಾದಾಮಿ ಚಾಲುಕ್ಯರು, ರಾಷ್ಟ್ರಕೂಟರು ಹಾಗೂ ಕಲ್ಯಾಣಿ ಚಾಳುಕ್ಯರ ಅಧೀನರಾಗಿ ಆಳುತ್ತಿದ್ದುದು ಶಾಸನಗಳಲ್ಲಿ ನಿರ್ದಿಷ್ಟವಾಗಿದೆ.
ಬಿ.ಎಲ್. ರೈಸರು ಇವರನ್ನು ಉಲ್ಲೇಖಿಸುವ ಕೆಲವು ಶಾಸನಗಳನ್ನು ಆಧಾರವಾಗಿಟ್ಟುಕೊಂಡು ಕೆಲವು ಸಂಗತಿಗಳನ್ನು ಕಲೆ ಹಾಕಿದ್ದಾರೆ.
[1]ಉದಾಹರಣೆಗೆ ಮುಂದಿನ ಉಲ್ಲೇಖಗಳನ್ನು ಇಲ್ಲಿ ಗಮನಿಸಬಹುದು.
೧. ಕೊಪ್ಪ-೩೭ನೆಯ ಶಾಸನ ಸು. ಕ್ರಿ.ಶ. ೬೯೦ ಇದರಲ್ಲಿ ಇವರ ಮನೆತನದ ಉಲ್ಲೇಖ ಮಾತ್ರವಿದ್ದು ಆಳುಪರು ಇವರ ಅಧೀನರಾಜರಾಗಿದ್ದಾರೆ. ಆಳುಪ ಚಿತ್ರವಾಹನನ ಹೆಸರು ಇದರಲ್ಲಿದೆ.
೨. ಶಿಕಾರಿಪುರ-೨೭೮ ಕ್ರಿ.ಶ. ಸು. ೭೦೦ ಇದರಲ್ಲಿಯೂ ಇವರ ವಂಶನಾಮ ನಿರ್ದೇಶನವಿದ್ದು ಸೇನಾವರ ದೊರೆ ಭೂವರಕ್ಕೆ ಅರ್ಕೇಸರಿ ಎಂಬುವನು ಮುಗುಂದ ನಾಡನ್ನಾಳುತ್ತಿದ್ದನು. ಬಾ ಚಾ. ಚಕ್ರವರ್ತಿ ವಿನಯಾದಿತ್ಯನು ಇವರ ಅಧೀನರಾಜನಾಗಿದ್ದ.
೩. ಸೊರಬ-೩೮೧ ಕ್ರಿ.ಶ.ಸು. ೧೦೧೦ ರಲ್ಲಿ ಅಯ್ದನೆಯ ವಿಕ್ರಮಾದಿತ್ಯನ ಅಧೀನನಾಗಿ ಸೇನವಾರ ದೊರೆಯೊಬ್ಬ ಬನವಾಸಿಯಲ್ಲಿದ್ದ.
೪. ಚಿ.ಮ ೬೧,೬೨,೯೪ ಮತ್ತು ೯೫ ರಲ್ಲಿ ಇವರ ಉಲ್ಲೇಖಗಳಿವೆ. ಜೀವಿತವಾರ, ಜೀಮೂತವಾಹನ ಮಾರ ಅಥವಾ ಮಾರಸಿಹಂ ಎಂಬ ಇವರ ಹೆಸರುಗಳು ಕಂಡು ಬರುತ್ತವೆ.
೫. ಡಾವಣಗೆರೆ-೮೪ ಮತ್ತು ೯೦ ರಲ್ಲಿ ಇವರ ಕೆಲವು ಹೆಸರುಗಳು ಕಂಡು ಬರುತ್ತವೆ. ಆದಿತ್ಯ, ಸೂರ್ಯ ಎಂಬವರು ೬ನೆಯ ವಿಕ್ರಮಾದಿತ್ಯನ ಅಧಿಕಾರಿಗಳಾಗಿದ್ದುದು ಕಂಡುಬರುತ್ತದೆ.
೬. ಈ ಮೇಲಿನ ಉಲ್ಲೇಖಗಳಲ್ಲದೆ ರೈಸರ ಕಣ್ಣು ತಪ್ಪಿ ಉಳಿದು ಹೋಗಿರುವ ಶಿಕಾರಿಪುರ-೧೫೫ ನೆಯ ಶಾಸನವನ್ನೂ ಇಲ್ಲಿ ನಮೂದಿಸಬೇಕು. ಇದರ ಕಾಲ ಕೂಡ ಕ್ರಿ.ಶ. ಸು. ೮ನೆಯ ಶತಮಾನವಾಗಿದ್ದು “…..ಹನ” ಎಂಬ ಹೆಸರು ತ್ರುಟಿತವಾದ ರಾಜನೊಬ್ಬ ಜೆದುಗೂರ ಎಪ್ಪತ್ತು ನಾಡನ್ನು ಆಳುತ್ತಿದ್ದಾಗ ಅವನ ಅಧೀನದಲ್ಲಿ? ಒಬ್ಬ “ಸೇನಾವೆರಸರ್” ಅಧಿಕಾರಿಯಾಗಿದ್ದನೆಂದು ಇದು ತಿಳಿಸುತ್ತದೆ. ಪ್ರಸ್ತುತ ಶಾಸನ ತುಂಬ ತ್ರುಟಿತವಾಗಿದೆ……ಹನ ಎಂಬ ತ್ರುಟಿತ ಹೆಸರು ಬಹುಶಃ ಚಿತ್ರವಾಹನ (ಅಥವಾ ಕ್ಷೇತ್ರವಾಹನ) ನದಾಗಿರಬಹುದು.
ಇದೀಗ ಇವರನ್ನು ಉಲ್ಲೇಖಿಸುವ ಹಲವಾರು ಹೊಸ ಗೋಸಾಸ ಶಾಸನಗಳು ನಾಗರಖಂಡ ಪ್ರದೇಶ (ಈಗಿನ ಸೊರಬ. ಹಿರೇಕೆರೂರ, ಶಿಕಾರಿಪುರ, ಹಾನಗಲ್ ಮತ್ತು ಬ್ಯಾಡಗಿ ತಾಲೂಕುಗಳ ಕೆಲವು ಊರುಗಳು) ದಲ್ಲಿ ಕಂಡುಬಂದಿವೆ.
ಇಲ್ಲಿ ಗೋಸಾಸಗಳ ಬಗ್ಗೆ ಒಂದು ಮಾತು ಹೇಳಿದರೆ ತಪ್ಪಾಗಲಿಕ್ಕಿಲ್ಲ. ಇದುವರೆಗೆ ಸಿಕ್ಕ ಗೋಸಾಸಗಳನ್ನು ಡಾ || ಎಂ. ಎಂ. ಕಲಬುರ್ಗಿಯವರು ತಮ್ಮದೊಂದು ಲೇಖನದಲ್ಲಿ ಪಟ್ಟಿ ಮಾಡಿದ್ದಾರೆ. (ಮಾರ್ಗ ಸಂಪುಟ-೨) ಆದರೆ ಈ ಸೇನವಾರರ ಅವಧಿಯಲ್ಲಿ ಅವು ಅತ್ಯಧಿಕ ಸಂಖ್ಯೆಯಲ್ಲಿ ದೊರೆತಿರುವುದು ಗಮನಿಸತಕ್ಕ ಸಂಗತಿಯಾಗಿದೆ. ನಾಗರಖಂಡ ಪ್ರದೇಶದಲ್ಲಿಯೇ ಒಟ್ಟು ಸು. ೯೦ ಗೋಸಾಸಗಳಿದ್ದು ಅವುಗಳಲ್ಲಿ ಸು. ೧೭ ಗೋಸಾಸಗಳು ಲಿಪಿಸಹಿತವಾಗಿವೆ. ಈ ಪಟ್ಟಿ ಮುಂದಿನಂತಿದೆ:
	 
	 
	ಅಲಿಖಿತ
	ಲಿಖಿತ
	ಒಟ್ಟು

	೧.
	ಮತ್ತೀಹಳ್ಳಿ
	–
	೧
	೧

	೨.
	ಬೆಟ್ಟಗೆರೂರು
	–
	೧
	೧

	೩.
	ಕಿರವಾಡಿ
	–
	೧
	೧

	೪.
	ತಿಳವಳ್ಳಿ
	–
	೨
	೨

	೫.
	ಸಾತೇನಹಳ್ಳಿ
	೩
	–
	೩

	೬.
	ಚಿಕ್ಕೊಣತಿ
	೩
	–
	೩

	೭.
	ಅಗ್ರಹಾರ ಮುತ್ತಳ್ಳಿ
	೨೩
	೭
	೩೦

	೮.
	ಕರ್ನೆಲ್ಲಿ
	೧೯
	–
	೧೯

	೯.
	ಮಲ್ಲೇನಹಳ್ಳಿ
	೭
	೫
	೧೨

	೧೦.
	ಬಾರಂಗಿ
	೧೪
	೧?
	೧೫

	೧೧.
	ಅಬ್ಬಲೂರು
	–
	೧
	೧

	೧೨.
	ಬಂದಳಿಕೆ
	೧
	೧
	೨

	 
	 
	 
	ಒಟ್ಟು
	೯೦


ಉತ್ತರ ಕನ್ನಡ ಜಿಲ್ಲೆಯ ಎಸಳಿ ಮತ್ತು ಹುಸ್ನಿಗಳಲ್ಲಿ ೧೫ರಂತೆ ಗೋಸಾಸಗಳ ಸಮೂಹ ಕಂಡುಬಂದುದು ಅತೀ ಹೆಚ್ಚಿನ ಸಂಖ್ಯೆಯ ಗೋಸಾಸಗಲ್ಲುಗಳ ಸಮುದಾಯವೆನಿಸಿತ್ತು. ಆದರೆ ಅಗ್ರಹಾರ ಮುತ್ತಳ್ಳಿ ಮತ್ತು ಕರ್ನೆಲ್ಲಿಗಳ ಸಮುದಾಯ ಅವನ್ನು ಮೀರಿರುವುದು ಈಗ ಸ್ಪಷ್ಟ. ಎಂದರೆ ಸೇನವಾರರ ಆಡಳಿತದಲ್ಲಿ ಗೋಸಾಸಗಳನ್ನು ನಿಲ್ಲಿಸುವುದು ಸಾಂಸ್ಕೃತಿಕವಾದ ಒಂದು ವಿಶೇಷ ಸಂಪ್ರದಾಯವಾಗಿ ರೂಢಿಗೊಂಡಂತೆ ತೋರಿಬರುತ್ತದೆ.
ಈಗಾಗಲೇ ನೋಡಿರುವಂತೆ ಇವರ ಬಗ್ಗೆ ಕಂಡು ಬರುವ ಮೊದಲ ಉಲ್ಲೇಖ ಕೊಪ್ಪ-೩೭ರ ಕ್ರಿ.ಶ. ಸು. ೬೯೦ರ ಶಾಸನದಲ್ಲಿ. ಇಲ್ಲಿ ಇವರ ವಂಶನಾಮ ಮಾತ್ರವಿದ್ದು ಅಧಿರಾಜನಾಗಿ ಆಳುಪ ಚಿತ್ರವಾಹನನ ಹೆಸರು ಗೋಚರಿಸಿದೆ. ತರುವಾಯದ ಹಾರೋಮುಚಡಿ (ಶಿಕಾರಿಪುರ ತಾ || ಶಾಸನದಲ್ಲಿ ಈ ಮನೆತನದ ಭೂವರಕ್ಕೆ ಅರ್ಕೇಸರಿ (<ಅರಿಕೇಸರಿ?) ಎಂಬವನು ಮುಗುಂದನಾಡನ್ನಾಳುತ್ತಿದ್ದುದಾಗಿ ಹೇಳಿದೆ.
ಚಿಕ್ಕನಂದೀಹಳ್ಳಿ (ಬ್ಯಾಡಗಿ ತಾ || ) ಯಲ್ಲಿ ದೊರೆತಿರುವ ಒಂದು ಶಾಸನದಲ್ಲಿ ಬಾದಾಮಿ ಚಾಲುಕ್ಯ ದೊರೆ ಕೊಕ್ಕುಲಿ ಎಂಬ ಅಧಿರಾಜನ ಕೈಕೆಳಗೆ ಸೇನವಾರ ಮನೆತನದ ದೋಸಿಯರ ಎಂಬ ಅರಸನು ಮುಗಂದನಾಡನ್ನಾಳುತ್ತಿದ್ದನೆಂದು ತಿಳಿದು ಬರುತ್ತದೆ.[2] ಎಂದರೆ ದೋಸಿ ಅಥವಾ ದೋಸಿಯರ ಎಂಬ ದೊರೆ ಸೇನವಾರ ಮನೆತನದವನೆಂಬ ಅಂಶ ಈ ಶಾಸನದಲ್ಲಿ ನಿರ್ದಿಷ್ಟವಾಗಿದೆ. ಇದಲ್ಲದೆ ಹಾವೇರಿ ತಾಲ್ಲೂಕಿನ ದಿಡಗೂರ ಗ್ರಾಮದ ಒಂದು ಶಾಸನದಲ್ಲಿ.[3] ಕತ್ತಿಯರನು ಪೃಥ್ವಿಯನ್ನಾಳುತ್ತಿದ್ದಾಗ ಬನವಾಸಿ-೧೨೦೦೦ ಪ್ರಾಂತವನ್ನು ಮಂಡಲೇಶ್ವರನಾಗಿ ಆಳುತ್ತಿದ್ದಾಗ ದೋಸಿ ಎಂಬವನು ಮುಗುಂದದ ಮಹಾಜನರಿಗೆ ದತ್ತಿಗಳನ್ನು ಬಿಟ್ಟ ವಿಷಯ ಉಲ್ಲೇಖಗೊಂಡಿದೆ. ಇಲ್ಲಿ ಕತ್ತಿಯರನೆಂದರೆ ಬಾ. ಚಾ. ಇಮ್ಮಡಿ ಕೀರ್ತಿವರ್ಮನೆಂದೂ ದೋಸಿ, ದೋಸಿಯರನೆಂದರೆ ಆತನ ಕೈಕೆಳಗೆ ಮಂಡಲೇಶ್ವರನಾಗಿದ್ದ ಸೇನವಾರ ದೊರೆಯೆಂದೂ ನಿಶ್ಚಿತವಾಗಿ ಹೇಳಬಹುದು. ಅದೇ ರೀತಿ ಚಿಕ್ಕನಂದಿಹಳ್ಳಿ ಶಾಸನದ ಕೊಕ್ಕುಲಿ ಎಂದರೆ ಬಾದಾಮಿ ಚಾಲುಕ್ಯ ಚಕ್ರವರ್ತಿ ಇಮ್ಮಡಿ ವಿಕ್ರಮಾದಿತ್ಯನೆಂದು ತಿಳಿಯಬಹುದು. ಇಮ್ಮಡಿ ವಿಕ್ರಮಾದಿತ್ಯನ ಕಾಲದಲ್ಲಿ ಈ ದೋಸಿಯರ ಮುಗುಂದ ನಾಡಿನ ನಾಡಾಧಿಕಾರಿಯಾಗಿದ್ದು ಅವನ ಮಗ ಇಮ್ಮಡಿ ಕೀರ್ತಿವರ್ಮನ ಕಾಲದಲ್ಲಿ ಬನವಾಸಿ-೧೨೦೦೦ ಪ್ರಾಂತದ ಮಹಾಮಂಡಲೇಶ್ವರನಾಗಿ ಉನ್ನತಿ ಹೊಂದಿದ. ಆದರೆ ದುರ್ದೈವವಶಾತ್ ಈತ ಚಾಲುಕ್ಯರಿಗೂ ರಾಷ್ಟ್ರ ಕೂಟರಿಗೂ ನಡೆದ ಘೋರ ಯುದ್ಧದಲ್ಲಿ ಪ್ರಾಣ ಕಳೆದುಕೊಂಡ. ಪ್ರಸ್ತುತ ವಿಷಯವನ್ನು ಬ್ಯಾಡಗಿ ತಾಲೂಕು, ಸಿಡೇನೂರ ಶಾಸನ ಸ್ಪಷ್ಟವಾಗಿ ಹೇಳಿದೆ.[4] ಪ್ರಸ್ತುತ ಶಾಸನದಲ್ಲಿ ದೋಸಿ ಮತ್ತು ಪೊಗಿಲ್ಲಿ ಎಂಬ ಇಬ್ಬರ ಹೆಸರುಗಳು ಬಂದಿರುವುದರಿಂದ ಇಲ್ಲಿನ ಪೊಗಿಲ್ಲಿ ಎಂದರೆ ಸೇಂದ್ರಕ ದೊರೆ ಶ್ರೀ ಪೊಗಿಲ್ಲಿಯೇ ಆಗಿರಬೇಕು. ಅದೇ ರೀತಿ ಭೂವರಕ್ಕೆ ಮತ್ತು ದೋಸಿಯರರು ಮೂಲತಃ ಮುಗುಂದ ನಾಡಿನ ಅಧಿಕಾರಿಗಳಾಗಿದ್ದು ಇಬ್ಬರ ನಡುವಿನ ಕಾಲಾವಧಿ ತೀರ ಕಡಿಮೆ ಇರುವುದರಿಂದ ಇವರೀರ್ವರೂ ತಂದೆ ಮಕ್ಕಳಾಗಿರುವ ಸಾಧ್ಯತೆ ತುಂಬ ಹೆಚ್ಚಾಗಿದೆ.
ದಿಡಗೂರ ಶಾಸನ ದೋಸಿಯರನು ಕೀರ್ತಿವರ್ಮನ ಅಧೀನನಾಗಿ ಬನವಾಸಿ ನಾಡನ್ನು ಆಳುತ್ತಿದ್ದ ವಿಷಯ ತಿಳಿಸುವಂತೆ ವಕ್ಕಲೇರಿ ತಾಮ್ರಪಟ ಕೂಟ ಈತನನ್ನು ಬನವಾಸಿ ಮಂಡಲೇಶ್ವರನೆಂದು ಗುರುತಿಸುತ್ತದೆ. ಪ್ರಸ್ತುತ ಶಾಸನದ ಕಾಲ ಕ್ರಿ.ಶ. ೭೫೮. ಇದರಲ್ಲಿ ದೋಸಿಯರನು ಚಕ್ರವರ್ತಿಯ ಅನುಜ್ಞೆ ಪಡೆದು ಸುಳ್ಳಿಯೂರು (ತಾಮರಮುಗೆ; ಪಾನುಂಗಲ್ ಮತ್ತು ಕಿಱುವಳ್ಳಿಗಳ ಮಧ್ಯದಲ್ಲಿದ್ದ) ನೆಂಗಿಯೂರು ಹಾಗೂ ನಂದಿವಳ್ಳಿ ಗ್ರಾಮಗಳನ್ನು ಕೆಲವು ಬ್ರಾಹ್ಮಣರಿಗೆ ದತ್ತಿಯಾಗಿ ಬಿಟ್ಟನೆಂದಿದೆ.[5] ಇದೀಗ ದೊರೆತ ಮಲ್ಲೇನಹಳ್ಳಿಯ ಶಿವಾಲಿಹಕ್ಕಲಿನಲ್ಲಿ ದೊರೆತ ಒಂದು ಶಾಸನದಲ್ಲಿಯೂ ಈತನ ಹೆಸರು ಬಂದಿದೆ.[6] ಕೀರ್ತಿವರ್ಮನು ಪೃಥ್ವೀರಾಜ್ಯಗೆಯ್ಯುವಲ್ಲಿ ದೋಸಿಯರನು ಬನವಾಸಿ ಪನ್ನಿರ್ಚ್ಛಾಸಿರವನ್ನು ಆಳುತ್ತಿದ್ದುದಾಗಿ ಈ ಶಾಸನ ಸ್ಪಷ್ಟಪಡಿಸುತ್ತದೆ.
ಇವನ ತರುವಾಯ ಬಾದಾಮಿ ಚಾಳುಕ್ಯರಿಗೆ ವಿರೋಧಿಯಾಗಿ ರಾಷ್ಟ್ರಕೂಟಪರ, ಅವರ ಅಧೀನನಾಗಿ ಬನವಾಸಿ ಪ್ರಾಂತವನ್ನು ಆಳುತ್ತಿದ್ದ ಮಾರಕ್ಕೆ ಅರಸನೆಂಬುವನ ಹೆಸರು ಈಗ ದೊರೆತಿರುವ ಹೊಸ ಶಾಸನಗಳಲ್ಲಿ ಉಕ್ತವಾಗಿದೆ: ಶಿವಾಲಿಹಕ್ಕಲಿನ ಒಂದು ಶಾಸನ ಮುಂದಿನಂತಿದೆ:
ಸ್ವಸ್ತ್ಯಕಾಲ ವರ್ಷ ಶ್ರೀ ಪೃಥುವೀ ವಲ್ಲಭ ಮಹಾರಾಜಾಧಿ ರಾಜ ಪ
ರಮೇಶ್ವರ ಭಟರರಾ ಪೃಥುವಿಯಾನ್ನೇಕಚ್ಛತ್ರಚಾಯೆಯಿನ್ ಪರಿಪಾ
ಲಿಸೆ ಅಕಾಲ ವರ್ಷ ಶ್ರೀ ಪೃಥುವೀ ವಲ್ಲಭ ಸೇನಾವರ ಮಾರಕ್ಕೆ ಅರಸರ್ಬನ
ವಾಸಿ ಪನ್ನಿಚ್ಛಾಸಿರಮಾನಾಳೆ ಆlದಿತ್ಯ ಸೇನ ಪಣ್ಡಿತರ್ ಧರ್ಮ್ಮರಾಜ್ಯ [೦] ಆಳೆ
………..ಲಿಗರಾ ಬಿಟ್ಟಿಯಂ ಪೂನ್ದನ್ದುದಾ ಕೊಟ್ಟು ……ದ…….ಣ್ಡೆ……… ಪೃಥವೀ…….
ಮಾರಕ್ಕೆ ಅರಸ ಸೇನವಾರ ಮನೆತನದವನೆಂಬ ಅಂಶವನ್ನು ಇದು ಸಮರ್ಥಿಸುತ್ತದೆಯಲ್ಲದೆ ಈತ ಒಂದನೆಯ ಕೃಷ್ಣನ ಒಬ್ಬ ಪ್ರಸಿದ್ಧ ಹಾಗೂ ಪ್ರಬಲ ಮಂಡಲೇಶ್ವರನಾಗಿದ್ದನೆಂಬುದು ಬೆಳಕಿಗೆ ಬರುತ್ತದೆ. ಒಂದನೆಯ ಕೃಷ್ಣನಿಗೆ ಅಕಾಲವರ್ಷ ಪೃಥುವೀವಲ್ಲಭ ಎಂದಿರುವಂತೆಯೇ ಮಾರಕ್ಕೆ ಅರಸನನ್ನು ಅಕಾಲ ವರ್ಷ ಪೃಥುವೀ ವಲ್ಲಭ ಎಂದಿರುವುದು ತುಂಬ ಗಮನಾರ್ಹ ಅಂಶ. ಬಾದಾಮಿ ಚಾಲುಕ್ಯರ ಅಧಿಕಾರವನ್ನು ಕಿತ್ತೊಗೆಯುವಲ್ಲಿ ರಾಷ್ಟ್ರಕೂಟ ಒಂದನೆಯ ಕೃಷ್ಣನಿಗೆ ಮಾರಕ್ಕೆಯರಸ ಅಪಾರ ಸಹಾಯ ಸಲ್ಲಿಸಿರುವುದು ಇದರಿಂದ ಸಿದ್ಧವಾಗುತ್ತದೆ. ಸೇನವಾರ ಮನೆತನದವನೇ ಆದ ದೋಸಿಯರ ಮತ್ತು ಸೇಂದ್ರ ಪೊಗಿಲ್ಲಿಗಳನ್ನು ಬಗ್ಗು ಬಡಿದು ಈ ಭಾಗದಲ್ಲಿ ರಾಷ್ಟ್ರಕೂಟರು ತಮ್ಮ ಆಧಿಪತ್ಯ ಸ್ಥಾಪಿಸುವಲ್ಲಿ ಈತನ ಪಾತ್ರ ತುಂಬ ಮಹತ್ವದ್ದಾಗಿರಬೇಕು.
ಈಗ ಮಾರಕ್ಕೆ ಅರಸನ ವಂಶ ನಿರ್ದಿಷ್ಟಗೊಂಡದ್ದರಿಂದ ಸೇನವಾರ ಮನೆ ತನಕ್ಕೆ ಸಂಬಂಧ ಪಡುವ ಶಾಸನಗಳ ಸಂಖ್ಯೆ ಹೆಚ್ಚುತ್ತಲಿದೆ. ನೇರವಾಗಿ ಅವನ ಹೆಸರನ್ನು ಹೇಳುವ ಶಾಸನಗಳು ಮುಂದಿನಂತಿವೆ:
	೧.
	ಮುತ್ತಳ್ಳಿ
	(ಸತ್ಯಶುದ್ಧ ಕಾಯಕ, ೩-೩, ೪, ನಂ. ೧೦)
	ಅಧಿರಾಜ ರಾ.ಕೂ. ೧ನೆಯ ಕೃಷ್ಣ

	೨.
	ಮಲ್ಲೇನಹಳ್ಲಿ
	(ಅದೇ., ನಂ.೨)
	–

	೩.
	“
	( ” ನಂ. ೩)
	–

	೪.
	ಮುತ್ತಳ್ಳಿ
	( ” ನಂ. ೬)
	 

	೫.
	“
	( ” ನಂ. ೭)
	–

	೬.
	“
	( ” ನಂ. ೮)
	ರಾ.ಕೂ. ಧ್ರುವ

	೭.
	“
	( ” ನಂ. ೯)
	ರಾ.ಕೂ. ಧ್ರುವ

	೮
	ಬೆಟ್ಟಗೆರೂರ
	(ಅದೇ., ನಂ. ೧೧)
	–

	೯.
	ನೂಲಗೇರಿ
	(KRI, Pro. Report, 1953-57 ನಂ.೫)
	ರಾ.ಕೂ. ೨ನೆಯ ಗೋವಿಂದ

	೧೦.
	“
	(ಅದೇ., ನಂ.೧೧)
	ರಾ.ಕೂ. ೧ನೆಯ ಕೃಷ್ಣ

	೧೧.
	ಸಿಡೇನೂರ
	(SII, XX, No.10)
 
	” ಧ್ರುವ

	೧೨.
	ನರೇಗಲ್
	(E.I. VI, p. 162)
	” ಧ್ರುವ

	೧೩.
	ಹೊಂಬಳಿ
	(EI, XXXIII, p.257)
	(ಕೇವಲ ಮಾರಕ್ಕೆಯರಸನ ಉಲ್ಲೇಖ ಮಾತ್ರವಿದೆ.)


ಇವಲ್ಲದೆ “ಶ್ರೀ ಮಾಕ್ಕೆ ಅ…… ನಾಡಾಳೆ” ಎಂದು ಹೇಳುವ ರಾಣೆಬೆನ್ನೂರ ತಾ. ಹೂಲಿಹಳ್ಳಿ ಶಾಸನೋಕ್ತ ಅಧಿಕಾರಿ ಮಾರಕ್ಕೆ ಅರಸನೇ ಆಗಿರುವ ಸಾಧ್ಯತೆಯಿದೆ.[7]
ಹೀಗೆ ವಕ್ಕಲೇರಿ ತಾಮ್ರಶಾಸನ, ದಿಡಗೂರು, ಚಿಕ್ಕನಂದೀಹಳ್ಳಿ, ಮಲ್ಲೇನಹಳ್ಳಿ ಮತ್ತು ಸಿಡೇನೂರುಗಳ ಶಿಲಾಶಾಸನಗಳು ಸೇನವಾರ ದೋಸಿಯರನ ಹೆಸರನ್ನು ನೇರವಾಗಿ ಹೇಳುವ ೫ ದಾಖಲೆಗಳು ದೊರೆತಂತಾಗುತ್ತದೆ. ಅದೇ ರೀತಿ ಮಾರಕ್ಕೆ ಅರಸನ ನೇರ ಹೆಸರು ಹೇಳುವ ಶಾಸನಗಳ ಸಂಖ್ಯೆ ೧೩-೧೪ ಆಗುತ್ತದೆ. ಎಂದರೆ ಹೆಸರು ಅಸ್ಪಷ್ಟವಾಗಿರುವ ಆದರೆ ೭-೮ನೆಯ ಶತಮಾನದ ಕಾಲಾವಧಿಗೆ ಸೇರುವ ಸೇನವಾರ ಮನೆತನದ ಶಾಸನಗಳ ಸಂಖ್ಯೆ ಮುಂಚೆ ತಿಳಿದಿದ್ದದಕ್ಕಿಂತ ಸು. ೨೫ ರಷ್ಟಾದರೂ ಹೆಚ್ಚಾಗುತ್ತಲಿದೆ.
ದೋಸಿಯರ ಮತ್ತು ಮಾರಕ್ಕೆ ಅರಸರು ಒಂದೇ ವಶದವರಾಗಿದ್ದು ಒಂದೇ ಪ್ರದೇಶಕ್ಕೆ ಸೇರಿದ್ದರೂ ಪರಸ್ಪರ ವಿರೋಧೀ ರಾಜಕೀಯ ಶಕ್ತಿಗಳ ಅಧೀನರಾಗಿದ್ದು ಒಬ್ಬರ ವಿನಾಶಕ್ಕೆ ಮತ್ತೊಬ್ಬರು ಕಾರಣರಾದುದು ಚರಿತ್ರೆಯ ವಿಪರ್ಯಾಸವಷ್ಟೆ. ಅಷ್ಟೇ ಅಲ್ಲದೆ ಸ್ವತಃ ಮಾರಕ್ಕೆಯರಸ ರಾ. ಕೂ. ಒಂದನೆಯ ಕೃಷ್ಣ, ಅವನ ಮಗ ಇಮ್ಮಡಿ ಗೋವಿಂದ ಮತ್ತು ಗೋವಿಂದನ ತಮ್ಮ ಧ್ರುವ- ಈ ಮೂವರ ಅಧೀನನಾಗಿ ಬನವಾಸಿ ಮಂಡಲದ ಅಧಿಕಾರ ಹೊಂದಿದ್ದರೂ ನಡುವೆ ಕೆಲಕಾಲ ಇಮ್ಮಡಿ ಗೋವಿಂದನ ಅವಧಿಯಲ್ಲಿನ ಮುತ್ತಳ್ಳಿಯ ಎರಡು ಶಾಸನಗಳಲ್ಲಿ[8] ಇವನ ಹೆಸರಿಲ್ಲ. ಬದಲು ಎಱೆಯ ರಸ ಎಂಬವನ ಹೆಸರು ಕಂಡುಬರುತ್ತದೆ. ಮುಂದೆ ಪುನಃ ಮುತ್ತಳ್ಳಿಯ ನಂ.೮ ಮತ್ತು ೯ ನೆಯ ಧ್ರುವನ ಶಾಸನಗಳಲ್ಲಿ[9] ಇವನ ಹೆಸರು ಕಣಿಸಿಕೊಂಡಿದೆ. ಇಮ್ಮಡಿ ಗೋವಿಂದನನ್ನು ಅವನ ತಮ್ಮ ಧ್ರುವ ಪದಚ್ಯುತಗೊಳಿಸಿದ್ದು ಒಂದು ಪ್ರಮುಖ ಘಟನೆ. ಬಹುಶಃ ಈ ತಾಕಲಾಟದಲ್ಲಿ ಮಾರಕ್ಕೆಯರಸ ಧ್ರುವನ ಪರವಾಗಿ ನಿಂತುದು ಗೋವಿಂದನ ಅವಕೃಪೆಗೆ ಕಾರಣವೆಂದು ಊಹಿಸಬಹುದು. ಮಾರಕ್ಕೆಯರಸ ಬನವಾಸಿಯ ಮಂಡೆಲೇಶ್ವರ ಪದವಿಯನ್ನು ಪುನಃ ಧ್ರುವನ ಕಾಲದಲ್ಲಿ ಸಂಪಾದಿಸಿರುವ ಬಗ್ಗೆ ಮೇಲಿನ ಶಾಸನಗಳು ಖಚಿತ ಆಧಾರ ನೀಡುತ್ತವೆ.
ಎರೆಯಮ್ಮ ಮತ್ತು ಮಾರಕ್ಕೆಅರಸರ ತರುವಾಯ ಬನವಾಸಿಯ ಮಂಡಲೇಶ್ವರರಾಗಿ, ಚಾಳುಕ್ಯ ರಾಜಾದಿತ್ಯ, ಮದನಾಗ, ಮುದೆಲೂರ ಮಾರ, ದನ್ತಿಗ ಮೊದಲಾದವರ ಹೆಸರುಗಳು ಕಂಡುಬರುತ್ತವೆ. ಇದರಿಂದ ಧ್ರುವನ ಆಳ್ವಿಕೆಯ ಉತ್ತರಾವಧಿಯಲ್ಲಿ ಮಾರಕ್ಕೆ ಅರಸ ತೀರಿಕೊಂಡಂತೆ ಕಾಣುತ್ತದೆ. ಸೇನವಾರ ದೋಸಿಯರ ಕ್ರಿ.ಶ. ಸು. ೭೬೦ ರಲ್ಲಿ ಅಸುನೀಗಿದ್ದು ಅದೇ ಕಾಲದಲ್ಲಿ ಮಾರಕ್ಕೆ ಅರಸ ಅಧಿಕಾರಕ್ಕೆ ಬಂದಿದ್ದಾನೆ ಮತ್ತು ಧ್ರುವನ ಕೊನೆಯ ವರ್ಷದಲ್ಲಿ ಎಂದರೆ ಸು. ೭೮೦ ರ ಆಸುಪಾಸಿನಲ್ಲಿ ಈತ ತೀರಿಕೊಂಡಿದ್ದಾನೆಂದು ಊಹಿಸಬಹುದು.
ಮೇಲೆ ಹೇಳಿದ ಬನವಾಸಿಯ ಮಂಡಲೇಶ್ವರರಲ್ಲಿ ರಾಜಾದಿತ್ಯನ ವಂಶ ಖಚಿತವಾಗಿದೆ. ಇನ್ನುಳಿದವರ ವಂಶಗಳು ಸ್ಪಷ್ಟವಾಗುವುದಿಲ್ಲ. ಇವರಲ್ಲಿ ಇನ್ನೂ ಒಬ್ಬಿಬ್ಬರು ಸೇನವಾರ ಮನೆತನದವರಾಗಿರುವ ಸಾಧ್ಯತೆಯನ್ನು ನಾವು ಇಟ್ಟುಕೊಳ್ಳಬಹುದು.
ಹಾವೇರಿ ತಾ. ದೇವಗಿರಿಯ ಒಂದು ಶಾಸನ (SII, XVIII, ನಂ. ೩೦೮) ದಲ್ಲಿ ಕಾಲ ನಿರ್ದೇಶನವಿಲ್ಲ. ಶಾಸನ ಸಂಪಾದಕರು ಇದರ ಲಿಪಿ ಎಂಟನೆಯ ಶತಮಾನವೆಂದು ತಿಳಿಸುತ್ತಾರೆ. ಇದರಲ್ಲಿ ಸೇನಮಲ್ಲರ ಮಾಚಣಗಾಮುಣ್ಣ ಬಾಸವೂರ ನೂರನಲ್ವತ್ತನ್ನು ಆಳುತ್ತಿದ್ದುದಾಗಿ ಹೇಳಿದೆ. ಇದರಲ್ಲಿ ಹೆಚ್ಚಿನ ವಿವರಗಳಿಲ್ಲ. ಇಲ್ಲಿನ ಸೇನಮಲ್ಲರೆಂದರೆ ಸೇನಮಲ್ಲ ಅಥವಾ ಸೇನವರ/ ಸೇನವಾರರೆಂದೇ ಗ್ರಹಿಸಬಹುದು. ಏಕೆಂದರೆ ಪ್ರಸ್ತುತ ಬಾಸವೂರು ಪ್ರದೇಶ ೮ನೆಯ ಶತಮಾನದ ಅವಧಿಯಲ್ಲಿ ಸೇನವಾರರ ಅಧೀನವಾಗಿತ್ತು. ಆದರೆ ಈ ಮಾಚಗಾಮುಂಡನ ಹಿಂದು-ಮುಂದುಗಳು ಗೊತ್ತಾಗುತ್ತಿಲ್ಲ.
ಮುಂದೆ ಸು. ೧೫೦-೨೦೦ ವರ್ಷಗಳವರೆಗೆ ದಾಖಲೆಗಳಲ್ಲಿ ಸೇನವಾರರ ಉಲ್ಲೇಖಗಳು ಕಂಡು ಬರುವುದಿಲ್ಲ. ಕ್ರಿ.ಶ. ಸು. ೧೦೧೦ ನೆಯ ಶಾಸನವೊಂದರಿಂದ ಚಾಲುಕ್ಯ ದೊರೆ ೫ನೆಯ ವಿಕ್ರಮಾದಿತ್ಯನ ಅಧೀನನಾಗಿ ಒಬ್ಬ ಸೇನವಾರ ದೊರೆ ಬನವಾಸಿ ಪ್ರಾಂತವನ್ನಾಳುತ್ತಿದ್ದನೆಂದು ತಿಳಿದುಬರುತ್ತದೆ.[10] ಅದೇ ರೀತಿ ಹಾವೇರಿ ತಾಲೂಕಿನಕಬ್ಬೂರು ಮತ್ತು ಬಿದರಗಡ್ಡಿ ಶಾಸನಗಳಲ್ಲಿ (SII, XVIII, ನಂ. ೪೫ ಮತ್ತು ೫೨) ಕಣ್ಣಮ್ಮ ಅಥವಾ ಕಣ್ವನೃಪನೆಂಬವನು ಸೇನವಲ್ಲರ ಮನೆತನದವನೆಂದು ಹೇಳಿದೆ. ಈತ ಬಹುಸಃ ಸೇನವಾರ ವಂಶದವನೇ ಆಗಿದ್ದು ಬಾಸವೂರ ೧೪೦ (ಹಿರೇಕೆರೂರ ಮತ್ತು ಬ್ಯಾಡಗಿ ತಾಲೂಕುಗಳ ಪ್ರದೇಶ)ನ್ನು ಆಳುತ್ತಿದ್ದ. ಈತನ ಕಾಲ ೧೧ನೆಯ ಶತಮಾನದ ಪೂರ್ವಾರ್ಧ. ೧೧ನೆಯ ಶತಮಾನದ ಉತ್ತರಾರ್ಧ ಮತ್ತು ೧೨ನೆಯ ಶತಮಾನದ ಆದಿಭಾಗದಲ್ಲಿ ಈ ಮನೆತನದ ಜೀವಿತವಾರ, ಜೀವನವಾರ, ಮಾರ ಅಥವಾ ಮಾರಸಿಂಹ ಎಂಬವರು ಕ್ರಮವಾಗಿ ಕಂಡುಬರುತ್ತಾರೆ. ಸೂರ್ಯ ಮತ್ತು ಆದಿತ್ಯರೆಂಬವರು ಆರನೆಯ ವಿಕ್ರಮಾದಿತ್ಯನ ಅಧಿಕಾರಿಗಳಾಗಿದ್ದ ಸಂಗತಿಯನ್ನು ಬಿ.ಎಲ್. ರೈಸ್‌ರು ಗುರುತಿಸಿದ್ದಾರೆ.[11]
ಹೀಗೆ ಇವರು ೬ನೆಯ ಶತಮಾನದಿಂದ ೧೨ನೆಯ ಶತಮಾನದವರೆಗೂ ಮಧ್ಯ ಕರ್ನಾಟಕದಲ್ಲಿ ಕಂಡು ಬರುತ್ತಾರೆ. ಇವರಲ್ಲಿ ಅತ್ಯಂತ ಪ್ರಮುಖರೆಂದರೆ ದೋಸಿಯರ ಮತ್ತು ಮಾರಕ್ಕೆಯರಸರು. ಇಬ್ಬರೂ ಬನವಾಸಿ-೧೨೦೦೦ ಪ್ರಾಂತದ ಮಹಾ ಮಂಡಲೇಶ್ವರರಾಗಿದ್ದವರು. ಈವರೆಗೆ ಈ ಮನೆತನ ಇಂಥ ಮಹತ್ವದ ವ್ಯಕ್ತಿಗಳೇ ಇತಿಹಾಸಕಾರರ ಗಮನಕ್ಕೆ ಬಾರದೆ ಮರೆಯಲ್ಲಿ ಉಳಿದಿದ್ದರು.
ಇವರು ಜೈನಧರ್ಮೀಯರೆಂದು ಬಿ.ಎಲ್. ರೈಸ್ ಗುರುತಿಸಿದ್ದಾರೆ. ಕನತಿ ಮೊದಲಾದ ಶಾಸನಗಳು ಇವರನ್ನು ಕೂಡಲೂರಪುರ ಪರಮೇಶ್ವರರು, ಮೃಗೇಂದ್ರ (ಸಿಂಹ) ಲಾಂಛನರು ಫಣಿಧ್ವಜ ವಿರಾಜಮಾನರು, ಖಚರ ತ್ರಿಣೇತ್ರರು ಎಂದು ಪರಿಚಯಿಸುತ್ತವೆ. ಕನತಿಯ ಶಾಸನ ಶಿಲೆಯ ಮೇಲ್ಭಾಗದಲ್ಲಿ ಮೂರು ಹುತ್ತಗಳಿಂದ ಹೊರ ಬಂದು ಹೆಡೆ ಎತ್ತಿರುವ ೩ ಸರ್ಪಗಳು ಮತ್ತು ಅವುಗಳ ಎಡ ಪಕ್ಕದಲ್ಲಿ ನಿಂತಿರುವ ಸಿಂಹವೊಂದನ್ನು ಬಿಡಿಸಲಾಗಿದೆ. ಖಚರ ವಂಶದವರೆಂಬುದು ಬರಿಯ ಕಪೋಲ ಕಲ್ಪನೆ ಎಂದು ಬೇರೆ ಹೇಳಬೇಕಿಲ್ಲ. ಇವರ ಮೂಲ ನೆಲೆಕೂಡಲೂರು ಎಂದಿರುವುದು ಕೂಡ ಇವರು ಮೂಲತಃ ಕನ್ನಡ.[12] ನೆಲದಿಂದ ಮೇಲೆ ಬಂದವರೆಂಬುದನ್ನು ಸಾಬೀತು ಪಡಿಸುತ್ತದೆ. ಇಂದಿನ ಹರಿಹರ ಪಟ್ಟಣ ಪ್ರಾಚೀನ ಕಾಲದಲ್ಲಿ ಕೂಡಲೂರೆಂದು ಹೆಸರಾಗಿತ್ತು. ಇಂಥ ಕೂಡಲೂರುಗಳು ಹಲವಾರಿವೆ. ಇವರ ಮೂಲನೆಲೆ ಮಧ್ಯ ಕರ್ನಾಟಕದಲ್ಲಿನ ಇಂತಹ ಯಾವುದೋ ಒಂದು ಊರಾಗಿರಬಹುದು.
ತರುವಾಯದ ಶಾಸನಗಳಲ್ಲಿ ಇವರು ಜೈನಧರ್ಮ ಪರರಾಗಿದ್ದ ಸಂಗತಿ ಬಿ. ಎಲ್. ರೈಸ್‌ರ ಗಮನಕ್ಕೆ ಬಂದಿದೆ. ಮಲ್ಲೇನಹಳ್ಳಿ ಮತ್ತು ಮುತ್ತಳ್ಳಿಯ ಶಾಸನಗಳು ಜೈನ ಪರವಾಗಿವೆ. ಆದರೆ ಇವುಗಳಲ್ಲಿ ಸೇನವಾರರು ಜೈನಧರ್ಮ ಪರವಾದ ನಿಲುವು ತಾಳಿದ್ದರೆ, ಬುದರ ನೇರ ಪುರಾವೆಗಳು ಲಭ್ಯವಾಗಿಲ್ಲ.
ಗೋಸಾಸ ದಾನದ ಪ್ರತೀಗ್ರಹಿಗಳು ಬ್ರಾಹ್ಮಣರಲ್ಲದೆ ಜೈನಧರ್ಮೀಯರೂ ಆಗಿರಬಹುದೆಂಬುದಕ್ಕೆ ಇವರ ಶಾಸನಗಳಲ್ಲಿ ಪುರಾವೆಗಳಿವೆ. ಆದಿತ್ಯಸೇನಪಂಡಿತ, ದೇವೇಂದ್ರಸೇನಪಂಡಿತ ಎಂಬ ಜೈನ ಪ್ರತೀಗ್ರಹಿಗಳ ಹೆಸರುಗಳು ಮುತ್ತಳ್ಳಿಯ ಶಾಸನಗಳಲ್ಲಿ ಗೋಚರಿಸಿವೆ.
ಕೊನೆಯದಾಗಿ ಈ ಶಾಸನಗಳಿಂದ ತಿಳಿದುಬರುವ ಇನ್ನು ಕೆಲವು ಮುಖ್ಯ ಅಂಶಗಳತ್ತ ನಮ್ಮ ಗಮನ ಹರಿಸಬಹುದು. ಈಗ ಸಿಕ್ಕಿರುವ ಶಾಸನಗಳಿಂದ ರಾಷ್ಟ್ರಕೂಟ ಒಂದನೆಯ ಕೃಷ್ಣನ ಕಾಲದ ಕನ್ನಡ ಶಾಸನಗಳ ಸಂಖ್ಯೆ ಹೆಚ್ಚುತ್ತಲಿದೆ. ಮುತ್ತಳ್ಳಿಯ ಎರಡು ಗೋಸಾಸಗಳು, ನೂಲಗೇರಿ (KRI, Pro. Report, 1953-57, ನಂ. ೧೧) ಸೂಡಂಬಿ (ಅದೇ ನಂ. ೧೫) ಮೇದೂರ (ಅದೇ ನಂ.೭) ಹೀಗೆ ೫ ಅಥವಾ ೬ ಶಾಸನಗಳು ಅವನ ಆಳ್ವಿಕೆಗೆ ನೇರ ಸಂಬಂಧಪಡುತ್ತವೆ. ಇದೇ ರೀತಿ ಮುತ್ತಳ್ಳಿಯ ಎರಡು ಗೋಸಾಸಗಳು ರಾಷ್ಟ್ರಕೂಟ ಇಮ್ಮಡಿ ಗೋವಿಂದನ ಕಾಲದಲ್ಲಿ ಹುಟ್ಟಿವೆ. ಈ ದಾಖಲೆಗಳ ಬಲದಿಂದ ಸಿರಗುಂಬಿ (KRI, Pro, Report-53-57. ನಂ.೬) ಶಾಸನವನ್ನೂ ಇಮ್ಮಡಿ ಗೋವಿಂದನ ಕಾಲಾವಧಿಗೆ ಸೇರಿಸಬಹುದು. ಸಿರಗಂಬಿ ಶಾಸನದಲ್ಲಿ ಎರೆಯಮ್ಮನೆಂಬ ಮಂಡಲೇಶ್ವರನ ಹೆಸರಿದ್ದು ಈ ಬಗ್ಗೆ ಮುಂಚೆ ಚರ್ಚಿಸಿದೆ. ಅದೇ ರೀತಿ ಮೇದೂರ ಶಾಸನವು ಜಗತ್ತುಂಗ (ಮುಮ್ಮಡಿ ಗೋವಿಂದ)ನನ್ನು ಅಕಾಲವರ್ಷನ ಪೌತ್ರನೆಂದು ಸ್ಪಷ್ಟವಾಗಿ ಗುರುತಿಸಿದೆ. ನೂಲಗೇರಿ ಶಾಸನದಲ್ಲಿ (ಅದೇ ನಂ.೫)ಮಾ ರಕ್ಕೆ ಅರಸನ ಹೆಸರೂ ಖಂಡೆ ಬಾಗೂರ (ಅದೇ ನಂ೮) ಶಾಸನದಲ್ಲಿ ಎರೆಯಮ್ಮನ ಹೆಸರೂ ಉಲ್ಲೇಖಗೊಂಡಿರುವುದರಿಂದ ಇವೆರಡು ಕನ್ನಡ ಶಾಸನಗಳೂ ಇಮ್ಮಡಿ ಗೋವಿಂದನ ಕಾಲಾವಧಿಗೆ ಸೇರಬೇಕು. ಎಂದರೆ ಇಮ್ಮಡಿ ಗೋವಿಂದನ ಕಾಲದ ಕನ್ನಡ ಶಾಸನಗಳೆ ಸಂಖ್ಯೆ ಕನಿಷ್ಠ ಆಯ್ದು ಎಂದಾಗುತ್ತದೆ. ಈ ಕಾರಣ SII ಸಂ. XVIII ಮತ್ತು KRI-Progress Report 1953-57 ರಲ್ಲಿನ ರಾಷ್ಟ್ರಕೂಟ ಶಾಸನಗಳ ಅನುಪೂರ್ವಿಯನ್ನು ಬದಲಿಸಬೇಕಾದ ಅನಿವಾರ್ಯತೆ ಈಗ ಒದಗಿ ಬಂದಿದೆ.

ನೇಗಿನಹಾಳ ಪ್ರಬಂಧಗಳು: ಆಡೂರಿನ ಜೈನಶಾಸನಗಳು
ಆಡೂರು ಧಾರವಾಡ ಜಿಲ್ಲೆಯ ಹಾನಗಲ್ ತಾಲೂಕಿನಲ್ಲಿರುವ ಊರು. ಇದು ಕ್ರಿ. ೭-೮ನೆಯ ಶತಮಾನಗಳಿಂದಲೂ ಉತ್ತರ ಕರ್ನಾಟಕದ ಹೆಸರಾದ ಜೈನ ಕೇಂದ್ರಗಳಲ್ಲಿ ಒಂದಾಗಿತ್ತು. ಆಡೂರಿನಲ್ಲಿ ಕ್ರಿ.ಶ. ಸು. ೭೫೦ರ ಒಂದು ಸಂಸ್ಕೃತ-ಕನ್ನಡಗಳ ಮಿಶ್ರ ಶಾಸನ ದೊರೆತಿದ್ದು ಈಗಾಗಲೇ Karnataka Inscriptions-Volume-1 ರಲ್ಲಿ ೩ನೆಯ ಕ್ರಮಾಂಕದ ಶಾಸನವಾಗಿ ಪ್ರಕಟಿಸಲ್ಪಟ್ಟಿದೆ. ಈ ಶಾಸನದಲ್ಲಿ ಆಡೂರನ್ನು ಗಂಗಿ- ಪಾಂಡಿಯೂರು ಎಂದು ಕರೆದಿದೆ. (ಇಲ್ಲಿ ಗಂಗಿ- ಎಂಬುದು ಪಾಂಡಿಯೂರು ಎಂಬುದಕ್ಕೆ ವಿಶೇಷಣವಾಗಿ ಬಂದಿದೆ. ಪಾಂಡಿಯೂರೆಂಬುದು ಮೂಲ ಹೆಸರು. ೧೩-೧೪ನೆಯ ಶತಮಾನಗಳ ಶಾಸನಗಳಲ್ಲಿ ಪಾಂಡಿಯೂರು ಎಂಬುದೇ ಹಾಡಿಯೂರು ಎಂದು ಒಂದೆರಡು ಶಾಸನಗಳಲ್ಲಿ ಬಂದಿದೆ. ಅದರಲ್ಲಿ ೬ನೆಯ ಶಾಸನದಲ್ಲಿ ‘ಹಾಡಿಯೂರು’ ಎಂಬುದರ ‘ಯೂ’ ಅಕ್ಷರವು ತೀರ ಸ್ಪಷ್ಟವಾಗಿ ಕೆತ್ತಲ್ಪಟ್ಟಿದೆ. ಇನ್ನುಳಿದ ಒಂದೆರಡು ಶಾಸನಗಳಲ್ಲಿ ಈ ‘ಯೂ’ ಅಕ್ಷರವು ‘ಮೂ’ ಅಕ್ಷರದಂತೆ ಕಾಣುತ್ತದೆ. ಇದರಿಂದ ಪಾಂಡಿಯೂರು ಎಂಬುದೇ ಪಾಡಿ ಮೂರು-ಯೂರು > ಹಾಡಿಮೂರು-ಯೂರು > ಅಥವಾ ಹಾಡಿವೂರು > ಹಾಡೂರು ಆಡೂರು ಎಂದು ಪರಿವರ್ತನೆಗೊಂಡಿದೆ ಎಂದು ಹೇಳಬಹುದು. ಉತ್ತರ ಕರ್ನಾಟಕದ ಕನ್ನಡ ಪ್ರಭೇದಗಳಲ್ಲಿ ಆದಿ ಹಕಾರವು ಶೂನ್ಯಗೊಳ್ಳುವುದು. ತೀರ ಅಪರೂಪ. ಅಂಥ ಅಪರೂಪದ ಒಂದು ಉದಾಹರಣೆ ಈ ಸ್ಥಳವಾಚಕದಲ್ಲಿದೆ. ಪ್ರಸ್ತುತ ಶಾಸನದ ಶಿಲೆಯು ಈಗ ಕರ್ನಾಟಕ ವಿಶ್ವವಿದ್ಯಾಲಯದ ಕನ್ನಡ ಸಂಶೋಧನ ಸಂಸ್ಥೆಯಲ್ಲಿದೆ. ಆಡೂರಿಗೆ ಸಂಬಂಧಿಸಿದಂತೆ ಈ ವರೆಗೆ ಇದೊಂದೇ ಶಾಸನವು ಪ್ರಕಟವಾಗಿದೆ.
ಇದೀಗ ಆಡೂರಿನಲ್ಲಿ ಮತ್ತೆ ಏಳು ಶಾಸನಗಳು ಪತ್ತೆಯಾಗಿವೆ. ನಾನು ಆಡೂರನ್ನು ಸಂದರ್ಶಿಸಿದಾಗ ಊರಲ್ಲಿ ಪ್ರಾಚೀನ ಕಾಲದ ಹಾಳುಬಿದ್ದ ಬಸದಿ ಮತ್ತು ಶಿವಾಲಯಗಳು ಇದ್ದುದು ಕಂಡುಬಂತು. ಹಾಗೂ ಇವುಗಳ ಪರಿಸರದಲ್ಲಿ ಶಾಸನಗಳಿರುವುದು ತಿಳಿದುಬಂತು. ಊರ ಮಧ್ಯದಲ್ಲಿರುವ ಶೈವ ದೇವಾಲಯವೊಂದರ ಮಗ್ಗುಲಲ್ಲಿ ಶಾಸನಕೆತ್ತಿದ ಎರಡು ಶಿಲೆಗಳನ್ನು ನಿಲ್ಲಿಸಲಾಗಿದೆ. ಅವುಗಳಲ್ಲಿ ಒಂದರಲ್ಲಿ ಬಹುಶಃ ಕಲ್ಯಾಣಿ-ಚಾಳುಕ್ಯರ ಕಾಲದ ಶಾಸನವೊಂದನ್ನು ಕೊರೆಯಲಾಗಿದ್ದು ಅದು ಬಹಳಷ್ಟು ಸವೆದುಹೋಗಿದೆ. ಅದರಲ್ಲಿರುವ ವಿಷಯಗಳಾವವೂ ತಿಳಿದುಬರುವುದಿಲ್ಲ. ಈ ಶಾಸನಶಿಲೆಯ ಮೇಲ್ಭಾಗದಲ್ಲಿನ ಮೀನಿನ ಚಿತ್ರವೊಂದನ್ನು ಕೆತ್ತಲಾಗಿದ್ದು ಅದು ಈವರೆಗೂ ಸ್ಪಷ್ಟವಾಗಿ ಕಾಣಿಸುತ್ತದೆ.
ಊರ ಪಶ್ವಿಮಕ್ಕಿರುವ ಎತ್ತರವಾದ ಮೊರಡಿಯಲ್ಲಿ ಹುಗಿದು ಹೋಗಿದ್ದ ಪಾಳು ಜೈನ ದೇವಾಲಯವೊಂದರ ಅವಶೇಷಗಳು ಕೆಲವು ವರ್ಷಗಳ ಹಿಂದೆ ಬೆಳಕಿಗೆ ಬಂದಿವೆ. ಅವು ಮೊರಡಿಯ ಪೂರ್ವ ಬದಿಯಲ್ಲಿ ರಾಶಿಯಾಗಿ ಬಿದ್ದಿದ್ದು ಅವುಗಳಲ್ಲಿ ಏಳು ಶಾಸನಗಳು ನನಗೆ ಕಂಡುಬಂದವು. ಈ ಏಳೂ ಜೈನ ಶಾಸನಗಳಾಗಿದ್ದು ಆರು ಸಲ್ಲೇಖನ ವ್ರತದಿಂದ ದೇಹತ್ಯಾಗ ಮಾಡಿದವರನ್ನು ಕುರಿತು ಹೇಳುತ್ತವೆ. ಒಂದು ಶಾಸನದಲ್ಲಿ ಮಾತ್ರ ವ್ಯಕ್ತಿಯೊಬ್ಬನು ಶಸ್ತ್ರದಿಂದ ಹತನಾಗಿ ಸತ್ತ ಸಂಗತಿಯನ್ನು ಹೇಳಲಾಗಿದೆ. ಅಲ್ಲಿರುವ ಅವಶೇಷಗಳ ರಾಶಿಯನ್ನು ಇನ್ನೂ ಸರಿಯಾಗಿ ಸಂಶೋಧಿಸಬೇಕಾದ ಅವಶ್ಯಕತೆಯುಂಟು. ಹಾಗೆ ಮಾಡಿದಲ್ಲಿ ಜೈನ ಬಸದಿಯ ವಿಷಯವಾಗಿ ಇತರ ಐತಿಹಾಸಿಕ ಮಹತ್ವದ ಸಂಗತಿಗಳು ಬೆಳಕಿಗೆ ಬರುವ ಸಾಧ್ಯತೆಯಿದೆ.
ಶಾಸನಗಳ ಕಾಲ:
Karnatak Inscriptions ಸಂಪುಟ ೧ ರಲ್ಲಿ ಪ್ರಕಟವಾದ ಕೀರ್ತಿಮರ್ವನ ಕಾಲದ ಶಾಸನದ ಕಾಲ ಕ್ರಿ.ಶ. ಸು. ೭೫೦ ಎಂದು ಅದನ್ನು ಪ್ರಸಿದ್ಧಿಸಿದ್ದ ಶ್ರೀ ಆರ್. ಎಸ್. ಪಂಚಮುಖಿಯವರು ನಿರ್ಧರಿಸಿದ್ದಾರೆ. ಅಲ್ಲದೆ ಆಡೂರಿನಲ್ಲಿದ್ದ ಆ ಬಸದಿಯು ಕ್ರಿ.ಶ. ಸು. ೭೦೦ ರಷ್ಟು ಹಿಂದಿನದಾಗಿರಬೇಕೆಂದು ಊಹಿಸಿದ್ದಾರೆ.
ಇದೀಗಪ್ರಕಟಗೊಳ್ಳುತ್ತಿರುವ ಏಳು ಶಾಸನಗಳಲ್ಲಿ ಒಂದು ಸೇವುಣ ಯಾದವ ದೊರೆ ಸಿಂಘಣದೇವನನ್ನು ಹೆಸರಿಸಿದ್ದು ಪ್ಲವಂಗ ಸಂವತ್ಸರವನ್ನು ಉಲ್ಲೇಖಿಸುತ್ತದೆ. ದೇವಗಿರಿಯ ಸೇವುಣ ರಾಜರಲ್ಲಿ ಸಿಂಘಣದೇವನೆಂಬ ಹೆಸರಿನ ಮೂವರು ರಾಜರು ಆಗಿಹೋದುದು ತಿಳಿದುಬರುತ್ತದೆ. ಅವರಲ್ಲಿ ಮೊದಲಿನವನ ಕಾಲ ಕ್ರಿ.ಶ. ಸು. ೧೧೦೦ ರಿಂದ ೧೧೪೫ರ ವರೆಗೂ ಎರಡನೆಯವನ ಕಾಲ ಕ್ರಿ.ಶ. ೧೧೯೯ ರಿಂದ ೧೨೪೭ರ ವರೆಗೂ ಇದ್ದುದಾಗಿ ಖಚಿತಪಟ್ಟಿದೆ. (A History of Karnataka pp 246-248 Ed. P.B. Desai) ಮೂರನೆಯವನು ಕ್ರಿ.ಶ. ೧೩೧೨ ರಿಂದ ೧೩೧೩ರ ವರೆಗೆ ಅತ್ಯಲ್ಪ ಕಾಲದವರೆಗೆ ಅಧಿಕಾರದಲ್ಲಿದ್ದನು ಆದುದರಿಂದ ಪ್ಲವಂಗ ಸಂವತ್ಸರವು ೩ನೆಯ ಸಿಂಗಣನ ಕಾಲಾವಧಿಯಲ್ಲಿ ಬರುವುದು ಶಕ್ಯವಿಲ್ಲ. ಈ ಕಾರಣ ಈ ಶಾಸನದಲ್ಲಿ ಹೆಸರಿಸಿದವನು ೩ನೆಯ ಸಿಂಘಣನಾಗಲಾರನು ಇನ್ನು ಒಂದನೆಯ ಸಿಂಘಣನ ಕಾಲಾವಧಿಯಲ್ಲಿ ಬರುವ ಕ್ರಿ.ಶ. ೧೧೨೭ನೆಯ ವರ್ಷವು ಪ್ಲವಂಗವಾಗುವುದು. ಅದೇ ರೀತಿ ಕ್ರಿ.ಶ. ೧೨೪೭ಕ್ಕೆ ಕೊನೆಯಾಗುವ ೨ನೆಯ ಸಿಂಘಣದೇವನ ಆಳ್ವಿಕೆಯ ಕೊನೆಯ ವರ್ಷವೂ ಪ್ಲವಂಗವಾಗುವುದು. ಇದರಿಂದ ಈ ಶಾಸನದಲ್ಲಿ ಹೇಳಿದ ಸಿಂಘಣದೇವನು ೧ನೆಯ ಅಥವಾ ೨ನೆಯ ಸಿಂಘಣನಾಗಿರುವುದು ಶಕ್ಯವಿದೆ. ಇದರ ಲಿಪಿಯು ೧೨-೧೩ನೆಯ ಶತಮಾನದ ಶಾಸನಗಳ ಲಿಪಿಗೆ ಹೋಲುತ್ತಿದೆ. ಈ ಕಾರಣದಿಂದ ಕ್ರಿ.ಶ ೧೧೯೨ ರಿಂದ ೧೧೯೭ರ ವರೆಗೆ ಆಳಿದ ಮೊದಲನೆಯ ಜೈತುಗಿಯ ಮಗನಾದ ೨ನೆಯ ಸಿಂಘಣನೆಂದು ಹೇಳಬಹುದು.
೨ನೆಯ ಶಾಸನವು ಸೇವುಣ ರಾಮದೇವನ ೧೮ ಮತ್ತು ೧೯ನೆಯ ಆಳ್ವಿಯ ವರ್ಷಗಳನ್ನು ನೇರವಾಗಿ ಪ್ರಸ್ತಾಪಿಸಿದೆ. ರಾಮದೇವನ ಈ ವರ್ಷಗಳು ಕ್ರಮವಾಗಿ ಕ್ರಿ.ಶ. ೧೨೮೮-೮೯, ಮತ್ತು ೧೨೮೯-೯೦ ರಲ್ಲಿ ಬೀಳುತ್ತವೆ.
ಮೂರನೆಯ ಶಾಸನವು ರಾಮದೇವನ ೨೨ನೆಯ ವರ್ಷದಲ್ಲಿ ಎಂದರೆ ಕ್ರಿ.ಶ. ೧೨೯೨-೯೩ನೆಯ ವರ್ಷದಲ್ಲಿ ಹುಟ್ಟಿದೆ. ೪ ಮತ್ತು ೫ನೆಯ ಶಾಸನಗಳೂ ಇದೇ ವರ್ಷಾವಧಿಯಲ್ಲಿ ಹುಟ್ಟಿವೆ.
೬ನೆಯ ಶಾಸನದಲ್ಲಿ ಹಾಡಿಯೂರ ನಾಳ್ಪ್ರಭು ಹರಿಯಮ ಗಾಮುಂಡನ ಹೆಂಡತಿ ಕನಕಿಗಾವುಂಡಿಯ ಹೆಸರಿದೆ. ಮೇಲೆ ಹೇಳಿದ ಕ್ರಿ.ಶ. ೧೨೯೨-೯೩ನೆಯ ವರ್ಷದ ಎರಡು ಮತ್ತು ಮೂರು ಮತ್ತು ಐದನೆಯ ಶಾಸನಗಳಲ್ಲಿಯೂ ಹಾಡಿಯೂರ ನಾಳ್ಪ್ರಭು ಹರಿಯಮಗಾವುಂಡನ ಹೆಸರಿದೆ. ಇದರಿಂದ ಈ ಶಾಸನಗಳಿಗಿಂತ ಸ್ವಲ್ಪ ಮುಂಚಿನ ಕಾಲಾವಧಿಯಲ್ಲಿ ೯ನೆಯ ಶಾಸನವು ಹುಟ್ಟಿದಂತೆ ತೋರುತ್ತದೆ. ಮತ್ತು ಅದರಲ್ಲಿ ದುಂದುಭಿ ಸಂವತ್ಸರವನ್ನು ಉಲ್ಲೇಖಿಸುವುದರಿಂದ ಅದರ ಕಾಲ ಕ್ರಿ.ಶ. ೧೨೬೨-೬೩ ಆಗಿರುವ ಸಾಧ್ಯತೆ ಹೆಚ್ಚಾಗಿದೆ.
ಏಳನೆಯ ಶಾಸನದ ಕಾಲನಿರ್ಧಾರಕ್ಕೆ ಆಂತರಿಕವಾದ ಯಾವ ಆಧಾರಗಳೂ ಇಲ್ಲ. ಲಿಪಿಯಾಧಾರದಿಂದ ಅದನ್ನು ಕ್ರಿ.ಶ. ೧೩-೧೪ನೆಯ ಶತಮಾನದ್ದೆಂದು ಹೇಳಬಹುದು.
ಹೀಗೆ ಈ ಏಳು ಶಾಸನಗಳು ೧೨ನೆಯ ಶತಕದ ಅಂತ್ಯ ಭಾಗದಿಂದ ೧೪ನೆಯ ಶತಕದ ಆದಿಭಾಗದ ಅವಧಿಯಲ್ಲಿ, ಎಂದರೆ ಸುಮಾರು ೧೨೫ ವರ್ಷಗಳ ಕಾಲಾವಧಿಯಲ್ಲಿ ಬರೆಯಲ್ಪಟ್ಟಿವೆಯೆಂದು ಹೇಳಬಹುದು.
ರಾಜಕೀಯ ಸಂಗತಿಗಳು:
ಎರಡನೆಯ ಕೀರ್ತಿವರ್ಮನ ಶಾಸನವು ಆಡೂರನ್ನು ಗಂಗಿಪಾಂಡಿಯೂರೆಂದು ಕರೆದಿದ್ದು ಅದನ್ನು ಸಿಂದರಸ ಆಳುತ್ತಿದ್ದನೆಂದು ಹೇಳಿದೆ. ಮತ್ತು ಮಾಧವತ್ತಿಯರಸನಿಗೆ ವಿಜ್ಞಾಪಿಸಿಕೊಂಡು ಜೈನದೇವಾಲಯಕ್ಕೆ ಕರ್ಮಗಾಲೂರ ಕೆರೆಯ ಕಳಗಡೆ ಭೂಮಿಯನ್ನು ದಾನವಿತ್ತುದಾಗಿ ಹೇಳಲಾಗಿದೆ. ಈ ಶಾಸನವನ್ನು ಪ್ರಸಿದ್ಧಸಿದ ಶ್ರೀ ಆರ್. ಎಸ್. ಪಂಚಮುಖಿಯವರು ಇದರಲ್ಲಿ ಉಕ್ತನಾದ ಸಿಂದರಸನು ಸಿಂದವಂಶದವನೆಂದೂ, ಮಾಧವತ್ತಿಯರಸನು ಸೇಂದ್ರಕ ವಂಶದವನಾಗಿರಬೇಕೆಂದೂ ಊಹಿಸಿದ್ದಾರೆ. ಅನಂತರ ಕಾಲದ ಶಾಸನಗಳಲ್ಲಿ ತಮ್ಮನ್ನು ಸಿಂದರು ನಾಗವಂಶದವರೆಂದೂ ಭೋಗಾವತೀಪುರ ವರಾಧೀಶ್ವರರೆಂದೂ ಕರೆದುಕೊಂಡಿದ್ದಾರೆ. ಇದೇ ರೀತಿ ಸೇಂದ್ರಕರೂ ತಾವು ನಾಗವಂಶದವರೆಂದು ಹೇಳಿಕೊಂಡಿದ್ದಾರೆ. ಸೇಂದ್ರಕರು ಕದಂಬರಾಜ್ಯ ಸ್ಥಾಪಕನೆಂದು ಹೆಸರಾದ ಮಯೂರಶರ್ಮನ ಕಾಲದಿಂದಲೇ ಈ ಭಾಗದಲ್ಲಿ ಆಳುತ್ತಿದ್ದವರು. ಇವರನ್ನು ಮಯೂರವರ್ಮನ ಚಂದ್ರವಳ್ಳಿ ಶಾಸನದಲ್ಲಿಯೂ ಅನಂತರದ ಕದಂಬ ಮತ್ತು ಬಾದಾಮಿ ಚಾಲುಕ್ಯರ ಶಾಸನಗಳಲ್ಲಿಯೂ ಉಲ್ಲೇಖಿಸಲಾಗಿದೆ. ಇವರು ಇಂದಿನ ಶಿವಮೊಗ್ಗೆ ಮತ್ತು ಉತ್ತರ ಕನ್ನಡ ಜಿಲ್ಲೆಗಳ ಕೆಲವು ಭಾಗಗಳನ್ನು ಒಳಗೊಂಡಿದ್ದ ನಾಗರಖಂಡ ಅಥವಾ ನಾಯರ ಖಂಡವೆಂಬ ಪ್ರದೇಶವನ್ನು ಪ್ರಾರಂಭಕಾಲದಲ್ಲಿ ಆಳುತ್ತಿದ್ದುದಾಗಿ ತಿಳಿದುಬರುತ್ತದೆ. ಸೇಂದ್ರಕರು ಮೊದಲು ಬನವಾಸಿಯ ಕದಂಬರಿಗೂ ತರುವಾಯ ಬಾದಾಮಿಯ ಚಾಳುಕ್ಯರಿಗೂ ಸಾಮಂತರಾಗಿ ಆಳುತ್ತಿದ್ದರು.
ಈ ಶಾಸನದಲ್ಲಿ ಸಿಂದರಸನೆಂದು ಹೆಸರಿಸಿರುವುದು ವ್ಯಕ್ತಿನಾಮವೋ ಅಥವಾ ವಂಶನಾಮವೋ? ಸ್ಪಷ್ಟವಿಲ್ಲ. ಅದೇ ರೀತಿ ಮಾಧವತ್ತಿಯರಸನು ಶಾಸನೋಕ್ತ ಸಿಂದರಸನೇ ಇರಬಹುದೇ? ಎಂದು ಸಂಶಯಪಡಲೂ ಅವಕಾಶವಿದೆ. ಹಾಗಾದಲ್ಲಿ ಸಿಂದರೂ ಸೇಂದ್ರಕರೂ ಒಂದೇ ಮೂಲದವರೆಂದು ಹೇಳಲು ಅವಕಾಶವುಂಟಾಗುತ್ತದೆ.
ತರುವಾಯದ ಏಳು ಶಾಸನಗಳಲ್ಲಿ ಅಂಥ ಮಹತ್ವದ ರಾಜಕೀಯ ಘಟನೆಗಳ ಉಲ್ಲೇಖವಿಲ್ಲ. ಒಂದನೆಯ ಶಾಸನದಲ್ಲಿ ಸೇವುಣದೊರೆ ೨ನೆಯ ಸಿಂಘಣನೂ ಮುಂದಿನ ವೀರರಾಮದೇವನೂ ಉಲ್ಲೇಖಿಸಲ್ಪಟ್ಟಿದ್ದಾರೆ. ೨ನೆಯ ಸಿಂಘಣನು ಸೇವುಣರಲ್ಲಿ ಬಹುಪ್ರತಾಪಿಯಾಗಿದ್ದ ದೊರೆ. ಆತನ ಕಾಲದಲ್ಲಿ ಸೇವುಣ ರಾಜ್ಯವು ಉಚ್ಛ್ರಾಯ ಸ್ಥಿತಿಗೆ ಮುಟ್ಟಿತ್ತು. ಅದೇ ರಾಮದೇವನ ಕಾಲಕ್ಕೆಂದರೆ ಸೇವುಣರಿಗೆ ದುರ್ದಿನಗಳು ಪ್ರಾಪ್ತವಾಗಿದ್ದವು. ಅಲ್ಲಾವುದ್ದೀನ ಖಿಲಜಿಯು ರಾಮದೇವನ ರಾಜ್ಯವನ್ನು ಕೊಳ್ಳೆ ಹೊಡೆದು ಹಾಳು ಗೆಡುವಿದನು. ರಾಮದೇವನ ತರುವಾಯ ಸೇವುಣ ರಾಜ್ಯವು ಬಹುಬೇಗನೆ ನಾಶಹೊಂದಿತು.
೨ನೆಯ ಶಾಸನದಲ್ಲಿ ವಿಕ್ರಮಗಾವುಂಡನೆಂಬುವನನ್ನೂ ಮೂರನೆಯ ಶಾಸನದಲ್ಲಿ ಕೇಶವಗಾವುಂಡನೆಂಬವನನ್ನೂ ವರ್ಣಿಸಲಾಗಿದೆ. ಜೈನರಾಗಿದ್ದ ಅವರಿಬ್ಬರೂ ಕಲಿಗಳಾಗಿದ್ದರೆಂದು ಶಾಸನಗಳು ಹೇಳಿವೆಯಾದರೂ ಯಾವುದೇ ಯುದ್ಧ ಅಥವಾ ರಾಜಕೀಯ ಸಂಗತಿಗಳನ್ನು ಉಲ್ಲೇಖಿಸುವುದಿಲ್ಲ. ತುಂಗಭದ್ರಾನದಿಯವರೆಗೂ ಸೇವುಣರ ರಾಜ್ಯಾಧಿಕಾರವು ಈ ಶಾಸನಗಳ ಕಾಲದಲ್ಲಿ ನೆಲೆಯೂರಿತ್ತೆಂದು ಮಾತ್ರ ಇವುಗಳಿಂದ ತಿಳಿಯಬಹುದಾಗಿದೆ.
ಧಾರ್ಮಿಕ ಸಂಗತಿಗಳು:
ಈಗಾಗಲೇ ಹೇಳಿರುವಂತೆ ೨ನೆಯ ಕೀರ್ತಿವರ್ಮನ ಕಾಲದ ಶಾಸನದಲ್ಲಿ ಊರ ಗೌಡನಿಂದ ಕ್ರಿ.ಶ ೭೦೦ ರ ಸುಮಾರಿಗೆ ಒಂದು ಜಿನಾಲಯ ಮತ್ತು ದಾನ ಶಾಲೆಗಳು ನಿರ್ಮಿಸಲ್ಪಟ್ಟವು ಎಂಬ ಸಂಗತಿ ಉಕ್ತವಾಗಿದೆ. ಪರಲೂರು ಗಣದ ವಿನಯನಂದಿ, ಅವನ ಶಿಷ್ಯ ವಾಸುದೇವಗುರು. ಅವನ ಶಿಷ್ಯ ಪ್ರಭಾಚಂದ್ರಗುರು ಇವರು ಅಲ್ಲಿಯ ಆಚಾರ್ಯರಾಗಿದ್ದು ರಾಜಪೂಜಿತರಾಗಿದ್ದರು. ಪ್ರಭಾಚಂದ್ರರಿಗೆ ಅವನ ಶಿಷ್ಯನಾಗಿದ್ದ ಶ್ರೀಪಾಲನು ೨೫ ನಿವರ್ತನಗಳಷ್ಟು ಭೂಮಿಯನ್ನು ದತ್ತಿಯಾಗಿ ಬಿಟ್ಟುದಾಗಿ ಶಾಸನದ ಸಂಸ್ಕೃತಭಾಗದಲ್ಲಿಯೂ ಕೆಲವು ಗೌಡರು ಮತ್ತು ಕರಣ ಮೊದಲಾದ ಅಧಿಕಾರಿಗಳು ೮ ಮತ್ತರು ಗದ್ದೆಯನ್ನು ಬಿಟ್ಟುದಾಗಿ ಕನ್ನಡ ಭಾಗದಲ್ಲಿಯೂ ಹೇಳಿದೆ. ೭ ಮತ್ತು ೮ನೆಯ ಶತಮಾನಗಳಲ್ಲಿ ಉತ್ತರ ಕರ್ನಾಟಕದ ಕೊಪ್ಪಳ, ಲಕ್ಷ್ಮೇಶ್ವರ, ಹಲಸಿಗೆಗಳಂತಹ ಜೈನ ಕೇಂದ್ರಗಳಲ್ಲಿ ಆಡೂರು ಕೂಡ ಒಂದಾಗಿತ್ತೆಂದು ಇದರಿಂದ ತಿಳಿಯಬಹುದಾಗಿದೆ.
ಮುಂದೆ, ೮ನೆಯ ಶತಮಾನದಿಂದ ಒಮ್ಮೆಲೆ ೧೩ನೆಯ ಶತಮಾನದ ಈ ಶಾಸನಗಳು ದೊರೆತಿವೆ. ಈ ನಡುವಿನ ಕಾಲಾವಧಿಯಲ್ಲಿ ಬೇರೆ ಶಾಸನಗಳು ಅಲ್ಲಿ ಹುಟ್ಟಿರುವ ಸಾಧ್ಯತೆ ಇದೆ. ಸವೆದು ಹೋದ ಅಂಥ ಶಾಸನಗಳನ್ನು ಕುರಿತು ಈಗಾಗಲೆ ಹೇಳಿದೆ. ಆದರೆ ಅವುಗಳಿಂದ ಯಾವ ಸಂಗತಿಗಳೂ ಬೆಳಕಿಗೆ ಬರುವುದಿಲ್ಲ. ಈಗಿನ ಏಳು ನಾಶನಗಳ ಪೈಕಿ ಮೊದಲಿನದರಲ್ಲಿ (ಕ್ರಿ.ಶ. ೧೨೪೭) ಬಂಕಾಪುರದ ಪಡೆವಳ ಚಟ್ಟಯ್ಯನ ಹೆಂಡತಿ ಭಾಗವ್ವೆಯು ಮುಡಿಪಿದಳೆಂದು ಹೇಳಿದೆ. ಈ ಭಾಗವ್ವೆಯೂ ಸೂರಸ್ತಗಣದ ಸಿರಿಣಂದಿ ಭಟ್ಟಾರಕರ ಶಿಷ್ಯಳೆಂದಿದೆ. ಬಂಕಾಪುರವು ಹತ್ತನೆಯ ಶತಮಾನದಲ್ಲಿ ಒಂದು ಪ್ರಸಿದ್ಧ ಜೈನಕೇಂದ್ರವಾಗಿದ್ದಂತೆಯೂ ಅಲ್ಲಿದ್ದ ಅಜಿತಸೇನಾಚಾರ್ಯರ ಸನ್ನಿಧಿಯಲ್ಲಿ ಗಂಗದೊರೆ ಎರಡನೆಯ ಮಾರಸಿಂಹನು ಸಲ್ಲೇಖನ ವ್ರತದಿಂದ ಪ್ರಾಣ ತ್ಯಾಗ ಮಾಡಿದಂತೆಯೂ ಶ್ರವಣಬೆಳ್ಗೊಳದ ಶಾಸನವೊಂದರಿಂದ ತಿಳಿಯುತ್ತದೆ. (E.C.II. ನಂ. ೫೯. ಕ್ರಿ.ಶ. ೯೭೮) ಆದರೆ ೧೨-೧೩ನೆಯ ಶತಮಾನಗಳಲ್ಲಿ ಬಂಕಾಪುರದವಳಾದ ಭಾಗವ್ವೆ ಆಡೂರಿಗೆ ಬಂದು ವ್ರತಧರಿಸಿ ಪ್ರಾಣತ್ಯಾಗ ಮಾಡಿದ್ದಾಳೆ ಇದರಿಂದ ಆಡೂರು ಅಂದು ಜೈನಧರ್ಮೀಯರಿಗೆ ಪವಿತ್ರವೆನಿಸಿದ್ದ ಸ್ಥಳವಾಗಿತ್ತೆಂದು ಹೇಳಬಹುದಾಗಿದೆ.
ಎರಡನೆಯ ಶಾಸನದಲ್ಲಿ ಮಾಧವಚಂದ್ರದೇವರ ಶಿಷ್ಯನಾಗಿದ್ದ ಬಲ್ಲಗಾವುಂಡ ಮತ್ತು ಆತನ ಮೊಮ್ಮಗನೂ ಅನಂತಕೀರ್ತಿಯತಿಯ ಶಿಷ್ಯನೂ ಆಗಿದ್ದ ವಿಕ್ರಮಗಾವುಂಡನು ಸಲ್ಲೇಖನ ವ್ರತದಿಂದ ತೀರಿದರೆಂದು ಹೇಳಿದೆ. ಮೂರನೆಯ ಶಾಸನದಲ್ಲಿ ಮೌನೀಶ್ವರದೇವರ ಶಿಷ್ಯನಾಗಿದ್ದ ಕೇಶವಗಾವುಂಡನು ಸಮಾಧಿ ವಿಧಿಯಿಂದ ಮುಡಿಪಿ ಸ್ವರ್ಗಸ್ಥನಾದನೆಂದು ಹೇಳಿದೆ. ಅದೇ ರೀತಿ ನಾಲ್ಕನೆಯ ಶಾಸನದಲ್ಲಿ ಸೇನ ಬೋವ ಸುಬ್ಬಯ್ಯನ ಮಗಳೂ, ದೇವೆಂದ್ರ ದೇವರ ಶಿಷ್ಯಳೂ ಆಗಿದ್ದ ಮಾದವ್ವೆಯು ಸಮಾಧಿ ವಿಧಿಯಿಂದ ತೀರಿದಳೆಂದಿದೆ.
೫ನೆಯ ಶಾಸನದಲ್ಲಿ ಹಾಡಿಯೂರ ಹರಿಯಮಗಾವುಂಡನ ಆಳು ಗಾಮಯ್ಯನು ಶಸ್ತ್ರಹತವಾಗಿ ಸತ್ತನೆಂದಿದೆ. ಈ ಗಾಮಯ್ಯನು ಹರಿಯಮಗಾವುಂಡನ ವೇಳೆ ವಾಳಿಯೋ ಜೋಳವಾಳಿಯೋ ಆಗಿರುವಂತೆ ಕಾಣುತ್ತದೆ. ಬಹುಶಃ ಈತನು ಜೈನೇತರ ವ್ಯಕ್ತಿ. ೬ ಮತ್ತು ೭ನೆಯ ಶಾಸನಗಳಲ್ಲಿ ಹಾಡಿಯೂರ ಹರಿಯ ಮಗಾವುಂಡನ ಹೆಂಡತಿ ಕನಕಿಗಾವುಂಡಿ ಮತ್ತು ಎಲಮಡಿಯ ಹೆಗ್ಗಡೆ ಹರಿಪಯ್ಯನ ಹೆಂಡತಿ ಗೋಂದ ವ್ವೆಯರು ತೀರಿಕೊಂಡರೆಂದಿದೆ. ಗೊಂದವ್ವೆಯ ಊರಾದ ಎಲಮಡಿ ಆಡೂರಿನ ಸಮೀಪದಲ್ಲಿದ್ದ ಒಂದು ಹಳ್ಳಿಯಾಗಿರುವಂತೆ ಕಾಣುತ್ತದೆ.
ಈ ರೀತಿ ಆಡೂರಿನಲ್ಲಿಯ ಈ ಶಾಸನಗಳಿಂದ ಸೂರಸ್ತಗಣದ ಸಿರಿಣಂದಿಮುನಿ, ಮೂಲಸಂಘಸೇನಗಣದ ಕುಮಾರ ಸೇನ ಮುನಿ, ಇವರಲ್ಲದೆ ಮಾಧವಚಂದ್ರದೇವ, ಅನಂತಕೀರ್ತಿಯತಿ, ಮೌನೀಶ್ವರಯತಿ, ದೇವೇಂದ್ರಯತಿ ಈ ಆರು ಜನ ಜೈನ ಯತಿಗಳು ಇದ್ದುದಾಗಿ ತಿಳಿದುಬರುತ್ತದೆ. ೮ನೆಯ ಶತಮಾನದಲ್ಲಿದ್ದ ಪರಲೂರುಗಣದ ವಿನಯನಂದಿ ವಾಸುದೇವ ಗುರು ಮತ್ತು ಪ್ರಭಾಚಂದ್ರಗುರು ಇವರ ಉಲ್ಲೇಖವಿದೆ. ಬೇರೆ ಊರುಗಳಿಂದ ಶ್ರಾವಕರು ಆಡೂರಿಗೆ ಬಂದು ಸಲ್ಲೇಖನದಿಂದ ದೇಹತ್ಯಾಗ ಮಾಡುತ್ತಿದ್ದರೆಂಬುದು ಮೇಲಿನ ಎರಡು ಶಾಸನಗಳಿಂದ ಸ್ಪಷ್ಟವಾಗಿದೆ. ಇದರಿಂದ ೭-೮ನೆಯ ಶತಮಾನಗಳಿಂದ ೧೪ನೆಯ ಶತಮಾನದವರೆಗೂ ಆಡೂರು ಒಂದು ಪ್ರಸಿದ್ಧ ಜೈನಕೇದ್ರವಾಗಿತ್ತೆಂದು ಹೇಳಬಹುದಾಗಿದೆ.
ಶಾಸನ ಪಾಠಗಳು:
೧ನೆಯ ಶಾಸನ
ದೇವಗಿರಿಯ ಯಾವದ ಸಿಂಘಣ || (ಕ್ರಿ.ಶ. ೧೧೯೯ ರಿಂದ ೧೨೪೭) ಕಾಲಃ ಕ್ರಿ.ಶ. ೧೨೪೭
೧) ಸ್ವಸ್ತಿ ಶ್ರೀಮತು ಯಾದವ ನಾರಾಯಣಂ ಭುಜಬ
೨) ಳ ಪ್ರತ (ತಾ) ಪ ಚಕ್ರವರ್ತ್ತಿ ಶ್ರೀ ಸಿಂಹಣದೇವ (ವ)ವರ್ಷದ ಪ್ರವಂಗ
೩) ಸಂವತ್ಸರದ ಮಾಘ ಬಹುಳ ಪಂಚಮಿ ಗುರುವ (ವಾ)
೪) ರದಂದು ಸು(ಸೂ) ರಸ್ತಗಣದ ಸಿರಿಣಂದಿ ಭಟ್ಟಾರ
೫) ಕದೇವರ ಗುಡ್ಡಿ ಬಂಕಾಪುರದ ಹಡವಳ ಚ
೬) ಟ್ಟಯ್ಯನ ಹೆಂಡತಿ ಭಾಗವೆ ಮುಡಿಪಿ ಸ್ವ
೭) ರ್ಗಸ್ತೆ(ಸ್ಥೆ) ಯಾದಳು || ಮಂಗಳ ಮಹಾ ಶ್ರೀ
೮) ಗೋಸನೋಜನು ಮಾಡಿದಂ ||
೨ನೆಯ ಶಾಸನ
ದೇವಗಿರಿ ಯಾದವ ರಾಮದೇವ (ಕ್ರಿ.ಶ. ೧೨೭೧ ರಿಂದ ೧೩೧೨) ಕಾಲ: ೧೨೮೯.
೧) ಶ್ರೀಮತು ಯಾದವನಾರಾಯಣಂ ಭುಜಬಳಪ್ರತಾಪ ಚಕ್ರವರ್ತಿ ರಾಮದೇವನ ವಿ
೨) ಜಯರಾಜ್ಯದ ೧೮ನೆಯ ಸರ್ಬ್ಬಧಾರಿ ಸಂವತ್ಸರದ ಪಾಲ್ಗುಣ ಸುಧ (ದ್ಧ) ೧[೦?] ಸ || ಮಾಧವಚಂದ್ರ .
೩) ದೇವರಗುಡ್ಡ ಬಲ್ಲಗವುಡನು ಮುಡ್ಪಿ (ಡಿಪಿ) ಸ್ವರ್ಗ(ಸ್ಥ)ನಾದ || ಆ ಬಲ್ಲಗವುಡನ ಮಮ್ಮ ಹರಿಪಗವುಡನ
೪) ಪುತ್ರ ಶ್ರೀಮಂನಾಳ ಪ್ರಭು ಪ್ರಭುಗಳಾದಿತ್ಯ ಕಲಿಗಳಂಕುಶಂ ಛಲದಂಕ ವಿಕ್ರಮ
೫) [ಗೌಡನ್] ೧೯ನೆಯ ವಿರೋಧಿ ಸಂವತ್ಸರ ಶ್ರಾವಣಸುದ್ದ, ೩ ಗು || ಸಮಾಧಿ ವಿಧಿಯಿಂದ ಮುಡಿಪಿ
೬) ಸ್ವರ್ಗಸ್ತ (ಸ್ಥ)ನಾದನಾತನ ಗುಣಾವಳಿ ಎನ್ತೆಂದೊಡೆ || ಕಂಡ || ಚಾಗದ ಕಣಿ ಹರಿತನಯಂ ಭೋಗ
೭) ಪುರಂದರನಂ ಚಂದ್ರಮತಿ ಸುತನೆಂದೀ ಯೋಗಿಗಳ ಬುಧರ ಹೃದಯ ದೊಳಾಗಳು ಸೊಗಸಿರ್ಪ್ಪ
೮) ವಿಕ್ರಮಂ ಗುಣರತ್ನಂ || ವ್ರಿತ್ತ || ಪಿರಿದೆನಿಸಿರ್ಪ್ಪ ಗುಣ್ಪಿನೊಳಾ ಸಾಗರದಿಂಹರಿಸೂನುವಿಂದೆ ತಾಂ
೯) ಪಿರಿದೆನಿಸಿರ್ಪ್ಪ ರೂಪಿನೊಳ್ ಬಿಣ್ಪಿನೊಳಂ ಕನಕಾದ್ರಿಯಿಂದೆ ತಾಂ ಪಿರಿದೆನಿಸಿರ್ಪ್ಪ
೧೦) ಕೋ (?) ಮಲೆಯಿನಾ ಬಲದೇವನಿಂ ಕ [ಲ್ತ ?] ದೇವನಿಂ ಪರಿದೆನಿಸಿರ್ಪ್ಪ ವಿಕ್ರಮಗುಣಾನ್ವಿತನಂ
೧೧) ಪೊಗಳ್ಗುಂ ಜಗಜ್ಜನಂ || ಜಿನಪದ ಭಕ್ತಿಯುಕ್ತನು ಮುದಾರನು ಸೂರ ಮೇರು ಧೈರ್ಯ್ಯನಂ ಮನದೊ
೧೨) ಳನನಂತಕೀರ್ತಿಯತಿರಾಜನ ಪಾದ ಪಯೋಜ ಭೃಂಗನೆಂದನಂದಿನ ವಿಕ್ರಮಾಂಕನ ಕುಲಾಂ
೧೩) ಗನೆ ಬೊಂಮಲದೇವಿ ಸಂತತಂ ನೆನವಳಿದೆಂದು ಬಂಣಿಪುದು ಮಾಸತಿಯಂ ವಿಬುರ್ಧ (**)
೧೪) . . . . . . . . . . . . . . . ರಂ ||
೩ನೆಯ ಶಾಸನ
ದೇವಗಿರಿಯ ಯಾದವ ರಾಮದೇವ (ಕ್ರಿ.ಶ. ೧೨೭೧ ರಿಂದ ೧೩೧೨) ಕಾಲಃ ರಾಮದೇವನ ೨೨ನೆಯ ವರ್ಷ
೧) ಸ್ವಸ್ತಿ ಶ್ರೀಮತು ಯಾದವ ನಾರಾಯಣಂ ಭುಜಬಳ ಪ್ರವುಢ ಪ್ರತಾಪ ಚಕ್ರವರ್ತ್ತಿ ವೀರ ರಾಮ ದೇವರಾಯನ
೨) ವಿಜಯ ರಾಜ್ಯೋಜಯದೊ (ಳ್) ೨೨ನೆಯ ವಿಜಯ ಸಂವತ್ಸರ ಆಷಾಡ ಸು. ೧ ಸಫ | ದಂದು ಶ್ರೀಮಂನಾ ಪ್ರ (ಳ್ಪ್ರ) ಭು ಹಾಡಿಯೂ
೩) ರ ಹರಿಯಮಗಾಮುಂಡನ ಪುತ್ರ ಕೇಸವ ಗಾಮುಂಡನು ಸಮಾಧಿವಿಧಿಯಿಂ ಮುಡಿಪಿ ಸ್ವರ್ಗ್ಗಸ್ತನಾದ ಮಂಗ
೪) (ಳ) ಮಹಾ ಶ್ರೀ ಶ್ರೀ ಶ್ರೀ ಪಿತನುತ ವಿಕ್ರಮಂನುತ ಸಮಗ್ರ ಗುಣಾಗ್ರಣಿ ಚಾರುವಂ … ಧಿ…ಳ
೫) ಭೂವರ ಪ್ರಭುಲರಾಮ ಸಿರೋಮಣಿ ಹರಿಪಗಾವುಂಡನ ಸತಿ ಪತಿಭಕ್ತೆ ಚಂದಲೆಗೆ ಪುಟಿ(ಟ್ಟಿ) ದನುತ್ತಮ
೬) ಪುತ್ರನೆಂದು ಸಂತತಂ ಬುಧರರ್ದಿ(ರ್ತಿ)… ಪೊಗಳ್ಗು ಕ್ರೇ (ಕೇ) ಸವಗವುಡನಿಃ ಧರಿತ್ರಿಯೊಳು || ಮನುಜ ಮಹೀ
೭) ತಳಾಗ್ರದೊಳು ರಂಜಿಪನಾಳ್ಪ್ರಭುವಾಗಿ ಮೂರ್ತ್ತಿವೆತ್ತನ ಸಮದಾನ ಧರ್ಮ್ಮ ಫಳದಿಂದೆ ಸು . . . . . . . .
೮) ಧನನಾಗಿ ಭೋಗದಿಂ | ದನಂ…. ಗು ಕಲ್ಪಭೂಜ ಸುರಧೇನು ಮಹಾಜನನಾದ ನಾದನೆಂದನುದಿನಂ ಕೀರ್ತಿಕುಂ
೯) ಮದನ ಮೂರ್ತಿಯ ನಾಜಿತ ಕೇಸಿ (ದೇವ) ನಂ || ವ || .. ಭುಜಬಲದ ಬಲುಪಿಂಗೆ ಗೆಲಲಾಗದೆಂಬ
೧೦) ದೋತ್ತೀ ಕಲಿಗಳುಮಂ ಗೆಲಿದಂ ಸತ್ಯ . . . . . .ಸಲೆ ಬಿರುದಾಯಿತಂದು ಕೇಸವಂಗಾವಹವದೊ
೧೧) ಳಂ || ಹರಿಹರಿ ಸೂನು ಚಾರುತರ ಮೂರ್ತ್ತಿ (ಗಳಂ?) ನೆಱೆಬಲ್ಲನೆಲ್ಲರಂ ಸುರಕುಜದಂತೆ ಬಂಧುಜನವಂ ಷ್ವ (ಸ್ವ) ಜನಂಗಳಿಗೀವನೆಂದು ಧಾರಿಣಿಯೊಳು ಕೀರ್ತ್ತಿಕುಂ (ಮೌ)ನೀಶ್ವರ
೧೨) . . . . . .  ಸರಸಿಜ ಭೃಂಗನೆಸದಾರ್ಪ್ಪು . . . . . .ಕೇಸವ ಭೂತಳಾಗ್ರದೊಳು || ದೈವ . . . .ಮಿನೀಂ
೧೩) ದ್ರರಂ ಪರಮ ವಿಕ್ರ (ಮ) . . . . ಕೇಸ . . .ಗೆಯೊಲಿದು ಭಕ್ತಿಯಿಂ ಭಾವಿ . . .ಸಲೆ ಪೂಜಿಪನು.
೧೪) ರ್ಬ್ಬಿಯೊಳೆಂದು . . .ಮನು ರಾಗದಿಂದೊಸೆದು ಕೀರ್ತ್ತಿಪರ್ ಛಲದಂಕ ನೃ . . . .
೧೫) ನ . . . . .ಭಾವದಿನರ್ಥಿಗಳ್ಪೊಗಳ್ವರ್ಕೆ ಸವ ಗವು . . . .
(ಆ) ವನೀತಳದೂಳು ||
೪ನೆಯ ಶಾಸನ
ದೇವಗಿರಿಯ ಯಾದವ ರಾಮದೇವ
ಕಾಲ: ಕ್ರಿ.ಶ ೧೨೯೩ ?
೧) ಸ್ವಸ್ತಿಶ್ರೀಮತು ಯಾದವ ನಾರಾಯಣಂ ಭುಜ ಬಳ ಪ್ರೌ
೨) ಢ ಪ್ರತಾಪ ಚಕ್ರವರ್ತ್ತಿ ಶ್ರೀ ವೀರ ರಾಮದೇವರ ರಾಜ್ಯೋದಯದ ವಿ
೩) ಜಯ ಸಂವತ್ಸರದ ಚಯಿತ್ರ ಸು. ೧ ಸೋಮವಾರದಂದು ಶ್ರೀಮ
೪) ತು ಸೇನಭೋವ ಸುಬ್ಬಯಿನ ಮಗಳು ದೇವೇಂದ್ರದೇವರಗುಡ್ಡಿ
೫) ಮಾದವ್ವೆ ಸಮಾಧಿ ವಿಧಿಯಿಂ ಮುಡಿಪಿ ಸ್ವರ್ಗ್ಗ
೬) ಸ್ತೆಯಾದಳು ಮಂಗಳ ಮಹಾ ಶ್ರೀ ಶ್ರೀ ಶ್ರೀ
೫ನೆಯ ಶಾಸನ
ದೇವಗಿರಿ ಯಾದವ ರಾಮದೇವ
ಕಾಲ: ಕ್ರಿ.ಶ ೧೨೯೩ ?
೧) ಸ್ವಸ್ತಿ ಶ್ರೀ ಮತು ಯಾದವ ನಾರಾಯಣಂ ಭುಜಬಳ ಪ್ರತಾಪ ಚ
೨) ಕ್ರವರ್ತಿ ಶ್ರೀ ವೀರ ರಾಮದೇವನ ವಿಜಯ ರಾಜ್ಯೋದಯದ ವಿಜಯ
೩) ಸಂವತ್ಸ (ರ) ಆಷಾಢ ಸು | ೧ | ಸೋ | ದಂದು ಶ್ರೀಮಂನಾಳ್ಪ್ರಭು ಹರಿಯಮ ಗಾ
೪) ಮುಂಡನ, ಮಾನಿಸ ಗಾಮಯ್ಯನು ಸಸ್ತ್ರಹತನಾಗಿ ಸ್ವರ್ಗ್ಗಸ್ತನಾ
೫) ದ ಮಂಗಳ ಮಹಾ ಶ್ರೀ ಶ್ರೀ ಶ್ರೀ
೬ನೆಯ ಶಾಸನ
ಕಾಲ: ಕ್ರಿ.ಶ. ೧೨೬೨-೬೩ ?
೧) ಸ್ವಸ್ತಿ ಶ್ರೀ ಮೂಲಸಂಗ ಸೇನಗಣದ ಕುಮಾರ ಸೇನದೇ
೨) ವರಗುಡ್ಡಿ ಹಾಡಿಯೂರ ಶ್ರೀ ಮಂನಾಡ್ಪ್ರಭು
೩) ಹರಿಯಮಗಾವುಂಡನ ಹೆಂಡತಿ ಕನಕಿ
೪) ಗಾವಂಡಿ ದುಂದುಭಿ ಸಂವತ್ಸರದ ಕಾರ್ತ್ತಿಕ ಬ
೫) ಹುಳ ಪಂಚಮಿ ಬೃಹ. ವಾರದಲು
೬) ಸಮಾಧಿ ವಿಧಿಯಿಂ ಮುಡಿಪಿ ಸ್ವರ್ಗ್ಗಸ್ತೆಯಾ
೭) ದಳು ||
೭ನೆಯ ಶಾಸನ
೧) ಶ್ರೀಮತು ಎಲಮಡಿಯ ಹೆ
೨) ಗಡೆ ಹರಿಪೈಯನ ಹೆಂ
೩) ಡತಿ ಗೋಂದವೆ ಮುಡಿಪಿ ಸ್ವರ್ಗ್ಗಸ್ತೆ
೪) ಯಾದಳು ||
ನೇಗಿನಹಾಳ ಪ್ರಬಂಧಗಳು: ಕುರ್ಕಿಯಾಲ ಶಾಸನ: ಕೆಲವು ಮುಖಗಳು
೧೯೬೬ ಮಾರ್ಚ್‌ ತಿಂಗಳ ‘ತೆಲುಗು ಭಾರತಿ’ ಪತ್ರಿಕೆಯಲ್ಲಿ ಡಾ || ಎನ್. ವೆಂಕಟರಮಣಯ್ಯನವರು ಪಂಪನ ತಮ್ಮ ಜಿನವಲ್ಲಭನ ಕುರ್ಕ್ಯಾಲ ಶಾಸನವನ್ನು ಪ್ರಕಟಿಸಿದಾಗಿನಿಂದ ಅದರ ಬಗೆಗೆ ಸಾಕಷ್ಟು ಚರ್ಚೆ ನಡೆದಿದೆ. ವಿದ್ವಾಂಸರಿಂದ ಹಲವಾರು ಲೇಖನಗಳು ಪ್ರಕಟವಾಗಿ ಪಂಪಕವಿಯ ಜೀವನದ ವಿಷಯಕ್ಕೆ ಅನೇಕ ಸಂಗತಿಗಳು ಬೆಳಕಿಗೆ ಬಂದಿವೆ. ಜತೆಗೆ ಹಲವು ವಿಷಯಗಳನ್ನು ಕುರಿತ ಚರ್ಚೆ ಈಗಲೂ ನಡೆದೇ ಇದೆ. ಕೆಲವು ವಿಷಯಗಳಲ್ಲಿ ಚರ್ಚೆ ಒಂದು ನಿಲುಗಡೆಗೆ ಬಂದಂತೆ ಕಂಡುಬಂದರೂ ವಿದ್ವಾಂಸರು ಆಗೀಗ ಹೊಸ ಹೊಸ ವಿಷಯಗಳನ್ನು ಕುರಿತು ವಿವೇಚಿಸುವುದು ಈ ಲೇಖನದ ಉದ್ದೇಶ.
ಪ್ರಸ್ತುತ ಕುರ್ಕ್ಯಾಲ ಶಾಸನ ಸ್ವತಃ ಜಿನವಲ್ಲಭನು ಬರೆಸಿದ್ದು. ಬೇರೆ ರಾಜ ಅಥವಾ ದಾನಿ ಹಾಕಿಕೊಟ್ಟದ್ದಲ್ಲವೆಂಬುದು ಸ್ವಯಂ ಸ್ಪಷ್ಟವಿದೆ. ಧರ್ಮಪುರದ ಉತ್ತರ ದಿಗ್ಭಾಗದಲ್ಲಿರುವ ವೃಷಭಗಿರಿ ಎಂಬ ಅನಾದಿ ಸಂಸಿದ್ಧ ತೀರ್ಥದ ದಕ್ಷಿಣಾ ದಿಶಾ ಭಾಗದ ಸಿದ್ಧಶಿಲೆಯಲ್ಲಿ ತಮ್ಮ ಕುಲದೈವವೇ ಮುಂತಾದ ಜಿನಬಿಂಬಗಳು, ಚಕ್ರೇಶ್ವರಿ ಯಕ್ಷಿ, ಇತರ ಜಿನಪ್ರತಿಮೆಗಳು, ತ್ರಿಭುವನತಿಲಕವೆಂಬ ಬಸದಿ, ಕವಿತಾ ಗುಣಾರ್ಣಾವವೆಂಬ ಕೆರೆ, ಮದನವಿಳಾಸವೆಂಬ ಬನ ಇವಿಷ್ಟನ್ನೂ ಜಿನವಲ್ಲಭ ನಿರ್ಮಿಸಿ ಬಸದಿಯ ತೀರ್ಥಂಕರ ಮತ್ತು ಇತರ ಜಿನಬಿಂಬಗಳಿಗೆ ಅಭಿಷೇಕ ಮಾಡಿಸಿದನು. ಈ ಧಾರ್ಮಿಕ ಕಾರ್ಯದ ನೆನಪಿಗಾಗಿಯೆ ಆತ ಈ ಶಾಸನ ಕೆತ್ತಿಸಿದ್ದು. ಇದೊಂದು ಸ್ಮಾರಕ ಶಾಸನ ಅರ್ಥಾತ್ ಜಿನವಲ್ಲಭನ ಪ್ರಶಸ್ತಿ ಶಾಸನವೇ ಹೊರತು, ದತ್ತಿ ದಾನ, ಆತ್ಮಬಲಿ ಮುಂತಾದ ಪ್ರಕಾರದ ಶಾಸನವಲ್ಲವೆಂಬುದು ಸ್ಪಷ್ಟ. ಎಂದರೆ ಅರಿಕೇಸರಿ ಪಂಪನಿಗೆ ಧರ್ಮಪುರವನ್ನು ದತ್ತಿಯಾಗಿ ಬಿಟ್ಟ ದಾಖಲೆಯಂತೂ ಅಲ್ಲ. ಅಂದಮೇಲೆ ಕವಿಗೆ ಅರಿಕೇಸರಿ ಒಂದು ತಾಮ್ರ ಶಾಸನವನ್ನೋ ಶಿಲಾಶಾಸನವನ್ನೋ ಪ್ರತ್ಯೇಕವಾಗಿ ಕೊಟ್ಟಿದ್ದಾನೆನ್ನುವುದು ಗಟ್ಟಿ ಮಾತು. ಬಹುಜನ ವಿದ್ವಾಂಸರು ಇದನ್ನು ಒಪ್ಪಿದ್ದಾರೆ.[1]
ಆದರೆ ಹಾಗೆ ಹಾಕಿಕೊಟ್ಟಿರುವುದು ತಾಮ್ರ ಶಾಸನವೇ ಶಿಲಾಶಾಸನವೇ ಎಂಬ ಪ್ರಶ್ನೆ ವಿದ್ವಾಂಸರನ್ನು ಕಾಡಿದೆ. ಬೇರೊಂದು ಶಿಲಾಶಾಸನವಿರಬೇಕೆಂದು ಮೊದಲು ಊಹೆ ಮಾಡಿದವರು ಡಾ || ಎನ್. ವೆಂಕಟರಮಣಯ್ಯನವರು.[2] ಅವರ ಈ ಊಹೆಯನ್ನು ತಳ್ಳಿಹಾಕಿದ ಡಾ || ಪಿ.ಬಿ. ದೇಸಾಯಿಯವರು, ಅರಿಕೇಸರಿ ಪಂಪನಿಗೆ ಕೊಟ್ಟದ್ದು ತಾಮ್ರಶಾಸನವೇ ಎಂದು ಅವರು ಗ್ರಹಿಸಿದ್ದಾರೆ.[3] ವೆಂಕಟರಮಣಯ್ಯನವರು ಊಹಿಸುವಂತೆ ವೃಷಭ ಪರ್ವತದಲ್ಲಿ ಬರೆದ ಬೇರೊಂದು ಶಿಲಾಶಾಸನವಿರದೆ ಪ್ರಸ್ತುತ ಕುರ್ಕ್ಯಾಲ ಶಾಸನವೇ ಆ ಶಾಸನವೆಂದು ಅವರು ನಿರ್ಣಯಿಸಿದ್ದಾರೆ. ಡಾ || ದೇಸಾಯಿಯವರ ಈ ಅಭಿಪ್ರಾಯವನ್ನು ವಿರೋಧಿಸುತ್ತ ಡಾ || ಎಂ.ಎಂ. ಕಲಬುರ್ಗಿಯವರು “ನನಗೆ ಮಾತ್ರ ಪಂಪನಿಗೆ ಅರಿಕೇಸರಿ ತಾಮ್ರ ಶಾಸನವನ್ನು ಕೊಟ್ಟಿರಲಿ ಬಿಡಲಿ; ಶಿಲಾಶಾಸನವನ್ನು ತಪ್ಪದೇ ಕೊಟ್ಟಿರುವನು. ಅದು ಬೊಮ್ಮಲಗುಟ್ಟ (ವೃಷಭಾದ್ರಿ)ದಲ್ಲಿ ಈಗ ದೊರೆತಿರುವ ಶಾಸನವಲ್ಲ; ಇದೇ ಬೆಟ್ಟದಲ್ಲಿ ಇನ್ನೊಂದೆಡೆ ಇದ್ದಿರಬಹುದಾದ ಇನ್ನೊಂದು ಶಾಸನವೆನಿಸುತ್ತದೆ” ಎಂದು ಖಂಡಿತವಾದ ಶಬ್ದಗಳಲ್ಲಿ ತಮ್ಮ ಅಭಿಪ್ರಾಯ ತಿಳಿಸಿದ್ದಾರೆ.[4]
ಇತ್ತೀಚೆಗೆ ಡಾ || ಎಂ. ಚಿದಾನಂದಮೂರ್ತಿಯವರು ‘ಪಂಪಭಾರತದ ರಚನಾ ಕಾಲ- ಒಂದು ಲಘು ಟಿಪ್ಪಣಿ’ ಎಂಬ ತಮ್ಮ ಲೇಖನದಲ್ಲಿ ಮೇಲೆ ಹೇಳಿದ ವಿದ್ವಾಂಸರ ಅಭಿಪ್ರಾಯಗಳನ್ನು ವಿವರವಾಗಿ ಚರ್ಚಿಸಿಲ್ಲವಾದರೂ ಅವರು ಅರಿಕೇಸರಿ ಪಂಪನಿಗೆ ಕೊಟ್ಟದ್ದು ತಾಮ್ರಶಾಸನವೆಂಬ ಅಭಿಪ್ರಾಯ ತಾಳಿದ್ದಾರೆ.[5]
ಪಂಪನಿಗೆ ಹಾಕಿಕೊಟ್ಟ ಶಾಸನ ಶಿಲಾಶಾಸನವೆಂದು ಭಾವಿಸುವವರು ತಮ್ಮ ಅಭಿಪ್ರಾಯ ಸಮರ್ಥನೆಗೆ ಜಿನವಲ್ಲಭನ ಕುರ್ಕಿಯಾಲ ಶಾಸನವನ್ನು ಮುಖ್ಯ ಆಧಾರವಾಗಿ ಸ್ವೀಕರಿಸುತ್ತಾರೆ. ಡಾ || ವೆಂಕಟರಮಣಯ್ಯನವರು ಈ ಅಂಶವನ್ನು ವಿವರವಾಗಿ ಚರ್ಚಿಸಹೋಗಿಲ್ಲ. ಇದನ್ನು ವಿವರವಾಗಿ ಚರ್ಚಿಸುವ ಡಾ || ಕಲಬುರ್ಗಿಯವರು ತಮ್ಮ ವಾದ್ಯಕ್ಕೆ ಆಧಾರವಾಗಿ ಹೇಳುತ್ತಾರೆ.
ಬರೆದರೆ ತಾಂಮ್ರಶಾಸನಮದೇಯಮೆ ಧರ್ಮವುರಂ ನೆಗೞ್ತೆವೆ
ತ್ತರಿಗನ ಕೊಟ್ಟುದೆ ನೆಗೞ್ದ ಪಂಪನ ಪೆತ್ತುದೆ ಪೇೞಿಮೆನ್ದು ನೀ
ಮ್ಮರುಳೆ ಪಲರ್ಮೆಯಂ ಪಲಬರಂ ಬೆಸಗೊಳ್ಳದೆ ಪೋಗಿನೋಡ ಸು
ನ್ದರ ವೃಷಭಾಚಳೋನ್ನತ ಶಿಲಾತಳದೊಳ್ಬರೆದಕ್ಕರಂಗಳಂ ||
ವಿನುತ ಚಳುಕ್ಯ ವಂಶಪತಿ ಮಿಕ್ಕರಿಕೇಸರಿ ಸಂದ ವಿಕ್ರಮಾ
ರ್ಜುನ ವಿಜಯಕ್ಕೆ ಧರ್ಮವುರಮೆನ್ದು ಮದೀಯಮಿದೆನ್ದು ಕೀರ್ತಿಶಾ
ಸನ ಮೆನೆ ಕೊಟ್ಟ ಶಾಸನದ, ಪಂಪನನಾ ಬಿರುದೊನ್ದು ಜೈನಶಾ
ಸನದ ನೆಗೞ್ತೆಯಂ ವೃಷಭ ಪರ್ವತಮನ್ತದು ತಾನೆ ಪೇೞದೇ ||
ಇಲ್ಲಿನ ‘ಬರೆದುದೆ ತಾಂಬ್ರಶಾಸನಂ ಅದೇಯಮೇಧರ್ಮವುರಂ’ ಎಂಬ ಮಾತಿಗೆ ಕೆಲವರು ಅದು ತಾಮ್ರಶಾಸನವೆಂದು ಅರ್ಥ ಹಚ್ಚುತ್ತಾರೆ, ‘ಬರೆ’ದುದೆ ತಾಮ್ರ ಶಾಸನಂ? ಅದೇಯಮೇಧರ್ಮವುರಂ? ನೆಗೞ್ತೆವೆತ್ತರಿಗನ ಕೊಟ್ಟುದೇ? ಪಂಪನ ಪೆತ್ತುದೆ? ಎಂದು ಮುಂತಾಗಿ ಮರುಳನಂತೆ ವ್ಯರ್ಥ ಪ್ರಶ್ನೆ ಕೇಳದೆ ‘ಪೋಗಿ ನೋಡ ಸುಂದ ವೃಷಭಾಚಳೋನ್ನತ ಶಿಲಾತಳದೊಳ್ ಬರೆದಕ್ಕರಂಗಳಂ’ ಎಂದು ಜಿನವಲ್ಲಭ ಹೇಳುವ ಮಾತುಗಳಿಂದ “ಪಂಪನು ಪಡೆದುದು ಕೃತಕವೆಂದು ಸಂದೇಹ ಹುಟ್ಟಿಸುವ ತಾಮ್ರಶಾಸನವಲ್ಲ; ಬಹಿರಂಗವಾಗಿ ಬರೆದ ಶಿಲಾಶಾಸನ” ಎಂಬ ಅರ್ಥ ಹೊರಡುತ್ತದೆಯೆಂದು ಡಾ || ಕಲಬುರ್ಗಿಯವರು ನಿರ್ಧರಿಸುತ್ತಾರೆ. ಅವರೇ ಮುಂದುವರಿದು, “ವಿನುತ ಚಳುಕ್ಯ ವಂಶಪತಿ ಮಿಕ್ಕರಿಕೇಸರಿ….
ಎಂಬ ಪದ್ಯದ ‘ಅರಿಕೇಸರಿ…. ಕೊಟ್ಟ ಶಾಸನದ ನೆಗೞ್ತೆಯಂ ವೃಷಭ ಪರ್ವತಮನ್ತದು ತಾನೆ ಪೇೞದೇ’ ಎಂಬ ಮಾತಿನಿಂದ ಪಂಪನನ್ನೆ ಮುಖ್ಯ ವಿಷಯವಾಗಿಟ್ಟುಕೊಂಡ ಬೇರೊಂದು ಶಾಸನವಿರಬೇಕನಿಸುತ್ತದೆ” ಎಂದು ಅನುಮಾನಿಸುತ್ತಾರೆ.[6] ಈ ಎರಡನೆಯ ಪದ್ಯ (ಶಾಸನದ ೭ನೆಯ ಪದ್ಯ) ಅರ್ಥದ ದೃಷ್ಟಿಯಿಂದ ಸ್ವಲ್ಪ ಕ್ಲಿಷ್ಟವಾಗಿದೆಯೆಂದು ತಮ್ಮ ಲೇಖನದಲ್ಲಿ ಡಾ || ಕಲಬುರ್ಗಿಯವರು ಭಾವಿಸಿದ್ದರು. ತರುವಾಯ ಕುರ್ಕ್ಯಾಲ ಶಾಸನದ ಬೇರೊಂದು ಪಾಠ ಪ್ರಕಟವಾಗಿದೆ. ಅದನ್ನು ಡಾ || ಜಿ.ಎಸ್. ಗಾಯಿಯವರು ಪ್ರ.ಕ. ೫೩-೪ ರಲ್ಲಿ ಪ್ರಕಟಿಸಿದ್ದಾರೆ. ಆ ಪಾಠದ ರೀತ್ಯಾ ಪ್ರಸ್ತುತ ಪದ್ಯದ ಪರಿಷ್ಕೃತ ರೂಪ ಮುಂದಿನಂತಿದೆ:
ವಿನುತ ಚಳುಕ್ಯವಂಶಪತಿ ಮಿಕ್ಕರಿಕೇಸರಿ ಸಂದವಿಕ್ರಮಾ
ರ್ಜುನ ವಿಜಯಕ್ಕೆ ಧರ್ಮಪುರವೆನ್ದು ಮದೀಯಮಿದೆಂದು ಕೀರ್ತಿಶಾ
ಸನ ಮೆನೆ ಕೊಟ್ಟ ಶಾಸನದ, ಪಂಪನ ನಂಬಿದುದೊಂದುಜೈನಶಾ
ಸನದ ನೆಗಱ್ತೆಯಂ ವೃಷಭ ಪರ್ವತಮನ್ತದು ತಾನೆಪೇೞದೇ ||
ಇಲ್ಲಿ ‘ಪಂಪನನಾ ಬಿರುದೊಂದು’ ಎಂಬ ಹಿಂದಿನ ಪಾಠ ತಪ್ಪೆಂದು ಕಂಡು ಬರುತ್ತದೆ. ಅದರ ಬದಲು ‘ಪಂಪನ ನಂಬಿದುದೊಂದು’ ಎಂದು ಡಾ || ಗಾಯಿಯವರು ಕೊಟ್ಟಿರುವ ಪಾಠ ಸ್ಪಷ್ಟವಾಗಿದ್ದು ಅನ್ವಯದ ತೊಡಕನ್ನು ಹೋಗಲಾಡಿಸುತ್ತದೆ.
‘. . . ಚಳುಕ್ಯವಂಶಪತಿ.. ಅರಿಸಕೇಸರಿ…. ವಿಕ್ರಮಾರ್ಜುನ ವಿಜಯಕ್ಕೆ ಧರ್ಮಪುರವೆಂದುಮದೀಯಮಿದೆಂದು ಕೀರ್ತಿ ಶಾಸನ ಮನೆ ಕೊಟ್ಟ, ಶಾಸನದ, ಪಂಪನ ನಂಬಿದೊಂದು ಜೈನ ಶಾಸನದ, ನೆಗೞ್ತೆಯಂ ವೃಷಭ ಪರ್ವತಂ ಅನ್ತದು ತಾನೆ ಪೇೞದೇ, ಎಂದು ಇಲ್ಲಿ ಸ್ಪಷ್ಟವಾದ ಅನ್ವಯ ಹೊರಡುತ್ತದೆ. ಎಂದರೆ ಈಗ ವೃಷಭ ಪರ್ವತವು, ಅರಿಕೇಸರಿ ವಿಕ್ರಮಾರ್ಜುನ ವಿಜಯ ಬರೆದುದಕ್ಕಾಗಿ ತನ್ನ ಕೀರ್ತಿ ಶಾಸನವೆನ್ನುವಂತೆ ಹಾಕಿಕೊಟ್ಟ ಶಾಸನ ಮತ್ತು ಪಂಪನು ನಂಬಿದ್ದ ಜೈನ ಶಾಸನ, ಇವೆರಡರ ನೆಗೞ್ತೆಯನ್ನೂ ಸಾರುತ್ತಿದೆ, ಎಂಬ ಅರ್ಥ ಹೊರಡುತ್ತದೆ. ಅರಿಕೇಸರಿ ಹಾಕಿಕೊಟ್ಟ ಕೀರ್ತಿಶಾಸನ ಮತ್ತು ಪಂಪನು ನಂಬಿದ್ದ ಜೈನ ಶಾಸನ ಇವೆರಡೂ ಬೇರೆ ಬೇರೆ ಎಂಬ ಧ್ವನಿ ಇಲ್ಲಿ ಸ್ಪಷ್ಟವಾಗಿ ಕೇಳಿಸುತ್ತದೆ. ಮತ್ತು ಅವೆರಡೂ ವೃಷಭ ಪರ್ವತದಲ್ಲಿಯೇ ಇವೆ ಎಂಬ ಅರ್ಥಕೂಡ ಅಷ್ಟೇ ಸ್ಪಷ್ಟವಾಗಿದೆ. ಇದರಿಂದ ಅರಿಕೇಸರಿ ಪಂಪನಿಗೆ ಹಾಕಿಕೊಟ್ಟ ಶಿಲಾಶಾಸನ ಆ ಪರ್ವತದಲ್ಲಿಯೇ ಇತ್ತೆಂದು ತಿಳಿಯಬೇಕಾಗುತ್ತದೆ.
ಪಂಪನು ನಂಬಿದ್ದ ಜೈನಶಾಸನ ಎಂದರೆ ಆತನು ನಂಬಿದ್ದ ಜೈನಧರ್ಮ ಎಂದೇ ಅರ್ಥ. ಆ ಜೈನಧರ್ಮದ ನೆಗೞ್ತೆಯನ್ನೂ ಪರ್ವತ ಸಾರುತ್ತಿದೆ. ಅದು ಹೇಗೆ? ಎಂದರೆ ಅದರಲ್ಲಿ ಜಿನವಲ್ಲಭ ಹಲವಾರು ಜಿನಪ್ರತಿಮೆಗಳನ್ನೂ ಚಕ್ರೇಶ್ವರಿಯನ್ನೂ ತ್ರಿಭುವನ ತಿಲಕವೆಂಬ ಬಸದಿಯನ್ನೂ ನಿರ್ಮಿಸಿದ. ಮತ್ತು ಬಸದಿಯಲ್ಲಿ ವೃಷಭೇಶ್ವರ ಬಿಂಬವನ್ನು ಪ್ರತಿಷ್ಠಾಪಿಸಿ ವೈಭವಯುತವಾದ ಅಭಿಷೇಕ ಸಮಾರಂಭ ಜರುಗಿಸಿದ. ಇದರಿಂದ ದ್ವಿಜಾವಸಥವಾಗಿದ್ದ ಪರ್ವತ ಜಿನ ಚೈತ್ಯವಾಗಿ ಮಾರ್ಪಾಡು ಹೊಂದಿತು. ಇಂತು ಜೈನಶಾಸನದ ನೆಗೞ್ತೆಯನ್ನು ವೃಷಭ ಪರ್ವತ ಸಾರುವಂತಾಯಿತು.
ಈ ಶಾಸನ ರಚನೆಯ ಕಾಲದಲ್ಲಿ ಪಂಪಮಹಾಕವಿ ಜೀವಿಸಿದ್ದನೇ? ಎಂಬುದು ಇನ್ನೊಂದು ಪ್ರಶ್ನೆ. ಇದಕ್ಕುತ್ತರವಾಗಿ ಡಾ || ದೇಸಾಯಿಯವರು ಈ ಶಾಸನ ಸ್ಮಾರಕಗಳ ರಚನೆಯ ಕಾಲದಲ್ಲಿ ಪಂಪಕವಿ ಜೀವಿಸಿದ್ದನೆಂದು ಊಹಿಸುತ್ತಾರೆ. ಪ್ರತಿಯಾಗಿ ಡಾ || ಕಲಬುರ್ಗಿಯವರು ಪಂಪ ಆಗ ಜೀವಿಸಿರಲಿಲ್ಲವೆಂದು ವಾದಿಸಿದ್ದಾರೆ. ಜೈನಾಭಿಷೇಕೋತ್ಸವ ನಡೆಯುತ್ತಿರುವಲ್ಲಿ ಧರ್ಮಪುರಕ್ಕೆ ಬಂದ ಜನತೆ ನೋಡುವುದು ಜಿನವಲ್ಲಭನನ್ನು ಮಾತ್ರವೇ ಹೊರತು ಅವನ ಅಣ್ಣ ನನ್ನಲ್ಲ. ಕವಿತಾ ಗುಣಾರ್ಣವ ಕೆರೆಯನ್ನು ಜಿನವಲ್ಲಭ ನಿರ್ಮಿಸಿರುವುದು ಪಂಪನ ಪರೋಕ್ಷದಲ್ಲಿ; ಅಣ್ಣನ ಕೀರ್ತಿ ಗುಡಿಗಟ್ಟಿ ನಿಲ್ಲಲಿ ಎಂಬ ಉದ್ದೇಶದಿಂದ; ಈ ಉದ್ದೇಶದ ಅಂಗವಾಗಿ ಪ್ರಸ್ತುತ ಶಾಸನ ಕೆತ್ತಿಸಲ್ಪಟ್ಟಿದೆ ಎಂಬುದು ಡಾ || ಕಲಬುರ್ಗಿಯವರ ಸಾಮಾನ್ಯ ನಿಲುವು. “ಹೀಗೆ ಪಂಪನ ಸ್ಮಾರಕವೆಂದು ಎತ್ತಿಸಿದ ದೇವಾಲಯ, ಕಟ್ಟಿಸಿದ ಕೆರೆ, ನಿಲ್ಲಿಸಿದ ಜಿನಪ್ರತಿಮೆ, ನಿರ್ಮಿಸಿದ ಉದ್ಯಾನ ಕಾರ್ಯ ವಿಶೇಷಗಳನ್ನು ವಿವರಿಸುವುದರಿಂದ ಈ ಶಾಸನ ಪಂಪನು ಗತಿಸಿ ಹೋದ ತರುವಾಯ ಹುಟ್ಟಿತೆಂದು ಹೇಳಬಹುದು” ಎಂಬ ಅವರ ಮಾತುಗಳಿಂದ ಅವರ ನಿಲವು ಇನ್ನೂ ಸ್ಪಷ್ಟವಾಗುತ್ತದೆ.[7]
‘ಸಂದ ಪಂಪನ’ ಎಂದರೆ ಕೆಲವರು ಮಾಡುವ ಊಹೆಯಂತೆ ‘ನಿಧನ ಹೊಂದಿದ ಪಂಪನ’ ಎಂಬ ಅರ್ಥ ಸರಿಯಾದುದಲ್ಲ; ‘ಪ್ರಸಿದ್ಧನಾದ ಪಂಪನ’ ಎಂಬ ಅರ್ಥವೇ ಈ ಮಾತಿಗೆ ಉಚಿತವಾದುದು; ಕವಿತಾ ಗುಣಾರ್ಣವ ಎಂಬ ಕೆರೆಯನ್ನು ಜಿನವಲ್ಲಭ ಕಟ್ಟಿಸಿದ್ದು ಪಂಪನ ಸ್ಮಾರಕವಾಗಿ ಎಂದು ಶಾಸನದಲ್ಲಿ ಎಲ್ಲಿಯೂ ಹೇಳಿಲ್ಲ; ಹಾಗೆಂದು ನಾವು ಅರ್ಥ ಮಾಡಿಕೊಳ್ಳಬೇಕಾಗಿಲ್ಲ; ವ್ಯಕ್ತಿಗಳು ಜೀವಿಸಿರುವಾಗಲೇ ತಮ್ಮ ಹೆಸರಿನ ಕೆರೆ ಕಟ್ಟಿಸುವ ಪದ್ಧತಿಯಿದ್ದ ಬಗ್ಗೆ ಶಾಸನಾಧಾರವಿದೆ; ಎಂದು ಮುಂತಾಗಿ ಡಾ || ಚಿದಾನಂದಮೂರ್ತಿಯವರು ಈ ವಿಷಯಕ್ಕೆ ವಾದಿಸಿದ್ದಾರೆ. ಮುಂದುವರಿದು, ಈ ಶಾಸನ-ಸ್ಮಾರಕಗಳ ರಚನೆಯ ಕಾಲದಲ್ಲಿ ‘ಪಂಪ ಇನ್ನೂ ಜೀವಿಸಿದ್ದನೆಂದು ತೆಗೆದುಕೊಳ್ಳುವುದೇ ಉಚಿತವಾದುದೆಂದು’ ಅವರು ತಿಳಿಯುತ್ತಾರೆ. ಆದರೂ ‘ಇದಮಿತ್ಥಂ’ ಎಂದು ಹೇಳುವ ಮನಸ್ಸು ಅವರಿಗಿದ್ದಂತಿಲ್ಲ.[8] ಈ ಸಂಬಂಧದಲ್ಲಿ ಶಾಸನ ಬಾಯಿಬಿಟ್ಟು ಏನನ್ನೂ ಹೇಳುವುದಿಲ್ಲವೆಂಬ ಅವರ ಅಭಿಪ್ರಾಯ ಒಪ್ಪತಕ್ಕದೇ. ಆದರೆ ಹತ್ತನೆಯ ಶತಮಾನದ ಶಾಸನಗಳ ಚೌಕಟ್ಟನ್ನು ನಾವು ಗಮನಿಸಿದರೆ ಮತ್ತು ಆ ಚೌಕಟ್ಟಿಗೆ ಪ್ರಸ್ತುತ ಶಾಸನವನ್ನು ಹೋಲಿಸಿದರೆ, ನಮ್ಮ ಮುಂದೆ ಹಲವಾರು ಸಮಸ್ಯೆಗಳು ನಿಲ್ಲುತ್ತವೆ. ಪಟ್ಟದ ರಾಣಿಯಾಗಿದ್ದವರು, ಯುವರಾಜರಾಗಿದ್ದವರು ಕೂಡ ಇಷ್ಟು ವ್ಯಾಪಕವಾದ ಸ್ಮಾರಕಾದಿಗಳನ್ನು ನಿರ್ಮಿಸಬೇಕಾಗಿ ಬಂದ ಸಂದರ್ಭದಲ್ಲಿ ಅಧಿರಾಜನಾಗಿದ್ದ ತಮ್ಮ ಗಂಡ ಅಥವಾ ತಂದೆಯ ಅನುಮತಿ ಪಡೆಯುವುದು ಅಂದು ರೂಢವಾಗಿತ್ತು. ಬಸದಿ, ಉದ್ಯಾನವನ, ವಿಸ್ತಾರವಾದ ಕೆರೆ ಇವುಗಳ ನಿರ್ಮಾಣಕ್ಕೆ ಸಾಕಷ್ಟು ವಿಸ್ತಾರವಾದ ಪ್ರದೇಶ ಬೇಕು. ಅಲ್ಲವೆ? ಅಷ್ಟು ವಿಸ್ತೃತ ಪ್ರದೇಶದ ಹಕ್ಕು ಮತ್ತು ಅದರಲ್ಲಿ ಶಾಸನ ಕೊರೆಯಿಸುವ ಕಾರ್ಯದಂಥ ವಿಷಯಗಳಲ್ಲಿ ಒಡೆಯನಾಗಿದ್ದ ಅಣ್ಣನ ಪ್ರಸ್ತಾಪ ಬರಬೇಕಾದುದು ಅನಿವಾರ್ಯವೆಂದು ನನ್ನ ಭಾವನೆ. ಅಣ್ಣನ ಅಧಿಕಾರ ಸೂಚಿಸದೇ ಇಲ್ಲಿ ಜಿನವಲ್ಲಭ ಎಲ್ಲವನ್ನು ತಾನೇ ನಡೆಸುತ್ತಿದ್ದಾನೆ. ಜಿನದರ್ಶನಕ್ಕೆ ಶ್ರಾವಕರು, ಜನಸಾಮಾನ್ಯರು, ಅಷ್ಟೇ ಅಲ್ಲದೆ ಮುನಿಜನರೂ ಬರುತ್ತಿದ್ದಾರೆ. ಅವರನ್ನೆಲ್ಲ ಸತ್ಕರಿಸುವವ ಜಿನವಲ್ಲಭನೇ ಹೊರತು ಪಂಪನಲ್ಲ. ಪಂಪ ಆಗ ಜೀವಿಸಿದ್ದೇ ನಿಜವಾದರೆ ಶಾಸನದ ಒಟ್ಟು ಧಾಟಿಯೇ ಬೇರೆ ತೆರನಾಗಿರುತ್ತಿತ್ತು. ತಾತ್ಪರ್ಯವೆಂದರೆ, ಧರ್ಮಪುರದ ಎಲ್ಲ ಅಧಿಕಾರಗಳು ಈಗಾಗಲೇ ಜಿನವಲ್ಲಭನಿಗೆ ಹಸ್ತಾಂತರ ಹೊಂದಿವೆ. ಆದ್ದರಿಂದ ಪಂಪ ಗತಿಸಿದ ತರುವಾಯವೇ ಈ ಶಾಸನ ಹುಟ್ಟಿದೆಯೆಂದು ನಿರ್ಣಯಿಸಬಹುದು.
ಧರ್ಮಪುರದ ದತ್ತಿಯ ವಿಷಯದಲ್ಲಿ ವಿವಾದ ತಲೆದೋರಿತ್ತೆಂಬ ಧ್ವನಿ ಶಾಸನದಲ್ಲಿದೆ. ಇದು ಈಗಾಗಲೇ ವಿದ್ವಾಂಸರ ಗಮನಕ್ಕೆ ಬಂದಿದೆ. ೨ನೆಯ ಅರಿಕೇಸರಿ ಜೀವಿಸಿರುವವರೆಗೆ ಇಂಥ ವಿವಾದ ತಲೆಯೆತ್ತಲು ಖಂಡಿತವಾಗಿಯೂ ಅವಕಾಶವಿರಲಿಲ್ಲ. ಡಾ || ವೆಂಕಟರಮಣ್ಯನವರು ಎರಡನೆಯ ಅರಿಕೇಸರಿಯ ಜೀವಿತ ಕಾಲ ಕ್ರಿ.ಶ. ಸು. ೯೩೦ ರಿಂದ ೯೫೮ ಎಂದು ಹೇಳಿದ್ದಾರೆ. (E.A.-II, p.-27) ಶ್ರೀ ಎಸ್. ಗೋಪಾಲಕೃಷ್ಣಮೂರ್ತಿ ಎಂಬುವರು ಅವನ ಕಾಲ ಕ್ರಿ.ಶ. ೯೩೦ ರಿಂದ ೯೫೫ ಎಂದು ಹೇಳಿದ್ದಾರೆ. (Jain Vestiges in Andhra p. 43) ನಮಗೆ ಪ್ರಸ್ತುತ ಶಾಸನ ಇಮ್ಮಡಿ ಅರಿಕೇಸರಿಯ ಕಾಲಾನಂತರದಲ್ಲಿ ಹುಟ್ಟಿರಬೇಕೆನಿಸುತ್ತದೆ. ಎಂದರೆ ಈಗ ನಿರ್ಧರಿಸಿರುವಂತೆ ಈ ಶಸನದ ಕಾಲ ಕ್ರಿ.ಶ. ಸು. ೫೯೦ ಎಂಬುದನ್ನು ಸ್ವಲ್ಪ ಮಾರ್ಪಡಿಸಿ ಕ್ರಿ.ಶ. ಸು. ೫೬೦ ಎಂದಿಟ್ಟುಕೊಳ್ಳಬೇಕಾಗುತ್ತದೆ.
ಈ ಶಾಸನದಲ್ಲಿ ಜಿನವಲ್ಲಭ ಜಯನಂದಿ ಮುನಿಯ ಶಿಷ್ಯನೆಂದು ಹೇಳಿಕೊಂಡಿದ್ದಾನೆ. ಆದಿಪುರಾಣದ ಆ. ೧, ಪ. ೧೩ ರಲ್ಲಿ ಪಂಪ ಮಲಧಾರಿ ಸಿದ್ಧಾಂತ ಮುನಿ, ದೇವೇಂದ್ರಮುನಿ ಮತ್ತು ಜಯನಂದಿ ಮುನಿಗಳ ಹೆಸರು ಹೇಳಿದ್ದಾನೆ. ಬೋಧನ ಶಾಸನವೊಂದರಲ್ಲಿ ಉಲ್ಲೇಖಿತನಾದ ದೇವೆಂದ್ರ ಸಿದ್ಧಾಂತ ಮುನಿಯೇ ಪಂಪನ ಗುರು ಎಂದು ನಂಬಲಾಗಿದೆ.[9] ಪಂಪ ಹೇಳುವ ಜಯನಂದಿ ಮತ್ತು ಜಿನವಲ್ಲಭ ಹೇಳುವ ಜಯನಂದಿ ಬಹುಶಃ ಒಬ್ಬನೇ. ಅದೇ ರೀತಿ ಬೋಧನ ಶಾಸನದ ದೇವೇಂದ್ರಮುನಿ ಮತ್ತು ಪಂಪ ತನ್ನ ಆದಿಪುರಾಣದಲ್ಲಿ ಹೇಳಿರುವ ದೇವೆಂದ್ರ ಮುನಿ ಅಭಿನ್ನರೆಂದು ನಿಷ್ಕರ್ಷೆಯಾದರೆ ಇವೆರಡು ಶಾಸನಗಳ ಕಾಲಾನುಕ್ರಮದ ಬಗ್ಗೆ ಮತ್ತು ದೇವೇಂದ್ರ ಸಿದ್ಧಾಂತ ಮುನಿಗಳ ಹೆಸರನ್ನು ಜಿನವಲ್ಲಭ ಉಲ್ಲೇಖಿಸಿರಲಿಲ್ಲವೆಂದು ತೋರುತ್ತದೆ. ಎಂದರೆ ಬೋಧನದ ಆ ಶಾಸನದ ತರುವಾಯ ಕುರ್ಕಿಯಾಲ ಶಾಸನ ಹುಟ್ಟಿದೆಯೆಂದು ತಿಳಿಯಬಹುದು. ಇದೊಂದು ಊಹೆ, ಅಷ್ಟೇ.
ಜಿನವಲ್ಲಭ ನಿರ್ಮಿಸಿದ ಸ್ಮಾರಕಗಳಲ್ಲಿ ‘ತ್ರಿಭುವನ ತಿಲಕ’ ಎಂಬ ಬಸದಿಯೂ ಒಂದು. ಜಿನವಲ್ಲಭನ ದೃಷ್ಟಿಯಿಂದ ಈ ಬಸದಿಯ ನಿರ್ಮಾಣವೇ ಪ್ರಧಾನವಾದ ಕಾರ್ಯ. ಉಳಿದೆಲ್ಲವೂ ಇದರ ಪೋಷಕ ನಿರ್ಮಾಣಗಳು. ಪ್ರಧಾನವಾದ ನಿರ್ಮಾಣವೇ ಇಂದು ಹಾಳಾಗಿ ಹೋಗಿದೆ. ಅದರ ಅವಶೇಷಗಳು ಕೂಡ. ಉಪಲಬ್ಧವಿಲ್ಲ. ಆದರೆ ಈ ಬಸದಿಯಲ್ಲಿ ಸ್ಥಾಪಿಸಲ್ಪಟ್ಟ ಮೂರ್ತಿ ಋಷಭನಾಥ ತೀರ್ಥಂಕರನದೆಂಬ ಅಂಶ ಇಲ್ಲಿ ಗಮನಾರ್ಹವಾದುದು. ‘ತಮ್ಮ ಕುಲದೈವ ಮಾದ್ಯಂತ ಜಿನಬಿಂಬಂಗಳು ಮಂ’ ಎಂಬ ಮಾತಿಗೆ ಆದಿ ಅಂತ್ಯ ನಿಜರಾದ ಋಷಭ ದೇವ ಹಾಗೂ ವರ್ಧಮಾನ ಮತ್ತು ಚಕ್ರೇಶ್ವರಿ ಎಂದು ಅರ್ಥ ಹೇಳುವ ಡಾ || ವೆಂಕಟರಮಣಯ್ಯನವರ ಅಭಿಪ್ರಾಯ.[10]ವಾಸ್ತವ ಸಂಗತಿಯನ್ನು ಪರಾವರ್ತಿಸಿದೆಯೆಂದು ಹೇಳಬಹುದು. “ಇದು ಕವಿತಾಗುಣಾರ್ಣವನ ಕೀರ್ತಿಯ ಮೂರ್ತಿವೊಲಾಗಿ ದಕ್ಷಿಣಾರ್ಧದ ವೃಷಭಾದ್ರಿಯಕ್ಕೆ ವೃಷಭೇಶ್ವರ ಬಿಂಬ ಸನಾಥಂ ಎಂಬ ಅಲಂಪೊದವೆ ನಿಜ ದ್ವಿಜಾವಸಥ ಪರ್ವತಮಂ” ಎಂಬ ಉಲ್ಲೇಖದಿಂದ ಈ ಮಾತು ಸ್ವಷ್ಟವಾಗುತ್ತದೆ.
ಈ ಶಾಸನದಿಂದ ತಿಳಿದುಬರುವ ಒಂದೆರಡು ಅಮುಖ್ಯ ವಿಷಯಗಳನ್ನು ಪ್ರಸ್ತಾಪಿಸಿ ಈ ಲೇಖನ ಮುಗಿಸುತ್ತೇನೆ. ಒಂದು: ಹತ್ತನೆಯ ಶತಮಾನದಷ್ಟು ಹಿಂದಿನ ದಿನಗಳಲ್ಲಿ ಕೂಡ ಕನ್ನಡಿಗರಲ್ಲಿ ಕುಲದೇವತಾ ಪದ್ಧತಿ ಇತ್ತೆಂದು ತೋರುತ್ತದೆ. ಜಿನವಲ್ಲಭ ‘ತಮ್ಮ ಕುಲದೈವ ಮಾದ್ಯಂತ ಜಿನಬಿಂಬಂಗಳು ಮಂ….ಮಾಡಿಸಿದಂ’ ಎನ್ನುವ ಮಾತಿನಿಂದ ಇದು ಸ್ಪಷ್ಟವಾಗಿದೆ. ಎರಡು: ಪಂಪನ ಕಾವ್ಯಗಳ ಪಾಠ ಸಾಕಷ್ಟು ಬದಲಾಯಿಸಿದೆ ಎಂದು ತಿಳಿಯಲು ಈ ಶಾಸನ ಮತ್ತು ಕರೀಂನಗರ ಮ್ಯೂಜಿಯಂ ಶಾಸನಗಳು ಆಧಾರ ನೀಡುತ್ತವೆ. ಕುರ್ಕಿಯಾಲ ಶಾಸನದಲ್ಲಿ ಮರ್ಮ ಎಂಬ ಪದ ಎರಡು ಸಲ ಪ್ರಯೋಗವಾಗಿದೆ. ಇದೇ ಪದ ಪಂಪಭಾರತದಲ್ಲಿ ಮೂತು ಸಲ ಬಂದಿರುವುದಾದರೂ ಅದರಲ್ಲಿ ರೇಫೆ ಸಮರೂಪಗೊಂಡಿದೆ. ಉದಾ: ಕಡುಕೆಯ್ದು-ಇಸನ್-ಎನ್ನ ಮಂಮನ್, ಆಂ ನಡಪಿದೆನೆಂ (ಪಂ. ಭಾ ೧೧-೧೮), ಎಮ್ಮ ಮಮ್ಮಂಗಂ ಎಮಗಂ-ಈಗಳ್-ಅನುವರಂ ದೊರೆಯಾಯ್ತು (೧೧-೪೨ವ), ನೀನೆಮಗೆ ಕುಂತಿಯ ಗಾಂಧಾರಿಯ ಮಕ್ಕಳ ಲೆಕ್ಕದೆ ಮೊಮ್ಮನೈ (೧೨-೫೬ವ). ಕರೀಂನಗರ ಶಾಸನದಲ್ಲಿ ‘ಅರಿಕೇಸರಿ ರಾಜತ್ತೇಜೋಗ್ನಿ ಮಗ್ನ ರಿಪುನೃಪಶಲಭಂ’ ಎಂಬ ಪಾಠವಿದ್ದರೆ ವಿಕ್ರಮಾರ್ಜುನ ವಿಜಯದಲ್ಲಿ ಅರಿಕೇಸರಿ ರಾಜಂ ತೇಜೋಗ್ನಿ ಮಗ್ನ ರಿಪುನೃಪಶಲಭಂ’ (ವಿ.ವಿ. ೧-೪೧) ಎಂಬ ಪಾಠ ಈಗ ಉಳಿದಿದೆ. ಇಂಥ ಇನ್ನೂ ಹಲವು ಸೂಕ್ಷ್ಮಗಳನ್ನು ಎತ್ತಿ ತೋರಿಸಬಹುದುದಾದರೂ ಇದು ಸರಿಯಾದ ಅವಕಾಶವಲ್ಲವೆಂದು ಭಾವಿಸಿ ಅವನ್ನಿಲ್ಲಿ ಕೈಬಿಡಲಾಗಿದೆ.

ನೇಗಿನಹಾಳ ಪ್ರಬಂಧಗಳು: ಮುತ್ತಳ್ಳಿಯ ಅಪೂರ್ವ ಗೋಸಾಸಗಳು*
ಈಗಾಗಲೇ ನಾವು ನಾಗರಖಂಡ ಪ್ರದೇಶಗಳಲ್ಲಿ ಕಂಡು ಬಂದ ಬಹಳಷ್ಟು ಗೋಸಾಸಗಳ ಬಗ್ಗೆ ವಿವರಗಳನ್ನು ಸಂಗ್ರಹಿಸಿ ಬೇರೊಂದೆಡೆ ಕೊಟ್ಟಿದ್ದೇವೆ. ಮುತ್ತಳ್ಳಿಯ ಜೇನುಮರಡಿಯಲ್ಲಿ ಒಂದೇ ಕಡೆಗೆ ಒಟ್ಟು ೩೦ ಗೋಸಾಸಗಳ ಸಮುದಾಯವಿರುವ ಸಂಗತಿಯನ್ನು ಅಲ್ಲಿ ಗುರುತಿಸಿದೆ. ಅವುಗಳಲ್ಲಿ ಐದು ಲಿಪಿ ಸಹಿತವಾಗಿವೆಯೆಂಬುದನ್ನು ಈ ಮುಂಚೆ ನಾವು ಗಮನಿಸಿದ್ದೆವು. ಇತ್ತೀಚಿನ ನಮ್ಮ ಪುನಃಪರಿಶೀಲನೆಯಲ್ಲಿ ಇನ್ನೂ ಎರಡು ಗೋಸಾಸಗಳ ಮೇಲೆ ಶಾಸನ ಕೆತ್ತಿರುವುದು ಗಮನಕ್ಕೆ ಬಂದಿದೆ. ಜೊತೆಗೆ ಇವೆರಡು ಶಾಸನಗಳು ಐತಿಹಾಸಿಕವಾಗಿ ಕೂಡ ಅಷ್ಟೇ ಮಹತ್ವ ಪೂರ್ಣವಾಗಿವೆ. ಇವುಗಳಲ್ಲಿ ಒಂದು ಶಾಸನ ರಾಷ್ಟ್ರಕೂಟ ದೊರೆ ಕನ್ನರ ಮತ್ತು ಅವನ ಮಗ ಪ್ರಭೂತವರ್ಷ ಗೋವಿಂದರ ಸಂಯುಕ್ತ ರಾಜ್ಯ ಭಾರವನ್ನು ಉಲ್ಲೇಖಿಸಿದೆ. ಎಂದರೆ ಈ ಶಾಸನೋಕ್ತ ಕನ್ನರ ಮತ್ತು ಗೋವಿಂದ ಇವರು ರಾಷ್ಟ್ರಕೂಟ ಚಕ್ರವರ್ತಿ ಒಂದನೆಯ ಕೃಷ್ಣ ಮತ್ತು ಅವನ ಹಿರಿಯ ಮಗ ಇಮ್ಮಡಿ ಗೋವಿಂದರೆಂಬುದು ಸ್ಪಷ್ಟ.
ಇಲ್ಲಿನ ಎರಡನೆಯ ಶಾಸನದಲ್ಲಿ ಕೇವಲ ಪ್ರಭೂತ ವರ್ಷಗೋವಿಂದನ ಹೆಸರು ಮಾತ್ರ ಉಲ್ಲೇಖಿಸಲ್ಪಟ್ಟಿದೆ ಎಂದರೆ ಒಂದನೆಯ ಕೃಷ್ಣನು ಆಗ ಜೀವಿಸಿರದೇ ರಾಷ್ಟ್ರಕೂಟರ ಅಧಿಕಾರಸೂತ್ರಗಳೆಲ್ಲ ಎರಡನೆಯ ಗೋವಿಂದನಿಗೆ ಹಸ್ತಾಂತರಗೊಂಡಿರುವುದು ಖಚಿತ. ಇಮ್ಮಡಿಗೋವಿನಂದ ತಮ್ಮ ಧ್ರುವನ ಹೆಸರನ್ನು ಉಲ್ಲೇಖಿಸುವ ಎರಡು ಪ್ರತ್ಯೇಕ ಶಾಸನಗಳು ಮುತ್ತಳ್ಳಿಯ ಇದೇ ಗೋಸಾಸಗಳ ಸಮುದಾಯದಲ್ಲಿ ದೊರೆತಿರುವುದನ್ನು ನಾವು ಈಗಾಗಲೇ ಬೆಳಕಿಗೆ ತಂದಿದ್ದೇವೆ. ಎಂದರೆ ಇಲ್ಲಿ ಲಿಪಿ ಸಹಿತವಾಗಿ ದೊರೆತಿರುವ ಒಟ್ಟು ಏಳು ಗೋಸಾಸಗಳಲ್ಲಿ ಎರಡು ರಾಷ್ಟ್ರಕೂಟರ ಒಂದನೆಯ ಕೃಷ್ಣನ ಕಾಲವಾದರೆ ಎರಡು ಅವನ ಹಿರಿಯ ಮಗನಾದ ಗೋವಿಂದನ ಕಾಲ ಮತ್ತು ಅವನ ಕಿರಿಯ ಮಗನಾದ ಧ್ರುವನ ಕಾಲದಲ್ಲಿ ಹುಟ್ಟಿಕೊಂಡಿವೆ. ಮೇಲೆ ತಿಳಿಸಿರುವಂತೆ ಕೃಷ್ಣ ಮತ್ತು ಗೋವಿಂದರ ಹೆಸರುಗಳನ್ನು ಸಂಯುಕ್ತವಾಗಿ ಹೇಳುವ ಒಂದು ಶಾಸನ ಲಭ್ಯವಾಗಿದೆ. ಈ ಐದು ಶಾಸನಗಳನ್ನು ಹೊರತುಪಡಿಸಿ ಇನ್ನುಳಿದ ಲಿಪಿಸಹಿತವಾದ ಎರಡು ಚಿಕ್ಕ ಗೋಸಾಸಗಳಲ್ಲಿ ರಾಷ್ಟ್ರಕೂಟ ಚಕ್ರವರ್ತಿಗಳ ಹೆಸರು ಕಂಡುಬರುವುದಿಲ್ಲ. ಬದಲು ಅವರ ಮಹಾಮಂಡಲೇಶ್ವರನಾಗಿ ಬನವಾಸಿ ಪ್ರಾಂತ್ಯವನ್ನು ಆಳುತ್ತಿದ್ದ ಅರಸನ ಹೆಸರು ಉಲ್ಲೇಖಿಸಲ್ಪಟ್ಟಿದೆ. ಬಹುಶಃ ಇವೆರಡು ಶಾಸನಗಳು ಒಂದನೆಯ ಕೃಷ್ಣನ ಕಾಲಾವಧಿಯವೇ ಆಗಿರಬಹುದು.
ಇಲ್ಲಿ ಆಶ್ಚರ್ಯಕರವಾದ ಒಂದು ಅಂಶ ಹುದುಗಿದೆ. ಮಾರಕ್ಕೆ ಅರಸನು ಚಾಲುಕ್ಯರ ಬಲವನ್ನು ಮುರಿಯುವುದರಲ್ಲಿ ಒಂದನೆಯ ಕೃಷ್ಣನಿಗೆ ತುಂಬಾ ಸಹಾಯ ಮಾಡಿದನು, ಈ ಮಾತಿಗೆ ಇಲ್ಲಿ ಕೊಟ್ಟಿರುವ ಒಂದನೆಯ ಶಾಸನದಲ್ಲಿ ಸ್ಪಷ್ಟವಾದ ಆಧಾರವಿದೆ. ಶಾಸನವು ಕೃಷ್ಣನನ್ನು “ಸ್ವಸ್ತ್ಯಕಾಲವರ್ಷ ಪ್ರಥ್ವೀವಲ್ಲಭ ಮಹಾರಾಜಾಧಿರಾಜ ಪರಮೇಶ್ವರ” ಎಂದು ಮೊದಲು ವಿಶೇಷಿಸಿ ಕೂಡಲೇ “ಅಕಾಲವರ್ಷ ಶ್ರೀ ಪ್ರಥ್ವೀವಲ್ಲಭ ಮಾರಕ್ಕೆ ಅರಸರ್” ಎಂದಿದೆ. ಎಂದರೆ ಮಾರಕ್ಕೆ ಅರಸನು ಚಕ್ರವರ್ತಿಗೆ ಸಲ್ಲಬಹುದಾಗಿದ್ದ ಗೌರವಾದರಗಳಿಗೆ ಪಾತ್ರನಾಗಿದ್ದನೆಂಬ ಅಂಶ ಇದರಿಂದ ಖಚಿತವಾಗುತ್ತದೆ. ಆದರೆ ಈತನ ಹೆಸರು ಗೋವಿಂದನನ್ನು ಉಲ್ಲೇಖಿಸುವ ಎರಡೂ ಶಾಸನಗಳಲ್ಲಿ ಇಲ್ಲ! ಬದಲು ಎಱೆ[ಯ]ರಸ ಎಂಬುವನು ಇಮ್ಮಡಿಗೋವಿಂದನ ಕೈಕೆಳಗೆ ಮಂಡಳೇಶ್ವರನಾಗಿ ಬನವಾಸಿ ಪ್ರಾಂತವನ್ನು ಆಳುತ್ತಿದ್ದನೆಂದು ಇಲ್ಲಿನ ಎರಡನೆಯ ಶಾಸನ ತಿಳಿಸುತ್ತದೆ. ಎಂದರೆ ಇಮ್ಮಡಿ ಗೋವಿಂದ ಯಾವುದೋ ಕಾರಣಕ್ಕಾಗಿ ಮಾರಕ್ಕೆ ಅರಸನನ್ನು ಅಧಿಕಾರವಂಚಿತಗೊಳಿಸಿ ಅವನ ಸ್ಥಾನದಲ್ಲಿ ಎರೆ[ಯ]ರಸನನ್ನು ನಿಯಮಿಸಿದ್ದು ಸ್ಪಷ್ಟವಾಗುತ್ತದೆ.[1]
ಈ ವಿಚಿತ್ರ ಇಷ್ಟಕ್ಕೆ ಕೊನೆಗಾಣುವುದಿಲ್ಲ. ಇಮ್ಮಡಿ ಗೋವಿಂದನ ತಮ್ಮನೂ ಮುಮ್ಮಡಿ ಗೋವಿಂದನ ತಂದೆಯೂ ಆದ “ಧಾರವರ್ಷ ಕಲಿವಲ್ಲಭ ನಿರುಪಮ ಧ್ರುವನ” ಕಾಲದಲ್ಲಿ ಪುನಃ ಮಾರಕ್ಕೆ ಅರಸನು ಬನವಾಸಿ ಮಂಡಲದ ಅಧಿಕಾರ ಪಡೆದನೆಂಬುದು ಇದೇ ಮುತ್ತವಳ್ಳಿಯ ಇನ್ನೊಂದು ಗೋಸಾಸದಿಂದ ನಮಗೆ ಸ್ಪಷ್ಟವಾಗಿದೆ* ಬಹುಶಃ ಈ ಸಹೋದರರ ಮೇಲಾಟದಲ್ಲಿ ಮಾರಕ್ಕೆ ಅರಸ ತಮ್ಮನ ಪಕ್ಷವಹಿಸಿದ್ದೇ ಕಾರಣವಾಗಿ ಇಮ್ಮಡಿ ಗೋವಿಂದನ ಕಾಲದಲ್ಲಿ ಅಧಿಕಾರ ವಂಚಿತನಾಗ ಬೇಕಾಯಿತು. ಧ್ರುವನು ರಾಷ್ಟ್ರಕೂಟ ಸಿಂಹಾಸನದ ಅಧಿಖಾರ ಪಡೆದಿಕೊಂಡದ್ದರಿಂದ ಮಾರಕ್ಕೆ ಅರಸನು ಪುನಃ ಬನವಾಸಿ ಪ್ರಾಂತದ ಮಂಡಲೇಶ್ವರತ್ವ ಪಡೆದುಕೊಂಡಿದ್ದಾರೆ.
ಮಾರಕ್ಕೆ ಅರಸನನ್ನು ಹೆಸರಿಸುವ ಒಂದು ಶಾಸನ-ಸೌ.ಇಂ xx, ಸಂ.೧೦ ರಲ್ಲಿ ಮತ್ತು ಇನ್ನೊಂದು ಶಾಸನ ಎಪಿ. ಇಂ VI, ಪು. ೧೬೨ ರಲ್ಲಿ ಈ ಮುಂಚೆ ಪ್ರಕಟವಾಗಿದೆಯಾದರೂ ಅವೆರಡರಿಂದ ಈತನ ಬಗ್ಗೆ ಯಾವ ಹೆಚ್ಚಿನ ಅಂಶಗಳೂ ಬೆಳಕಿಗೆ ಬಂದಿಲ್ಲ. ಪ್ರಸ್ತುತ ಇಲ್ಲಿನ ಒಂದನೆಯ ಶಾಸನದಲ್ಲಿ ಈತ ಸೇನಾವರ ಮನೆತನದವನೆಂಬುದು ಸ್ಪಷ್ಟವಾಗಿದೆ.[2] ಈ ಅಂಶವನ್ನು ಸ್ಪಷ್ಟಪಡಿಸುವ ಇನ್ನೂ ಕೆಲವು ದಾಖಲೆಗಳು ಬೆಳಕಿಗೆ ಬಂದಿವೆ. ಈ ಸೇನಾವರ ಅಥವಾ ಸೇಣವಾರರು ಕರ್ನಾಟಕದ ಬಹುದು ಪ್ರಾಚೀನವಾದ ರಾಜಮನೆತನಕ್ಕೆ ಸೇರಿದವರಾಗಿದ್ದು, ಈಗಿನ ಶಿವಮೊಗ್ಗ, ಚಿಕ್ಕ ಮಂಗಳೂರು ಜಿಲ್ಲೆ ಪ್ರದೇಶದಲ್ಲಿ ನೆಲೆಸಿದ್ದರೆಂದು ತಿಳಿಯಬಹುದು. ಈ ಸೇಣವಾರರ ಕೆಲ ಹೆಸರುಗಳು ಅಲ್ಲಲ್ಲಿ ಕಂಡುಬರುತ್ತವೆ. ಕಲ್ಯಾಣ ಚಾಲುಕ್ಯರ ಕಾಲದಲ್ಲಿ ಕೂಡ ಇವರ ಮನೆತನ ಅಸ್ತಿತ್ವದಲ್ಲಿದ್ದ ಬಗ್ಗೆ ಶಾಸನೋಲ್ಲೇಖಗಳಿವೆ. ಆದರೆ ಅವರಲ್ಲೆಲ್ಲ ಅತ್ಯಂತ ಪ್ರಮುಖನೂ ರಾಷ್ಟ್ರಕೂಟ ಚಕ್ರವರ್ತಿ ೧ನೆಯ ಕೃಷ್ಣನಿಗೆ ಸಮಬಲನೂ ಆಗಿದ್ದ ಮಾರಕ್ಕೆ ಅರಸನ ಬಗ್ಗೆ ಖಚಿತ ಮಾಹಿತಿಯು ಮುತ್ತಳ್ಳಿಯ ಈ ಶಾಸನಗಳಿಂದ ಈಗ ಲಭ್ಯವಾಗಿದೆ.
ಹೆಸರುಗಳನ್ನು ನೇರವಾಗಿ ಹೇಳುವ ರಾಷ್ಟ್ರಕೂಟ ೧ನೆಯ ಕೃಷ್ಣನ ಕನ್ನಡ ಶಾಸನಗಳ ಸಂಖ್ಯೆ ಇದೀಗ ಮೂರಕ್ಕೆ ಏರಿದಂತಾಗಿದೆ. ಈ ಮೊದಲು ಹತ್ತಿಮತ್ತೂರಿನ ಶಾಸನವೊಂದು ಮಾತ್ರ ಅವನ ಕನ್ನಡ ಶಾಸನವಾಗಿತ್ತು.[3] ಅದೇ ರೀತಿ ಇಮ್ಮಡಿ ಗೋವಿಂದನ ಕಾಲದ ಎರಡು ಕನ್ನಡ ಶಾಸನಗಳು ಈಗ ಸಿಕ್ಕಂತಾಗಿವೆ. ಧ್ರುವ ಮತ್ತು ಮುಮ್ಮಡಿ ಗೋವಿಂದರ ಕಾಲದ ಕನ್ನಡ ಶಾಸನಗಳ ಸಂಖ್ಯೆ ಹೆಚ್ಚಾಗಿರುವುದು ವಿದ್ವಾಂಸರಿಗೆ ತಿಳಿದೇ ಇದೆ.
ಇಲ್ಲಿನ ಎರಡು ಗೋಸಾಸಗಳಲ್ಲಿ ಆದಿತ್ಯಸೇನ ಪಂಡಿತನೆಂಬುವನು ಹೆಸರಿಸಲ್ಪಟ್ಟಿದ್ದಾನೆ. ಇದೇ ರೀತಿ ಇಲ್ಲಿನ ಇನ್ನೊಂದು ಶಾಸನದಲ್ಲಿ ದೇವೇಂದ್ರಸೇನ ಪಂಡಿತನೆಂಬುವನ ಹೆಸರು ಉಲ್ಲೇಖಿತವಾಗಿದೆ.[4] ಇವರು ಈ ಗೋಸಾಸ ದಾನ ವಿಷಯಕ್ಕೆ ಯಾವುದೇ ಒಂದು ರೀತಿಯಲ್ಲಿ ಸಂಬಂಧಪಟ್ಟಿರುವುದಂತೂ ಸ್ಪಷ್ಟ. ಬಹುಶಃ ಇವರೇ ಪ್ರತಿಗೃಹಿಗಳೆಂದು ತೋರುತ್ತದೆ. ಕಾರಣ ಗೋಸಹಸ್ರದಾನ ಪಡೆಯುವವರು ಜೈನರಾಗಿದ್ದರೆಂದು ಇಲ್ಲಿ ಊಹಿಸಬೇಕಾಗಿದೆ. ಹೀಗೆ ಮುತ್ತಳ್ಳಿಯ ಈ ಗೋಸಾಸಗಳು ತುಂಬ ಮಹತ್ವಪೂರ್ಣವಾದ ಐತಿಹಾಸಿಕ ದಾಖಲೆಗಳಾಗಿವೆ.
ಶಾಸನ ಪಾಠಗಳು:

* ಡಾ. ಭೋಜರಾಜ ಪಾಟೀಲರೊಡನೆ
[1]ಈ ಎಱೆಯಮ್ಮನನ್ನು ಸಿರಗಂಬಿಯ ಒಂದು ಶಾಸನ ಕೂಡ ಹೆಸರಿಸಿದ್ದು ಅವನು ಜಗತ್ತುಂಗನ ಅಧೀನನಾಗಿ ಬನವಾಸಿ ಪ್ರಾಂತ ಆಳುತ್ತಿದ್ದನೆಂದಿದೆ. ಎಂದರೆ ಈ ಸಿರಗಂಬಿ ಶಾಸನಕೂಡ ಇಮ್ಮುಡಿ ಗೋವಿಂದನ ಕಾಲದ್ದೆಂದು ಹೇಳಬಹುದಾಗಿದೆ. ನೋಡಿ ಕೆ. ಆರ್. ಐ ಪ್ರೊರಿ. ೧೯೫೩-೫೭ ಪುಟ-೬೯
[2]ಸತ್ಯಶುದ್ಧ ಕಾಯಕ. ೩.೪ ಪುಟ-೯ ನೋಡಬಹುದು. ನೂಲಗೇರಿ ಶಾಸನ (KRI. Pr-Report 1953-57-P-68) ದಲ್ಲಿ ಈ ಮಾರಕ್ಕೆ ಅರಸ ಮತ್ತು ಗೋವಿಂದ ಇಬ್ಬರ ಹೆಸರುಗಳೂ ಕಂಡು ಬಂದಿರುವುದರಿಂದ ಈ ಶಾಸನ ಕಾಲದಲ್ಲಿ ಇಮ್ಮಡಿ ಗೋವಿಂದನ ವಿಶ್ವಾಸ ಪಾತ್ರನಾಗಿ ಮಾರಕ್ಕೆಯರಸ ಅಧಿಕಾರದಲ್ಲಿದ್ದನೆನ್ನಬಹುದು.
[3] E.I.VI.P. 161
[4]ಜೈನಪರವಾದ ಹೆಸರುಗಳೆಂಬಲ್ಲಿ ಸಂಶಯವೇ ಇಲ್ಲ.
ನೇಗಿನಹಾಳ ಪ್ರಬಂಧಗಳು: ನಾಗರಖಂಡದ ಕೆಲವು ಹೊಸ ಗೋಸಾಸಗಳು*
ಕರ್ನಾಟಕದ ಪ್ರಾಚೀನ ಶಾಸನ ಪ್ರಕಾರಗಳಲ್ಲಿ ಗೋಸಾಸ ಅಥವಾ ಗೋಸಹಸ್ರ ದಾನಗಳದ್ದು ಒಂದು ಪ್ರತ್ಯೇಕ ವರ್ಗವೆಂಬುದು ಈಗ ವಿದ್ವಾಂಸರಿಂದ ಒಪ್ಪಿತವಾದ ಅಂಶ. ಈ ಪ್ರಕಾರದ ಶಾಸನಗಳನ್ನು ಪಟ್ಟಿ ಮಾಡಿರುವ ಡಾ || ಎಂ. ಎಂ. ಕಲಬುರ್ಗಿ ಅವರು ಈವರೆಗೆ ಲಿಪಿ ಸಹಿತವಾದ ನಿಶ್ಚಿತ ಗೋಸಾಸಗಳ ಸಂಖ್ಯೆ ೨೯ ಎಂದು ಒಂದು ಕಡೆ ತಿಳಿಸಿದ್ದಾರೆ. (ಮಾರ್ಗ-೨, ಪು.೧೨). ಎಂದರೆ ದಾನಸ್ಮಾರಕಗಳಾದ ಈ ಗೋಸಾಸಗಲ್ಲುಗಳು ಲಿಪಿರಹಿತವಾಗಿಯೂ ಇರಬಲ್ಲುವಾಗಿವೆ. ಈ ರೀತಿ ಎರಡೂ ವಿಧದಲ್ಲಿ ನಿಲ್ಲಿಸಿದ ಗೋಸಾಸಗಳು ಕರ್ನಾಟಕದ ಕೆಲವೇ ಪ್ರದೇಶಗಳಲ್ಲಿ ಲಭ್ಯವಾಗಿವೆ.
ಈ ಗೋಸಾಸಗಳ ಹಲವಾರು ವೈಶಿಷ್ಟ್ಯಗಳಲ್ಲಿ ಅವನ್ನು ಒಂದೇ ಕಡೆಗೆ ಗುಂಪು ಗುಂಪಾಗಿ ನಿಲ್ಲಿಸಿರುವುದೂ ಒಂದು. ಹೀಗೆ ಶಿರಸಿ ತಾಲೂಕಿನ ಎಸಳೆ ಮತ್ತು ಹುಸ್ನಿ ಗ್ರಾಮಗಳಲ್ಲಿ ೧೫ ರಂತೆ ಗೋಸಾಸ ಸ್ತಂಭಗಳಿರುವುದು ಈಗಾಗಲೇ ಪತ್ತೆಯಾಗಿದೆ. ಇದೇ ರೀತಿ ಒಂದೇ ಕಡೆ ಹೆಚ್ಚು ಸಂಖ್ಯೆಯ ಗೋಸಾಸಗಳನ್ನು ನಿಲ್ಲಿಸಿರುವ ಸಂಗತಿ ಇತ್ತೀಚೆಗೆ ನಾಗರಖಂಡ ಪ್ರದೇಶದಲ್ಲಿ ಣಾವು ಕೈಕೊಂಡ ಅಧ್ಯಯನದಿಂದ ಬೆಳಕಿಗೆ ಬಂದಿದೆ. ಶಿಕಾರಿಪುರ ತಾಲೂಕಿನ ಮಲ್ಲೇನಹಳ್ಳಿ ಮತ್ತು ಮುತ್ತಳ್ಳಿಗಳೇ ಈ ವಿಶೇಷತೆಯನ್ನುಳ್ಳ ಊರುಗಳು. ಇವೆರಡರಲ್ಲಿ ಮೂವತ್ತರಂತೆ ಎರಡು ಗುಂಪುಗಳಲ್ಲಿ ಇವು ಕಂಡುಬಂದಿವೆ. ಇದಲ್ಲದೆ ಭಾರಂಗಿಯಲ್ಲಿ ೧೫, ಕರಿನೆಲ್ಲಿಯಲ್ಲಿ ಒಟ್ಟು ೧೯, ಮತ್ತೀ ಹಳ್ಳಿ, ಬಂದಳಿಕೆ, ಚಿಕ್ಕೊಣತಿ, ಕಿರವಾಡಿ, ಮತ್ತು ಬೆಟ್ಟಗೆರೂರುಗಳಲ್ಲಿ ಒಂದೊಂದು ತಿಳುವಳ್ಳಿಯಲ್ಲಿ ೨ ಹಾಗೂ ಸಾತೇನಹಳ್ಳಿಯಲ್ಲಿ ೩- ಈ ರೀತಿ ಹಲವಾರು ಗೋಸಾಸ ಗಲ್ಲುಗಳು ಕಂಡುಬಂದಿವೆ. ಇವುಗಳಲ್ಲಿ ಹೆಚ್ಚಿನವು ಅಲಿಖಿತವಾಗಿದ್ದು ಒಟ್ಟು ೧೪ ರಲ್ಲಿ ಲಿಪಿ ಕಂಡುಬಂದಿವೆ. ಇವುಗಳ ಇನ್ನಿತರ ಕೆಲವು ವಿವರಗಳನ್ನು ಈಗಾಗಲೇ ಬೇರೊಂದೆಡೆಯಲ್ಲಿ ಕೊಡಲಾಗಿದೆ.
[1] ಪ್ರಸ್ತುತ ಇನ್ನಷ್ಟು ಅನುಕೂಲಕರ ವಿವರಗಳನ್ನು ಇಲ್ಲಿ ಕೊಡಲಾಗುವುದು.
ಇವುಗಳಲ್ಲಿ ಕಾಲದೃಷ್ಟಿಯಿಂದ ಅತ್ಯಂತ ಪ್ರಾಚೀನವಾದುದೆಂದು ನಿರ್ದಿಷ್ಟವಾಗಿ ಹೇಳಬಹುದಾದ ಲಿಖಿತ ಗೋಸಾಸವನ್ನೊಳಗೊಂಡ ಸಮುದಾಯ ಶಿವಮೊಗ್ಗ ಜಿಲ್ಲಾ ಶಿಕಾರಿಪುರ ತಾಲೂಕಿನ ಮಲ್ಲೇನಹಳ್ಳಿಯದು. ಇಲ್ಲಿಯ ಶಿವಾಲಿ ಹಕ್ಕಲಿನಲ್ಲಿ ಮೂವತ್ತು ಗೋಸಾಸಗಳ ಸಮುದಾಯವಿದೆ. ಇವುಗಳಲ್ಲೊಂದು ಲಿಪಿ ಸಹಿತವಾಗಿದ್ದು ಬಾದಾಮಿ ಚಾಲುಕ್ಯ ಚಕ್ರವರ್ತಿ ಇಮ್ಮಡಿ ಕೀರ್ತಿವರ್ಮನ ಕಾಲದ್ದು. ಆತನ ಅಧಿಕಾರಿಯಾಗಿ ಬನವಾಸಿ-೧೨೦೦೦ ಪ್ರಾಂತವನ್ನು ದೋಸಿಯರ ಆಳುತ್ತಿದ್ದನೆಂದು ಅದರಲ್ಲಿ (ನಂ.೧) ಹೇಳಿದೆ. ಈ ಸ್ಥಾನದಲ್ಲಿರುವ, ನಂ.೨ ಮತ್ತು ೩ನೆಯ ಶಾಸನಗಳಲ್ಲಿ ಬನವಾಸಿ ಪ್ರಾಂತವನ್ನು ಮಾರಕ್ಕೆಯರಸ ಆಳುತ್ತಿದ್ದಾಗ ಕೆಸುಗೆಲ್ಲರ ಸಿರಿಯಮ್ಮನ್ ಊರಾಳುತಿದ್ದನೆಂದಿದೆ. ಈ ಶಾಸನೋಕ್ತ ಮಾರಕ್ಕೆಯರಸ ಬನವಾಸಿ ನಾಡಿನ ಮಂಡಲೇಶ್ವರನಾಗಿದ್ದು ಸೇನಾವರ ಅಥವಾ ಸೇನವಾರ ಮನೆತನದವನೆಂಬ ಅಂಶ ಮುಂದಿನ ಶಾಸನಗಳಲ್ಲಿ ಬಂದಿರುವುದನ್ನು ನೋಡುತ್ತೇವೆ. ಸದ್ಯ ಇಲ್ಲಿನ ಕೆಸುಗೆಲ್ಲ ಎಂಬ ವಂಶ ನಾಮವನನ್ನು ಕುರಿತು ಒಂದೆರಡು ಮಾತು ಹೇಳಬಹುದಾಗಿದೆ.
ಕೆಲ್ಲಮತ್ತು ಅದರ ಪರ್ಯಾಯದ ಹಲವಾರು ವಂಶನಾಮಗಳು ಕರ್ನಾಟಕದ ಹಲವಾರು ಶಾಸನಗಳಲ್ಲಿ ಕಾಣಿಸಿಕೊಂಡಿವೆ. ೬ನೆಯ ಶ. ದ. ಹೊನ್ನಾವರ ಶಾಸನದಲ್ಲಿ ಕೈಕೇಯ ದೊರೆ ಚಿತ್ರಸೇನನು ತನ್ನನ್ನು ಕೆಲ್ಲ, ಮಹಾಕೆಲ್ಲ ಎಂದು ಕರೆದುಕೊಂಡಿದ್ದಾನೆ. ಅದೇ ರೀತಿ ದಕ್ಷಿಣ ಕನ್ನಡ ಜಿಲ್ಲೆಯ ಉದಯಾವರ ಮೊದಲಾದೆಡೆಗಳಲ್ಲಿ ಕಂಡು ಬರುವ ಆಳುಪರ ಪ್ರಾಚೀನ ಶಾಸನಗಳಲ್ಲಿ ಅವರನ್ನು ಅರಕೆಲ್ಲರೆಂದು ಕರೆದರೆ.[2] ಅದೇ ರೀತಿ ಮುರಸಕೆಲ್ಲ, ಭಟಾರಿಕೆಲ್ಲ ಮುಂತಾದುವು ಈ ವರ್ಗಕ್ಕೆ ಸೇರುವ ಹೆಸರುಗಳು. ‘ಸಿಯಗೆಲ್ಲ’ ಎಂಬುದು ತುಮಕೂರು ತಾಲೂಕಿನ ೮ನೆಯ ಶತಮಾನದ ಹಲವಾರು ಶಾಸನಗಳಲ್ಲಿ (E C XII, ತುಮಕೂರು ೮೬, ೮೮, ೯೧, ೯೫, ೯೬ ಇತ್ಯಾದಿ) ಕಂಡುಬರುತ್ತದೆ. ಎಂದರೆ ಈ ಕೆಲ್ಲ ವಂಶದ ಜನರು ಪ್ರಾಚೀನ ಕರ್ನಾಟಕದ, ಉ.ಕ., ದ.ಕ., ತುಮಕೂರು, ಶಿವಮೊಗ್ಗ ಮುಂತಾದೆಡೆಗಳಲ್ಲಿ ನಾಡಿನ, ಊರ, ವಿಭಾಗಗಳ ಅಧಿಕಾರಿಯಾಗಿ ಆಳುತ್ತಿದ್ದರೆಂದು ತಿಳಿಯಬಹುದಾಗಿದೆ. ಪ್ರಸ್ತುತ ಕೆಸುಗೆಲ್ಲರು ನಾಗರಖಂಡದಲ್ಲಿ ನೆಲೆಯೂರಿದ್ದರೆಂದು ಈ ಮಲ್ಲೇನಹಳ್ಳಿಯ ಶಾಸನಗಳು ಸೂಚಿಸುತ್ತವೆ. ಇಲ್ಲಿನ ಒಂದೆರಡು ಶಾಸನಗಳಲ್ಲಿ ಬಿ(ವಿ)ಚ್ಚರ ವಂಶದ ದೇವಮ್ಮನ್ ಪೂಡಳರೂಪ ಮತ್ತು ಬುದ್ಧ ಪೂಡಳ ರೂಪ ಎಂಬ ವ್ಯಕ್ತಿಗಳ ಹೆಸರುಗಳು ಕಂಡುಬರುತ್ತವೆ.
ಹಿಂದೆ ಹೇಳಿದ ಮೂರಕ್ಕೆಯರಸನ ಹೆಸರಿನ ನೇರ ಉಲ್ಲೇಖವಿಲ್ಲದಿದ್ದರೂ ಮಲ್ಲೇನಹಳ್ಳಿಯ ಇನ್ನೆರಡು ಶಾಸನಗಳು ಕೂಡ ಅವನ ಕಾಲಾವಧಿಯವೇ ಆಗಿವೆ. ಇದೇ ರೀತಿ ಮುತ್ತಳ್ಳಿಯಲ್ಲಿಯ ಐದು ಗೋಸಾಸಗಳು ಲಿಪಿಸಹಿತವಾಗಿದ್ದು ಎಲ್ಲವೂ ಬನವಾಸಿಯ ಈ ಮಾರಕ್ಕೆಯರಸನ ಕಾಲದವೇ. ಆದರೆ ಇವನ ಹೆಸರನ್ನು ಒಂದು ಮತ್ತು ಎರಡನೆಯ ಶಾಸನಗಳು ನೇರವಾಗಿ ಉಲ್ಲೇಖಿಸಿದ್ದರೆ ಮೂರು ಮತ್ತು ನಾಲ್ಕನೆಯ ಶಾಸನಗಳು ಆತನ ಬಿರುದನ್ನು ಮಾತ್ರ ಉಲ್ಲೇಖಿಸಿವೆ. ಪ್ರಸ್ತುತ ಈ ಬಿರುದುಗಳು ತುಂಬ ಗಮನಾರ್ಹವಾಗಿವೆಯೆಂಬುದನ್ನು ಎತ್ತಿ ಹೇಳಬೇಕಾಗಿದೆ. ೩ನೆಯ ಶಾಸನದಲ್ಲಿ ‘ಶ್ರೀ ಪೃಥುವೀವಲ್ಲಭ ಸೇನಾವರಸರ್’ ಎಂದಿದ್ದರೆ ನಾಲ್ಕನೆಯದರಲ್ಲಿ ‘ಸ್ವಸ್ತ್ಯಕಾಲವರ್ಷ ಶ್ರೀ ಫೃಥ್ವೀವಲ್ಲಭ ಸೇನಾವರಸರ್’ ಎಂಬ ರೂಪದಲ್ಲಿ ಕಂಡುಬರುತ್ತದೆ. ಇಲ್ಲಿ ‘ಮಂಡಲೇಶ್ವರ’ ಆದವನ್ನು ‘ಪೃಥ್ವೀವಲ್ಲಭ’ ಎಂದಿರುವುದು ಅಸಾಧಾರಣ ಸಂಗತಿ ಎಂಬುದನ್ನು ಬೇರೆ ಹೇಳಬೇಕಾಗಿಲ್ಲ. ಇದು ಚಕ್ರವರ್ತಿಗಳಿಗೆ ಸಲ್ಲುವ ಬಿರುದು. ಇವೆರಡರಲ್ಲೂ ಧ್ರುವನ ಹೆಸರನ್ನು ಚಕ್ರವರ್ತಿಯ ಸ್ಥಾನದಲ್ಲಿ ಹೇಳಿರುವುದನ್ನು ಕೂಡ ಇಲ್ಲಿಗಮನಿಸಬಹುದು. ಮುಂದುವರಿದಾಗ ಕಾಣುವ ಇನ್ನೂ ಅಸಾಧಾರಣ ಸಂಗತಿಯೆಂದರೆ ಇಲ್ಲಿನ ೫ನೆಯ ಶಾಸನದಲ್ಲಿ ಚಕ್ರವರ್ತಿಯಾದ ೧ನೆಯ ಕೃಷ್ಣ ಮತ್ತು ಮಾರಕ್ಕೆಯರಸ ಇಬ್ಬರಿಗೂ ‘ಅಕಾಲವರ್ಷ ಶ್ರೀ ಪೃಥ್ವೀವಲ್ಲಭ’ ಎಂಬ ಬಿರುದು ಕೊಡಲ್ಪಟ್ಟಿರುವುದು. ಎಂದರೆ ಈ ಬಿರುದು ಮಾರಕ್ಕೆಯರಸನಿಗೆ ರಾಷ್ಟ್ರಕೂಟ ಶಕ್ತಿಯನ್ನು ಸಾಮ್ರಾಜ್ಯ ಶಕ್ತಿಯಾಗಿ ಬೆಳೆಸುವಲ್ಲಿ ಮುಖ್ಯ ಪಾತ್ರವಹಿಸಿದ್ದಕ್ಕಾಗಿ ಸ್ವತಃ ೧ನೆಯ ಕೃಷ್ನನೇ ಅವನಿಗೆ ಇತ್ತಿದ್ದನೆಂದು ಊಹಿಸಬೇಕಾಗಿದೆ. ಹೀಗೆ ಸೇನಾವರ ದೊರೆ ಮಾರಕ್ಕೆಯರಸ, ಬನವಾಸಿ ಪ್ರಂತ್ಯವನ್ನು, ರಾಷ್ಟ್ರಕೂಟ ಒಂದನೆಯ ಕೃಷ್ಣನ ಕಾಲದಲ್ಲಿ ಆತನ ಸಾಮಂತನಾಗಿದ್ದರೂ ಚಕ್ರವರ್ತಿಯೊಬ್ಬನ ಜರ್ಬಿನಿಂದ ಆಳುತ್ತಿದ್ದನೆಂದು ಕಂಡುಬರುತ್ತದೆ. ಇದೇ ರೀತಿ ಬೆಟ್ಟಗೆರೂರ ಶಾಸನವೂ ಈತನ ಕಾಲಾವಧಿಯಲ್ಲಿಯೇ ಹುಟ್ಟಿದ್ದೆಂದು ಹೇಳಲು, ಅದರಲ್ಲಿನ “……ರಕ್ಕೆಯ ರಸರ್ ತಮ್ಮ” ಉಲ್ಲೇಖ ಆಧಾರವಾಗಿದೆ. ಈ ರೀತಿ ಮಾರಕ್ಕೆಯರಸ ಒಂದನೆಯ ಕೃಷ್ಣನ ಕಾಲದಿಂದ ಇಮ್ಮಡಿ ಗೋವಿಂದ ಮತ್ತು ಧಾರಾವರ್ಷ ಧ್ರುವನ ಕಾಲಾವಧಿಗಳಲ್ಲಿ ಬನವಾಸಿ ಮಂಡಲವನ್ನು ಆಳುತ್ತಿದ್ದನೆಂದು ತಿಳಿದುಬರುತ್ತದೆ.
ಈ ಶಾಸನಗಳಲ್ಲಿ ಮುತ್ತಳ್ಳಿಯ ಐದನೆಯ ಶಾಸನ ರಾಷ್ಟ್ರಕೂಟ ದೊರೆ ಒಂದನೆಯ ಕೃಷ್ಣನ ನೇರ ಬಿರುದು ಹೇಳಿರುವುದರಿಂದ ಆತನ (ಕಾಲದ) ದಾಖಲೆಗಳ ಸಂಖ್ಯೆಯನ್ನು ಹೆಚ್ಚಿಸಿದೆ. ಒಟ್ಟು ಅವನ ಕಾಲದ ಶಾಸನಗಳೇ ಕಡಿಮೆ ಇರುವುವಲ್ಲದೆ ಆತನ ಕಾಲದ ಕನ್ನಡ ಶಾಸನಗಳ ಸಂಖ್ಯೆ ಇನ್ನೂ ಕಡಿಮೆ ಎಂಬುದು ಈಗಾಗಲೇ ತಿಳಿದ ಸಂಗತಿ. ಧಾರವಾಡ ಜಿಲ್ಲೆಯ ಹತ್ತಿಮತ್ತೂರಿನ ಕನ್ನಡ ಶಾಸನ ಇಲ್ಲಿ ಸ್ವರಣಾರ್ಹವಾದುದು.
ಈ ಶಾಸನಗಳನ್ನು ಕುರಿತಂತೆ ಗಮನಿಸಬೇಕಾದ ಇನ್ನೂ ಒಂದೆರಡು ಅಂಶಗಳಿವೆ. ಮೊದಲನೆಯದಾಗಿ ಇವುಗಳ ಭಾಷೆ. ಎಂದರೆ, ಈ ಎಲ್ಲಾ ಶಾಸನಗಳು ಕನ್ನಡದಲ್ಲಿಯೇ ಇರುವುದೊಂದು ವಿಶೇಷ. ದೊಡ್ಡ ವಿದ್ವಾಂಸರಿಗೆ, ಆಚಾರ್ಯರಿಗೆ ಕೊಡ ಬೇಕಾಗಿದ್ದ ಇಂಥ ದಾನ ಸಂಬಂಧಿ ಲೇಖಗಳು ಸಂಸ್ಕೃತದಲ್ಲಿ ಏಕಿಲ್ಲ? ಎನ್ನುವರು ವಿಚಾರಣೀಯವಾದ ಸಂಗತಿ. ಅದೇ ರೀತಿ ಈ ಶಾಸನ-ದಾನಗಳ ಪ್ರತಿಗ್ರಹಿಗಳು ಬ್ರಾಹ್ಮಣರಾಗಿರದೆ ಜೈನಾಚಾರ್ಯರಾಗಿರುವಂತೆ ಕಾಣುತ್ತದೆ. ಮುತ್ತಳ್ಳಿಯ ಐದನೆಯ ಶಾಸನ ಆದಿತ್ಯಸೇನ ಪಂಡಿತನ ಹೆಸರು ಹೇಳಿದ್ದರೆ, ನಾಲ್ಕನೆಯದು ದೇವೇಂದ್ರ ಸೇನ ಪಂಡಿತನ ಹೆಸರು ಹೇಳಿದೆ. ಇವೆರಡೂ ಜೈನ ಹೆಸರುಗಳು. ಬಹುಶಃ ಯಜ್ಞ ಅಥವಾ ಇಷ್ಟಿಗಳನ್ನು ಆಚರಿಸಿ ಅದರ ಸ್ಮಾರಕವಾಗಿ ಯೂಪಸ್ತಂಭ ನಿಲ್ಲಿಸುವ ವೈದಿಕ ಪರಂಪರೆಗೆ ಪ್ರತಿಯಾಗಿ ಇಂಥ ದೊಡ್ಡದಾನ ಮಾಡಿ ಸ್ತಂಭ ಅಥವಾ ಮೇಂಟಿಗಳನ್ನು ನಿಲ್ಲಿಸುವ ಕ್ರಮಗಳನ್ನು ಜೈನಧರ್ಮೀಯರು (ಅಥವಾ ಅವೈದಿಕರು) ಪುರಸ್ಕರಿಸಿರುವಂತೆ ಕಾಣುತ್ತದೆ.
ಹೊಸ ಗೋಸಾಸಗಳ ಶಾಸನ ಪಾಠಗಳು
	ಸಂಕೇತಗಳು:
	ಚಕ್ರ

ಮಲ್ಲೇನಹಳ್ಳಿ ಶಿವಾಲಿ ಹಕ್ಕಲಿನಲ್ಲಿರುವ ಗೋಸಾಸಗಳು
(ಶಿವಮೊಗ್ಗ ಜಿ., ಶಿಕಾರಿಪುರ ತಾ.)

೨. ಊರಾಳೆ ಮಾದೇಱರ ಅಲಮಾರನ್ನಾಳ್ಗೆಯೆ ಬಿಚ್ಚರ [ಪೊ. ದನ್]……
೩
ಚಕ್ರ-ರಾ. ೧ನೆಯ ಕೃಷ್ಣ
ಕಾಲ ಕ್ರಿ.ಶ. ಸು. ೭೬೦
೧. ಸ್ವಸ್ತಿ ಮಾರಕ್ಕರಸರ್ ನೆಲನಾಳೆ ಕೆಸುಗೆಲ್ಲರ
೨. ಸಿರಿಯಮ್ಮನ್ ಊರಾಳೆ ಮಾದೇಱರ ಅಲಮಾರ ನಾಡ್ಗೆಯೆ
೩. (ಮುಂದಿನ ಭಾಗ ನೆಲದಲ್ಲಿ ಹೂತಿದೆ)
೪
ಚಕ್ರ-ರಾ. ೧ನೆಯ ಕೃಷ್ಣ

ಕಾಲ- ಕ್ರಿ.ಶ.ಸು.೭೬೦

೨. ರ್ಬನವಾಸಿ ಪನ್ನಿರ್ಚ್ಛಾಸಿರಮಾಳೆ ಬಿಚ್ಚಿರಾಂ ವಸ [ವಂಸ]
೩. ಪೂಡರೂಪಾಳೆ ಮುತ್ತಲೂರಾ ಪಲು
೪. x [ಮಗಿಂಕಾ] ಕೆಱೆಯುಂ ಕಟ್ಟಿಸಿ
೫. ……………………………….. ರಾ
೬. ಕೊಟ್ಟೊ ಇದಾನ್ ಕಾದೊಙ್ಗೆ ಅಸ್ವಮೇಧ ಫಲ ಇದ
೭. ಅೞಿದೋನ್ ಪಞ್ಚಮಹಾಪಾತಕಂ
ಮುತ್ತಳ್ಳಿ ಜೇನುಮರಡಿಯ ಗೋಸಾಸಗಳು
೬
ಚಕ್ರ-ರಾ. ೧ನೆಯ ಕೃಷ್ಣ
ಕಾಲ- ಕ್ರಿ.ಶ.ಸು.೭೬೦
೧. ಸ್ವಸ್ತಿ ಶ್ರೀ ಮಾರೆಕ್ಕೆಯರಸನ್‌ನಾಡಾಳೆ
೨. …………………………………….
೭
ಚಕ್ರ-ರಾ. ಧ್ರುವ
ಕಾಲ- ಕ್ರಿ.ಶ.ಸು.೭೭೦
೧. ಶ್ರೀ ಮಾರಕ್ಕೆವ[ರಸೆ]
೨. ನಾಡಾಳೆ
೩. ಪಸುಗೂರಾ
೪. ಬಿಟ್ಟುದು ಅಂ*ಗ
೫. ಜನಾ ಕೀರ್ತ್ತನಂ
೮
ಚಕ್ರ-ರಾ. ಧ್ರುವ
ಕಾಲ- ಕ್ರಿ.ಶ.ಸು.೭೭೦
೧. ಸ್ವಸ್ತಿಧಾರಾವರ್ಷ ಶ್ರೀ ಪೃಥುವೀ[ವ] . . . . . . .
ಹಾರಾಜಾಧಿರಾಜ ಪರಮೇಶ್ವರ ಭ . . . . . . . . . .
೨. ರಂ. ಭೂಮಿಯನಾ ಸಮುದ್ರಾನ[_೦] ಮಾಳೆ…..
ವರ್ಷ ಶ್ರೀ ಪೃಥುವೀವಲಭ ಸೇನಾವ
೩. ರ್ಸ್ಸರ್ಬ್ಬನವಾಸಿ ನಾಡಾಳೆಊರಾ
ಗಳೊಳೆಸನ್ದಿಗರಾಮಾರಿದಾ
ಮೇಲ್ಗಡೆ ಬರೆದುದು:
೧. ಸ. ನಮಗ[೦] ಬಿಣ್ಡಿಗೋ
೨. ಸಾಸಿಯ ಮೇಣ್ಟಿ
೯
ಚಕ್ರ-ರಾ. ಧ್ರುವ
ಕಾಲ- ಕ್ರಿ.ಶ.೭೬೦-೭೯೦ರ ಮಧ್ಯ
೧. ಸ್ವಸ್ತಿಧಾರಾವರ್ಷ ಶ್ರೀ ಪೃಥು[ವೀ]ವಲ್ಲಭ
ಹಾರಾಜಾಧಿರಾಜ ಪರಮೇ[ಶ್ವರ] ಭಟಾರ . . . . . .
೨. ರಾಸಮುದ್ರಾನ್ತಮಾಳೆ ಸ್ವಸ್ತ್ಯಕಾಲವರ್ಷ
ಶ್ರೀ ಪೃ[ಥ್ವೀ]ವಲ್ಲಭ ಸೇನಾವರಸರ್ ಬನವಾಸಿ ನಾ . . . . . . . . .
೩. ಕುನ್ದಮುಗೆಯಾ ದೇವೇನ್ದ್ರಸೇನ ಪಣ್ಡಿತರಾಳೆ ಗುಡ್ಡಸೇ [ಗರಾಸ]
ಕೆಳಭಾಗ:
೪. ಗೋಸಾಹಸ್ತ್ರಮಿೞ್ದು ಪದಾ [ದ] ಲ್ದಾನ [೦] ಗೊ
೫. ಟ್ಟು ನಿಱಿಸಿದ ಮೇಣ್ಟಿ ಕರಗೆಯ ಮಾ
೬. ಚೋವಜನ ಮಾಡಿದ ಮೇಣ್ಟಿ
೧೦
ಚಕ್ರ-ರಾ. ಧ್ರುವ
ಕಾಲ- ಕ್ರಿ.ಶ. ೭೬೦ ರಿಂದ ೭೯೦ರ ಮಧ್ಯೆ
೧. ಸ್ವಸ್ತಿಧಾರಾವರ್ಷ ಶ್ರೀ ಪೃಥುವೀವಲ್ಲಭ ಹಾರಾಜಾಧಿರಾಜ ಪ
೨. ರಮೇಶ್ವರ ಭಟರಾ ಪೃಥುವಿಯಾನ್ನೇಕಚ್ಛತ್ರಚಾಯೆಯಿನ್ಪರಿಪಾ
೩. ಲಿಸೆ ಅಕಾಲವರ್ಷ ಶ್ರೀ ಪೃಥುವೀವಲ್ಲಭ ಸೇನಾವರ ಮಾರಕ್ಕೆ ಅರಸರ್ಬನ
೪. ವಾಸಿ ಪನ್ನಿಚ್ಛಾಸಿರಮಾನಾಳೆ ಆದಿತ್ಯಸೇನ ಪಂಡಿತರ್‌ಕನ್ದಮುಗೆ ಆಳೆಸ . . . . ..
೫. ಲಿ ಗಾರಾ ಬಿಟ್ಟೆಯಂ ಪೂಣ್ದನ್ದುದಾ ಕೊಟ್ಟು
x x x. ದ x ಣ್ಟಿ ಪೃಥಿವೀ ಆ x x x x
೧೧
ಬೆಟಗೇರೂರ ಗೋಸಾಸ
(ಧಾರವಾಡ ಜಿ., ಹಿರೇಕೆರೂರು ತಾ.)
ಚಕ್ರ-ರಾ. ಧ್ರುವ
ಕಾಲ- ಕ್ರಿ.ಶ. ಸು. ೭೭೦
ದೊರೆತ ಸ್ಥಳ- ಬೆಟಗೇರೂರು ದ್ಯಾವಣ್ಣನವರ ಮನೆ ಹತ್ತಿರ
೧. ಸ್ವಸ್ತಿ ಶ್ರೀ [ಅ]. ಣ ೞ್ತಿರಾ . . . . . . . . . .
೨. x ಕೊಟ್ಟು ಬೆದ್ದಲು [ಮ] . . .ರ್ಗ್ಗಾ
೩. x x x . . . . . .ರೆಕ್ಕೆಯರರ್ಸ್ತ*[ಮ್ಮ]
೪. . . . . . . . . . . . . . . . .ನು . . . . . . . .ಹೊ[ನಸ]
೫. ಶ್ರೀಯ
೬. ವನ್ದು ಮಾಡಿದೋರ್
ಕಿರವಾಡಿ ಗೋಸಾಸ
೧೨
ಚಕ್ರ. ರಾ. ೩ನೆಯ ಗೋವಿಂದ?
ಕಾಲ-ಕ್ರಿ.ಶ. ಸು. ೮೦೦
ದೊರೆತ ಸ್ಥಳ- ಕಿರವಾಡಿ ಕೆರೆ ಕೋಡಿಯಲ್ಲಿ
೧. ಸ್ವಸ್ತಿಶ್ರೀ . . . . . . . .
೨. ರಿ. ಯಾ ಪ್ರಿಥ್ವಿ [ರಾ]ಜ್ಯ
೩. ಸಾಸಿರಾ ಮೇಣ್ಟಿ
೪. . . . . . . . . . . . .
(ಇಲ್ಲಿಯ ಎಲ್ಲ ಪಂಕ್ತಿಗಳೂ ಅರ್ಧದಷ್ಟು ಮಾತ್ರ ಇವೆ.)
ಬಂದಳಿಕೆ ಗೋಸಾಸ
೧೩
ಚಕ್ರ.-?
ದೊರೆತ ಸ್ಥಳ-ಅರಮನೆ ಅವಶೇಷಗಳ ಸಮೀಪದಲ್ಲಿ
೧. ಸ್ವಸ್ತಿಶ್ರೀ.
೨. ಅಚರೆಯ ರಾ.
೩. ಬಾದು ದೊರ.
೪. . . . . . . . . . . . . .
[ಈ ಶಾಸನದ.. .. ರೆಕ್ಕೆಯರಸರ್ ಎಂದರೆ ‘ಮಾರಕ್ಕೆಯರಸ’ ಎಂಬುದು ಮತ್ತು ಈತ ರಾ. ಧ್ರುವನ ಕಾಲದಲ್ಲಿ ಬನವಾಸಿ ಮಂಡಳವನ್ನು ಆಳುತ್ತಿದ್ದುದು ಸ್ಪಷ್ಟವಿದೆ.]
೫. ಮತ್ತಲು ಕೊಟ . . . . . .
೬. . . . . . . . . . . . . . . . . .
೭. . . . . . . . . . .ಯನ್ಯಣ್ಡ.
ಚಿಕ್ಕೊಣತಿ ಗೋಸಾಸ
೪೧
ಕಾಲ-?
ಚಕ್ರ-?
ಕಾಲುವೆಯಲ್ಲಿ ಬಿದ್ದಿರುವ ಕಲ್ಲು
ಇದರಲ್ಲಿ ಕೇವಲ ಮೂರು ಪಾದಗಳಿದ್ದು ಅವುಗಳಲ್ಲಿ “ಗೋಸಾಸ” ಎಂಬುದು ಮಾತ್ರ ಸ್ಪಷ್ಟವಾಗಿದೆ.
 
*ಡಾ. ಭೋಜರಾಜ ಪಾಟೀಲರೊಡನೆ.
[1]ಮುಂದಿನ ಲೇಖನವನ್ನು ನೋಡಿ.
[2]ಹಲ್ಮಿಡಿ ಶಾಸನದ ಸರಕ್ಕೆಲ್ಲ ಎಂಬುದು ಒಂದು ವಂಶನಾಮವೆಂಬುದನ್ನೂ ಅದರ ಇನ್ನೊಂದು ಪರ್ಯಾಯವೇ ಈ ಅರಕೆಲ್ಲ ಎಂಬುದೆಂದೂ ಈಗಾಗಲೇ ‘ಪ್ರಾಚೀನ ಕನ್ನಡ ಶಾಸನಗಳ ಭಾಷಿಕ ಅಧ್ಯಯನ’ ಮುಂತಾದ ಕಡೆ ತೋರಿಸಿ ಕೊಡಲಾಗಿದೆ.
*ಈ ಅಕ್ಷರವನ್ನು ಸಾಲಿನ ಮೇಲ್ಗಡೆ ಕೊರೆದಿದೆ.
ನೇಗಿನಹಾಳ ಪ್ರಬಂಧಗಳು: ಹಿರೇಮೈಲಾರದ ಶಾಸನಗಳು
ಹಿರೇಮೈಲಾರ ಕರ್ನಾಟಕದ ಪ್ರಸಿದ್ಧ ಕ್ಷೇತ್ರಗಳಲ್ಲಿ ಒಂದು. ಅಲ್ಲಿರುವ ಮೈಲಾರದೇವರ ಪ್ರಾಚೀನ ದೇವಾಲಯ ಈ ಪ್ರಸಿದ್ಧಿಗೆ ಕಾರಣ. ಪ್ರತಿ ವರ್ಷ ಭಾರತ ಹುಣ್ಣಿಮೆ (ಮಾಘ ಶು. ೧೫) ಗೆ ನಡೆಯುವ ಮೈಲಾರದೇವರ ಕಾರ್ಣಿಕೋತ್ಸವಕ್ಕೆ ೪-೫ ಲಕ್ಷ ಜನ ಸೇರುತ್ತಾರೆ. ಬಹು ಅದ್ಧೂರಿಯಿಂದ ಜರಗುವ ಈ ಜಾತ್ರೆ ನಾಡಿನಾದ್ಯಂತ ಜನಮನದ ಲಕ್ಷ್ಯ ಸೆಳೆಯುತ್ತಿರುವುದು ಸ್ವಾಭಾವಿಕವಾಗಿದೆ.
ಹೂವಿನ ಹಡಗಲಿ ತಾಲ್ಲೂಕಿನ ಪಶ್ಚಿಮ ಭಾಗದಲ್ಲಿ ತುಂಗಭದ್ರಾನದಿ ಪಶ್ಚಿಮವಾಹಿನಿಯಾಗಿ ಹರಿದು ಪುನಃ ಪೂರ್ವಾಭಿಮುಖವಾಗಿ ಹಾವನೂರನಿಂದ ಮುಂದುವರಿಯುತ್ತದೆ. ಎಂದರೆ ಮೈಲಾರ ಕ್ಷೇತ್ರವನ್ನದು ಉಂಗುರದಂತೆ ಸುತ್ತುವರಿದಿದೆ. ಇದರ ಸುತ್ತಲಿನ ತಡದ ಮೇಲೆ ಕುರುವತ್ತಿ, ಐರಣಿ, ಚೌಡದಾನಪುರ, ಗುತ್ತಲ, ಹಾವನೂರು, ಹೊಳಲ ಮೊದಲಾದ ಇತಿಹಾಸ ಪ್ರಸಿದ್ಧ ಊರುಗಳಿವೆ. ಪೂರ್ವ ಬದಿಯಲ್ಲಿ ಮಾತ್ರ ಕಪ್ಪತಗುಡ್ಡದ ಸಾಲು ಗೋಡೆಯಂತೆ ಎದ್ದು ನಿಂತಿದೆ.
ಇಲ್ಲಿರುವ ಒಟ್ಟು ನಾಲ್ಕು ಶಾಸನಗಳು ಈವರೆಗೆ ಸಂಶೋಧಿಸಲ್ಪಟ್ಟು ‘ಇನ್‌ಸ್ಕ್ರಿಪ್ಯನ್ಸ್ ಆಫ್ ಮದ್ರಾಸ್ ಪ್ರೆಸಿಡೆನ್ಸಿ’ ಸಂ.೧ ದಲ್ಲಿ ನಮೂದಾಗಿವೆ. ಆದರೆ ದಕ್ಷಿಣ ಭಾರತದ ಶಾಸನಗಳು ಸಂಪುಟ xi ರಲ್ಲಿ ಮೂರು ಶಾಸನಗಳ ಪೂರ್ಣಪಾಠ ಮಾತ್ರ ಕ್ರಕಟವಾಗಿವೆ. (ನಂ. ೧೦೨, ೧೦೩ ಮತ್ತು ೩೮೨).
ಇಲ್ಲಿ ಮೈಲಾರಲಿಂಗ ದೇವಾಲಯದ ಪರಿಸರರಲ್ಲಿ ಹಲವಾರು ಸಣ್ಣ ದೊಡ್ಡ ಗುಡಿಗಳಿವೆ. ಮುಖ್ಯ ದೇವರಾದ ಮೈಲಾರ ದೇವಾಲಯ, ಕಲ್ಮೇಶ್ವರ ದೇವಾಲಯ ಮತ್ತು ಹೆಗ್ಗಪ್ಪನ ದೇವಾಲಯಗಳು ಪ್ರಾಚೀನ ಕಾಲದ ವಾಸ್ತುಗಳಾಗಿವೆ. ಸದ್ಯಕ್ಕಿರುವ ಮೈಲಾರ ಊರಿನ ಆಗ್ನೇಯದಲ್ಲಿ ಸು. ಅರ್ಧ ಕಿ.ಮೀ. ಅಂತರದ ಮೇಲೆ ಬೇಚಿರಾಕ್ ಹಳ್ಳಿಯೊಂದರ ಅವಶೇಷಗಳು ಕಂಡುಬರುತ್ತವೆ. ಇಲ್ಲಿ ಪ್ರಾಚೀನ ಕಾಲದ ಸೋಮಲಿಂಗೇಶ್ವರ ದೇವಾಲಯ, ಹನುಮಂತದೇವರ ಗುಡಿ ಮುಂತಾದ ಹಲವು ಅವಶೇಷಗಳು ಈಗಲೂ ಸುಸ್ಥಿತಿಯಲ್ಲಿವೆ. ಮೈಲಾರದ ಅತಿ ಪ್ರಾಚೀನ ಶಾಸನದ ಕಾಲ ಕ್ರಿ.ಶ. ೧೦೪೭. ಇದು ಪ್ರಸ್ತುತ ಬೇಚಿರಾಕ್ ಪ್ರದೇಶದಲ್ಲಿಯೇ ದೊರೆಯುತ್ತದೆ. ಈ ಪಾಳು ಪ್ರದೇಶವನ್ನು ಇಲ್ಲಿನ ಜನ ಮೂಲ ಮೈಲಾರವೆಂದು ಹೇಳುತ್ತಾರೆ. ಆದರೆ ಮೇಲೆ ತಿಳಿಸಿದ ಈ ಪಾಳೂರಿನಲ್ಲಿರುವ ಕ್ರಿ.ಶ. ೧೦೪೭ರ ಶಾಸನದಲ್ಲಿ ಮೈಲಾರ ಊರಿನ ಹೆಸರಿಲ್ಲ. ಬದಲು ಕುರುವತ್ತಿಯ ಉಲ್ಲೇಖ ಬಂದಿದೆ. ಸದ್ಯ ಪ್ರಸಿದ್ಧಿಯಲ್ಲಿರುವ ಮೈಲಾರ ದೇವಾಲಯದ ಪ್ರದೇಶದಲ್ಲಿ ಮುಂಚೆ ಸೀಗೆಯ ಮೆಳೆ ಹಬ್ಬಿತ್ತೆಂದೂ ಅದರ ನಡುವೆ ಇದ್ದ ಹುತ್ತಿನೊಳಗೆ ಲಿಂಗ ರೂಪದಲ್ಲಿ ಮೈಲಾರ ದೇವರು ಪ್ರಕಟವಾದನೆಂದೂ ಮೈಲಾರದ ಜನ ಪರಂಪರೆಯಿಂದ ಬಂದ ವದಂತಿಯನ್ನು ಹೇಳುತ್ತಾರೆ.
ಸದ್ಯದ ಮೈಲಾರಲಿಂಗ ದೇವಾಲಯದ ರಂಗಮಂಟಪದಲ್ಲಿನ ಉತ್ತರ ಕಂಬದ ಮೇಲೆ ಕೆತ್ತಲಾಗಿರುವ ಕ್ರಿ.ಶ. ೧೪೩೬ ರ ಕನ್ನಡ ಶಾಸನದಲ್ಲಿ ‘ಉಂಗುಲಾಲದ ಶ್ರೀ ಮನ್ಮಹಾಮಯಿಲಾರ ದೇವರು’ ಎಂಬ ಉಲ್ಲೇಖ ಬಂದಿರುವುದು ಇಲ್ಲಿ ತುಂಬ ಗಮನಾರ್ಹ. ಎಂದರೆ ಸದ್ಯ ಮೈಲಾರ ಎಂದು ಕರೆಯಲಾಗುವ ಊರು ಮುಂಚೆ ಉಂಗುಲಾಲ ಎಂದಿದ್ದಿತೆಂಬ ಅಂಶ ಸ್ಪಷ್ಟವಾಗುತ್ತದೆ. ಈ ಮಾತನ್ನು ಅಲ್ಲಿನ ಸ್ಥಾನಿಕರಾದ ಒಡೆಯರ ಮನೆತನದವರು ಬಳಸುವ ಶ್ರೀಮುಖ ಅಥವಾ ಬಿರುದಾವಳಿಯಲ್ಲಿ ಕೂಡ ಕಾಣಬಹುದಾಗಿದೆ. ಉದಾಹರಣೆಗೆ ಈ ಶ್ರೀಮುಖವನ್ನಿಲ್ಲಿ ನೋಡಬಹುದು:
ಶ್ರೀಮನ್ಮಹಾಕಪಿಲಮುನಿ ಕಲಿ ಮೈಲಾರ ಸಿಂಹಾಸನಕ್ಕಧಿಪತಿಗಳಾದ, ಕರಿಯೆಳಿ ಭಂಡಾರಕ್ಕೆ ಕಾರಣಕರ್ತರಾದ, ಆಚಾರ-ವಿಚಾರಕ್ಕೆ ಅಗ್ರಗಣ್ಯರಾದ ಆದಿಮೀನಗೊಂದಿ ಪುರವರಾಧೀಶ್ವರರಾದ ಗುರುಗೋಮುನಿ ಸಾಂಪ್ರದಾಯಕ ರಾದ, ವುಂಗ್ಲಾರಕ್ಷೇತ್ರ ತುಂಗಭದ್ರಾ ತೀರವಾಸಿಗಳಾದ ನಿತ್ಯ ಕರ್ಮಾನುಷ್ಠಾನ ಹರಿಹರ ಧ್ಯಾನ ಪರಾಯಣರಾದ ವ್ರತನೇಮ ನಿತ್ಯಾಚರಿತರಾದ ಗೋಭ್ರಾಹ್ಮಣ ಪ್ರತಿಪಾಲಕರಾದನಯ ವಿನಯ ದಯಾದಾಕ್ಷಿಣ್ಯ ಪರೋಪಕಾರಿಗಳಾದ ವಿಭೂತಿರುದ್ರಾಕ್ಷ ಮಾಲಿಕಾಭರಣ ಭೋಷಿತರಾದ ತ್ರಿಕಾಲ ಶಿವಪೂಜಾ ಧುರಂಧರರಾದ ನೀತಿ ಕಾರ್ಯಪ್ರವೀಣರಾದ ನಿತ್ಯಾನ್ನದಾನವಿನೋದಿಗಳಾದ ಏಕವಾಕ್ಯ ಪ್ರತಿಪಾಲಕರಾದ ಸತ್ಯ ಸದಾಚಾರ ನಿತ್ಯಪರಿಪೂರ್ಣರಾದ ಅಖಂಡಿತ ಲಕ್ಷ್ಮೀ ಸದಾ ಪ್ರಸನ್ನರಾದ ಮಹಾರಾಜಾಧಿಕಾರಪೂಜಿತ ರಾಜಮಾನ್ಯ ರಾಜಶ್ರೀ ಹಿರೇಮೈಲಾರದ……. ಒಡೆಯರ್ ಸ್ವಾಮಿಗಳವರ………
ಇದರಲ್ಲಿ ‘ತುಂಗಭದ್ರಾತೀರ ಉಗ್ಲಾರಕ್ಷೇತ್ರ’ವೆಂದಿರುವುದು ಶಾಸನೋಕ್ತ ಉಂಗುಲಾಲವೆಂಬುದರ ತರುವಾಯದ ರೂಪ, ಎಂದರೆ ಈಗಿನ ಹಳೆಯ ಮೈಲಾರ ಊರಿನ ಜಾಗವೆಂದು ಭಾವಿಸಲಾಗುವ ಊರೇ ಪ್ರಾಚೀನ ಕುರುವತ್ತಿಯಾಗಿದ್ದು ಮೈಲಾರಲಿಂಗನ ದೇವಾಲಯದಂತೆಯೇ ಈಗಿನ ನದೀ ದಂಡೆಯ ಕುರುವತ್ತಿಯಲ್ಲಿ ಚಾಲುಕ್ಯರ ಪ್ರಸಿದ್ಧ ದೇವಾಲಯ ‘ಆಹವ ಮಲ್ಲೇಶ್ವರ’ವನ್ನು ಕಟ್ಟಿದ್ದರಿಂದಾಗಿ ಅಲ್ಲಿಯೂ ಜನವಸತಿ ಬೆಳೆದು ಅದೇ ಪ್ರತ್ಯೇಕ ಊರಾಯಿತು ಮತ್ತು ಮೈಲಾರ ಅಥವಾ ಉಂಗ್ಲಾರವೇ ಪ್ರತ್ಯೇಕ ಊರಾಗಿ ಕಾಲಾಂತರದಲ್ಲಿ ರೂಪಗೊಂಡವೆಂದು ಹೇಳಬಹುದು.
ಹೀಗೆ ಉಂಗ್ಲಾಲ ಅಥವಾ ಉಂಗ್ಲಾರ ಎಂಬ ಗ್ರಾಮನಾಮ ಹಿಂದೆ ಬಿದ್ದು ದೇವತಾವಾಚಕವಾದ ಮೈಲಾರ ಎಂಬ ಹೆಸರು ಕಾಲಾಂತರದಲ್ಲಿ ಗ್ರಾಮವಾಚಕ ವಾಗಿ ಗಟ್ಟಿಗೊಂಡಿತು. ದೇವರ ಹೆಸರೇ ಪ್ರಸಿದ್ಧಿ ಗೆ ಬಂದು ತರುವಾಯದಲ್ಲಿ ಅದೇ ಊರ ಹೆಸರಾಗಿರುವ ಉದಾಹರಣೆಗಳು ಕರ್ನಾಟಕದಲ್ಲಿ ಬೇಕಾದಷ್ಟಿವೆ. ಪೊರಿಗೆಱೆ>[ಪೊಲಿಗೆಱೆ]>ಪುಲಿಗೆರೆ>ಹುಲಿಗೆರೆ ಇಂದು ಲಕ್ಷ್ಮೇಶ್ವರ ಎಂದಾಗಿ ಮಾರ್ಪಡಲು ಅಲ್ಲಿನ ಲಕ್ಷ್ಮೇಶ್ವರ ದೇವಾಲಯವೇ ಕಾರಣ. ಅದೇ ರೀತಿ ಕೊಡಲ್-ಕೂಡಲೂರು ಇಂದು ಹರಿಹರವೆಂದು ಪ್ರಸಿದ್ಧವಾಗಲು ಅಲ್ಲಿರುವ ಹರಿಹರ ದೇವಾಲಯವೇ ಕಾರಣ.
ಮೈಲಾರ ಊರ ಹೆಸರನ್ನು ಕುರಿತಂತೆ ಇಲ್ಲಿ ಇನ್ನೊಂದು ಅಂಶವನ್ನು ಕೂಡ ಗಮನಿಸಬೇಕಾಗಿದೆ. ಪ್ರಸ್ತುತ ಮೈಲಾರಲಿಂಗ ದೇವಾಲಯದ ಪೌಳಿಯ ಹೊರ ಬದಿಯಲ್ಲಿರುವ ಕಲ್ಲೇಶ್ವರ ಅಥವಾ ಕಲ್ಮೇಶ್ವರ ದೇವಾಲಯದಲ್ಲಿನ ಕ್ರಿ.ಶ. ೧೨೮೩ನೆಯ ವರ್ಷದ ಶಾಸನದಲ್ಲಿ ಅಲ್ಲಿನ ದೇವರನ್ನು ‘ಗುಂಗುಱೌಚಂದ ಸ್ವಯಂ ಭೂಕಲಿನಾಥ’ ಎಂದು ಕರೆದುದು ಕಂಡುಬರುತ್ತದೆ. ಇಲ್ಲಿನ ‘ಗುಂಗುಱೌಚಂದ’ ಎಂಬುದನ್ನು ಸ್ಥಳವಾಚಕವೆಂದು ಪರಿಗಣಿಸಿದರೆ ಪ್ರಸ್ತುತ ಕ್ಷೇತ್ರಕ್ಕೆ ಕ್ರಿ.ಶ. ೧೪೩೬ರ ಪೂರ್ವದಲ್ಲಿ ಎಂದರೆ ಮೇಲಿನ ಶಾಸನ ಕಾಲಾವಧಿಯಲ್ಲಿ ಬೇರೊಂದು ಹೆಸರಿತ್ತೆಂದು ಹೇಳಬೇಕಾಗುತ್ತದೆ. ‘ಗುಂಗುಱೌ’ ಎಂದಿರುವ ಶಾಸನ ಭಾಗವನ್ನು ‘ಇನ್‌ಸ್ಕ್ರಿಪ್ಶನ್ ಆಫ್ ಮದ್ರಾಸ್ ಪ್ರೆಸಿಡೆನ್ಸಿ’ ಸಂ.೧ ರಲ್ಲಿ ‘ಗುಂಗೂರು’ ಎಂದು ಕೊಡಲಾಗಿದೆ. (ಪು. ೨೮೬, ನಂ. ೨೧೩) ಈ ಹೆಸರು (ದ.ಭಾ.ಶಾಸನ, ಸಂ.IX-i ರ ಸಂಪಾದಕರು ಓದಿರುವಂತೆ) ಗುಂಗುಱಾ ಎಂಬುದು ಗುಂಗೂರು ಎಂದಿರುವುದು ನಿಜವಾದರೆ ‘ಚಂದ’ ಎಂದಿರುವ ಭಾಗ ಮುಂದಿನ ‘ಸ್ವಯಂಭೂಕಲಿನಾಥ’ ಎಂಬುದಕ್ಕೆ ಸಂಬಂಧಪಡುವಂತಾಗುತ್ತದೆ. ಆಗ ‘ಗುಂಗೂರ ಚಂದ (ಚಂಡ?) ಸ್ವಯಂಭೂಕಲಿ ನಾಥ’ ಎಂದು ಪ್ರಸ್ತುತ ಭಾಗವನ್ನು ಓದಬೇಕಾಗುತ್ತದೆ. ಒಟ್ಟಿನಲ್ಲಿ ಗುಂಗೂರು ಅಥವಾ ಗುಂಗುಱಾ ಎಂಬುದನ್ನು ಗ್ರಾಮವಾಚಕವೆಂದು ಗ್ರಹಿಸಿದ್ದಾದರೆ ಉಂಗುಲಾಲ ಮತ್ತು ಗುಂಗೂರು ಗುಂಗುಱಾ ಇವು ಒಂದೇ ಊರಿನ ಎರಡು ಬೇರೆ ಬೇರೆ ಹೆಸರುಗಳಾಗುತ್ತವೆ. ಆದರೆ ಭಾಷಾ ವೈಜ್ಞಾನಿಕವಾಗಿ ಇವು ಒಂದೇ ಎಂದು ಸ್ಥಾಪಿಸುವುದು ತುಂಬಾ ದುಸ್ತರ. ಗುಂಗುಱೌಚಂದ ಅಥವಾ ಗುಂಗುಱ ಎಂಬುದು ಒಂದು ಗ್ರಾಮವಾಚಕವೇ ಆಗಿದ್ದಲ್ಲಿ ಅದೊಂದು ಬಹು ವಿಚಿತ್ರವಾದ ಮತ್ತು ಅನ್ಯತ್ರ ಹೋಲಿಕೆಯೇ ಇಲ್ಲದ ಸ್ಥಳವಾಚಕವಾಗುತ್ತದೆ. ಸದ್ಯ ಇದರ ಬಗ್ಗೆ ಹೆಚ್ಚಿಗೆ ಹೇಳಲು ಅವಕಾಶವಿಲ್ಲವೆಂದು ಭಾವಿಸಿ ಉಂಗುಲಾಲ> ಉಂಗ್ಲಾರ ಎಂಬುದಕ್ಕೆ ೫೦೦ ವರ್ಷಗಳ ಪರಂಪರೆಯಿರುವುದರಿಂದ ಪ್ರಸ್ತುತ ಕ್ಷೇತ್ರದ ಹೆಸರು ಮೂಲತಃ ಉಂಗುಲಾಲವಾಗಿತ್ತೆಂದು ಇಟ್ಟುಕೊಳ್ಳಬಹುದು.
ಕ್ರಿ.ಶ. ೧೦೪೭ರ ಶಾಸನದಲ್ಲಿ ಮೂಲಸ್ಥಾನ ದೇವರು ಮತ್ತು ಸ್ವಯಂ ಭೂದೇವರು ಎಂಬ ಹೆಸರುಗಳು ಮಾತ್ರ ಕಂಡುಬರುತ್ತವೆ. ಇವುಗಳಲ್ಲಿ ಮೂಲಸ್ಥಾನ ದೇವರೆಂಬುದು ಬಹುಶಃ ಈಗಿನ ಬೇಚಿರಾಕ್ ಪ್ರದೇಶದಲ್ಲಿ ನಿಂತಿರುವ ಸೋಮಲಿಂಗ ದೇವಾಲಯವೇ ಅದೇ ರೀತಿ ಸ್ವಯಂ ಭೂ ಎಂಬುದು ಈ ಮೈಲಾರ ಲಿಂಗ ದೇವರೆಂದು ಪ್ರಖ್ಯಾತವಾಗಿರುವ ದೇವರೇ ಎಂದು ತಿಳಿಯಲವಕಾಶವಿದೆ. ಶ್ರೀ ಜಿ. ಎಚ್. ಖರೆ ಎಂಬ ಮರಾಠಿ ವಿದ್ವಾಂಸರು ಸುಮಾರು ಇದೇ ರೀತಿಯಾಗಿ ಊಹಿಸಿದ್ದಾರೆ (ಮಹಾರಾಷ್ಟ್ರಾಂಚಿ ಚಾರದೈವತೆ, ಪು. ೧೩೬). ಇವೆರಡು ದೇವಾಲಯಗಳು ವಾಸ್ತು ಶೈಲಿಯಲ್ಲಿ ಒಂದನ್ನೊಂದು ತದ್ವತ್ತಾಗಿ ಹೋಲುತ್ತವೆ. ಆದರ ವಿವರಗಳು ಇಲ್ಲಿ ಅನಾವಶ್ಯಕ.
ಬೇಚಿರಾಕ್ ಪ್ರದೇಶದಲ್ಲಿ ಮೇಲೆ ತಿಳಿಸಿದ ಕ್ರಿ.ಶ. ೧೦೪೭ ರ ಶಾಸನವಲ್ಲದೆ ಸೋಮಲಿಂಗ ದೇವಾಲಯದ ಮುಂದಿನ ದೀಪಸ್ತಂಭದ ಮೇಲೆ ಇನ್ನೊಂದು ಚಿಕ್ಕ ಶಾಸನ ಕೆತ್ತಲಾಗಿದೆ. ಇದರ ಕಾಲ ಸ್ಪಷ್ಟವಿಲ್ಲ. ಬಹುಶಃ ಶಾಸನ ಕೆತ್ತಿರುವ ದೀಪಸ್ತಂಭವನ್ನು ದೇವಾಲಯಕ್ಕೆ ಕಾಣಿಕೆಯಾಗಿ ನೀಡಿರುವ ಸಂಗತಿ ಕುರಿತು ಇದು ಹೇಳುತ್ತದೆ.
ಕಲ್ಮೇಶ್ವರ ದೇವಾಲಯದಲ್ಲಿರುವ ಶಾಸನದಲ್ಲಿ ಸ್ವಯಂ ಭೂ ಕಲಿನಾಥನಿಗೆ ನಂದಿಯನ್ನು ಸ್ಥಾಪಿಸಲಾದ ಸಂಗತಿ ಉಕ್ತವಾಗಿದೆ. ಈ ದೇವಾಲಯ ಚಿಕ್ಕದು. ಆದರೆ ಅದು ಕ್ರಿ.ಶ. ೧೨೮೩ ಕ್ಕೆ ಪೂರ್ವದಿಂದಲೇ. ಅಸ್ತಿತ್ವದಲ್ಲಿತ್ತೆಂದು ಹೇಳಲು ಪ್ರಸ್ತುತ ಶಾಸನ ಆಧಾರವೀಯುತ್ತದೆ.
ತರುವಾಯ ನಮಗೆ ಇಲ್ಲಿನ ಪರಿಸರದಲ್ಲಿ ದೊರೆಯುವ ಮತ್ತು ಸ್ಪಷ್ಟ ಕಾಲ ನಿರ್ದೇಶನವುಳ್ಳ ಶಾಸನವೆಂದರೆ ಶಕ ವರ್ಷ ೧೩೩೪ ದುಂದುಭಿ ಸಂವತ್ಸರ ಮಾರ್ಗ ಶೀರ್ಷ ಶುದ್ಧ ೬ ರವಿವಾರದಂದು ಹುಟ್ಟಿದ ಶಾಸನ. ಎಂದರೆ ಕ್ರಿ.ಶ. ೧೪೧೨ರ ಛಟ್ಟಿ ಹಬ್ಬದ ಭಂಡಾರ ಪೂಜೆಯ ಮಿತಿಯನ್ನು ಇದು ಸೂಚಿಸುತ್ತದೆ. ಗೌತಮ ಗೋತ್ರದ ಋಕ್ ಶಾಖೆಯ ತ್ರಿಕಾಂಡೆಯ ನಾಗಣ್ಣನ ಮಗ ಗಂಗರಸ ಎಂಬವನು ಶ್ರೀ ಮಾಳಲದೇವಿಗೆ ಲೀಲಾ ಸುಖನಾಸಿ ನಚಗ್ರುಹ (ನಾಟ್ಯಗೃಹ) ಮತ್ತು ರಂಗಮಂಟಪಗಳನ್ನು ನಿರ್ಮಿಸಿದನೆಂದು ಈ ಶಾಸನ ದಾಖಲಿಸಿದೆ. ಈ ಶಾಸನ ಕಾಲಕ್ಕಾಗಲೇ ಈ ದೇವರ ಆರಾಧನೆಯಲ್ಲಿ ಭಂಟಾರ ಛಟ್ಟಿ (ಮಾರ್ಗ ಶು. ಛಟ್ಟಿ) ಯ ಹಬ್ಬ ಪ್ರಾಮುಖ್ಯ ಪಡೆದಿತ್ತೆಂದು ಕೂಡ ತಿಳಿಯುವಂತಾಗುತ್ತದೆ. ಇದೇ ಮಿತಿಯ ಉಲ್ಲೇಖ ಮುಂದಿನ ರುಧಿರೋದ್ಗಾರಿ ಸಂವತ್ಸರದಲ್ಲಿ (ಕ್ರಿ.ಶ. ೧೪೪೩) ಹುಟ್ಟಿದ ಹೆಗ್ಗಪ್ಪನ ಗುಡಿಯ ಶಾಸನದಲ್ಲೂ ಬಂದಿದೆ. ಈ ಹೆಗ್ಗಪ್ಪನ ಗುಡಿಯ ಶಾಸನ ಕೂಡ ಮೇಲ್ಕಾಣಿಸಿದ ಶಾಸನದಲ್ಲಿ ಉಲ್ಲೇಖಿತನಾದ ಗಂಗರಸ ಅಥವಾ ಗಂಗಯ್ಯನೆ ಹಾಕಿಸಿದ್ದೆಂದು ಕಂಡುಬರುತ್ತದೆ. ಹೆಗ್ಗಪ್ಪದೇವರ ರಂಗಮಂಟಪ ನಿರ್ಮಿಸಿದ ಉಲ್ಲೇಖ ಅದರಲ್ಲಿದೆ.
ಇನ್ನುಳಿದ ಶಾಸನಗಳಲ್ಲಿ ಎರಡು ಸಂಸ್ಕೃತ ಭಾಷೆ ಮತ್ತು ಕನ್ನಡ ಲಿಪಿಯಲ್ಲಿವೆ. ಮೈಲಾರದೇವರ ರಂಗಮಂಟಪದ ದಕ್ಷಿಣ ಬದಿಯ ಕಂಬದ ಪೂರ್ವ ಮತ್ತು ಉತ್ತರ ಬದಿಗಳಲ್ಲಿ ಇವನ್ನು ಕೆತ್ತಲಾಗಿದೆ. ಎರಡೂ ಪದ್ಯಮಯವಾಗಿದ್ದು ಪೂರ್ವಬದಿಯ ಶಾಸನದಲ್ಲಿ ಕಂಡ ರಣೆಕಾರನು ಮಾಡಿರುವ ತಪ್ಪುಗಳು ಬಹಳವಾಗಿವೆ. ಇದರಲ್ಲಿ ಮೈಲಾರಾಖ್ಯ ಶಿವಸ್ಯ, ಮೈಲಾರಾಖ್ಯ ಗಿರೀಶಸ್ಯ ಎಂದು ಎರಡು ಬಾರಿ ದೇವರ ಉಲ್ಲೇಖ ಬಂದಿದೆ. ಉತ್ತರ ಬದಿಯ ಶಾಸನ ಪಾಠ ಹೆಚ್ಚು ಶುದ್ಧವಾಗಿ ಕೆತ್ತಲ್ಪಟ್ಟಿದ್ದು ಕಂಡುಬರುತ್ತದೆ. ಇದರಲ್ಲಿ ದೇವರನ್ನು “ಮಾಲಚೀ ಪತಿಃ ಈಶ್ವರ ಮೈಲಾರೇತಿ ಪ್ರಸಿದ್ಧಃ” ಎಂದು ಕರೆದಿದೆ. ಗಂಗಣ್ಣ ಅಥವಾ ಗಂಗರಸ ಮಾಡಿಸಿದ ಶಿಲಾ ಮಂಟಪವನ್ನು ‘ಚಿತ್ರತೋರಣ ಸಂಯುಕ್ತಂ, ಚತುಸ್ತಂಭವಿರಾಜಿತಃ’ ವಾತಾಯ ನೇನ ರಚಿತಂ, ನಾನಾರತ್ನ ಪ್ರತೀಕಾಶಂ’ ಎಂದು ಮುಂತಾಗಿ ವರ್ಣಿಸಲಾಗಿದೆ.
ಉತ್ತರ ಕಂಬದ ಮೇಲಿರುವ ಶಾಸನ ತಕ್ಕಷ್ಟು ದೀರ್ಘವಾಗಿದ್ದು ಕನ್ನಡ ಭಾಷೆಯಲ್ಲಿದೆ. ಇದರಲ್ಲಿ ಶಕವರುಷ ೧೩೫೮ನೆಯ ನಳಸಂವತ್ಸರದ ವೈಶಾಖ ಬ. ೧೧ ಎಂದು ಮಿತಿ ನಿರ್ದೇಶನವಿದೆ. ಪ್ರೌಢದೇವರಾಯನ ಆಳ್ವಿಕೆಯಲ್ಲಿ ಹುಟ್ಟಿರುವ ಈ ಶಾಸನ ‘ಶ್ರೀ ಮದ್ರಾಜಾಧಿರಾಜ ಪರಮೇಶ್ವರ ಪೂರ್ವ ದಕ್ಷಿಣ ಪಶ್ಚಿಮ ಸಮುದ್ರಾಧೀಶ್ವರಂ ಅರಿರಾಯವಿಭಾಡ ಗಜವೇಂಟೆಕಾಱ’ ಎಂಬ ಅವನ ಬಿರುದನ್ನು ಪ್ರಯೋಗಿಸಿದೆ. ಪ್ರೌಢದೇವರಾಯನ ಮಹಾಪ್ರಧಾನ ಸಿಂಗಣ್ಣ ದಂಡನಾಯಕನ ನಿರೋಪದಿಂದ ಗೌತಮ ಗೋತ್ರದ ಋಕ್ ಶಾಖೆಯ ತ್ರಿಕಾಂಡೆಯ ನಾಗಪಯ್ಯನ ಮಗನೂ ಹೆಗ್ಗಡೆ ದೇವರಸನ ತಮ್ಮನೂ ಆದ ಗಂಗರಸನು ಪ್ರಸ್ತುತ ಮೈಲಾರ ದೇವರ ಶಿಲಾಮಂಟಪ ರಚಿಸಿದನೆಂದು ಹೇಳುತ್ತದೆ. ಈಗಾಗಲೇ ತಿಳಿಸಿರುವಂತೆ ‘ಶ್ರೀಮದ್ದೇವತಾ ಚಕ್ರವರ್ತಿ ಉಂಗುಲಾಲದ ಶ್ರೀ ಮನ್ಮಹಾ ಮಯಿಲಾರ ದೇವರು’ ಎಂಬ ನಿರ್ದಿಷ್ಟ ಉಲ್ಲೇಖ ಕೂಡ ಇದರಲ್ಲಿದೆ. ಒಟ್ಟುನಲ್ಲಿ ಗಂಗಿಮಾಳವ್ವ ಅಥವಾ ಮಾಳಲದೇವಿಯ ಲೀಲಾಸುಖನಾಸಿ, ನಾಟ್ಯ ಗೃಹ ಮತ್ತು ರಂಗಮಂಟಪ, ಹೆಗ್ಗಪ್ಪನ ದೇವಾಲಯದ ಮುಖಮಂಟಪ ಹಾಗೂ ಮುಖ್ಯ ದೇವಾಲಯದ ರಂಗಮಂಟಪ ಇವೆಲ್ಲ ಒಬ್ಬನೇ ವ್ಯಕ್ತಿಯಿಂದ ಎಂದರೆ ಗಂಗಣ್ಣ ಅಥವಾ ಗಂಗರಸನಿಂದ ಕ್ರಿ.ಶ. ೧೪೧೨, ೧೪೩೬ ಮತ್ತು ೧೪೪೩ ನೆಯ ವರ್ಷಗಳಲ್ಲಿ ನಿರ್ಮಾಣಗೊಂಡಿರುವ ವಿಷಯ ಸ್ಪಷ್ಟಪಡುತ್ತದೆ.
ದೇವರ ಲಗ್ನ ಸಂದರ್ಭದಲ್ಲಿ ಉಪಯೋಗಿಸಲ್ಪಡುವ ಮೈಲಾರದೇವರು ಮತ್ತು ಗಂಗಿಮಾಳಮ್ಮನ ಸಂಯುಕ್ತ ಮೂರ್ತಿಯೊಂದು ದೇವಸ್ಥಾನದ ಕಾರ್ಯಾಲಯದಲ್ಲಿದೆ. ಇದರ ಪೀಠದ ಮೇಲೆ ಕ್ರಿ.ಶ. ೧೫೧೮ ನೆಯ ವರ್ಷದ ಚಿಕ್ಕ ಶಾಸನವೊಂದಿದೆ. ಇದರಲ್ಲಿ ‘ಹಿರಿಯ ಮೈಲಾರದೇವರು’ ಎಂದು ಬಂದಿರುವ ಉಲ್ಲೇಖ ಗಮನಾರ್ಹವಾದುದು. ಈಗ ಪ್ರಸ್ತುತ ದೇವಸ್ಥಾನವನ್ನು ಎಲ್ಲೆಡೆ ಹಿರೇಮೈಲಾರ ಎಂದೇ ಕರೆಯಲಾಗುತ್ತಿದೆ. ಈ ಪದ್ಧತಿ ೧೫ನೆಯ ಶತಮಾನದಷ್ಟು ಮುಂಚಿನಿಂದಲೇ ಇತ್ತೆಂದು ಶಾಸನದ ಈ ಮಾತಿನಿಂದ ಸ್ಪಷ್ಟಪಡುತ್ತದೆ. ಈ ಕಾಲಕ್ಕಾಗಲೇ ಈ ದೇವರ ಹಲವಾರು ದೇವಾಲಯಗಳು ಪ್ರಸಿದ್ಧವಾಗಿದ್ದವೆಂದು ಇದರಿಂದ ಊಹಿಸಲವಕಾಶವಾಗುತ್ತದೆ.
ಈಗ್ಗೆ ಸು. ಎಂಟು ವರ್ಷಗಳ ಹಿಂದೆ ನಾನು ಈ ಲೇಖವನ್ನು ನೋಡಿದಾಗ ಅದು ಈಗಿನಷ್ಟು ಮಸುಳಿಸಿರಲಿಲ್ಲ. ಇದು ಬಹುಶಃ ಪ್ರಕಟವಾಗಿರಬಹುದೆಂದು ಭಾವಿಸಿ ಅದರ ಪ್ರತಿ ಮಾಡಿಕೊಂಡಿರಲಿಲ್ಲ. ಈಗ ನೋಡಿದರೆ ‘…… ಸೆಟ್ಟಿಯ ಮಗ ನಕರಸಯ್ಯ ಮತ್ತು ಅವನ ಹೆಂಡತಿ ಬಸವಮ್ಮ ಇವರು ಈ ಮೂರ್ತಿಯನ್ನು ಮಾಡಿಸಿಕೊಟ್ಟರೆಂದು ಹೇಳುವ ಅಕ್ಷರಗಳು ಸ್ಪಷ್ಟವಾಗಿ ಕಂಡುಬರುತ್ತಿವೆ. ಈ ದಂಪತಿಗಳು ಹಂಪಡೆಯವರು ಎಂದು ತಿಳಿಸುವ ಉಲ್ಲೇಖ ಆಗ ಸ್ಪಷ್ಟವಾಗಿತ್ತೆಂದು ನನ್ನ ನೆನಪು.
ಮುಖ್ಯ ದೇವಾಲಯದ ಮುಂಬದಿಯ ಪೌಳಿಯಲ್ಲಿ ವೀರಭದ್ರನ ಗುಡಿಯಿದ್ದು ಅದರ ಎದುರುಗಡೆ ಅರಳೆಯ ಕಟ್ಟಿಯೊಂದಿದೆ. ಅದರ ಮೇಲಿನ ಶಿಲಾಲೇಖ ಈಗ ತೀರ ಸವೆದು ಹೋಗಿದೆ (ಅದರ ನಡುವೆ ಕೈಯೆತ್ತಿನಿಂತು ದೇವರಿಗೆ ಭಕ್ತಿ ತೋರಿಸುವ ವ್ಯಕ್ತಿಯೊಬ್ಬನನ್ನು ತೋಡಿಸಲಾಗಿದೆ). ಕೇವಲ ‘ಶ್ರೀಮುಖ ಸಂವತ್ಸರ’ ಎಂಬ ಭಾಗ ಮಾತ್ರ ಈಗ ಗೋಚರಿಸುತ್ತದೆ. ಇನ್‌ಸ್ಕ್ರಿಪ್ಶನ್ ಆಫ್ ಮದ್ರಾಸ್ ಪ್ರೆಸಿಡೆನ್ಸಿ ಸಂ. ೧ ರ ಪ್ರಕಾರ ಈ ಪೌಳಿಯಲ್ಲಿ ಇನ್ನೊಂದು ಶಾಸನವಿತ್ತು. ಅದರಲ್ಲಿ ಹೊನ್ನರಸನೆಂಬುವನು ಶ್ರೀಮುಖ ಸಂವತ್ಸರದಂದು ಮೈಲಾರದೇವರೊಡನೆ ಐಕ್ಯನಾದನೆಂದು ತಿಳಿಸುವ ಬರಹವಿತ್ತೆಂದು ಮೇಲಿನ ಸಂಪುಟ ೧ ರಲ್ಲಿ ಹೇಳಿದೆ (ಬಳ್ಳಾರಿ ಜಿ. ನಂ. ೨೧೩). ಈ ಹೊನ್ನರಸನೆಂಬುವನು ಮೈಲಾರದೇವರ ಭಕ್ತನಾಗಿದ್ದು ಸಹಜವಾದ ಮರಣವನ್ನಪ್ಪಿದನೋ ಅಥವಾ ಆತ್ಮ ಬಲಿದಾನ ಮಾಡಿದನೋ ತಿಳಿಯದು. ಪ್ರಸ್ತುತ ಸಂಪುಟದಲ್ಲಿ ಹೇಳಿದ ಶಾಸನ ಬಹುಶಃ ಇದೇ ಸವಕಲು ಬರಹ ಆಗಿರುವ ಸಾಧ್ಯತೆ ಹೆಚ್ಚಾಗಿದೆ.
ಈ ರೀತಿ ಹಿರೇಮೈಲಾರದಲ್ಲಿ ಈ ವರೆಗೆ ಒಟ್ಟು ನಾಲ್ಕು ಶಾಸನಗಳು ಸಿಕ್ಕು ಪ್ರಕಟವಾಗಿದ್ದು ಇದೀಗ ಮತ್ತೆ ೬ ಶಾಸನಗಳು ಹೊಸದಾಗಿ ಪ್ರಕಟವಾಗುತ್ತಿವೆ. ಅವುಗಳ ಪಾಠವನ್ನು ಕೆಳಗೆ ಕೊಡಲಾಗುತ್ತಿದೆ.*
ಹಿರೇಮೈಲಾರದ ಶಾಸನಗಳು (ತಾ || ಹೂವಿನ ಹಡಗಲಿ, ಜಿ || ಬಳ್ಳಾರಿ)
(ಮೈಲಾರದೇವರ ದೇವಾಲಯದ ಪರಿಸರ)

*೧೯೮೭ರ ಮೇ ತಿಂಗಳಲ್ಲಿ ಆಯಾ ಮೂಲಗಳಿಂದ ನೇರವಾಗಿ ನಕಲು ಮಾಡಿಕೊಂಡದ್ದು. –ಲೇ
ನೇಗಿನಹಾಳ ಪ್ರಬಂಧಗಳು: ಸಿರಗುಪ್ಪಿ ಶಾಸನದ ಮಹತ್ವ
ಧಾರವಾಡ ಜಿಲ್ಲೆಯ ಹುಬ್ಬಳ್ಳಿ ತಾಲೂಕಿನ ಒಂದು ಹಳ್ಳಿ ಸಿರಗುಪ್ಪಿ. ಹುಬ್ಬಳ್ಳಿ-ಗದಗ ರಸ್ತೆಯ ಮೇಲೆ ಹುಬ್ಬಳ್ಳಿ ನಗರದಿಂದ ಸು. ೧೮ ಕಿಲೋ ಮೀಟರು ದೂರದಲ್ಲಿದೆ. ಈಗ ಊರಲ್ಲಿರುವ ವೀರಭದ್ರ ದೇವರ ಒಂದು ಮೂರ್ತಿ (ಹನುಮಂತದೇವರ ಗುಡಿಯ ಬಾಗಿಲಲ್ಲಿರುವುದು) ಮತ್ತು ನಾಲ್ಕು ಶಾಸನಗಳು ಈ ಊರ ಪ್ರಾಚೀನತೆಗೆ ಕುರುಹಾಗಿವೆ. ಪ್ರಾಚೀನ ಕಾಲದ ಕಟ್ಟಡಗಳಾವುವೂ ಈಗ ಊರಲ್ಲಿಲ್ಲ.
ವಿಜಯನಗರದ ಕೃಷ್ಣದೇವರಾಯನ ಕಾಲದ ಒಂದು ಶಾಸನವು ಹನುಮಂತ ದೇವರ ಗುಡಿಯಲ್ಲಿ ಕಟ್ಟಿಗೆಯ ತೊಲೆಯ ಮೇಲೆ ಕೊರೆಯಲ್ಪಟ್ಟಿದೆ. ಗಾತ್ರದಲ್ಲಿ ಚಿಕ್ಕದಾಗಿದೆ. ಊರ ಗ್ರಾಮಪಂಚಾಯತಿಯ ಕಟ್ಟಡದ ಮಗ್ಗುಲಲ್ಲಿ ಬಿದ್ದಿರುವ ಒಂದು ಕಲ್ಲಿನಲ್ಲಿ ೧೩-೧೪ನೆಯ ಶತಮಾನದ ಒಂದು ಶಾಸನ ಕೆತ್ತಿದ್ದು ಕಂಡು ಬರುತ್ತದೆ. ಆದರೆ ಕಲ್ಲು ಬಹಳ ಸವೆದಿದೆ. ಅಲ್ಲದೆ ಕಲ್ಲು ಬಹಳ ಹುರು ಬರಕಾಗಿರುವುದರಿಂದ ಶಾಸನವನ್ನು ಓದುವುದು ಅಸಾಧ್ಯವೆನಿಸಿದೆ. ಇನ್ನೊಂದುಶಾಸನದ ಕಲ್ಲು ಒಡೆದುಹೋಗಿವುದಲ್ಲದೆ ತೀರಾ ಸವೆದಿದೆ. ಅದರಲ್ಲಿ ಸು. ೧೦-೧೧ನೆಯ ಶತಮಾನದ ಅಕ್ಷರಗಳ ಗುರುತಿರುವುದನ್ನು ಕಾಣಬಹುದು.
ನಾಲ್ಕನೆಯ ಶಾಸನವು, ಊರ ಹೊರಗಡೆ, ಗ್ರಾಮಪಂಚಾಯಿತಯ ಹಿಂದುಗಡೆ ಇರುವ ಗುಡಿಯ ಹಿತ್ತಲಲ್ಲಿ ಬಿದ್ದಿದೆ. ಊರವರ ಹೇಳಿಕೆಯಂತೆ ಪ್ರಸ್ತುತ ಶಾಸನದ ಕಲ್ಲು ಬಹಳ ದಿನಗಳವರೆಗೆ ನೆಲದಲ್ಲಿ ಹುಗಿದುಹೋಗಿತ್ತು.
ಈ ನಾಲ್ಕನೆಯ ಶಾಸನ ಹಲವು ದೃಷ್ಟಿಗಳಿಂದ ಮಹತ್ವಪೂರ್ಣವಾಗಿದೆ. ಭಾರತಸರ್ಕಾರದ ಶಾಸನಶಾಖೆಯ ಪರವಾಗಿ ಡಾ. ಜಿ.ಎಸ್. ಗಾಯಿ ಅವರು ‘ದಕ್ಷಿಣ ಭಾರತದ ಶಾಸನಗಳು ಸಂಪುಟ ೧೮’ ರಲ್ಲಿ ೭ನೆಯ ಕ್ರಮಾಂಕದ ಶಾಸನವಾಗಿ ಪ್ರಕಟಿಸಿದ್ದಾರೆ. ಲಿಪಿ ಸ್ವರೂಪದ ಮೇಲಿಂದ ಇದರ ಕಾಲ ಸು. ೬-೭ನೆಯ ಶತಮಾನವೆಂದು ಹೇಳಿದ್ದಾರೆ. ಅಕ್ಷರಗಳು ತಲೆಕಟ್ಟಿನ Box headed Letters ಎಂದು ಕರೆಯಲಾಗುವ ರೀತಿಯನ್ನು ಹೆಚ್ಚಾಗಿ ಹೋಲುತ್ತವೆ. ಆದುದರಿಂದ ಶಾಸನದ ಕಾಲ ೬-೭ ನೆಯ ಶತಮಾನವೆಂದು ಅಭಿಪ್ರಾಯಪಟ್ಟಿರುವುದು ಯೋಗ್ಯವಾಗಿದೆ. ೬ನೆಯ ಶತಮಾನವೆಂದರೂ ನಡೆದೀತು.
ಶಾಸನ ಶಿಲೆಯ ಮೇಲೆ ಅರ್ಧವರ್ತುಲಾಕಾರದಲ್ಲಿ ನಾಲ್ಕು ಸಾಲುಗಳ ಬರಹವಿದೆ.
ಶಾಸನ ಪಾಠ:
೧) ಸ್ವಸ್ತಿಶ್ರೀ ವಾಣಸತ್ತಿ ಅರಸರಾ
೨) [ಮೂ]ಳು ಙ್ಗು [ನ್ದಾ]ಳೆ ಅ[ನ್ತ] ವರ್ಮ್ಮಕ್ಕಳಾಸಿರಿ[ಗು*]ಪ್ಪೆ
೩) ಆಳೆ ಕುನ್ದಸತ್ತಿ ಅರಸ ….. ಗೊಳೆ ಕವೋಡರಾ ಸಿರಿಗು
೮) ಪ್ಪನುಂ ಸಿರಿವಾಕ [ಟ]ಕಣದೇವಿ …..
ನಾನು ತೆಗೆದುಕೊಂಡು ಬಂದಿರುವ ಶಾಸನ ಪಡಿಯಚ್ಚಿನಲ್ಲಿ ಎರಡನೆಯ ಸಾಲಿನ ‘ಮೂ’ ಮತ್ತು ನಾಲ್ಕನೆಯ ಸಾಲಿನ ‘ಟ’ ಅಕ್ಷರಗಳು ಸ್ಪಷ್ಟವಿವೆ. ಆದುದರಿಂದ ಇವುಗಳಿಗೆ ಊಹಾಸೂಚಕ ಕಂಸದ ಅವಶ್ಯಕತೆಯಿಲ್ಲ. ಮೂರನೆಯ ‘ಅರಸ…. ಗೊಳೆ’ ಇವುಗಳ ನಡುವೆ ಇನ್ನೆರಡು ಅಕ್ಷರಗಳಿರುವ ಸಾಧ್ಯತೆ ಹೆಚ್ಚಾಗಿದೆ. ಆದರೆ ಕಲ್ಲನ್ನು ಯಾರೋ ಕುಟುಕಿರುವುದರಿಂದ ಅವು ಪೂರ್ಣ ಅಳಿಸಿಹೋಗಿವೆ. ಕೊನೆಯ ಸಾಲಿನ ‘ದೇವಿ’ ಶಬ್ದದ ತರುವಾಯ ಇನ್ನೊಂದು ಅಕ್ಷರವಿರುವಂತಿದೆ. ಶಾಸನವು ಒಮ್ಮೆಲೆ ನಿಂತುಹೋಗಿದೆಯೆಂದು ಶಾಸನ ಸಂಪಾದಕರು ಹೇಳಿದ ಮಾತು ಸತ್ಯವಾಗಿದೆ.
‘ವಾಣಸತ್ತಿ’ ಪ್ರಯೋಗದಲ್ಲಿಯ ಆದಿ ವಕಾರವು ಗಮನಾರ್ಹವಾಗಿದೆ. ಇದು ಪೂರ್ವದ ಹಳಗನ್ನಡದ ವೈಶಿಷ್ಟ್ಯ. ಇದಕ್ಕಿಂತ ಗಮನಾರ್ಹವಾದ ಪೂರ್ವ ಹಳಗನ್ನಡದ ವೈಶಿಷ್ಟ್ರವೊಂದು ಈ ಶಾಸನದಲ್ಲಿದೆ.
ಉದಾ:
ಶ್ರೀವಾಣಸತ್ತಿ ಅರಸರಾ ಮೂಳುಙ್ಗುನ್ದಾಳೆ
ಅನ್ತವರ್ಮ್ಮಕ್ಕಳಾ ಸಿರಿಗುಪ್ಪೆ ಆಳೆ.
ಇಲ್ಲಿ ಷಷ್ಟಿಯ ದೀರ್ಘವು ಪ್ರಥಮಾರ್ಥದಲ್ಲಿ ಪ್ರಯೋಗಗೊಂಡಿರುವುದು ತೀರ ಸ್ಪಷ್ಟ. ಇದು ಪೂರ್ವದ ಹಳಗನ್ನಡ ಕಾಲದಲ್ಲಿ ಅಲ್ಲಲ್ಲಿ ಪ್ರಯೋಗಗೊಂಡಿರುವುದು ಕಂಡುಬರುತ್ತದೆ.
ಉದಾ:
ನನ್ದಿಯಾಲರಾ ವಿಟ್ಟದು
(E.c. IV. ಚಿಕ್ಕಮಗಳೂರು-೫೦ ಸಿರಿಗುಂದ ಶಾಸನ. ಸು. ೬ನೆಯ ಶ.)
ಮಂಗಲೀಸಲಾ ಕಲ್ಮನೆಗೆ ಇತ್ತೊದು ಲಿಂಜಿಗೇಸರಂ.
(I.A.X. ಪುಟ ೬೦ ಬದಾಮಿ ಶಾಸನ ಕ್ರಿ.ಶ. ೫೭೮)
ಅಡಿಗಳಾ ಪ್ರಸಾದಂತೆಯ್ದನ್ತೆ ಸಲ್ಗೆನ್ದರ್
(S.I.I. IX-1 No. 52. ೭ನೆಯ ಶ. ಕೊನೆ ಅಥವಾ ೮ನೆಯ ಶ. ದ. ಆದಿ)
ಮಾರಬಿಚ್ಚರಮ್ಮಯ್ಯಗಳಾ ಬಿನ್ನಪ್ಪಮಾನ್ಗೆಯೆ
(ಆಂದ್ರ ಪ್ರದೇಶ ಗವರ್ನಮೆಂಟ್ ಆರ್ಕಿಯಾಲಾಜಿಲ್ ಸಿರೀಜ,
ನಂ.೩, ಶಾಸನ ನಂ ೯೯ ಅಲಂಪೂರ ಸಿ. ೭೮೦)
ಇವೆಲ್ಲ ಷಷ್ಠೀದೀರ್ಘವು ಪ್ರಥಮಾರ್ಥದಲ್ಲಿ ಪ್ರಯೋಗಗೊಂಡ ಉದಾಹರಣೆಗಳು. ಇಂಥ ಪ್ರಯೋಗಗಳು ೮ನೆಯ ಶತಮಾನದ ಕೊನೆಯವರೆಗಿದ್ದು ೯ನೆಯ ಶತಮಾನದಿಂದ ಕಣ್ಮರೆಯಾಗುತ್ತವೆ. ಪ್ರಸ್ತುತ ಸಿರಗುಪ್ಪಿಯ ಈ ಚಿಕ್ಕ ಶಾಸನದಲ್ಲಿ ಎರಡು ಬಾರಿ ಇಂಥ ಪ್ರಯೋಗ ಬಂದಿರುವುದು ತುಂಬ ಗಮನಾರ್ಹವಾದ ಸಂಗತಿ.
ಈ ಶಾಸನದ ಇನ್ನೊಂದು ಹೆಚ್ಚಳವೆಂದರೆ ಇದು ತುರುಗೋಳ್ಗಾಳಗದ ಸ್ಮಾರಕವಾಗಿದೆ. ಶಸನ ಬರಹದಲ್ಲಿ ಈ ಸಂಗತಿಯ ಸ್ಪಷ್ಟ ಉಲ್ಲೇಖವಿಲ್ಲ. ಬರಹವು ಅಪೂರ್ಣವಾಗಿದೆಯೆಂದು ಈಗಾಗಲೇ ಹೇಳಿರುವುದನ್ನು ಇಲ್ಲಿ ಸ್ಮರಿಸಬಹುದು. ಆದರೆ ಶಾಸನ ಬರಹವಿರುವ ಭಾಗದ ಕೆಳಗಡೆ ಇರುವ ಚಿತ್ರಗಳಲ್ಲಿ ಈ ಸಂಗತಿ ಸ್ಪಷ್ಟವಿದೆ. ಮೊದಲ ಭಾಗದಲ್ಲಿ ಆಕಳುಗಳ ಹಿಂಡನ್ನೂ ಬಿಲ್ಲು ಬಾಣಗಳಿಂದ ಸಜ್ಜಾದ ಯೋಧರಲ್ಲಿ ನಡೆಯುತ್ತಿರುವ ಯುದ್ಧವನ್ನೂ ಚಿತ್ರಿಸಲಾಗಿದೆ. ಮೇಲ್ಭಾಗದಲ್ಲಿ ವೀರರಿಬ್ಬರನ್ನು ದೇವಕನ್ನಿಕೆಯರು ಸೇವಿಸುತ್ತಿರುವುದು ಸೇವಿಸುತ್ತಿರುವುದು ಚಿತ್ರಿತವಾಗಿದೆ. ಅವರಿಬ್ಬರೂ ತುರುಸೆರೆ ಬಿಡಿಸುವ ಕಾರ್ಯದಲ್ಲಿ ಪ್ರಾಣಾರ್ಪಣೆ ಮಾಡಿದವರೆಂಬುದು ಸ್ಪಷ್ಟ. ಈ ವರೆಗೆ ತಿಳಿದಿರುವಂತೆ ಇಂಥ ಸ್ಮಾರಕಗಳಲ್ಲಿ ಇದೇ ಪ್ರಥಮವಾದುದೆಂದು ಖಚಿತವಾಗುತ್ತದೆ.
ವಾಣಸತ್ತಿ, ಕುಂದಸತ್ತಿ ಎಂಬ ಅರಸರ ಹೆಸರುಗಳು ಅಂತ್ಯದಲ್ಲಿಯ ‘ಸತ್ತಿ’ ಶಕ್ತಿ ಎಂಬುದರಿಂದ ಬಂದುದು ಹೀಗೆ ಸತ್ತಿ, ಶಕ್ತಿ ಎಂದು ಅಂತ್ಯವಾಗುವ ಹೆಸರುಗಳು ಸೇಂದ್ರಕ ರಾಜರಲ್ಲಿರುವುದು ಸಾಮಾನ್ಯ. ಸೇಂದ್ರಕರು ನಾಗರಖಂಡದ ಅಧಿಪತಿಗಳಾಗಿದ್ದರು. ಮೊದಲಲ್ಲಿ ಅವರು ಕದಂಬರ ಸಾಮಂತರಾಗಿದ್ದು ನಾಗರಕಂಡವನ್ನು ಆಳುತ್ತಿದ್ದರು. ಕದಂಬರನ್ನು ಬಾದಾಮಿಯ ಚಾಲುಕ್ಯರು ಗೆದ್ದಮೇಲೆ ಸೇಂದ್ರಕರು ಅವರ ಸಾಮಂತರಾಗಿ ಅವರೊಡನೆ ರಕ್ತಸಂಬಂಧವನ್ನು ಕೂಡ ಮಾಡಿದರು. ತರುವಾಯದಲ್ಲಿ ಚಾಳುಕ್ಯ ಸಾಮ್ರಾಜ್ಯದ ಉತ್ತರಭಾಗಗಳಲ್ಲಿ ಅವರ ಅಧಿಕಾರಿಗಳಾಗಿ ಆಳುತ್ತಿದ್ದರು. ಇವರು ಪ್ರಥಮವಾಗಿ ಮಯೂರ ಶರ್ಮನ ಚಂದ್ರವಳ್ಳಿ ಶಾಸನದಲ್ಲಿ ಕಾಣಿಸಿಕೊಳ್ಳುತ್ತಾರೆ. ಅನಂತರ ಹರಿವರ್ಮನ ಹಲಸಿಗೆಯ ಶಾಸನ ಎರಡನೆಯ ಪುಲಿಕೇಶಿಯ ಚಿಪಳೂಣ ತಾಮ್ರಶಾಸನ (E.I. III. ಪು 30), ಲಕ್ಷ್ಮೇಶ್ವರ ಶಾಸನ (I.A. VII ಪು. 106) ವಿನಯಾದಿತ್ಯನ ಬೆಳಗಾವೆ ಶಾಸನ (I.A. XIX ಪು 142) ಮೊದಲಾದವುಗಳಲ್ಲಿ ಸೇಂದ್ರಕರು ಉಲ್ಲೇಖಿಸಲ್ಪಟ್ಟಿದ್ದಾರೆ. ಪ್ರಸ್ತುತ ಶಾಸನದಿಂದ ೬-೭ನೆಯ ಶತಮಾನಗಳಲ್ಲಿ ಅವರ ಅಧಿಕಾರ ಧಾರವಾಡ ಜಿಲ್ಲೆಯ ಪಶ್ಚಿಮಾರ್ಧದವರೆಗೂ ವ್ಯಾಪಿಸಿತ್ತೆಂಬುದು ತಿಳಿದುಬರುತ್ತದೆ.
ನೇಗಿನಹಾಳ ಪ್ರಬಂಧಗಳು: ಒಂದನೆಯ ಸೋಮೇಶ್ವರನ ಮುಗಟಖಾನ ಹುಬ್ಬಳ್ಳಿ ಶಾಸನ
ಮುಗಟಖಾನ ಹುಬ್ಬಳ್ಳಿಯು ಬೈಲಹೊಂಗಲ ತಾಲೂಕಿನ ಪಶ್ವಿಮ ಭಾಗದಲ್ಲಿರುವ ದೊಡ್ಡ ಊರು. ಬೈಲಹೊಂಗಲ ತಾಲೂಕಿನ ಈ ಭಾಗದಲ್ಲಿನ ದೇಗಾಂವಿ, ಕಿತ್ತೂರು, ದೇವರಶೀಗೆಯಹಳ್ಳಿ, ಕಲಭಾವಿ, ತುರಮರಿ ಮತ್ತು ಕಾದರವಳ್ಳಿ ಈ ಗ್ರಾಮಗಳಲ್ಲಿ ಶಾಸನಗಳಿದ್ದುದು ಈ ವರೆಗೆ ತಿಳಿದು ಬಂದಿತ್ತು. ಪ್ರಸ್ತುತ ಶಾಸನದಿಂದ ಮೇಲಿನ ಊರುಗಳ ಸಾಲಿಗೆ ಮುಗಟಖಾನ ಹುಬ್ಬಳ್ಳಿಯೂ ಈಗ ಸೇರಿದಂತಾಗಿದೆ. ಮುಗಟಖಾನ ಹುಬ್ಬಳ್ಳಿ ಬೆಂಗಳೂರು-ಪುಣೆ ರಾಷ್ಟ್ರೀಯ ಹೆದ್ದಾರಿಯ ಮೇಲೆ, ಬೆಳಗಾವಿಯಿಂದ ದಕ್ಷಿಣಕ್ಕೆ ಸುಮಾರು ಹದಿನೆಂಟು ಮೈಲುಗಳ ಅಂತರದ ಮೇಲಿದೆ. ಊರ ದಕ್ಷಿಣದಲ್ಲಿ ಮಲಪ್ರಭಾನದಿ ಹರಿಯುತ್ತಿದೆ. ಪ್ರಾಚೀನಕಾಲದ ‘ಕಾದಲ(ರ)ವಳ್ಳಿ ಮೂವತ್ತು ಅಥವಾ ಮೂವತ್ತಾಱು’ ವಿಭಾಗದ ಮುಖ್ಯ ಊರಾದ, ಕಾದರವಳ್ಳಿಯು ಮಲಪ್ರಭಾನದಿಯ ದಕ್ಷಿಣ ತಟದಲ್ಲಿ, ಮು. ಖಾ. ಹುಬ್ಬಳ್ಳಿಯಿಂದ ಆಗ್ನೇಯಕ್ಕೆ ಸು. ಮೂರು ಮೈಲುಗಳ ಅಂತರದ ಮೇಲಿದೆ. ಇದರ ನೈಋತ್ಯ- ಪಶ್ಚಿಮದಲ್ಲಿ ಸು. ಹದಿನೈದು ಮೈಲುಗಳ ದೂರದಲ್ಲಿ ಇತಿಹಾಸ ಪ್ರಸಿದ್ಧ ಹಲಸಿಗೆ ಗ್ರಾಮವಿದೆ.
ಮು.ಖಾ. ಹುಬ್ಬಳ್ಳಿಯ ಬಸ್-ನಿಲ್ದಾಣದಿಂದ ಊರೊಳಗೆ ಪ್ರವೇಶಿಸುವ ಮಾರ್ಗದ ಇಕ್ಕೆಲದಲ್ಲಿ ಪ್ರಾಚೀನ ಅವಶೇಷಗಳು ಅಲ್ಲಲ್ಲಿ ಕಣ್ಣಿಗೆ ಬೀಳುತ್ತವೆ. ಸ್ವಲ್ಪ ಮುಂದೆ ಹೋದರೆ ಪ್ರಸ್ತುತ ದಾರಿಯ ಎಡಭಾಗದಲ್ಲಿ ಒಂದು ಶಿಲಾಶಾಸನದ ಕಲ್ಲನ್ನು ನೆಡಲಾಗಿದೆ. ಆದರೆ ಶಾಸನದ ಭಾಗ ನೆಲದಲ್ಲಿ ಪೂರ್ಣ ಹೂತು ಹೋಗಿದೆ. ಊರ ಪಶ್ಚಿಮ ಬದಿಯಲ್ಲಿ ದಕ್ಷಿಣೋತ್ತರ ಹಬ್ಬಿರುವ ಇನ್ನೊಂದು ಓಣಿಯಲ್ಲಿ ಮತ್ತೊಂದು ಶಾಸನ ನೆಡಲಾಗಿದೆ. ಈ ಶಾಸನ ಕೊರೆದಿರುವ ಕಲ್ಲು ತೀರ ಒರಟಾಗಿರುವುದರಿಂದ ಶಾಸನದ ಪಡಿಯಚ್ಚು ತೆಗೆದುಕೊಳ್ಳುವುದು ಅತಿ ಕಷ್ಟಸಾಧ್ಯವೆನಿಸಿದೆ.
ಮು.ಖಾ. ಹುಬ್ಬಳ್ಳಿ ಬಹು ಪ್ರಾಚೀನವಾದ ಊರೆಂಬುದು ನಿಶ್ಚಿತವಾಗುವದರಿಂದ ಊರನ್ನು ಇನ್ನಷ್ಟು ಸೂಕ್ಷ್ಮವಾಗಿ ಪರಿಶೀಲಿಸುವುದು ಅವಶ್ಯಕವಾಗಿದೆ. ಊರಿಗೆ ಹೊಂದಿ ಪೂರ್ವಬದಿಯಲ್ಲಿರುವ ದೊಡ್ಡ ಹೊಂಡದಂತಿರುವ ಕೆರೆ, ದಕ್ಷಿಣ ಮತ್ತು ನೈಋತ್ಯ ಭಾಗದಲ್ಲಿರುವ ಕೆರೆಗಳು ಅದರ ಪ್ರಾಚೀನತೆಗೆ ಕುರುಹುಗಳಾಗಿವೆ. ನೈಋತ್ಯಕ್ಕಿರುವ ಕೆರೆಯನ್ನು “ಹುಬ್ಬಳ್ಳೆವ್ವ” ಅಥವಾ ‘ಹೂಬಳ್ಳೆವ್ವ’ ನ ಕೆರೆಯೆಂದು ಕರೆಯುತ್ತಾರೆ. ಈ ಕೆರೆಗಳಲ್ಲಿ ಪ್ರಾಚೀನ ದೇವಾಲಯದ ಅವಶೇಷಗಳೂ ಶಿಲಾ ಮೂರ್ತಿಗಳೂ ದೊರೆತಿರುವುದಾಗಿ ತಿಳಿದುಬರುತ್ತದೆ. ಕಾರಣ ಈ ಸ್ಥಳಗಳನ್ನು ಪರಿಶೋಧಿಸಿದರೆ ಇನ್ನೂ ಹೆಚ್ಚಿನ ಶಾಸನ ಮುಂತಾದ ಅವಶೇಷಗಳು ದೊರೆಯಬಹುದಾಗಿದೆ.
ಪ್ರಸ್ತುತ ಶಾಸನವಿರುವ ಕಲ್ಲನ್ನು ಊರಗ್ರಾಮ ಪಂಚಾಯಿತಿಯ ಕಾರ್ಯದರ್ಶಿಯವರ ಮನೆಯ ಮುಂದೆ ಒಂದು ಗೋಡೆಗೆ ಆನಿಸಿ ನಿಲ್ಲಿಸಲಾಗಿದೆ. ಶಾಸನದ ಕಲ್ಲು ಸು. ಎರಡೂ ಮುಕ್ಕಾಲು ಅಡಿ ಅಗಲ, ಮೂರುವರೆ ಅಡಿಗಳಷ್ಟು ಉದ್ದವಾಗಿದೆ. ಶಾಸನದ ಅಕ್ಷರಗಳು ದೊಡ್ಡದಾಗಿದ್ದು ತಕ್ಕಷ್ಟು ಆಳವಾಗಿ ಕೆತ್ತಲ್ಪಟ್ಟಿವೆ. ಆದರೆ ಶಾಸನ ಶಿಲೆಯ ಮೇಲುಭಾಗ ಮತ್ತು ಬಲಭಾಗಗಳು ಒಡೆದು ಹೋಗಿವೆ. ಇದರಿಂದಾಗಿ ಶಾಸನದ ಬಲಭಾಗದ ಪ್ರತಿಸಾಲಿನ ಆರಂಭದಲ್ಲಿ ಒಂದು ಅಥವಾ ಎರಡರಂತೆ ಅಕ್ಷರಗಳು ಲೋಪಿಸಿವೆ. ಶಾಸನದ ಮೇಲ್ಮೈ ಕೂಡ ಸಾಕಷ್ಟು ಸವೆದಿದೆ. ಅದರಿಂದಾಗಿ ಶಾಸನದ ಕೆಳಭಾಗದ ಅಕ್ಷರಗಳು ಅಸ್ಪಷ್ಟವಾಗಿವೆ. ಶಾಸನವಿರುವ ಸ್ಥಿತಿಯನ್ನು ನೋಡಿದರೆ ಅದನ್ನು ಎಲ್ಲಿಂದೆಲ್ಲಿಗೋ ಸ್ಥಳಾಂತರಿಸಿದಂತೆ ಕಂಡುಬರುತ್ತದೆ.
ಇದರಲ್ಲಿ ಒಟ್ಟು ಹದಿನೈದು ಸಾಲುಗಳ ಬರಹವಿದ್ದು ಇಡೀ ಶಾಸನವು ಹಳಗನ್ನಡ ಗದ್ಯದಲ್ಲಿ ರಚಿತವಾಗಿದೆ. ಶಾಸನದ ಆದಿ ಮತ್ತು ಅಂತ್ಯಗಳಲ್ಲಿ ತೋರುವ ಸಾಮಾನ್ಯವಾದ ಸಂಸ್ಕೃತ ಶ್ಲೋಕಗಳು ಇದರಲ್ಲಿ ಇಲ್ಲ. ಶಕಟರೇಫ ಮತ್ತು ರಳಗಳನ್ನು ಪ್ರಯೋಗಿಸಿದೆಯಾದರೂ ಅವುಗಳ ಪ್ರಯೋಗ ತಪ್ಪಾಗಿದೆ.
ಶಾಸನವು ಚಾಲುಕ್ಯ ಸಾಮ್ರಾಟರ ಬಿರುದಾವಳಿಯಿಂದ ಪ್ರಾರಂಭವಾಗಿ ಕನ್ನಡ ಗದ್ಯದ ಫಲಶ್ರುತಿ ಮತ್ತು ಲಿಪಿಕಾರನ ಹೆಸರಿನಿಂದ ಕೊನೆಗೊಳ್ಳುತ್ತದೆ.
ಶಾಸನದ ಸಾರ:
ರಾಜಾಧಿರಾಜ ಪರಮೇಶ್ವರನೆಂದು ಬಿರುದಾಂಕಿತನಾದ ಚಾಲುಕ್ಯದೊರೆ ತ್ರೈಳೋಕ್ಯ ಮಲ್ಲದೇವ (೧ನೆಯ ಸೋಮೇಶ್ವರ)ನು ಸಮಸ್ತ ಭೂಮಂಡಲವನ್ನು ಆಳುತ್ತಿದ್ದಾಗ (ಶಾಲಿವಾಹನ) ಶಕದ ೯೭೩ನೆಯ ವರ್ಷದ ಚೈತ್ರ ಶುದ್ಧ ಪಂಚಮಿ (ಆದಿತ್ಯವಾರ)ಯಂದು ‘ತಂಬುಲಿಗರ ಭೀxxಣ್ಣ’ ನೆಂಬವನು ತಾನು ಅಗೆಸಿದ (ಭೀಮಗಟ್ಟು) ಎಂಬ ಹೊಂಡಕ್ಕೆ ನೀರು ತುಂಬಿಸುವ ಸಲುವಾಗಿ (ಕೆಲವು) ಗದ್ಯಾಣಗಳ ಬಡ್ಡಿಯಲ್ಲಿ (ಕ್ರಯಕ್ಕೆ ಕೆಲವೊಂದು) ಗದ್ದೆಯ ಭೂಮಿಯನ್ನು ಕೊಂಡು ಅದನ್ನು ದಾನವಾಗಿ ಇತ್ತನು. xxxx ಭೀಮಯ್ಯ, ಸೇನಬೋವ (ಕುಲಕರಣಿ) ಗೋವಿನ್ದಿಮಯ್ಯ, ಬxxಸಯ್ಯ, ಹೋಳವ ಮಾಧವಯ್ಯ, ಮುಗ್ಗಿಯ ಮಧುವಯ್ಯ, xxxಚಟ್ಟಿಮಯ್ಯ, ದೊಮ್ಮ[ರ]ಚಟ್ಟಿಮಯ್ಯ ರಾವಚಿದ್ದಯ್ಯ, ಸೀವರ ಬಿಟ್ಟಮ[ಯ್ಯ], xನ್ನ ರಸಿಯ ಚೀ ಬಿಟ್ಟಮಯ್ಯ ? ಇವರ ಗುತ್ತಗೆಯಲ್ಲಿ ‘ಸ್ಥಾನಮಿೞ್ದು’ ಈ ದತ್ತಿಯನ್ನು ಬಿಟ್ಟರು. ಶಾಸನವನ್ನು ಬರೆದವನು ನಾಗವರ್ಮಯೋಜ.
ಪ್ರಸ್ತುತ ಶಾಸನದಲ್ಲಿ ಉಕ್ತನಾದ ಚಾಲುಕ್ಯದೊರೆ ತ್ರೈಳೋಕ್ಯಮಲ್ಲದೇವ ಎಂದರೆ ೧ನೆಯ ಸೋಮೇಶ್ವರ ಈತನ ಆಳ್ವಿಕೆಯ ಕಾಲ ಕ್ರಿ.ಶ. ೧೦೪೪ ರಿಂದ ೧೦೬೮ರ ವರೆಗೆ. ಆದರೆ ಶಾಸನದಲ್ಲಿ ಈತನ ಮಾಂಡಲಿಕ ಅಥವಾ ಸಾಮಂತನ ಹೆಸರು ಯಾವುದೂ ಕಂಡು ಬರುವುದಿಲ್ಲ. ಶಾಸನದಲ್ಲಿ ಮಿತಿ ಮಾತ್ರ ಸ್ಪಷ್ಟವಾಗಿದೆ. ಶಕ ವರ್ಷ ೯೭೩ನೆಯ ಚೈತ್ರ ಶುದ್ಧ ಪಂಚಮಿ ಆದಿತ್ಯವಾರವೆಂದು ಹೇಳಿದೆ. ಇದು ಕ್ರಿ.ಶ. ೧೦೫೧ ಕ್ಕೆ ಸಮನಾದುದು. ಇದೇ ಶಕ ವರ್ಷದ ಪೌಷ್ಠ ಮಾಸದಲ್ಲಿ ಹುಟ್ಟಿದ ತುರುಮರಿ (ಬೈಲಹೊಂಗಲ ತಾಲೂಕ) ಗ್ರಾಮದ ಶಾಸನದಲ್ಲಿ*ಯೂ ಪ್ರಸ್ತುತ ಚಾಲುಕ್ಯ ೧ನೆಯ ಸೋಮೇಶ್ವರನನ್ನೇ ಸಾಮ್ರಾಟನಾಗಿ ಹೆಸರಿಸಿದೆ. ಎಂದರೆ ಇವೆರೆಡು ಶಾಸನಗಳು ಒಂದೇ ವರ್ಷದಲ್ಲಿ ಹತ್ತು ತಿಂಗಳುಗಳ ಅಂತರದ ಮೇಲೆ ಹುಟ್ಟಿವೆ. ಆದ್ದರಿಂದ ಪರಸ್ಪರ ಸಮೀಪದ ಊರುಗಳಿಗೆ ಮತ್ತು ಕಾಲಕ್ಕೆ ಸಂಬಂಧಿಸಿದೆ. ಇವೆರಡು ಶಾಸನಗಳಲ್ಲಿ ಉಕ್ತವಾದ ಸಂಗತಿಗಳಿಗೆ ವಿಶೇಷ ಮಹತ್ವವಿದೆಯೆಂದು ಹೇಳಬಹುದು.
ಮೇಲೆ ಸೂಚಿಸಿದ ತುರುಮರಿಯ ಶಾಸನದಲ್ಲಿ ಅದು ‘ಪಟ್ಟಕುರುಗುಂದ’ ಎಂಬ ಊರಿಗೆ ಸೇರಿದ್ದೆಂತಲೂ ಪಟ್ಟಕುರುಗುಂದ ಗ್ರಾಮವು ‘ಕಾದಲವಳ್ಳಿ ಮೂವತ್ತು’ ಎಂಬ ಆಡಳಿತ ಆ ವಿಭಾಗದಲ್ಲಿ ಇತ್ತೆಂದೂ ಹೇಳಿದೆ. ಇಲ್ಲಿ ಹೇಳಿದ ‘ಪಟ್ಟ ಕುರುಗುಂದ’ವೆಂದರೆ (ತುರುಮರಿಯ ಮಗ್ಗುಲಲ್ಲಿ) ಪ್ರಸ್ತುತ ಮು. ಖಾ ಹುಬ್ಬಳ್ಳಿಯಿಂದ ಪೂರ್ವಕ್ಕೆ ಸು. ಮೂರು ಮೈಲು ಅಂತರದ ಮೇಲಿರುವ ‘ಕರಗುಂದ’ ಎಂಬ ಗ್ರಾಮವಾಗಿರಬಹುದು. ಮು.ಖಾ. ಹುಬ್ಬಳ್ಳಿಯ ಶಾಸನದಲ್ಲಿ ಯಾವುದೇ ಊರನ್ನು ಹೆಸರಿಸಿಲ್ಲ. ಈ ಶಾಸನವು ಮೂಲತಃ ಮು. ಖಾ. ಹುಬ್ಬಳ್ಳಿಗೇ ಸೇರಿದ್ದೆಂದಾದ ಪಕ್ಷದಲ್ಲಿ ಅಂದು ಹುಬ್ಬಳ್ಳಿಯು ಕಾದಲವಳ್ಳಿ ಮೂವತ್ತು ಅಥವಾ ಮೂವತ್ತಾರರ ವಿಭಾಗದಲ್ಲಿ ಸೇರಿರಲಿಲ್ಲವೆಂದು ಹೇಳಬೇಕಾಗುತ್ತದೆ. ಒಂದು ವೇಳೆ ಕಾದಲವಳ್ಳಿ ವಿಭಾಗದಲ್ಲಿ ಸೇರಿದ್ದಾಗಿದ್ದರೆ, ಆ ಸಂಗತಿಯನ್ನು ಉಲ್ಲೇಖಿಸದೆ ಬಿಡುತ್ತಿರಲಿಲ್ಲ. ಆದರೆ ಮು.ಖಾ. ಹುಬ್ಬಳ್ಳಿ ಅಂದು ಹಲಸಿಗೆ-೧೨೦೦೦ ನಾಡಿನಲ್ಲಿಯೇ ಇತ್ತೆಂದು ಭಾವಿಸಲು ಅಡ್ಡಿಯಿಲ್ಲ.
ಕ್ರಿ.ಶ. ೧೦೫೧ರ ತುರಮುರಿಯ ಶಾಸನದಲ್ಲೂ ಸರಿ ಸುಮಾರು ಇದೇ ಅವಧಿಯ ಕಲಭಾವಿಯ ಶಾಸನದಲ್ಲಿಯೂ ಗಂಗದೊರೆ ಕಂಚರಸನು ಕಾದಲವಳ್ಳಿ ಮೂವತ್ತನ್ನು ಮನ್ನೆಯ ಸ್ವಾಮ್ಯದಿಂದ ಆಳುತ್ತಿದ್ದನೆಂದು ಹೇಳಿದೆ. ಕ್ರಿ.ಶ ೧೦೭೫ರ ಕಾದರವಳ್ಳಿಯ ಒಂದು ಶಾಸನದಲ್ಲಿ ಕಾದಲವಳ್ಳಿ ಪ್ರದೇಶವನ್ನು ೨ನೆಯ ಸೋಮೇಶ್ವರ ಚಕ್ರವರ್ತಿಯ ದಂಡನಾಡಕ ಸೋಮೇಶ್ವರ ಭಟ್ಟನೆಂಬವನು ಆಳುತ್ತಿದ್ದುದಾಗಿ ತಿಳಿದುಬರುತ್ತದೆ. ಅದೇ ಊರಿನ ಕ್ರಿ.ಶ. ೧೦೯೯ರ ಒಂದು ಶಾಸನದಲ್ಲಿ ಗೋವೆಯ ಕದಂಬ ದೊರೆ ಗೂವಲದೇವನು ಕಾದಲವಳ್ಳಿ ಮೂವತ್ತು ಸಹಿತವಾಗಿ ಹಲಸಿಗೆ-೧೨೦೦೦ ಪ್ರಾಂತವನ್ನು ಆಳುತ್ತಿದ್ದುದಾಗಿ ಉಲ್ಲೇಖ ಬರುತ್ತದೆ. ಇದರಿಂದ ಕ್ರಿ.ಶ. ೧೦೫೧ರ ಸುಮಾರಿನಲ್ಲಿ ಮು.ಖಾ. ಹುಬ್ಬಳ್ಳಿಯ ಆಡಳಿತವು ಕಂಚರಸನಿಗೆ ಸೇರಿರಲಿಲ್ಲವೆಂದು ತಿಳಿದು ಬರುತ್ತದೆ. ಕ್ರಿ.ಶ. ೧೦೯೯ ಸುಮಾರಿನಲ್ಲಿ ಮಾತ್ರ ಮು.ಖಾ. ಹುಬ್ಬಳ್ಳಿ ಪ್ರದೇಶವು ಮಹಾಮಂಡಲೇಶ್ವರರಾದ ಗೋವೆಯ ಕದಂಬರ ವಶದಲ್ಲಿತ್ತೆಂದು ಧಾರಾಳವಾಗಿ ಹೇಳಬಹುದು. ಮುಂದೆ ಗೋವೆಯ ಕದಂಬರ ಕೊನೆಗಾಲದವರೆಗೂ ಈ ಪ್ರದೇಶ ಅವರ ಕೈಯಲ್ಲಿಯೇ ಉಳಿದುಕೊಂಡಿತ್ತೆಂದು ಭಾವಿಸಲು ಅಡ್ಡಿಯಿಲ್ಲ.
ಒಟ್ಟಿನಲ್ಲಿ ಕಾದರವಳ್ಳಿಯ ಸಮೀಪದ ಈ ಪ್ರದೇಶದಲ್ಲಿ ಶಾಸನಗಳು ಹೆಚ್ಚಾಗಿ ಸಿಕ್ಕಿಲ್ಲದಿರುವುದರಿಂದ ಪ್ರಸ್ತುತ ಮು. ಖಾ . ಹುಬ್ಬಳ್ಳಿಯ ಶಾಸನಕ್ಕೆ ವಿಶೇಷ ಮಹತ್ವವಿದೆಯೆಂದು ತಿಳಿಯಬೇಕು. ಹಾಗು ಈ ಶಾಸನದಿಂದ ಕ್ರಿ.ಶ. ೧೧-೧೨ನೆಯ ಶತಮಾನಗಳ ಕಾಲದ ಚರಿತ್ರೆಯ ಕೆಲವು ಸಂಗತಿಗಳನ್ನು ನಿರ್ಣಯಿಸುವಲ್ಲಿ ಒಳ್ಳೆಯ ಸಹಾಯ ಒದಗುತ್ತದೆಂದು ಹೇಳಬೇಕು.
ಶಾಸನ ಪಾಠ:-
೧. . . . . . . . . . . . . . . . . .  ಮಸ್ತ ಭುವನಾಶ್ರಯ ಶ್ರೀ ಪೃಥ್ವೀವಲ್ಲಭ-ಮಹಾ
೨. ರಾಜಾಧಿರಾಜ ಪರಮೇಶ್ವರಂ ಪರಮಭಟ್ಟಾರಕಂ ಸತ್ಯಾ
೩. ಶ್ರಯ ಕುಳತಿಳಕಂ ಚಾಳುಕ್ಯಾಭರಣಂ ಶ್ರೀ ಮತ್ತ್ರೆಳೋಕ್ಯ
೪. [ಮ] ಲ್ಲದೇವರ ವಿಜಯರಾಜ್ಯ ಮುತ್ತರೋತ್ತರಾಭಿವದ್ಧಿ
೫. ………. ವರ್ದ್ಧಮಾನ ಮಾಚಂದ್ರಾರ್ಕ್ಕ ತಾರಂ ಸಲುತ್ತಿರೆ ಸ
೬. ……………. ಕಾಳಾತೀತ ಸಂವತ್ಸರ ಸತಂಗ ೯೭೩ ನೆಯ
೭. …….. ಸಂವತ್ಸರದ ಚೈತ್ರ ಶುದ್ಧ ೫(ಆ) ತಂಬುಲಿಗರ –ಭೀ
೮. ……….. ಣ್ದಂ ತನ್ನ ಗಳಿಸಿದ ಭೀಮಗಟ್ಟಿನ ಖಾತ ಪೂರಣಕ್ಕೆ ರಿ
೯. ……… ಗದ್ಯಾಣದ ವೃದ್ಧಿಯೊಳಂ ಸ್ಥಾನ ಮಿೞ್ದುಬಿಟ್ಟಗೞ್ದೆಮ
೧೦. ……… ಚರಕ್ಯ ಭೀಮಯ್ಯ ಸೇನಬೋವ ಗೋಯಿನ್ದಿಮಯ್ಯ ಬ
೧೧. …… ಸಯ್ಯ ಹೋಳವ ಮಾಧವಯ್ಯ ಮುಗ್ಗಿಯ ಮಧುವಯ್ಯ [ಗಿ?]
೧೨. …… ಚಟ್ಟಿಮಯ್ಯ ದೊಂಮ್ಮ ಚಟ್ಟಮಯ್ಯ ರಾವಚಿದ್ದಯ್ಯ ಸೀವರ ಬಿಟ್ಟಮ
೧೩. …… ನ್ನರಸಿಯ ಬೀ ? ಬಿಟ್ಟಮ ಇವಱ ಗುತ್ತಗೆಯೊಳಂ-ಸ್ಥಾನಮಿ ೞ್ದಾಚನ್ದ್ರ
೧೪. ….. ರಂಬರಂ ಪಡಿಸಲಿ ಸುವರೀ ಧರ್ಮ್ಮಮಂ ಕಾದಾತಂ-ಗದ್ವಮೇಧಮಿೞ್ದಪು
೧೫. ….. ಮಕ್ಕು ಮಿದನಳಿದರ್ಮ್ಮಹಾಪಾತಕ ನಕ್ಕುಂ –ನ್ನಾಗವರ್ಮ್ಮಯೋಜಂ.
 
*‘ಕರ್ನಾಟಕ ಭಾರತಿ’ ಸಂಪುಟ ೧೦ ಸಂಚಿಕೆ-೪
ನೇಗಿನಹಾಳ ಪ್ರಬಂಧಗಳು: ಹಲ್ಮಿಡಿ ಶಾಸನದ ಅರ್ಥವಿವೇಚನೆ
ಡಾ || ಎಂ. ಎಚ್. ಕೃಷ್ಣರು ೧೯೩೬ ರಲ್ಲಿ ಹಲ್ಮಿಡಿ ಶಾಸನವನ್ನು ಸಂಶೋಧಿಸಿ ಅದರ ಐತಿಹಾಸಿಕ ಮಹತ್ವದೊಂದಿಗೆ ಅರ್ಥವಿವೇಚನೆ ಮಾಡಿ ಪ್ರಕಟಿಸಿದರು. ಆ ತರುವಾಯ ಬಹುದಿನಗಳವರೆಗೆ ಅದರ ಅಮೂಲಾಗ್ರವಾದ ಚರ್ಚೆ ನಡೆದಿರಲಿಲ್ಲ. ಇತ್ತೀಚೆಗೆ ೧೯೭೯ ರಲ್ಲಿ ಡಾ || ಟಿ. ವಿ. ವೆಂಕಟಾಚಲ ಶಾಸ್ತ್ರಿ ಅವರು ತಮ್ಮ ‘ಶಬ್ದಾರ್ಥ ವಿಹಾರ’ದಲ್ಲಿ ಶಾಸನದ ಸಮಗ್ರವಾದ ಅರ್ಥ ವಿವೇಚನೆ ಮಾಡಿದ್ದಾರೆ. ಅದನ್ನು ಓದಿದಾಗ ಶಾಸನವನ್ನು ಕುರಿತಂತೆ, ನನ್ನ ಕೆಲವು ವಿಚಾರಗಳನ್ನು ವ್ಯಕ್ತಪಡಿಸುವುದು ಅವಶ್ಯಕವೆಂದು ತೋರಿತು. ಆದ್ದರಿಂದ ಹಲ್ಮಿಡಿ ಶಾಸನವನ್ನು ಇಲ್ಲಿ ಪುನಃ ಪರಿಶೀಲನೆಗೆ ಒಳಪಡಿಸಿದೆ.
ಈ ಶಾಸನದ ಲಿಪಿ ಕ್ರಿ.ಶ. ಐದನೆಯ ಶತಮಾನಕ್ಕೆ ಸಂಗತವಾಗಿದೆ ಎಂದು ಸಾಮಾನ್ಯವಾಗಿ ಒಪ್ಪಲಾಗಿದೆ. ಆದರೆ ಡಿ. ಸಿ. ಸರ್ಕಾರರಂಥ ಒಬ್ಬಿಬ್ಬರು ವಿದ್ವಾಂಸರು ಲಿಪಿಸ್ವರೂಪದ ಮೇಲಿಂದ ಇದನ್ನು ಬಾದಾಮಿ ಚಾಲುಕ್ಯ ಮಂಗಲೇಶನ ಕನ್ನಡ ಶಾಸನದ ತರುವಾಯದ್ದೆಂದು ಹೇಳಿದ್ದಾರೆ. ಶಾಸನವು ಕದಂಬಪನೂ ತ್ಯಾಗಸಂಪನ್ನನೂ ಕಲಭೋರನ ವೈರಿಯೂ ಆದ ಕ(ಕಾ)ಕುಸ್ಥದೊರೆಯ ಆಳ್ವಿಕೆಯನ್ನು ಸ್ಪಷ್ಟವಾಗಿ ನಿರ್ದೇಶಿಸಿದೆ. ಈ ಕದಂಬಪನಾದ ಕಾಕುಸ್ಥನೆಂದರೆ ಭಗೀರಥನ ಮಗನೂ ರಘುವರ್ಮನ ತಮ್ಮನೂ ಶಾಂತಿವರ್ಮನಿಗೆ ತಂದೆಯೂ ಆದ ಪ್ರಸಿದ್ಧ ದೊರೆ ಕಾಕುಸ್ಥ್ಯವರ್ಮನೇ ಹೊರತು ಬೇರೆ ಯಾರೂ ಅಲ್ಲ. ಕದಂಬರಲ್ಲಿ ಈ ಹೆಸರಿನ ಬೇರೊಬ್ಬ ರಾಜನು ಈ ಕಾಲಾವಧಿಯ ಸುಮಾರಿನಲ್ಲಿ ಇದ್ದನೆಂದು ತಿಳಿದು ಬರುವವರೆಗೆ ಇದರ ಕಾಲವನ್ನು ಮುಂದೆ ಹಾಕಲು ಸಾಧ್ಯವಿಲ್ಲ. ಈ ಕಾರಣದಿಂದ ಇದು ಕ್ರಿ.ಶ. ಐದನೆಯ ಶತಮಾನದ ಪೂರ್ವಾರ್ಧದ ಶಾಸನವೆಂದು ಗ್ರಹಿಸಬೇಕು. ತಾಮ್ರ ಶಾಸನಗಳ ಹೋಲಿಕೆಯಲ್ಲಿ ಇದರ ಲಿಪಿ ಅಷ್ಟೊಂದು ಪರಿಶುದ್ಧವಾಗಿಯಾಗಲೀ ಅಚ್ಚುಕಟ್ಟಾಗಿಯಾಗಲೀ ಇಲ್ಲ. ಜತೆಗೆ ಆ ಮತ್ತು ಆ ಸ್ವರಗಳ ಕಾಗುಣಿತ- ಸಂಜ್ಞೆಯಲ್ಲಿ ವಿಶೇಷ ತಪ್ಪುಗಳಾಗಿರುವುದು ಕಂಡುಬರುತ್ತದೆ. ಉದಾಹರಣೆಗೆ ಕಕುಷ್ಥ, ಬಟರಿಕುಲ, ಅಳಪಗಣ, ಭಟರಿ, ಬಣೋಭಯ, ವೀರಾಪುರುಷ ಮುಂತಾದವನ್ನು ನೋಡಬಹುದು. ಇದು ಹಲ್ಮಿಡಿ ಶಾಸನ ಕಾಲಕ್ಕಿಂತ ಸ್ವಲ್ಪ ಮುಂಚಿನ ಪ್ರಾಕೃತ ಶಾಸನಗಳಲ್ಲಿಯೂ ಇದ್ದ ಪ್ರವೃತ್ತಿ.[1] ಈ ಶಾಸನದ ಲಿಪಿಕಾರನಿಗೆ ಲಿಪಿಯು ಸುಂದರವಾಗಿರಬೇಕೆಂಬ ಅಪೇಕ್ಷೆ ಇದ್ದಂತೆ ತೋರುವುದಿಲ್ಲ. ಶಾಸನದಲ್ಲಿಯ ಅಕ್ಷರಗಳ ತಳ, ತಲೆಕಟ್ಟು ಮತ್ತು ಆಕಾರಗಳು ಅಷ್ಟೊಂದು ವ್ಯವಸ್ಥಿತವಾಗಿಲ್ಲದಿರುವುದು ಕಂಡುಬರುತ್ತದೆ. ಅದರಿಂದಾಗಿ ಲಿಪಿಕಾರ ಅಥವಾ ಕಂಡರಣೆಕಾರನ ಕೆಲವೊಂದು ತಪ್ಪುಗಳು ಇದರಲ್ಲಿ ನುಸುಳಿರುವುದು ತೀರ ಸಂಭವನೀಯವೆನ್ನಿಸುತ್ತದೆ. ಶಾಸನ ಸಂಪಾದಕರಾದ ಡಾ || ಎಂ. ಎಚ್. ಕೃಷ್ಣರು ಗದ್ಯ ಭಾಗಕ್ಕೆ ಸಂಬಂಧಿಸಿದಂತೆ ನಾಲ್ಕು ಕಡೆಗೆ ಊಹಾಪಾಠ ಬೇರೆ ಕೊಟ್ಟಿದ್ದಾರೆ. ಅಷ್ಟಲ್ಲದೆ, ಮೈ.ಆ.ರಿ. ೧೯೩೬ ರಲ್ಲಿ ಮತ್ತು ಪ್ರಬುದ್ಧ ಕರ್ಣಾಟಕ ೨೦-೩ ರಲ್ಲಿ ಅವರಿತ್ತ ಪಾಠಗಳಲ್ಲಿ ಅಲ್ಪಸ್ವಲ್ಪ ವ್ಯತ್ಯಾಸಗಳೂ ಇವೆ. ಆರನೆಯ ಸಾಲಿನಲ್ಲಿ ‘ಪಶುಪತಿ ಮಾದಕ್ಷಿಣಾಪಥ’ ಎಂದು ಮೈ.ಆ.ರಿ.[2] ಯಲ್ಲಿದ್ದರೆ ‘ಪಶುಪತಿಯಾ ದಕ್ಷಿಣಾಪಥ’ವೆಂದು ಪ್ರ.ಕ.[3] ದಲ್ಲಿದೆ. ಮುಂದೆ ಹದಿನೈದನೆಯ ಸಾಲಿನಲ್ಲಿ ‘ಅದಾನಳಿವೊಗ್ನೆ’ ಎಂದು ಎರಡೂ ಕಡೆ ಪಾಠ ಇದೆ. ಆದರೆ ಶಾಸನದ ಪಡಿಯಚ್ಚುಗಳನ್ನು ಪರೀಕ್ಷಿಸದರೆ ಅಲ್ಲಿ ‘ಅದಾನೞೆವೊನ್ಗೆ’ ಎಂದು ಱೞಯುಕ್ತವಾಗಿರುವುದನ್ನು ಕಾಣಬಹುದು.
ಈ ಎಲ್ಲ ಕಾರಣಗಳಿಂದಾಗಿ ಶಾಸನದ ಅರ್ಥ ಹೇಳುವಲ್ಲಿ ಕೆಲವು ತೊಂದರೆಗಳಿವೆ ಎಂಬುದನ್ನು ಮನಗಾಣಬಹುದು. ಈ ಮತ್ತು ಇಂಥ ಬೇರೆ ಕೆಲವು ಪರಿಮಿತಿಗಳನ್ನು ಗಮನದಲ್ಲಿಟ್ಟುಕೊಂಡು ಈ ಶಾಸನದ ಅರ್ಥವಿವೇಚನೆಗೆ ತೊಡಗಬಹುದು.
ಶಾಸನ ಪಾಠ
೧. ಜಯತಿ ಶ್ರೀ ಪರಿಷ್ವಙ್ಗಧ್ಯಾರ್ಙ್ಗ [ಮ್ಯಾನತಿ]ರಚ್ಯುತಃ ದಾನವಾಕ್ಷ್ಣೋರ್ಯುಗಾನ್ತಾಗ್ನಿಃ [ಶಿಷ್ಟಾನಾನ್ತು] ಸುದರ್ಶನಃ
೨. ನಮಃ ಶ್ರೀಮತ್ಕದಂಬಪನ್ತ್ಯಾಗ ಸಂಪನ್ನನ್ಕಲಭೋರ [ನಾ] ಅರಿ ಕ-
೩. ಕುಸ್ಥಭಟ್ಟೋರನಾಳೆ ನರಿದಾವಿ[ಳೆ೦ ನಾಡುಳ್ ಮೃಗೇಶನಾ-
೪. ಗೇನ್ದ್ರಾಬೀಳರ್ಭ್ಭಟಹರಪ್ಪೊರ್ ಶ್ರೀ ಮೃಗೇಶನಾಗಾಹ್ವಯ-
೫. ರಿರ್ವ್ವರಾ ಬಟರಿಕುಲಾಮಲವ್ಯೋಮತಾರಾಧಿನಾಥನ್ನಳಪ
೬. ಗಣಪಶುಪತಿ ಮಾದಕ್ಷಿಣಾಪಥಬಹುಶತಹವನಾ-
೭. ಹವದು [ಳ್] ಪಶುಪ್ರದಾನ ಶೌರ್ಯ್ಯೋದ್ಯಮಭರಿತೋ [ನ್ದಾನ]ಪ-
೮. ಶುಪತಿಯೆನ್ದು ಪೊಗೞೆಪ್ಪೊಟ್ಟಣ ಪಶುಪತಿ
೯. ನಾಮಧೇಯನಾಸರಕ್ಕೆಲ್ಲಭಟರಿಯಾ ಪ್ರೇಮಾಲಯ
೧೦. ಸುತನ್ಗೆ ಸೇನ್ದ್ರ ಕಬಣೋಭಯದೇಶದಾ ವೀರಾಪುರುಷ ಸಮಕ್ಷ-
೧೧. ದೆ ಕೇಕಯಪಲ್ಲವರಂ ಕಾದೆಱೆದು ಪೆತ್ತಜಯನಾ ವಿಜ
೧೨. ಅರಸನ್ಗೆ ಬಾಳ್ಗೞ್ಚು ಪಲ್ಮಡಿಉಂ ಮೂೞೆವಳ್ಳಿ ಉಂ ಕೊ-
೧೩. ಟ್ಟಾರ್ ಬಟಾರಿಕುಲದೊನಳುಕದಮ್ಬನ್ಕಳ್ದೋನ್ ಮಹಾಪಾತಕನ್
೧೪.ಇರ್ವ್ವರುಂ ಸೞ್ಬಿಙ್ಗದರ್ ವಿಜಾರಸರುಂ ಪಲ್ಮಡಿಗೆ ಕುಱು-
೧೫. ಮ್ಬಿಡಿವಿಟ್ಟಾರ್ ಅದಾನಳಿ (ೞೆ) ವೊನ್ಗೆ ಮಹಾಪಾತಕಮ್‌ ಸ್ವಸ್ತಿ (ಇದೇ ಕಲ್ಲಿನ ಎಡಪಕ್ಕದಲ್ಲಿ ಬರೆದಿರುವುದು)
೧೬. ಭಟ್ಟರ್ಗ್ಗೀಗೞ್ದೆ ಒಡ್ಡಲಿ ಆಪತ್ತೊನ್ದಿವಿಟ್ಟಾರಕರ
ಈ ಶಾಸನವನ್ನು ಕೆಳಗಿನಂತೆ ಬಿಡಿಸಿಡಬಹುದು:
೧. ಶ್ರೀಮತ್ ಕದಂಬಪನ್-ತ್ಯಾಗ ಸಂಪನ್ನನ್‌-ಕಲಭೋರನಾ ಅರಿ, ಕಕುಸ್ಥ ಭಟ್ಟೋರನ್-ಆಳೆ, ನರಿದಾವಿಳೆ ನಾಡುಳ್ ಮೃಗೇಶ ನಾಗೇನ್ದ್ರಾ ಭೀಳರ್-ಭಟಹರ್-ಅಪ್ಪೊರ್
೨. ಅ) | ಶ್ರೀ ಮೃಗೇಶ-ನಾಗಾಹ್ವಯರಿರ್ವ್ವರಾ, || ಬಟರಿ ಕುಲಾಮಲ ವ್ಯೋಮ ತಾರಾಧಿನಾಥನ್-, ನ್-ಅಳಪಗಣ ಪಶುಪತಿಯಾ [ಮಾ] ದಕ್ಷಿಣಾಪಥ ಬಹುಶತಹವನಾಹಮದುಳ್ ಪಶುಪ್ರದಾನ ಶೌರ್ಯ್ಯೋದ್ಯಮ ಭರಿತೋನ್-, ದಾನಪಶುಪತಿಯೆನ್ದುಪೊಗೞೆಪ್ಪೊಟ್ಟಣ, ಪಶುಪತಿ ನಾಮಧೇಯನಾ [ನ್-ಆ)
ಬ) ಸರಕ್ಕೆಲ್ಲ ಭಟರಿಯಾ ಪ್ರೇಮಾಲಯ ಸುತನ್ಗೆ-, ಸೇನ್ದ್ರಕ-ಬಣೋ ಭಯ ದೇಶದಾ ವೀರಾಪುರುಷ ಸಮಕ್ಷದೆ ಕೇಕಯ ಪಲ್ಲವರಂ ಕಾದೆಱೆದು ಪೆತ್ತಜಯನ್ –ಆ ವಿಜ ಅರಸನ್ಗೆ,
ಕ) ಬಾಳ್ಗೞ್ಚು ಪಲ್ಮಡಿಉಂ ಮೂೞಿವಳ್ಳಿ ಉಂ(ಡ) ಕೊಟ್ಟಾರ್
೩. ಬಟಾರಿಕುಲದೋನ್-ಅಳುಕದಮ್ಬನ್
೪. ಕಳ್ದೋನ್-ಮಹಾಪಾತಕನ್
೫. ಇರ್ವ್ವರುಂ ಸೞ್ಬಙ್ಗದರ್ ವಿಜಾರಸರುಂ ಪಲ್ಮಡಿಗೆ ಕುಱುಮ್ಬಿಡಿವಿಟ್ಟಾರ್ ಸ್ವಸ್ತಿ.
೬. ಭಟ್ಟರ್ಗ್ಗೀಗೞ್ದೆ ಒಡ್ಡಲಿ ಆ ಪತ್ತೊನ್ದಿ ವಿಟ್ಟಾರ್-ಅಕರ.
ಈ ರೀತಿ ಇದರಲ್ಲಿ ಒಟ್ಟು ಆರು ವಾಕ್ಯಗಳಿವೆ. ಮೊದಲ ವಾಕ್ಯವು ಕದಂಬಪನಾದ ಕಾಕುಸ್ಥನನ್ನು ಮತ್ತು ನರಿದಾವಿಳೆನಾಡಿನ ಅಧಿಕಾರಿಗಳಾದ ಮೃಗೇಶನಾಗರನ್ನು ಹೆಸರಿಸಿದೆ.
ಎರಡನೆಯ ವಾಕ್ಯವು ಶಾಸನದ ಪ್ರಧಾನ ಭಾಗವಾಗಿದ್ದು ಬಹು ದೀರ್ಘವಾಗಿದೆ. (ನರಿದಾವಿಳೆನಾಡಿನ) ಮೃಗೇಶ-ನಾಗರೂ ಭಟಾರಿ ಮತ್ತು ಅಳಪವಂಶದವನಾದ ಪಶುಪತಿಯೂ ಕೂಡಿ ವಿಜ ಅರಸನಿಗೆ ಪಲ್ಮಡಿ ಮತ್ತು ಮೂೞಿವಳ್ಳಿಗಳನ್ನು ಬಾಳ್ಗೞ್ಚೌಗಿಕೊಟ್ಟರೆಂದು ತಿಳಿಸುತ್ತದೆ.
ಮೂರನೆಯ ವಾಕ್ಯವು (ಭಟಾರಿ-) ಅಳುಪ-ಕದಂಬ ವಂಶದ ಪಶುಪತಿಯ ಅಂಕಿತವಾಗಿದೆ.
ನಾಲ್ಕನೆಯದು ಶಾಸನಗಳಲ್ಲಿ ಸಾಮಾನ್ಯವಾಗಿ ಕಂಡುಬರುವ ಫಲಶ್ರುತಿಯಾಗಿದೆ.
ಆಯ್ದನೆಯದು ಮೃಗೇಶ-ನಾಗರು ಮತ್ತು ನಿಜ ಅರಸ ಕೂಡಿ ಪಲ್ಮಡಿಗೆ ಕುಱುಮ್ಬಿಡಿ (ಎಂಬ ಕರ ವಿಶೇಷವನ್ನು) ಬಿಟ್ಟರೆಂದು ತಿಳಿಸುತ್ತದೆ.
ಆರನೆಯ ಮತ್ತು ಕೊನೆಯ ವಾಕ್ಯವು ಶಾಸನದ ಮುಖ್ಯ ವಿಷಯಕ್ಕೆ ಯಾವ ರೀತಿಯಿಂದಲೂ ಸಂಬಂಧಿಸಿಲ್ಲ. ಭಟ್ಟರಿಗೆ ಈ ಗದ್ದೆಯ ಒಡ್ಡಿನಲ್ಲಿ (=ಒಟ್ಟು ಉತ್ಪತ್ತಿಯಲ್ಲಿ) ಪತ್ತೊನ್ದಿ ಎಂಬ ತೆರಿಗೆಯನ್ನು ಬಿಟ್ಟರೆಂದು ಅದು ತಿಳಿಸುತ್ತದೆ.
ಹೀಗೆ ಈ ಆರು ವಾಕ್ಯಗಳನ್ನು ವಿಭಜಿಸಿ ಅವುಗಳ ಮುಖ್ಯ ಆಶಯವನ್ನು ಗ್ರಹಿಸಿದ ಮೇಲೆ ಇದರ ಅರ್ಥವಿವೇಚನೆ ಸುಲಭವಾಗುತ್ತದೆ.
ಈ ಶಾಸನದ ಕದಂಬ ಕಾಕುಸ್ಥನು ಅಧಿರಾಜನಾಗಿದ್ದು ಆತನ ಕೈ ಕೆಳಗೆ ಅಧಿಕಾರಿಗಳಾಗಿ ಮೃಗೇಶ ಮತ್ತು ನಾಗರು ‘ನರಿದಾವಿಳೆ’ ಎಂಬ ನಾಡನ್ನು ಆಳುತ್ತಿದ್ದರು. ಆದ್ದರಿಂದ ಈ ನರಿದಾವಿಳೆನಾಡಿನಲ್ಲಿಯೇ ಪ್ರಸ್ತುತ ಶಾಸನವಿರುವ ಹಲ್ಮಿಡಿ ಊರು ಇದ್ದದ್ದು ಸ್ಪಷ್ಟ. ಈ ಇಬ್ಬರೂ ಅಧಿಕಾರಿಗಳು ಬಾಳ್ಗೞ್ಚದಾನದ ಕಾರ್ಯದಲ್ಲಿ ಭಾಗವಹಿಸಿರುವುದರಿಂದ ಅವರಿಬ್ಬರೂ ನೇರವಾಗಿ ಅದರ ಆಡಳಿತಕ್ಕೆ ಸಂಬಂಧಪಟ್ಟರೆಂಬುದುತಿಳಿದುಬರುತ್ತದೆ. ಒಂದೇ ನಾಡಿಗೆ ಇಬ್ಬರು ಅಧಿಕಾರಿಗಳು ಏಕೋ ತಿಳಿಯದು. ಮತ್ತು ಇವರಿಬ್ಬರ ಅಧಿಕಾರ ಕಕ್ಷೆಯ ಮಿತಿ ಏನು ಎಂಬ ಪ್ರಶ್ನೆ ಏಳುತ್ತದೆ. ಶಾಸನದಿಂದ ಇಂಥ ಪ್ರಶ್ನೆಗಳಿಗೆ ಉತ್ತರ ತಿಳಿದುಬರುವುದಿಲ್ಲ.
ಮುಂದಿನ ಎರಡನೆಯ ವಾಕ್ಯದಲ್ಲಿ ಪಶುಪತಿಯ ವರ್ಣನೆ ಬಂದಿದೆ. ವರ್ಣನೆಯ ಧಾಟಿಯನ್ನು ನೋಡಿದರೆ ಮೃಗೇಶ-ನಾಗರಿಗಿಂತಲೂ ಈತ ಉಚ್ಚಾಧಿಕಾರಿಯಾಗಿದ್ದನೆಂಬುದು ಸ್ಪಷ್ಟವಿದೆ. ಆತನ ಅಧಿಕಾರದ ಸ್ವರೂಪವೂ ಶಾಸನದಿಂದ ಸ್ಪಷ್ಟವಾಗಿ ತಿಳಿದುಬರುವುದಿಲ್ಲ. ತಾಳಗುಂದದ ಪ್ರಣವೇಶ್ವರ ದೇವಾಲಯದಲ್ಲಿರುವ ಸಂಸ್ಕೃತ ಶಾಸನದಲ್ಲಿ[4] ಈತನನ್ನು ಕುರಿತಂತೆ “ದಶಮಣ್ಡಲಿಕೇಷು ನಾಯಕತ್ವಂ” ಎಂದು ಸ್ಪಷ್ಟವಾಗಿ ಹೇಳಿರುವುದರಿಂದ ಈತ ಹತ್ತು ಮಾಂಡಲಿಕರ ಮೇಲೆ ಮಹಾಮಂಡಳೇಶ್ವರನಾಗಿ ಕದಂಬ ರಾಜ್ಯದಲ್ಲಿ ಆಢ್ಯತೆಯಿಂದ ಮೆರೆಯುತ್ತಿದ್ದವನೆಂದು ತಿಳಿದು ಬರುತ್ತದೆ. ಕಾರಣ ಪಶುಪತಿ, ಮೃಗೇಶ-ನಾಗರ ಮೇಲಿನ ಅಧಿಕಾರಿಯಾಗಿ ಕಾಕುಸ್ಥವರ್ಮನ ರಾಜ್ಯದ ಆಗು ಹೋಗುಗಳಲ್ಲಿ ಪ್ರಧಾನ ಪಾತ್ರವಹಿಸುತ್ತಿದ್ದನೆಂದು ತಿಳಿಯಬಹುದು. ಆದ್ದರಿಂದ ಮೂರನೆಯ ವಾಕ್ಯದಲ್ಲಿ ಬರುವ ಬಟಾರಿ ಕುಲದೋನ್‌-ಅಳುಕದಂಬನ್ ಎಂಬುದು ಈತನದೇ ಅಂಕಿತವೆಂಬುದು ಸ್ಪಷ್ಟಪಡುತ್ತದೆ.
ಇನ್ನು ಶಾಸನದ ಪ್ರಮುಖ ಭಾಗವಾದ ಎರಡನೆಯ ವಾಕ್ಯವನ್ನು ವಿಶ್ಲೇಷಿಸಬಹುದು.
“ನರಿದಾವಿಳೆ ನಾಡುಳ್ ಮೃಗೇಶ್ ನಾಗೇನ್ದ್ರಾಭೀಳರ್ ಭಟಹರ್ ಅಪ್ಪೊರ್‌ ಶ್ರೀ ಮೃಗೇಶ-ನಾಗಾಹ್ವಯರ್” ಎಂದು ಶಾಸನ ಭಾಗವನ್ನು ಎತ್ತಿಕೊಂಡು ಅದಕ್ಕೆ “who were terrible as the lord of beasts (the lion or Shiva) and the lord of elephants or serpents (Airavata or Ananta)” ಎಂದಾಗಲೀ ‘ಮೃಗೇಶ ನಾಗೇನ್ದ್ರರಂತೆ (ಸಹಿ ಮತ್ತು ಶಿವ, ಆನೆ ಅಥವಾ ಸರ್ಪ) ಭಯಂಕರರಾದ’ ಎಂದಾಗಲೀ ಅರ್ಥ ಹೇಳುವುದು ಅಷ್ಟು ಸಮಂಜಸವೆಂದು ತೋರುವುದಿಲ್ಲ.[5]“ಮೃಗೇಶ-ನಾಗೇನ್ದ್ರಾಭೀಳರ್ ಭಟಹರ್-ಅಪ್ಪೊರ್” ಎಂಬಲ್ಲಿಗೆ ಮೊದಲ ವಾಕ್ಯವು ನಿಂತಿರುವುದು ಸ್ಪಷ್ಟವಿದೆ. ಹಾಗೂ ‘ಶ್ರೀ ಮೃಗೇಶ-ನಾಗಾಹ್ವಯ ರಿರ್ವ್ವರಾ’ ಎಂಬುದು ಮುಂದಿನ ವಾಕ್ಯಕ್ಕೆ ಸಂಬಂಧಿಸಿರುವುದೂ ಅಷ್ಟೇ ಸ್ಪಷ್ಟವಿದೆ. ಆದ್ದರಿಂದ ‘ಮೃಗೇಶ-ನಾಗೇನ್ದ್ರರಂತೆ’ ಎಂದು ಉಪಮೆಯನ್ನು ಕಲ್ಪಿಸಲು ಇಲ್ಲಿ ಅವಕಾಶವಿಲ್ಲ. ಶಾಸನ ರಚಕನ ಮನಸ್ಸಿನಲ್ಲಿ ಮೃಗೇಶ ಮತ್ತು ನಾಗೇಂದ್ರ ಶಬ್ದಗಳಿಂದ ಹೊರಡುವ ಧ್ವನಿಯ ಪ್ರಜ್ಞೆ ಇದೆಯೆಂದು ಒಪ್ಪಬಹುದು. ಆದರೆ ಶಬ್ದಾನ್ವಯದ ದೃಷ್ಟಿಯಿಂದ ಈ ಭಾಗಕ್ಕೆ ‘ಮೃಗೇಶ (ಮತ್ತು) ನಾಗರೆಂಬ (ಹೆಸರಿನ) ಆಭೀಳರು (=ಭಯಂಕರರು) ಭಟಹರಾಗಿದ್ದಾರೆ (=ಅಧಿಕಾರಿಗಳಾಗಿದ್ದಾರೆ)’ ಎಂಬುದಷ್ಟೆ ನೇರವಾದ ಅರ್ಥ.
ಮುಂದಿನ ವಾಕ್ಯ ಭಾಗ:
೨. ಅ) | ಶ್ರೀ ಮೃಗೇಶ ನಾಗಾಹ್ವಯರಿರ್ವ್ವರಾ (-ಇರ್ವ್ವರ್-ಆ)||
೧. ಬಟರಿಕುಲಾಮಲ ವ್ಯೋಮತಾರಾಧಿನಾಥನ್ –(-ನ್-)
೨. ಆಳಪಗಣಪಶುಪತಿಯಾ
೩. (ಮಾ) ದಕ್ಷಿಣಾಪಥ ಬಹುಶತಹವನಾಹಮದುಳ್- ಪಶುಪ್ರದಾನ ಶೌರ್ಯ್ಯೋದ್ಯಮ ಭರಿತೋನ್
೪. ದಾನ ಪಶುಪತಿಯೆನ್ದು ಪೊಗೞೆಪ್ಪೊಟ್ಟಣ
೫. ಪಶುಪತಿ ನಾಮಧೇಯನಾ
ಬ)- ಸರಕ್ಕೆಲ್ಲ ಭಟರಿಯಾ ಪ್ರೇಮಾಲಯ ಸುತನ್ಗೆ- ಸೇನ್ದ್ರಕ ಬಣೋಭಯ ದೇಶದಾ ವೀರಪುರುಷ-ಸಮಕ್ಷದೆ ಕೇಕಯ ಪಲ್ಲವರಂ ಕಾದೆಱೆದು ಪತ್ತೆಜಯನ್-ಆ ವಿಜ ಅರಸನ್ಗೆ-
ಕ) ಬಾಳ್ಗೞ್ಚು ಪಲ್ಮಡಿಉಂ ಮೂೞೆವಳ್ಳಿಉಂ
ಡ) ಕೊಟ್ಟಾರ್
ಈ ವಾಕ್ಯದ (ಅ) ೧ನ್ನು ಶ್ರೀ ಮೃಗೇಶ ನಾಗಾಹ್ವಾಯರ್-ಇರ್ವ್ವರ್-ಆ ಎಂದು ಬಿಡಿಸಬಹುದು. ಅಥವಾ ಶ್ರೀ ಮೃಗೇಶ ನಾಗ್ವಾಯರ್-ಇರ್ವ್ವರಾ-ಎಂದೂ ಬಿಡಿಸಬಹುದು. ಮೊದಲಿನ ವಿಗ್ರಹದಿಂದ ‘ಆ’ ಎಂಬುದು ‘ಬಟರಿ ಕುಲಾಮಲ ವ್ಯೋಮತಾರಾಧಿನಾಥನ್’ ‘….ಪಶುಪತಿ ನಾಮಧೇಯನಾ’ ಎಂಬುದಕ್ಕೆ ಸರ್ವ ನಾಮದಿಗ್ವಾಚಿಯಾಗುತ್ತದೆ. ಎರಡನೆಯ ರೀತಿಯ ವಿಗ್ರಹದಿಂದ ‘ಇರ್ವ್ವರಾ ಎಂಬ ಷಷ್ಠ್ಯಂತವು ಸಿದ್ಧಿಸುತ್ತದೆ. ಸದ್ಯಕ್ಕೆ ಇದನ್ನು ಬದಿಗಿಟ್ಟು ಪಶುಪತಿಗೆ ಸಂಬಂಧಿಸಿದ ಮುಂದಿನ ವಿಶೇಷಣಗಳನ್ನು ನೋಡೋಣ.
ಇಲ್ಲಿ ಒಟ್ಟು ನಾಲ್ಕು ವಿಶೇಷಣಗಳು ಪ್ರಯುಕ್ತವಾಗಿವೆ. ಮೊದಲನೆಯ ‘ಬಟರಿ ಕುಲಾಮಲ ವ್ಯೋಮತಾರಾಧಿನಾಥನ್’ ಎಂಬುದು ಪ್ರಥಮಾ ವಿಭಕ್ತಿಯಲ್ಲಿರುವುದು ಸ್ಪಷ್ಟ. ಎರಡನೆಯ ‘ಅಳಪಗಣಪಶುಪತಿಯಾ’ ಎಂಬುದು ಷಷ್ಠ್ಯಂತವಾಗಿದೆ. ಡಾ || ಕೃಷ್ಣರ ಮೈ. ಆ.ರಿ. ಯ ಪಾಠದಂತೆ ‘ಮಾ’ ಎಂದಿಟ್ಟುಕೊಂಡರೆ ಅರ್ಥದ ದೃಷ್ಟಿಯಿಂದ ಅದು ಸರಿಯಾಗಿರದು. ಕಾರಣ ಪ್ರ. ಕ. ದಲ್ಲಿಯ ಪಾಠದಂತೆ ‘ಅಳಪಗಣಪಶು ಪತಿಯಾ’ ಎಂದಿಟ್ಟುಕೊಳ್ಳುವುದೇ ಮೇಲು. ಮೂರನೆಯದು ‘ದಕ್ಷಿಣಾಪಥ ಬಹು ಶತಹವನಾಹವದುಳ್ ಪಶುಪ್ರದಾನ ಶೌರ್ಯೋದ್ಯಮ ಭರಿತೋನ್’ ಎಂಬುದು ಪ್ರಥಮಾ ವಿಭಕ್ತಿಯಲ್ಲಿರುವುದು ಸ್ಪಷ್ಟವಾಗಿದೆ. ನಾಲ್ಕನೆಯದಾದ ‘….ಪೊಗೞೆಪ್ಪೊಟ್ಟಣ’ ಎಂಬುದು ಮತ್ತೆ ಷಷ್ಠೀವಿಭಕ್ತಿಯಿಂದ ಕೂಡಿದೆ. ಹೀಗೆ ಒಂದು ಮತ್ತು ಮೂರನೆಯದು ಪ್ರಥಮೆಯಲ್ಲಿದ್ದು ಎರಡನೆಯದು ಸ್ಪಷ್ಟವಿಲ್ಲವಾದರೂ ಷಷ್ಠಿಯಲ್ಲಿದೆಯೆಂದು ಹೇಳಬಹುದು. ನಾಲ್ಕನೆಯದು ಷಷ್ಠೀವಿಭಕ್ತಿಯಲ್ಲಿರುವುದು ಖಚಿತ. ಈ ರೀತಿ ಎರಡು ಪ್ರಥಮಾಂತ ಮತ್ತು ಎರಡು ಷಷ್ಠ್ಯಂತ ವಿಶೇಷಣಗಳ ತರುವಾಯ ‘ಪಶುಪತಿ ನಾಮಧೇಯನಾ’ ಎಂಬ ವಿಶೇಷ್ಯವು ಬಂದಿದೆ. ವಿಶೇಷಣಗಳೆಲ್ಲ ಒಂದೇ ವಿಭಕ್ತಿಯಲ್ಲಿದ್ದು ಕೊನೆಯಲ್ಲಿ ವಿಶೇಷ್ಯವು ಇಷ್ಟವಾದ ವಿಭಕ್ತಿಯಿಂದ ಕೂಡಿರುವುದು ಸಾಧ್ಯ. ಹಾಗಿಲ್ಲದೆ ಎರಡು ಹಾಗೆ ಎರಡು ಹೀಗೆ ಬಂದಿರುವುದು ಗೊಂದಲದಾಯಕವೆನ್ನಿಸುತ್ತದೆ. ವಿಶೇಷ್ಯವನ್ನು ಪಶುಪತಿ- ನಾಮಧೇಯನ್-ಆ ಎಂದು ಮಾಡಿಕೊಂಡರೆ ಅದು ಪ್ರಥಮಾ ವಿಭಕ್ತ್ಯಂತವಾಗಿ ಆ ಎಂಬುದು ಮುಂದಿನ ‘ಸರಕ್ಕೆಲ್ಲ ಭಟರಿಯಾ’ ಎಂಬುದಕ್ಕೆ ಸಂಬಂಧಪಡುತ್ತದೆ. ಡಾ || ಕೃಷ್ಣರು ಇಲ್ಲಿ ಇಲ್ಲ ವಿಶೇಷಣಗಳನ್ನು ಷಷ್ಠ್ಯಂತವೆಂದು ತಿಳಿದುಕೊಂಡಿದ್ದರೆ ಡಾ || ಶಾಸ್ತ್ರಿಗಳು ಮೂರನ್ನು ಪ್ರಥಮೆಯಲ್ಲಿಟ್ಟು ಕೊನೆಯ ಪೊಗೞೆಪ್ಪೊಟ್ಟಣ ಎಂಬುದನ್ನು ಮಾತ್ರ ಷಷ್ಠ್ಯಂತವೆಂದು ತಿಳಿಯಬೇಕೆಂದು ಹೇಳಿದ್ದಾರೆ. ಡಾ || ಕೃಷ್ಣರವರ ಅನ್ವಯವು ಮೇಲುನೋಟಕ್ಕೆ ಅಸ್ಪಷ್ಟವಾಗಿ ತೋರುವುದರಿಂದ ಅಗ್ರಾಹ್ಯವೆನಿಸಬಹುದು. ಡಾ || ಶಾಸ್ತ್ರಿಗಳ ಅನ್ವಯ ಸರಳವೆಂದು ತೋರಬಹುದು. ಆದರೆ, ವಾಸ್ತವವಾಗಿ ಡಾ || ಕೃಷ್ಣರವರ ಅನ್ವಯವೇ ಹೆಚ್ಚು ಸಮಂಜಸವಾಗಿದೆ. ಶಾಸನವನ್ನು ಸೂಕ್ಷ್ಮವಾಗಿ ಪರಾಮರ್ಶಿಸಿದರೆ….. ಪಶು ಪತಿಯಾ,…. ಪೊಗೞೆಪ್ಪೊಟ್ಟಣ, ಪಶು ಪತಿ ನಾಮಧೇಯನಾ ಎಂದು ಇರುವಲ್ಲಿ ಷಷ್ಠೀವಿಭಕ್ತಿ ಸ್ಪಷ್ಟವಾಗಿದ್ದರೂ ಅವು ಪ್ರಥಮಾರ್ಥದಲ್ಲಿಯೇ ಪ್ರಯೋಗವಾಗಿರುವುದು ಕಂಡುಬರುತ್ತದೆ. ಕನ್ನಡದಲ್ಲಿ ವಿಭಕ್ತಿ ಪಲ್ಲಟವು ಪ್ರಸಿದ್ಧವಾದ ಪ್ರಕ್ರಿಯೆ. ಪೂರ್ವದ ಹಳಗನ್ನಡದ ಶಾಸನಗಳಲ್ಲಿ ಇಂಥ ಪ್ರಥಮಾರ್ಥದ ಷಷ್ಠಿ ಪ್ರಯೋಗವು ಅನೇಕ ಶಾಸನಗಳಲ್ಲಿ ಕಂಡುಬರುತ್ತದೆ. ಹಳಗನ್ನಡದಲ್ಲಿ ತೋರುವ ಈ ಪಲ್ಲಟದ ಉದಾಹರಣೆಗಳಿಗೂ ಪೂರ್ವದ ಹಳಗನ್ನಡದ ಶಾಸನಗಳಲ್ಲಿ ತೋರುವ ಉದಾಹರಣೆಗಳಿಗೂ ಅಂತರವಿದೆ.[6]
ಉದಾ:
ನನ್ದಿಯಾಲರಾ ವಿಟ್ಟದು, ಕ್ರಿ.ಶ. ಆರನೆಯ ಶ. E.C.XI, Cd. ೪೩
ಮಂಗ ಲೀಸನಾ ಕಲ್ಮನೆಗೆ ಇತ್ತೊದುಲಂಜಿಗೇಸರಂ “I. A. X. p. ೬೦
ಶ್ರೀ ವಾಣಸತ್ತಿ ಅರಸರಾ ಮೂಳುಙ್ಗುನ್ದಾಳೆ “S.I.I. XVIII, No., ೭
ಅನ್ತವರ್ಮ್ಮಕ್ಕಳಾ ಸಿರಿಗುಪ್ಪೆ ಆಳೆ                ”           ”
ಅಡಿಗಳಾ ಪ್ರಸಾದಂಗೆಯ್ದನ್ತೆಸಲ್ಗೆನ್ದರ್, ಏಳನೆಯ ಶ. S.I.I. IX-I, No. ೪
ಈ ರೀತಿ ಪ್ರಥಮಾರ್ಥದ ಷಷ್ಠಿ ಪೂರ್ವದ ಹಳಗನ್ನಡದ ವೈಶಿಷ್ಟ್ಯವಾದುದರಿಂದ ಡಾ || ಕೃಷ್ಣರು ಇಲ್ಲಿ ಎಲ್ಲವನ್ನೂ ಷಷ್ಠೀ ವಿಭಕ್ತಿಯಾಗಿ ತೆಗೆದುಕೊಂಡದ್ದು ಸರಿ ಎನ್ನಿಸುತ್ತದೆ. ಎರಡು ವಿಶೇಷಣಗಳು ಪ್ರಥಮೆಯಲ್ಲಿದ್ದು ಇನ್ನೆರಡು ಷಷ್ಠಿಯಲ್ಲಿದ್ದರೂ ಅವೆಲ್ಲ ಪ್ರಥಮಾರ್ಥಕಗಳೇ ಎಂದು ತಿಳಿಯಬೇಕು. ಇದೇ ರೀತಿ ‘ಪಶುಪತಿ ನಾಮದೇಯನಾ’ ಎಂಬಲ್ಲಿ ಪ್ರಥಮಾರ್ಧದ ಷಷ್ಠಿಯನ್ನು ಗ್ರಹಿಸಿದರೆ ‘ಬಾಳ್ಗೞ್ಚು….ಕೊಟ್ಟಾರ್’ ಎಂಬಲ್ಲಿ ಕ್ರಿಯಾಪದಕ್ಕೆ ಅದು ಸರಿಯಾದ ಕರ್ತೃಪದ ಆಗುತ್ತದೆ. ಮತ್ತು ಇದೇ ಕಾರಣಕ್ಕಾಗಿ ಆರಂಭದ ೨ (ಅ) | ‘ಶ್ರೀ ಮೃಗೇಶ ನಾಗಾಹ್ವಯರಿ ರ್ವ್ವರಾ’ ಮತ್ತು ‘ಪಶುಪತಿ ನಾಮಧೇಯನಾ’ ಎಂಬ ಎರಡೂ ಪದಗಳು ಕೊನೆಯ ‘ಕೊಟ್ಟಾರ್’ ಎಂಬ ಕ್ರಿಯಾಪದಕ್ಕೆ ಸಂಯುಕ್ತದಲ್ಲಿ ಕರ್ತೃಗಳಾಗುತ್ತವೆ. ಎಂದರೆ ವಿಜ ಅರಸನಿಗೆ ಬಾಳ್ಗೞ್ಚು ಕೊಟ್ಟವರು ಮಹಾಮಂಡಲಾಧಿಪತಿಯಾದ ಪಶುಪತಿ ಮತ್ತು ಅವನ ಅಧೀನದಲ್ಲಿದ್ದ ನರಿದಾವಿಳೆ ನಾಡಿನ ಮೃಗೇಶ ಮತ್ತು ನಾಗರು ಎಂಬುದು ನಿರ್ದುಷ್ಟವಾಗಿ ಸಿದ್ಧಿಸುತ್ತದೆ.
ಇದೇ ವಾಕ್ಯದ ‘ತಾರಾಧಿನಾಥನ್ನಳಪಗಣ ಪಶುಪತಿ’ ಎಂಬ ಭಾಗ ವಿಚಾರಣೀಯವಾಗಿದೆ ಎಂದು ಡಾ || ಶಾಸ್ತ್ರಿಗಳು ಹೇಳಿದ್ದಾರೆ. ಡಾ || ಎಂ. ಎಚ್. ಕೃಷ್ಠರು ಇದನ್ನು ‘ತಾರಾಧಿನಾಥನ್ + ಅಳಪಗಣ ಪಶುಪತಿ’ ಎಂದು ವಿಭಾಗಿಸಿಕೊಳ್ಳಲು ಪಶು ಪತಿಯ ಐತಿಹಾಸಿಕತೆಯ ಕಾರಣ ಎಂದು ಅವರು ಭಾವಿಸಿದ್ದಾರೆ. ನ್ನಕಾರವು ತಪ್ಪಾಗಿ ಲಿಖೀತವಾಗಿರಬೇಕೆಂದು ಹೇಳಿ “ನಳರೆಂಬ ರಾಜಮನೆತನದವರಿಗೂ ಪ್ರಸ್ತುತ ಶಾಸನಕ್ಕೂ ಸಂಬಂಧವಿರಲಾರದಷ್ಟೆ” ಎಂದು ಡಾ || ಶಾಸ್ತ್ರಿಗಳು ಶಂಕೆ ವ್ಯಕ್ತಪಡಿಸಿದ್ದಾರೆ. ಆದರೆ ಡಾ || ಶಾಸ್ತ್ರಿಗಳು ಊಹಿಸುವಂತೆ ಇದು ತಪ್ಪಾಗಲೀ ನಳರಿಗೆ ಸಂಬಂಧಿಸಿದ್ದಾಗಲೀ ಅಲ್ಲ. ಡಾ || ಕೃಷ್ಠ ಅವರು ಹೇಳುವಂತೆ ತಾರಾಧಿನಾಥನ್ + ಅಳಪಗಣ ಪಶುಪತಿ ಎಂಬ ಅನ್ವಯವೇ ಇಲ್ಲಿ ಸರಿಯಾದದ್ದು. ಪೂರ್ವದ ಹಳಗನ್ನಡದ ತಿಳಿವಳಿಕೆಗೆ ಸರಿಯಾದ ಸಾಮಗ್ರಿ ಸದ್ಯ ಇಲ್ಲದಿರುವುದೇ ಇದಕ್ಕೆಲ್ಲ ಕಾರಣ. ಹಳಗನ್ನಡದಲ್ಲಿ ಹ್ರಸ್ವಸ್ವರದ ಏಕಾಕ್ಷರಿಗಳ ಅಂತ್ಯದಲ್ಲಿನ್, ಣ್, ಳ್, ಲ್, ಯ್ ಗಳು ಇದ್ದಾಗ ಸ್ವರಪರವಾದರೆ ಅವು ದ್ವಿತ್ವವಾಗುವುದು ಪ್ರಸಿದ್ಧ ವಿಷಯ. ಕೇಶಿರಾಜನು ಇದನ್ನು ವಿವರಿಸಿದ್ದಾನೆ. ಅವನ ಅಭಿಪ್ರಾಯದಲ್ಲಿ ಇಂಥ ದ್ವಿತ್ವವು ಅವ್ಯಯಗಳಲ್ಲಿ ಸಿದ್ಧಿಸುವುದಿಲ್ಲ. ಅದರ ವಿವರವಾದ ಚರ್ಚೆ ಇಲ್ಲಿ ಅಪ್ರಸ್ತುತ. ಅವ್ಯಯಗಳಲ್ಲಿಯೂ ಇದು ಸಿದ್ಧಿಸಬಹುದು ಎಂಬುದಕ್ಕೆ ಅವನಲ್ಲಿಯೇ ಆಧಾರವಿದೆ.[7] ಪ್ರಸ್ತುತದಲ್ಲಿ, ಪ್ರಥಮಾ, ದ್ವಿತೀಯಾ ವಿಭಕ್ತಿಗಳ ಪ್ರತ್ಯಯಾಂಶವಾದ ನಕಾರ ಮತ್ತು ಅವ್ಯಯಾಂಯ ನಕಾರದ ಮುಂದೆ ಸ್ವರಪರವಾದಾಗ ದ್ವಿತ್ವವಾಗುವುದು ಪೂರ್ವದ ಹಳಗನ್ನಡ ಶಾಸನಗಳಲ್ಲಿ ಕಂಡುಬರುತ್ತದೆ. ಅಷ್ಟೇ ಅಲ್ಲ, ಅಂಥ ನಕಾರದ ಹಿಂದೆ ಹ್ರಸ್ವಸ್ವರ ಮಾತ್ರವೇ ಇರದೆ ದೀರ್ಘಸ್ವರ ಕೂಡ ಇರಬಹುದಾಗಿದೆ. ಇಂಥ ಉದಾಹರಣೆಗಳು ಶಾಸನಗಳಲ್ಲಿ ಕಂಡುಬರುತ್ತವೆ. ಆದರೆ ಇದು ವಿಕಲ್ಪವಾಗಿತ್ತೆಂಬುದನ್ನು ನೆನಪಿಡಬೇಕು.
ಉದಾ:
(ತಪದಿನ್‌+ ಅಧಿಕನ್>) ತಪಧಿನ್ನಧಿಕನ್ E.C.II, ೪೮, ೭ನೆಯ ಶ.
(ನಿರವದ್ಯನ್ + ಏಱೆ>) ನಿರವದ್ಯನ್ನೇಱೆ E.C.II, ೪೮, ೭ನೆಯ ಶ.
(ಇನ್‌+ಎನಗೆನ್ದು>) ಇನ್ನೇನಗೆನ್ದು E.C.II, ೯೩, ಸು. ೭ನೆಯ ಶ.
(ರಣವಿಕ್ರಮನಾನ್ + ಎಱೆಯತಿಯಡಿಗಾಳ್>) ರಣವಿಕ್ರಮನಾನ್ನೆಱೆಯತಿಯಡಿಗಾಳ್ S.I.I.IX,-I-೪೬, ೭ನೆಯ ಶ.
(ಈ ಧರ್ಮ್ಮನಾನ್ + ಅೞಿದೋನ್>) ಧರ್ಮ್ಮಮಾನ್ನೞಿದೋನ್ E.C.X., ಕೋಲಾರ-೬, ೮ನೆಯ ಶ.
(ಇ ದತ್ಥಿಯಾನ್ + ಅೞಿದೋನ್>) ದತ್ಥಿಯಾನ್ನೞಿದೋನ್ S.I.I. XVIII-೩, ೮ನೆಯ ಶ.
ಆದ್ದರಿಂದ ಇದು ತಪ್ಪು ಅಥವಾ ನಳರಿಗೆ ಸಂಬಂಧಿಸಿದ್ದಲ್ಲ. ಡಾ || ಕೃಷ್ಣರ ಅನ್ವಯವು ಇಲ್ಲಿ ಸರಿಯಾಗಿಯೇ ಇದೆ.
ಇನ್ನು ವಿಜ ಅರಸನಿಗೆ ಸಂಬಂಧಿಸಿದ ಭಾಗ. ಪಶುಪತಿನಾಮಧೇಯನ + ಅ + ಸರಕ್ಕೆ, ಪಶುಪತಿನಾಮಧೇಯನಾ + ಸರಕ್ಕೆ, ಪಶುಪತಿನಾಮಧೇಯನ + ಆಸರಕ್ಕೆ ಎಂದು ಮುಂತಾಗಿ ಬಿಡಿಸಬಹುದೆಂದು ಹೇಳಿ, ಇದರಲ್ಲಿ ‘ಸರ’ ಅಥವಾ ‘ಅಸರ’ ಎಂಬ ಶಬ್ದ ಕಲ್ಪಿಸಲಾಗಿದೆ. ಸರಕ್ಕೆ ಎಂದರೆ ಆಹ್ವಾನಕ್ಕೆ (ಅರ್ಥಾತ್ ಪಶುಪತಿ ಎಂಬಹೆಸರಿನವನ ಆಹ್ವಾನಕ್ಕೆ) ಎಂದು ಮುಂತಾಗಿ ಅರ್ಥ ವಿವೇಚನೆ ಮಾಡಲಾಗಿದೆ. ಆ ಕಾರಣ ಮುಂದಿನ ಭಾಗವನ್ನು ಎಲ್ಲ ಭಟರಿಯಾ ಎಂದು ವಿಘಟಿಸಿ ‘ಎಲ್ಲ’ ಎಂಬ ಭಟಾರಿವಂಶದ ವ್ಯಕ್ತಿನಾಮವನ್ನು ನಿರ್ಮಿಸಿಕೊಂಡಿದೆ. ಇದರಲ್ಲಿಯೇ ‘ಆ ಸಾರಃ’ ಎಂಬ ಪದವಿರಬಹುದೆಂದು ಡಾ || ಶಾಸ್ತ್ರಿಗಳು ಊಹಿಸಿದ್ದಾರೆ. “ಅದಕ್ಕೆ ಧಾರಾವೃಷ್ಟಿ, ಎಂಬುದರ ಜತೆಗೆ ಶತ್ರುಪಕ್ಷವನ್ನು ಸುತ್ತುಗಟ್ಟುವುದು, ಮಿತ್ರ ಪಕ್ಷಕ್ಕೆ ಸೇರಿದ ರಾಜನ ಅಥವಾ ರಾಜ್ಯದ ಸೈನ್ಯ, ದಾಳಿ, ಮುತ್ತಿಗೆ ಎಂಬ ಅರ್ಥಗಳನ್ನೂ ಸಂಸ್ಕೃತ ನಿಘಂಟುಗಳಲ್ಲಿ ಕೊಟ್ಟಿದೆ” ಎಂದು ಹೇಳಿದ್ದಾರೆ. ಆದ್ದರಿಂದ “ಆಸಾರಃ’ದ ಅಪಭ್ರಂಶವೋ ಲಿಪಿ ಸ್ಖಾಲಿತ್ಯವೋ ಆಗಿ ‘ಆಸರ’ ಶಬ್ದವು ಪ್ರಸ್ತುತ ಸಂದರ್ಭಗಳಲ್ಲಿ ಏಕೆ ಬಂದಿರಬಾರದು?” ಎಂಬ ಪ್ರಶ್ನೆ ಎತ್ತಿದ್ದಾರೆ. ಹಾಗೂ ಪಶುಪತಿಯು ಕೈಕೊಂಡ ಶತ್ರುಪಕ್ಷದ ಮೇಲಿನ ದಾಳಿಗಾಗಿ (ದಾಳಿಗೆ ಒದಗಿದ್ದಕ್ಕಾಗಿ) ಎಂದು ‘ಪಶುಪತಿ ನಾಮಧೇಯನಾ ಸರಕ್ಕೆ’ ಎಂಬ ಮಾತಿಗೆ ಅರ್ಥ ಮಾಡಬಹುದು” ಎಂದು ಮುಂತಾಗಿ ವಾದ ಮುಂದೆ ಮಾಡಿದ್ದಾರೆ. ಡಾ || ಕೃಷ್ಣ ಅವರಾಗಲೀ, ಡಾ || ಶಾಸ್ತ್ರಿಗಳಾಗಲೀ ಇಷ್ಟೆಲ್ಲಸುತ್ತಿಬಳಸಿ ಅರ್ಥ ಹೇಳುತ್ತಿರುವುದು ಈ ಭಾಗಕ್ಕೆ ಸರಿಯಾದ ಹಾಗೂ ಸಮಾಧಾನಕರವಾದ ಅರ್ಥ ಹೇಳುವುದು ಸಾಧ್ಯವಿಲ್ಲ ಎಂಬ ಕಾರಣದಿಂದಲೇ. ನಿಜವಾಗಿ ಇಲ್ಲಿರುವುದು ‘ಸರ’ ‘ಆಸರ’ ‘ಎಲ್ಲ’ ಎಂಬ ಯಾವ ಶಬ್ದಗಳೂ ಇಲ್ಲ. ಇಲ್ಲಿರುವುದು ‘ಸರಕ್ಕೆಲ್ಲ’ ಎಂಬ ಸಮಾಸರೂಪದ ವಂಶವಾಚಕ ಮಾತ್ರ. ಕರ್ನಾಟಕದ ಶಾಸನಗಳಲ್ಲಿ ಕೆಲ್ಲ, ಮಹಾ ಕೆಲ್ಲ, ಮುರಸಕೆಲ್ಲ ಎಂಬ ವಂಶನಾಮಗಳು ಕಂಡುಬರುತ್ತವೆ.[8]
ಉದಾ:
ಮುರಸಕೆಲ್ಲ M.A.R. ೧೯೧೫, ಪು-೩೯, ಸಾಲು-೨೫.೬, ೫ನೆಯ ಶ.
ಮಹಾಕೆಲ್ಲ E.I.XXVII, ಪುಟ ೩೭
ಕೆಲ್ಲ ಚಿತ್ರಸೇನ E.I. XXXVII, ಪುಟ, ೩೭
ಸಿಯಗೆಲ್ಲರ್ ಮಱುಗಱೆ ನಾಡು ಮನೂಱುಮಾಳೆ E.C.XVI, ತುಮಕೂರು, ೮೬, ೮ನೆಯ ಶ.
ಸಿಯಕೆಲ್ಲ ಕೆಸುಮಣ್ಣು ನಾಡಾಳೆ E.C.XVI, ತುಮಕೂರು, ೯೫, ೮ನೆಯ ಶ.
ಈ ಮೇಲಿನ ಉದಾಹರಣೆಗಳಲ್ಲಿ ಕೆಲ್ಲವೆಂಬುದು ವಂಶನಾಮವಾಗಿ ಬಂದಿದೆ. ಮತ್ತು ೫-೬ನೆಯ ಶತಮಾನಕ್ಕಾಗಲೇ ಅದರಲ್ಲಿ ಒಳಭೇದಗಳಾಗಿದ್ದವೆಂದು ತಿಳಿದು ಬರುತ್ತದೆ. ಆದ್ದರಿಂದ ಈ ಶಾಸನದ ‘ಸರಕ್ಕೆಲ್ಲ’ ಎಂಬುದೂ ವಂಶನಾಮವಾಗಿದೆ ಎಂದು ಹೇಳಬಹುದು. ಪೊಗೞೆಪ್ಪೊಟ್ಟಣ, ತಲೆಪ್ಪೊಱೆ, ಮನೆತ್ತನ ಕೆಱೆಕ್ಕಾಲು ಮುಂತಾದ ಉದಾಹರಣೆಗಳಂತೆ ಇಲ್ಲಿ ‘ಸರ + ಕೆಲ್ಲ’ ಎಂದು ಸಂಧಿಯಾಗಿರುವುದರಿಂದ ‘ಸರಕ್ಕೆಲ್ಲ’ ಎಂದು ದ್ವಿತ್ವ ಸಹಿತವಾದ ರೂಪ ಸಿದ್ಧಿಸಿವೆ. ಉತ್ತರ ಪದಾದಿಯ ಕತಪಗಳು ದ್ವಿತ್ವಗೊಳ್ಳುತ್ತಿದ್ದುದು ಪೂರ್ವದ ಹಳಗನ್ನಡದ ಒಂದು ಸಂಧಿ ನಿಯಮ. ಆದ್ದರಿಂದ ಇಲ್ಲಿ ಪಶುಪತಿ ‘ನಾಮಧೇಯನಾ ಸರಕ್ಕೆ- ಎಲ್ಲಭಟರಿಯಾ’ ಎಂಬ ವಿಗ್ರಹ ಸಲ್ಲದು. ಪಶುಪತಿ ನಾಮಧೇಯನಾ + ಸರಕ್ಕೆಲ್ಲಭಟರಿಯಾ- ಪ್ರೇಮಾಲಯ ಸುತನ್ಗೆ ಎಂದು ಇಲ್ಲಿ ಅನ್ವಯ ಸುಲಭವಾದುದು. ಪಶುಪತಿಯು ಭಟಾರಿ ಕುಲದವನೂ ಅಳುಪ (ಆಳುಪ)ನೂ ಕದಂಬನೂ ಆಗಿರುವಂತೆ ವಿಜ ಅರಸನು ಸರಕ್ಕೆಲ್ಲ ಭಟಾರಿಯ ಪ್ರೀತಿಯ ಮಗ ಎಂದಿರುವುದರಿಂದ, ‘ಸರಕ್ಕೆಲ್ಲ ಭಟರಿಯಾ’ ಎಂಬುದರಲ್ಲಿ ಆತನ ವಂಶ ಸೂಚನೆಯ ಜತೆಗೆ ಅವನ ತಂದೆ ಅಥವಾ ತಾಯಿಯ ಸೂಚನೆಯೂ ಇದೆ.
ಇಷ್ಟಾದರೆ ಶಾಸನದ ಉಳಿದ ಭಾಗಕ್ಕೆ ಅರ್ಥ ಹೇಳಲು ಹೆಚ್ಚು ಶ್ರಮಪಡಬೇಕಾಗಿಲ್ಲ “….. ಭಟರಿಯಾ ಪ್ರೇಮಾಲಯ ಸುತನ್ಗೆ ಕೇಕಯ ಪಲ್ಲವರಂ ಕಾದೆಱಿದು ಪೆತ್ತಜಯನಾ ವಿಜ ಅರಸನ್ಗೆ ಸೇನ್ದ್ರಕ ಬಣೋಭಯ ದೇಶದಾ ವೀರಾಪುರುಷ ಸಮಕ್ಷದೆ ಬಾಳ್ಗೞ್ಚು ಪಲ್ಮಡಿಉಂ ಮೂೞಿವಳ್ಳಿಉಂ ಕೊಟ್ಟಾರ್’ ಎಂಬುದಕ್ಕೆ ಡಾ || ಕೃಷ್ಮರು ಹೇಳಿರುವ ‘ಸೇಂದ್ರಕ ಮತ್ತು ಬಾಣ ಎಂಬ ದೇಶಗಳ ವೀರಪುರುಷರ ಎದುರಿಗೆ ಪಲ್ಲವರನ್ನೂ ಕೇಕಯರನ್ನೂ ಯುದ್ಧದಲ್ಲಿ ಕೊಂದು ಜಯವನ್ನು ಪಡೆದ’ ಎಂದು ಅರ್ಥ ಹೇಳಿದ್ದಾರೆ. ಡಾ || ಶಾಸ್ತ್ರಿಗಳು ಅದನ್ನು ಒಪ್ಪದೆ “….. ಭಟಾರಿಯ ಪ್ರೀತಿಯ ಪಾತ್ರನಾದ ಮಗನಿಗೆ ಕೇಕಯರನ್ನೂ ಪಲ್ಲವರನ್ನೂ ಕಾದಾಡಿ ಹೊಯ್ದು ಜಯಶಾಲಿಯಾದ ಆ ವಿಜ ಅರಸನಿಗೆ ಸೇಂದ್ರಕ ಮತ್ತು ಬಾಣ ಈ ಎರಡು ದೇಶಗಳ ವೀರಪುರುಷರ ಎದುರಿನಲ್ಲಿ ಪಲ್ಮಡಿಯನ್ನೂ ಮೂೞಿವಳ್ಳಿಯನ್ನೂ ಬಾಳ್ಗೞ್ವುವಾಗಿ ಕೊಟ್ಟರು” ಎಂದು ಅರ್ಥವಿಟ್ಟುಕೊಳ್ಳಬೇಕೆಂದಿದ್ದಾರೆ. ಸೇಂದ್ರಕ-ಬಾಣರು ದಾನಕಾಲದ ಸಾಕ್ಷಿಗಳೇ ಹೊರತು ವಿಜ ಅರಸನ ಪರಾಕ್ರಮಕ್ಕೆ ಸಾಕ್ಷಿಗಳಲ್ಲ ಎಂದು ಡಾ || ಶಾಸ್ತ್ರಿಗಳ ಅಭಿಪ್ರಾಯ. ‘ಸೇಂದ್ರಕ ಬಣೋಭಯ ದೇಶದ ವೀರಾಪುರುಷ ಸಮಕ್ಷದೆ’ ಎಂದಿರುವಲ್ಲಿಯ ‘ವೀರಾಪುರುಷ’ ಎಂಬ ಮಾತನ್ನು ಗಮನಿಸಿದರೆ, ಅಂಥ ವೀರರಾದ ಸೇಂದ್ರಕ ಬಾಣರೇ ವಿಜ ಅರಸನ ಪರಾಕ್ರಮಕ್ಕೆ ಸಾಕ್ಷಿಗಳಾಗಿದ್ದರೆಂಬ ಸಂಗತಿ ಖಚಿತಪಡುತ್ತದೆ. ಇದರಿಂದ ಡಾ || ಕೃಷ್ಣರ ಅಭಿಪ್ರಾಯವೇ ಇಲ್ಲಿ ಮಾನ್ಯವೆನಿಸುತ್ತದೆ. ಬಾಳ್ಗೞ್ಚುದಾನಕ್ಕೆ ಅವರು ಸಾಕ್ಷಿಗಳಾಗಿ ಇರಬಹುದು ಅಥವಾ ಇಲ್ಲದೇ ಇರಬಹುದು; ಎರಡೂ ಸಾಧ್ಯ.
ಪಲ್ಮಡಿಗೆ ಕುಱುಮ್ಬಿಡಿ ದಾನವೀಯುವ ಸಂದರ್ಭದಲ್ಲಿ ‘ಇರ್ವ್ವರುಂ, ಸೞ್ಬಙ್ಗದರ್ ವಿಜಾರಸುರುಂ’ ಎಂದು ಡಾ || ಶಾಸ್ತ್ರಿಗಳು ಮಾಡಿಕೊಳ್ಳಬಯಸುವ ಅನ್ವಯವು ಸಾಧಾರವಾಗಿಲ್ಲದಿದ್ದರೂ ಸಂಭಾವವಾಗಿದೆ ಎಂದು ಹೇಳಬಹುದು ಕುಱುಮ್ಬುಡಿ ಎಂಬುದಕ್ಕೆ ಊಹಿಸಿದ ಅರ್ಥ ಸಾಂದರ್ಭಿಕವಾಗಿರುವುದು ಸರಿ. ಆದರೆ ‘ಒಡ್ಡಲಿ’ ಎಂಬುದು ಹಾಗಲ್ಲ. ಒಡ್ಡೆಂಬುದಕ್ಕೆ ‘ಅಲಿ’ ಎಂಬ ಸಪ್ತಮೀ ವಿಭಕ್ತಿ ಪ್ರತ್ಯಯ ಸೇರಿದೆ. ಒಡ್ಡು ಅಥವಾ ಒಟ್ಟು ಎಂದರೆ ಸೈನ್ಯ, ವ್ಯೂಹ ಎಂಬ ಅರ್ಥಗಳ ಜತೆಗೆ ಮೊತ್ತ ಸಮುದಾಯ, ರಾಶಿ ಎಂಬ ಅರ್ಥಗಳು ಸಂಭಾವ್ಯವಾಗಿವೆ. ಆದ್ದರಿಂದ ಈ ‘ಗೞ್ದೆ ಒಡ್ಡಲಿ’ ಎಂದರೆ ‘ಈ ಗದ್ದೆಯ (ಧಾನ್ಯದ) ಉತ್ಪತ್ತಿಯಲ್ಲಿ ಅಥವಾ ರಾಶಿಯಲ್ಲಿ; ಎಂದು ಅರ್ಥ ಹೇಳಬಹುದು. ಕೊನೆಯ ಅಕರ ಎಂಬುದು ಅನಾವಶ್ಯಕವಾಗಿ ಬಂದಿರುವಂತೆ ಕಾಣುತ್ತದೆ. ಅಥವಾ ಪತ್ತೊಂದಿ[9] ಯಷ್ಟೆಯಲ್ಲದೆ ಬೇರೆ ಯಾವ ಕರಗಳೂ ಅದಕ್ಕಿಲ್ಲ ಎಂಬ ಅಭಿಪ್ರಾಯ ಇರಬಹುದು.
ಇನ್ನೂ ಕಲಭೋರ, ನರಿದಾವಿಳೆ, ಕುಱುಮ್ಬಿಡಿ ಸೞ್ಬಙ್ಗದರ್ ಇವು ಈ ಶಾಸನದ ಹೊರತು ಬೇರೆಡೆ ಎಲ್ಲಿಯೂ ಕಂಡುಬಂದಿಲ್ಲ. ಕಾರಣ ಇವುಗಳಲ್ಲಿ ನರಿದಾವಿಳೆ ಮತ್ತು ಕುಱುಮ್ಬಿಡಿ ಎಂಬೆರಡು ಶಬ್ದಗಳ ಹೊರತು ಉಳಿದವುಗಳಿಗೆ ಖಚಿತವಾದ ಅರ್ಥ ಹೇಳುವುದು ಸದ್ಯ ಸಾಧ್ಯವಿಲ್ಲ.
ಶಾಸನದ ಅನ್ವಯ
ನಮಃ ಶ್ರೀಮತ್‌ ಕದಂಬಪನ್ ತ್ಯಾಗಸಂಪನ್ನನ್,
ಕಲಭೋರನಾ ಅರಿ, ಕಕುಸ್ಥ ಭಟ್ಟೋರನ್ –ಆಳೆ-
ನರಿದಾವಿಳೆನಾಡುಳ್‌ ಮೃಗೇಶ-ನಾಗೇನ್ದ್ರಾಭೀಳರ್‌ ಭಟಹರ್ ಅಪ್ಪೋ()ರ್‌
ಶ್ರೀ ಮೃಗೇಶನಾಗಾಹ್ವಯರಿರ್ವ್ವರಾ,-
ಬಟರಿಕುಲಾಮಲ ವ್ಯೋಮತಾರಾಧಿನಾಥನ್,
ಅಳಪಗಣ ಪಶಪತಿಯಾ
ದಕ್ಷಿಣಾಪಥ ಬಹುಶತಹವನಾಹವದುಳ್ ಪ್ರಶುಪ್ರದಾನ ಶೌರ್ಯ್ಯದ್ಯಮ
ಭರಿತೋನ್,
ದಾನಪಶುಪತಿಯೆನ್ದು ಪೊಗೞೆಪ್ಪೊಟ್ಟಣ,
ಪಶುಪತಿ ನಾಮಧೇಯನಾ-
ಸರಕ್ಕೆಲ್ಲ ಭಟರಿಯಾ ಪ್ರೇಮಾಲಯ ಸುತನ್ಗೆ,
ಸೇನ್ದ್ರಕಬಣೋಭಯ ದೇಶದಾ ವೀರಾಪುರುಷ ಸಮಕ್ಷದೆ ಕೇಕಯ ಪಲ್ಲವರಂ
ಕಾದೆಱಿದು ಪೆತ್ತಜಯನ್-
ಆ ವಿಜ ಅರಸನ್ಗೆ,
ಬಾಳ್ಗೞ್ವು ಪಲ್ಮಡಿಉಂ ಮೂೞಿವಳ್ಳಿಉಂ ಕೊಟ್ಟಾರ್.
ಬಟಾರಿ ಕುಲದೋನ್‌ – ಅಳುಕದಂಬನ್.
ಇರ್ವ್ವರುಂ ಸೞ್ಬಙ್ಗದರ್ ವಿಜಾರಸರುಂ
ಪಲ್ಮಡಿಗೆ ಕುಱುಮ್ಬಿಡಿ ವಿಟ್ಟಾರ್
ಸ್ವಸ್ತಿ ಭಟ್ಟರ್ಗ್ಗೆ-ಈಗೞ್ದೆ ಒಡ್ಡಲಿ ಆ ಪತ್ತೊನ್ದಿ ಅಕರಂ (೦) ವಿಟ್ಟಾರ್.
ಅರ್ಥ:
ನಮಸ್ಕಾರ, ಶ್ರೀಮತ್ ಕದಂಬರ ಅಧಿರಾಜನು ತ್ಯಾಗಸಂಪನ್ನನೂ ಕಲಭೋರನ ವೈರಿಯೂ (ಆದ) ಕಾಕುಸ್ಥ ಭಟ್ಟಾರಕನು ಆಳುತ್ತಿರಲು ನರಿದಾವಿಳೆ ನಾಡಿನಲ್ಲಿ ಮೃಗೇಶ ಮತ್ತು ನಾಗರೆಂಬ (ವೈರಿ) ಭಯಂಕರರು ಭಟಹರಾಗಿದ್ದಾರೆ (=ಅಧಿಕಾರಿಗಳಾಗಿದ್ದಾರೆ.) (ಆ) ಮೃಗೇಶ ಮತ್ತು ನಾಗರೆಂಬ ಹೆಸರಿನವರಿಬ್ಬರು (ಮತ್ತು) ಭಟಾರಿ ವಂಶವೆಂಬ ನಿರ್ಮಲವಾದ ಆಕಾಶಕ್ಕೆ ಚಂದ್ರನು, ಆಳುಪರೆಂಬ ಗಣಕ್ಕೆ ಶಿವನು (=ಆಳುಪರ ಒಡೆಯನು), ದಕ್ಷಿಣಾಪಥದಲ್ಲಿ ಪ್ರಸಿದ್ಧವಾದ ನೂರಾರು ಯುದ್ಧಗಳೆಂಬ ಯಜ್ಞಗಳಲ್ಲಿ (ವೈರಿಗಳೆಂಬ) ಪಶುಗಳನ್ನು ಬಲಿಗೊಡುವ ಸಾಹಸ ಕಾರ್ಯಗಳಿಂದ ತುಂಬಿರುವವನು, ದಾನ ಕೊಡುವಲ್ಲಿ (ವರವೀಯುವ ಶಿವನೆಂದು ಹೊಗಳಲ್ಪಟ್ಟವನು (ಮತ್ತು) ಪಶುಪತಿಯೆಂದು ಹೆಸರುಳ್ಳವನು, ಸರಕ್ಕೆಲ್ಲಭಟಾರಿಯ ಪ್ರೀತಿಯ ಮಗನಿಗೆ ಸೇಂದ್ರಕ ಮತ್ತು ಬಾಣರೆಂಬ ಉಭಯ ದೇಶಗಳ ವೀರಪುರುಚರ ಸಮಕ್ಷಮದಲ್ಲಿ ಕೇಕಯ (ಮತ್ತು) ಪಲ್ಲವರನ್ನು ಹೋರಾಡಿ ಇರಿದು ಜಯ ಸಂಪಾದಿಸಿದ ವಿಜ ಅರಸನಿಗೆ, ಬಾಳ್ಗೞ್ಚು (ಎಂದು) ಪಮ್ಮಡಿ ಮತ್ತು ಮೂೞಿವಳ್ಳಿಗಳನ್ನು ಕೊಟ್ಟರು. ಭಟಾರಿ ಕುಲದವನಾದ ಆಳು ಕದಂಬನು (=ಪಶುಪತಿಯು) (ಈ ದಾನವನ್ನು) ಅಪಹರಿಸಿದವನು ಮಹಾಪಾತಕನು. (ಈ) ಇಬ್ಬರು ಸೞ್ಬಙ್ಗದವರೂ ವಿಜ ಅರಸರೂ ಪಲ್ಮಡಿಗೆ ಕುಱುಮ್ಬಿಡಿಯನ್ನು ಬಿಟ್ಟರು. ಅದನ್ನು ನಾಶಪಡಿಸುವವನಿಗೆ ಮಹಾಪಾತಕ (ತಟ್ಟುತ್ತದೆ.) ಒಳಿತಾಗಲಿ, ಭಟ್ಟರಿಗೆ (ಬ್ರಾಹ್ಮಣರಿಗೆ) ಈ ಗದ್ದೆಯ ಉತ್ಪತ್ತಿಯ (ಮೇಲಿನ) ಪತ್ತೊಂದಿ ಎಂಬ ತೆರಿಗೆಯನ್ನು (ಮುಕ್ತಗೊಳಿಸಿ) ಬಿಟ್ಟರು.

[8]ಇಲ್ಲಿಯ ‘ಸರಕ್ಕೆಲ್ಲ’ ಪದವು ಮುಂದಿನ ಕಾಲದ ಶಾಸನದಲ್ಲಿ ‘ಅರಕೆಲ್ಲ’ ಎಂದಾಗಿರುವ ವಿಷಯ, ಜತೆಗೆ ಕನ್ನಡದಲ್ಲಿಯ ಆದಿತಾಲವ್ಯಲೋಪ ಸಂಧಿಯಾಗುವಾಗ ಉತ್ತರ ಪಾದದಿಯ ಕತಪಗಳು ಕ್ಕತ್ತಪ್ಪ ಎಂದು ದ್ವಿತ್ವಗೊಳ್ಳುತ್ತಿದ್ದ ಸಂಧಿನಿಯಮ ಮೊದಲಾದ ವಿಷಯಗಳನ್ನು ನಾನು ಬೇರೊಂದೆಡೆ ವಿಸ್ತಾರವಾಗಿ ಪ್ರತಿಪಾದಿಸಿದ್ದೇನೆ. ಆದ್ದರಿಂದ ಅವನ್ನಿಲ್ಲಿ ಮತ್ತೆ ವಿವರಿಸಿಲ್ಲ.
[9]‘ಪತ್ತೊನ್ದಿ’ ಎಂಬುದು ಒಂದು ಕರ ವಿಶೇಷವೆಂಬ ಸಂಗತಿ ಈಗಾಗಲೇ ಮಾನ್ಯವಾಗಿದೆ. ನೋಡಿ: ಶಾಸನಸಂಪದ, ಕ.ವಿ.ವಿ. ಧಾರವಾಡ, ೧೯೭೪, ಪು. ೧೩೯.
ನೇಗಿನಹಾಳ ಪ್ರಬಂಧಗಳು: ಲಕ್ಷ್ಮೇಶ್ವರದ ಶಾಸನಗಳು*
ಶ್ರೀ ಹರಿನಿರ್ಮಿತಾ ಪ್ರಥಮಕಲ್ಪೇ ವಿಷ್ಣುಪಲ್ಲೀ ತಥಾ
ಕಲ್ಪಾಣಾಂ ತ್ರಿತಯಂ ಗತೇ ಯುಗ ಚರುಷ್ಕೇ ಸಪ್ತವಿಂಶೇ ಪುನಃ ||
ದ್ವಾಪರಾಪಗಮೇ ವಿರಾಟತನಯೇನ ಶ್ವೇತನಾಮ್ನಾಕೃತಾ |
ಗ್ರಾಮಾಣಾಂ ತ್ರಿಶತೈರ್ವೃತಾ ಷ್ಪುರಿಕರಶ್ರೀಃರಾಜಧಾನೀತ್ಯಭೂಃ ||
ಎಂದು ಶಾಸನವೊಂದರಲ್ಲಿ ಲಕ್ಷ್ಮೇಶ್ವರವನ್ನು ಕುರಿತು ಹೇಳಲಾಗಿದೆ. ಪ್ರಥಮ ಕಲ್ಪದಲ್ಲಿ ಶ್ರೀಹರಿಯಿಂದ ನಿರ್ಮಿತವಾಗಿ ವಿಷ್ಣುಪಲ್ಲಿಯೆಂಬ ಹೆಸರನ್ನು, ದ್ವಾಪರದಲ್ಲಿ ಶ್ವೇತನೆಂಬ ವಿರಾಟರಾಜನ ಮಗನಿಂದ ನಿರ್ಮಿತವಾಗಿ ಪುರಿಕರವೆಂಬ ಹೆಸರನ್ನು ಪಡೆದಿತ್ತೆಂದು ಹೇಳುವಲ್ಲಿ ಪೌರಾಣಿಕತೆಯ ಅಂಶ ಸೇರಿದ್ದರೂ ಪುಲಿಗೆಱೆಯು ಕರ್ನಾಟಕದ ಅತ್ಯಂತ ಪ್ರಾಚೀನ ಪಟ್ಟಣಗಳಲ್ಲಿ ಒಂದೆಂಬ ಸಂಗತಿಯನ್ನು ಶಾಸನದ ಈ ಪದ್ಯ ಸಮರ್ಪಕವಾಗಿ ಧ್ವನಿಸುತ್ತದೆ. ಇದು ಪ್ರಾಚೀನವಷ್ಟೆ ಅಲ್ಲ; ಪ್ರಖ್ಯಾತವೂ ಆದಪಟ್ಟಣ ಅಂದು ಕರ್ನಾಟಕದಲ್ಲಿ ಪ್ರಸಿದ್ಧವಾಗಿದ್ದ ‘ಪುಲಿಗೆಱೆ ಮನ್ನೂಱು’ ಎಂಬ ಪ್ರಾಂತ ವಿಶೇಷದ ರಾಜಧಾನಿ. ಆದುದರಿಂದ ಅದರ ಉಲ್ಲೇಖವು ಕರ್ನಾಟಕದ ಇತಿಹಾಸದ ಹಲವು ಸಂದರ್ಭಗಳಲ್ಲಿ ಬರುವುದು ಸ್ವಾಭಾವಿಕವಾಗಿದೆ. ಇದಕ್ಕೆ ಕಳಸವಿಟ್ಟಂತೆ ಕನ್ನಡ ಸಾಹಿತ್ಯದ ಅದಿಕೃತಿಗಳಾದ ಕವಿರಾಜಮಾರ್ಗ ಹಾಗೂ ವಿಕ್ರಮಾರ್ಜುನ ವಿಜಯಗಳಲ್ಲಿ ಲಕ್ಷ್ಮೇಶ್ವರದ ಸ್ಥಾನ ಮಹತ್ವ ಹಾಗೂ ಭಾಷಾವೈಶಿಷ್ಟ್ಯಗಳು ಎಡೆಪಡೆದುದು ಗಮನಾರ್ಹ. ಇಂಥ ಒಂದು ನಗರಕ್ಕೆ ಸಂಬಂಧಿಸಿದ ಸುಮಾರು ಐವತ್ನಾಲ್ಕು ಸಂಸ್ಕೃತ ಕನ್ನಡ ಶಾಸನಗಳು ದೊರೆಯುತ್ತಿರುವುದು ಅದರ ತುಂಬು ಜೀವನದ ಹರಹನ್ನು ನಿರ್ದೇಶಿಸುತ್ತದೆಯೆಂದು ಹೇಳಬಹುದು.
ಲಕ್ಷ್ಮೇಶ್ವರದಲ್ಲಿ ಸಂಬಂಧಪಟ್ಟ ಕೆಲವು ಶಾಸನಗಳು ಶಿರಹಟ್ಟಿಯ ತಾಲೂಕ ಕಚೇರಿಯ ಗೋಡೆಯಲ್ಲಿಯೂ ದೊರೆಯುತ್ತದೆ. ಈ ಸಂಗತಿಯನ್ನು ಗಮನಿಸಿದಾಗ ಈ ಗ್ರಾಮದ ಇನ್ನೂ ಕೆಲವು ಶಾಸನಗಳು ಸ್ಥಾನಾಂತರ ಹೊಂದಿ ನಷ್ಟವಾಗಿರಲು ಸಾಧ್ಯವಿದೆಯೆನಿಸುತ್ತದೆ. ಅವುಗಳ ವಿವೇಚನೆಯನ್ನು ಕೈಬಿಟ್ಟು ಲಭ್ಯವಿರುವ ಶಾಸನಗಳಿಂದ ಲಕ್ಷ್ಮೇಶ್ವರ ಗತೇತಿಹಾಸನದ ರೇಖಾಚಿತ್ರವನ್ನು ಬಿಡಿಸಲು ಇಲ್ಲಿ ಪ್ರಯತ್ನಿಸಲಾಗಿದೆ.
ಕನ್ನಡ ಕಾವ್ಯ ಶಾಸನಗಳಲ್ಲಿ ಸಾಮಾನ್ಯವಾಗಿ ಲಕ್ಷ್ಮೇಶ್ವರದ ಉಲ್ಲೇಖ ಬರುವದು “ಪುಲಿಗೆಱೆ”ಯೆಂಬ ಹೆಸರಿನಿಂದ. ಕೆಲವೆಡೆ ಇದು ‘ಪುಲಿಕರ’ ‘ಪುಲಿಕರ’ವೆಂದೂ ರೂಪಾಂತರಗೊಂಡಿದೆ. ಲಕ್ಷ್ಮೇಶ್ವರದಲ್ಲಿ ದೊರೆಯುವ ಅತೀ ಪ್ರಾಚೀನವಾದ ಚಾಲುಕ್ಯ ದೊರೆ ಎಱೆಯಮ್ಮನ (ಕ್ರಿ.ಶ. ಸು. ೬೦೦) ಸಂಸ್ಕೃತ ಶಾಸನದಲ್ಲಿ ‘ಪುಲಿಗೆಱೆ’ಯೆಂಬ ರೂಪಕಂಡು ಬರುತ್ತದೆ. ಆದುದರಿಂದ ಪುಲಿಗೆಱೆಯೆಂಬ ರೂಪವೇ ಪ್ರಾಚೀನವಾಗಿದ್ದು ಪುಲಿಕರ, ಪುರಿಕರಗಳು ಈಚಿನ ರೂಪಗಳೆಂದು ಹೇಳಬಹುದು. ಇದಲ್ಲದೆ ಪುಲಿಗೆಱೆಯೆಂಬುದನ್ನು ಕೆಲವುಸಲ ವ್ಯಾಘ್ರಪುರವೆಂದು (ಆದಯ್ಯನ ರಗಳೆ) ಭಾಷಾಂತರಿಸಲಾಗಿದೆ. ಕಾಲಾನುಕ್ರಮದಲ್ಲಿ ಈ ಹೆಸರುಗಳು ನಿಂತುಹೋಗಿ ಲಕ್ಷ್ಮೇಶ್ವರವೆಂಬ ಹೆಸರು ರೂಢಿಗೊಂಡಿತು. ಲಕ್ಷಣ ಅಥವಾ ಲಕ್ಷ್ಮರಸನೆಂಬವನು ತನ್ನ ಹೆಸರಿನ ಶಿವಾಲಯವನ್ನು ನಿರ್ಮಿಸಿ ಅದಕ್ಕೆ ಲಕ್ಷ್ಮೇಶ್ವರ ಅಥವಾ ಲಕ್ಷ್ಮೆಣೇಶ್ವರ’ ಎಂದು ನಾಮಕರಣ ಮಾಡಿರಬೇಕು; ಮುಂದೆ ಆ ದೇವಾಲಯವೇ ಪ್ರಸಿದ್ಧವಾಗಿ ಆ ಹೆಸರು ಊರಿಗೇ ಅನ್ವಯಿಸಿರಬೇಕು. ದೇವಾಲಯಗಳನ್ನು ನಿರ್ಮಿಸಿದವರು, ಅವುಗಳಿಗೆ ತಮ್ಮ ಹೆಸರನ್ನು ಇಡುವ ಪರಂಪರೆ ಕನ್ನಡ ನಾಡಿನಲ್ಲಿ ಸಾಕಷ್ಟು ಪ್ರಚಲಿತವಿತ್ತು. ಉದಾಹರಣೆಗೆ ಅಮೃತಾಪುರದ ಅಮೃತೇಶ್ವರ, ಪಟ್ಟದಕಲ್ಲಿನ ತ್ರೈಲೋಕೇಶ್ವರ, ಕೊಪ್ಪಳದ ಜಯಧೀರ ಜಿನಾಲಯ ಮುಂತಾದವನ್ನು ಹೆಸರಿಸಬಹುದು. ಲಕ್ಷ್ಮೇಶ್ವರಕ್ಕೆ ಸಂಬಂಧಿಸಿದ, ಈಗ ಶಿರಹಟ್ಟಿ ತಾಲೂಕಾ ಕಚೇರಿಯ ಗೋಡೆಯಲ್ಲಿರುವ ಶಾಸನ (ಕ್ರಿ.ಶ. ೧೧೭೯) ದಲ್ಲಿ “ಸ್ವಯಂಭೂ ಲಕ್ಷ್ಮೇಶ್ವರ”  ದೇವರ ಉಲ್ಲೇಖವಿದೆ.[1] ಅದೇ ಶಾಸನದಲ್ಲಿ “ಕಲುವೆಸದಿಂದುದ್ಧರಿಸಲ್ಕೆ” ಎಂದಿರುವುದರಿಂದ ಈ ಶಾಸನ ರಚನೆಗಿಂತ ಮೊದಲೇ ಈ ದೇವಾಲಯವು ನಿರ್ಮಿತವಾಗಿರಬೇಕು. ಕ್ರಿ.ಶ. ೧೦೭೪ ರಲ್ಲಿ ರಚಿತವಾದ ಒಂದು ಶಾಸನದಲ್ಲಿ ಕಲ್ಯಾಣ ಚಾಲುಕ್ಯ ಚಕ್ರವರ್ತಿ ೨ನೆಯ ಸೋಮೇಶ್ವರನ ಆಳ್ವಿಕೆಯಲ್ಲಿ ಪುಲಿಗೆಱೆ ಮುನ್ನೂರನ್ನೂ ಬೆಳ್ವಲ ಮುನ್ನೂರನ್ನೂ ಮಹಾಮಂಡಲೇಶ್ವರ ಲಕ್ಷ್ಮರಸನೆಂಬುವನು ಆಳುತ್ತಿದ್ದನೆಂದು ಹೇಳಲಾಗಿದೆ.[2] ಈ ಲಕ್ಷ್ಮರಸನೇ ಬಹುಶಃ ಲಕ್ಷ್ಮೇಶ್ವರ ದೇವಾಲಯವನ್ನು ನಿರ್ಮಿಸಿರಬಹುದು. ಇದು ನಿಜವಿದ್ದಲ್ಲಿ ಸ್ವಯಂಭೂ ಲಕ್ಷ್ಮೇಶ್ವರ ದೇವಾಲಯ ಕಾರಣವಾಗಿ ಪುಲಿಗೆಱೆಯ ಹೆಸರು ಲಕ್ಷ್ಮೇಶ್ವರವೆಂದು ಪರಿವರ್ತನೆಗೊಂಡಿರಬೇಕು. ಒಬ್ಬ ವ್ಯಕ್ತಿಯ ಹೆಸರು ದೇವರಿಗೆ, ದೇವರ ಹೆಸರು ಊರಿಗೆ ಬಳಕೆಯಾದದ್ದು ಹೆಚ್ಚು ಸಂದರ್ಭಗಳಲ್ಲಿ ಕಂಡುಬರುತ್ತದೆ. ಉದಾಹರಣೆಗಾಗಿ ಹಂಪಿ, ಮೈಲಾರ, ರಾಮೇಶ್ವರ ಮುಂತಾದವು. ಈ ಪ್ರಸಂಗದಲ್ಲಿ ಕ್ರಿ.ಶ. ೧೫೪೭ರ ಒಂದು ಶಾಸನದ “ಸೀಮೆಸೀಮೆಗೆ ಶಾಸನವ ಬರಸಿ ಹುಲಿಗೆರೆ ಲಕ್ಷುಮೇಶ್ವರದ ಸೀಮೆಗೆ” “ಆ ಹುಲಿಗೆಱೆ ಲಕ್ಷ್ಮೇಶ್ವರ ನಾಡು….”, ಕ್ರಿ.ಶ. ೧೫೭೬ರ ಒಂದು ಶಾಸನದ ಹುಲಿಗೆರೆ ನಾಡ “ಲಕ್ಷ್ಮಣೇಶ್ವರದ ಗೌಡಗೆರೆ”, ಎಂಬ ಉಲ್ಲೇಖಗಳನ್ನು ಗಮನಿಸಬಹುದು.”[3]
ಲಕ್ಷ್ಮೇಶ್ವರ ಪಿಲಿಗೆಱೆ ಮುನ್ನೂರರ ರಾಜಧಾನಿ. ಈ ಸಂಗತಿಯನ್ನು ಅನೇಕ ಶಾಸನಗಳು ದೃಢಪಡಿಸುತ್ತವೆ.[4]ಪುಲಿಗೆಱೆ ಮುನ್ನೂರು ಎಂದರೆ ಮೂರುನೂರು ಹಳ್ಳಿಗಳನ್ನೊಳಗೊಂಡ ಪ್ರದೇಶ ಅಥವಾ ರಾಜಕೀಯ ಘಟಕ. “ಗ್ರಾಮಾಣಾಂ ತ್ರಿಶತೈರ್ವ್ರತಾ”[5] ಎಂದರೆ ೩೦೦ ಗ್ರಾಮಗಳಿಂದ ಸುತ್ತುವರಿಯಲ್ಪಟ್ಟುದು ಎಂಬ ಒಂದು ಶಾಸನೋಕ್ತ ಹೇಳಿಕೆ ಇದಕ್ಕೆ ಪೋಷಕವಾಗಿದೆ. ಈ ನಾಡು ಅಸ್ತಿತ್ವಕ್ಕೆ ಬಂದ ಸಮಯವನ್ನು ಹೇಳುವುದು ಕಠಿಣ. ಕ್ರಿ.ಶ. ೮೬೬ರ ಶಿಗ್ಗಾವಿಯ ಶಾಸನವು “ಪುಲಿಗೆಱೆ ಮುನ್ನೂಱು” ಎಂದು ಉಲ್ಲೇಖಿಸುತ್ತದೆ.[6] ಲಕ್ಷ್ಮೇಶ್ವರದಲ್ಲಿ ದೊರೆತ ಕ್ರಿ.ಶ. ೬೮೩ರ ಚಾಲುಕ್ಯ ವಿನಯಾದಿತ್ಯನ ಶಾಸನವು ಬೆಳುವಲ ಮುನ್ನೂರನ್ನು ಹೆಸರಿಸುತ್ತದೆ. ಇವೆರಡು ಪ್ರಾಂತಗಳೂ ಏಕಕಾಲಕ್ಕೆ ಅಸ್ತಿತ್ವದಲ್ಲಿ ಬಂದಿರುವ ಸಂಭವ ಹೆಚ್ಚು. ಇವುಗಳಲ್ಲಿ ಪ್ರಸ್ತುತ ಮುನ್ನೂರು ಅಂದಿನಿಂದ ೧೬ನೆಯ ಶತಮಾನದ ಅಂತ್ಯದವರೆಗೆ ನಿರ್ದಿಷ್ಟವಾದ ಪ್ರಾಂತವಾಗಿತ್ತೆಂದು ಹೇಳಬಹುದು.[7]
ಹದಿನಾರನೆಯ ಶತಮಾನದ ಮಧ್ಯದಲ್ಲಿ ವಿಜಯನಗರವು ಪತನವಾಗಿ ಕನ್ನಡನಾಡಿನ ಎಲ್ಲ ಪರಂಪರೆಗಳೂ ಹಾಳಾದವೆಂಬುದನ್ನು ಗಮನಿಸಿದರೆ ಅದರ ಅಳಿವಿನೊಂದಿಗೆ ಪುಲಿಗೆರೆ ಮುನ್ನೂರು ಪ್ರಾಂತವೂ ಕಣ್ಮರೆಯಾಯಿತೆಂದು ಹೇಳಬಹುದು. ಒಟ್ಟಿನಲ್ಲಿ ಈ ಪ್ರಾಂತವು ಸು. ೯೦೦ ವರ್ಷಗಳವರೆಗೆ ಅಸ್ತಿತ್ವದಲ್ಲಿದ್ದಿತೆಂದೂ ಪುಲಿಗೆರೆ ಅಥವಾ ಲಕ್ಷ್ಮೇಶ್ವರ ಅದರ ರಾಜಧಾನಿಯಾಗಿತ್ತೆಂದೂ ಈವರೆಗಣ ವಿವೇಚನೆಯಿಂದ ಸ್ಪಷ್ಟವಾಗುತ್ತದೆ.
ಪ್ರಾಚೀನ ಕರ್ನಾಟಕದ ಪ್ರಬಲ ಮತಗಳಲ್ಲಿ ಜೈನ ಧರ್ಮವು ಒಂದು. ಆ ಕಾಲದ ಜೈನಕೇಂದ್ರಗಳಲ್ಲಿ ಲಕ್ಷ್ಮೇಶ್ವರವು ಗಮನಾರ್ಹವೆನಿಸಿತ್ತು. ಇಲ್ಲಿಯ ಅರ್ಧದಷ್ಟು ಶಾಸನಗಳು ಜೈನಧರ್ಮಕ್ಕೆ ಸಂಬಂಧಪಟ್ಟಿರುವುದು ಇದಕ್ಕೆ ಸಾಕ್ಷಿ. ಮೇಲಾಗಿ ಲಕ್ಷ್ಮೇಶ್ವರದ ಅತ್ಯಂತ ಪ್ರಾಚೀನ ಶಾಸನವು ಜಿನಮತಕ್ಕೆ ಸಂಬಂಧಿಸಿದ್ದು ಗಮನಿಸಬೇಕಾದ ಸಂಗತಿ.[8] ಇಲ್ಲಿಯ ಜಿನಾಲಯಗಳಲ್ಲಿ ಶಂಕಬಸದಿಯು ಅತಿ ಪ್ರಾಚೀನವಾದದ್ದು. ಈ ಬಸದಿಗಳು ಜೈನಮತದ ಮೂಲಸಂಘಕ್ಕೆ ಸಂಬಂಧಿಸಿದುವೆಂಬುದಕ್ಕೆ ಹಲವು ಶಾಸನಗಳಲ್ಲಿ ಆಧಾರವಿದೆ.[9] ಅಶ್ವವೇಧಾದಿಯಾಗಗಳನ್ನು ಮಾಡಿದ ಬಾದಾಮಿ ಚಾಲುಕ್ಯರು ಇಲ್ಲಿಯ ಜೈನ ಬಸದಿಗಳಿಗೆ ಉದಾರ ನೆರವು ನೀಡಿದ ಬಗೆಗೆ ಶಾಸನೋಲ್ಲೇಖಗಳಿವೆ. ಲಕ್ಷ್ಮೇಶ್ವರ ಆನೆಸಜ್ಜೆ ಬಸದಿಯನ್ನು ಕಟ್ಟಿಸಿದವಳು ವಿಜಯಾದಿತ್ಯ ಚಕ್ರವರ್ತಿಯ ತಂಗಿ ಕುಂಕುಮ ಮಹಾದೇವಿಯೆಂಬುದು ಇಲ್ಲಿ ಅವಶ್ಯ ಗಮನಿಸಬೇಕಾದ ಅಂಶ.
೧೨ನೆಯ ಶತಮಾನದ ಕರ್ನಾಟಕದಲ್ಲಿ ಶೈವ ಮತವು ಪ್ರಬಲವಾಗಿ ಅಂದಿನಿಂದ ಲಕ್ಷ್ಮೇಶ್ವರದಲ್ಲಿ ಶೈವ ದೇವಾಲಯಗಳು, ಶೈವ ಮತಕ್ಕೆ ಸಂಬಂಧಿಸಿದ ಶಾಸನಗಳು ಹುಟ್ಟ ತೊಡಗಿದವು. ಪ್ರಸಿದ್ಧವಾದ ಸೋಮೇಶ್ವರ ದೇವಾಲಯಕ್ಕೆ ಸಂಬಂಧಪಟ್ಟ ಶಾಸನಗಳಲ್ಲಿ ಕ್ರಿ. ಶ. ೧೧೦೨ ರಲ್ಲಿ ಹುಟ್ಟಿದ ಆರನೆಯ ವಿಕ್ರಮಾದಿತ್ಯನ ಕಾಲದ ಶಾಸನ ಅತೀ ಪ್ರಾಚೀನವಾದದ್ದು.[10] ಸ್ವಯಂಭೂ ಸೋಮೇಶ್ವರ ದೇವಾಲಯದ ಮುದ್ದೇಶ್ವರ ದೇವರಿಗೆ ದತ್ತಿಬಿಟ್ಟ ಸಂಗತಿಯನ್ನು ಈ ಶಾಸನವು ಶ್ರುತ ಪಡಿಸುತ್ತದೆ. ಈ ಸೋಮೇಶ್ವರ ದೇವಾಲಯ ಅತೀ ಪ್ರಸಿದ್ಧವಾದುದರ ಕುರುಹಾಗಿ ಸೋಮೇಶ್ವರನನ್ನು ಸ್ವಯಂಭೂ ಸೋಮ, ದಕ್ಷಿಣ ಸೋಮ ಎಂದು ಕರೆಯಲಾಗುತ್ತಿತ್ತು. ಸೌರಾಷ್ಟ್ರದ ಸೋಮೇಶ್ವರನು ಜೋತಿರ್ಲಿಂಗಗಳಲ್ಲಿ ಒಬ್ಬನೆಂದು ಪ್ರಸಿದ್ಧನಾಗಿ ಭಾರತೀಯರೆಲ್ಲರಿಗೂ ಪೂಜ್ಯನಾಗಿದ್ದಾನೆ. ಅಷ್ಟೇ ಮಹತಿಯನುಳ್ಳ ಈ ದಕ್ಷಿಣದ ಸೋಮನಿಂದಾಗಿ ಲಕ್ಷ್ಮೇಶ್ವರವು ಅಂದು ದಕ್ಷಿಣ ಭಾರತದಲ್ಲಿ ಪ್ರಸಿದ್ಧವಾದ ತೀರ್ಥಕ್ಷೇತ್ರವಾಗಿತ್ತೆಂದು ಹೇಳಬಹುದು. ಹರಿಹರ ಕವಿಯ ಆದಯ್ಯನ ರಗಳೆ ಹಾಗೂ ರಾಘವಾಂಕನ ಸೋಮನಾಥ ಚಾರಿತ್ರ್ಯಗಳು ಈ ಸೋಮೇಶ್ವರನ ಪ್ರತಿಷ್ಠಾಪನೆಯನ್ನೇ ಕುರಿತಾಗಿವೆ.
ಸೌರಾಷ್ಟ್ರದಿಂದ ಲಕ್ಷ್ಮೇಶ್ವರಕ್ಕೆ ಬಂದ ತರುವಾಯ ಆದಯ್ಯನು ಹೋಜೇಶ್ವರವೆಂಬ ಶಿವಾಲಯದಲ್ಲಿ ಇಳಿದುಕೊಂಡಿದ್ದನೆಂದು ಹರಿಹರ ರಾಘವಾಂಕರಿಬ್ಬರೂ ಹೇಳುತ್ತಾರೆ. ಅಲ್ಲದೆ ಆದಯ್ಯನು ಪದ್ಮಾವತಿಯನ್ನು ಪರಿಗ್ರಹಿಸುವ ಮುನ್ನ ಅವಳಿಗೆ ಈ ಹೋಜೇಶ್ವರ ದೇವಾಲಯದ ಸ್ಥಾನಪತಿಯಿಂದ ದೀಕ್ಷೆಕೊಡಿಸಿದನಂತೆ. ಇಂದು ಊರಲ್ಲಿರುವ ಹೋಜೇಶ್ವರ ಅಥವಾ ವಾಚೇಶ್ವರ ದೇವಾಲಯವು ಚಿಕ್ಕದೇವಾಲಯವಾಗಿದ್ದರೂ ಇದು ಬಹು ಪುರಾತನವಾದುದು.
ಇದನ್ನು ಕುರಿತ ಪ್ರತ್ಯೇಕ ಶಾಸನಗಳು ದೊರೆತಿಲ್ಲವಾದರೂ ಲಕ್ಷ್ಮೇಶ್ವರ ಅತೀ ಪ್ರಾಚೀನ ಅಂದರೆ ಚಾಲುಕ್ಯ ಎಱೆಯಮ್ಮನ ಕಾಲದಲ್ಲಿ (ಕ್ರಿ.ಶ. ಸು. ೬೦೦) ಹುಟ್ಟಿದ ಶಾಸನದಲ್ಲಿ “ವಾಯವ್ಯಾಂ. ಹೋಬೇಶ್ವರ ಕ್ಷೇತ್ರಂ”[11] ಎಂಬ ಕ್ರಿ.ಶ. ೧೧೬೬ರ ಒಂದು ಶಾಸನದಲ್ಲಿ “ತೆಂಕಲ್ ಹೋಬೇಶ್ವರ ಭೂಮಿ”[12] ಎಂಬ ಉಲ್ಲೇಖಗಳಿವೆ. ಈ ಹೋಬೇಶ್ವರ ದೇವಾಲಯವೇ ಹರಿಹರ ರಾಘವಾಂಕರು ಹೇಳುವ ಹೋಜೇಶ್ವರ ದೇವಾಲಯವೆಂದು ಹೇಳಬಹುದು.[13]
ಡಾ || ಎಂ.ಎಂ. ಕಲಬುರ್ಗಿಯವರು ಇತ್ತೀಚಿನ ತಮ್ಮ ‘ಶಾಸನಗಳಲ್ಲಿ ಶಿವಶರಣರು’ ಎಂಬ ಗ್ರಂಥದಲ್ಲಿ ‘ಮೂರು ಜಾವಿದೇವ’ ಎಂಬ ಶರಣನನ್ನು ಕುರಿತು ವಿವೇಚಿಸಿದ್ದಾರೆ. ಗುಬ್ಬಿಯ ಮಲ್ಲಣಾರ್ಯನು ಹೇಳುವಂತೆ ಈತ ಬೆಂದ ತನ್ನ ಕೈಕಾಲುಗಳನ್ನು ಮರಳಿ ಪಡೆದವನು. ಸೂರ್ಯನನ್ನು ಮೇಲಿರಿಸಿದವನು. ಹಾಗೂ ಏಕಾಂತದ ರಾಮಯ್ಯನಿಗೆ ಆತನ ‘ಶಿರಸ್ಸು ಪವಾಡ’ದಲ್ಲಿ ನೆರವಾದವನು ಹಿರೇ ಮಗಲಗೇರಿಯ ಒಂದು ಹಾಗೂ ರಟ್ಟಿಹಳ್ಳಿಯ ಎರಡು ಶಾಸನಗಳಲ್ಲಿ ಒಟ್ಟು ಮೂರು ಜನ ಮೂರು ಜಾವಿದೇವರ ಉಲ್ಲೇಖ ಬರುವುದೆಂದು ಮೇಲಣ ಗ್ರಂಥದಲ್ಲಿ ಹೇಳಲಾಗಿದೆ.[14] ರಟ್ಟಿಯ ಹಳ್ಳಿಯ ಶಾಸನಗಳಲ್ಲಿ ಬರುವ ಎರಡನೆಯ ಮೂರು ಜಾವಿ ದೇವನ ಕಾಲಕ್ಕೆ ಸರಿ ಸುಮಾರಾಗಿ ಇದ್ದ ಒಬ್ಬ ‘ಮೂರು ಜಾವಿ ದೇವಮುನಿ’ಯನ್ನು ಕ್ರಿ.ಶ. ೧೨೨೭ರ ಲಕ್ಷ್ಮೇಶ್ವರ ಶಾಸನ ಉಲ್ಲೇಖಿಸುತ್ತದೆ.[15]ಈ ಶಾಸನವು ನಡುನಡುವೆ ನಷ್ಟವಾಗಿರುವುದರಿಂದ ಈ ಮೂರು ಜಾವಿ ದೇವನ ಬಗೆಗೆ ವಿವರಗಳು ಲಭ್ಯವಿಲ್ಲ “ಕೃತಬುಧವಾಂಛಿತ ದಾನಂ ಮೂರು ಜಾವಿ ದೇವಮುನಿ” ಎಂದು ಹೊಗಳಲ್ಪಟ್ಟ ಈತನು ತನ್ನ ಗುರುವಾದ ಕೇದಾರ ದೇವಯತಿಗೆ ಒಂದು ನಿವೇಶನವನ್ನು ದಾನಮಾಡಿದಂತೆ ತೋರುತ್ತದೆ. ಪ್ರಸ್ತುತದಲ್ಲಿ ಆತನನ್ನು ‘ಮುನಿ’ ಯೆಂದಿರುವುದು ಗಮನೀಯ. ಇದೇ ಕಾಲದಲ್ಲಿದ್ದ ಇನ್ನೊಬ್ಬ ‘ಭಿಕ್ಷೆಯ ಮೂಱು ಜಾವಿದೇವ’ನನ್ನು ಕಲಕೇರಿಯ ಎರಡು ಶಾಸನಗಳು ಉಲ್ಲೇಖಿಸುತ್ತವೆ.[16]
ಕಲಕೇರಿಯ ಮೂಱುಜಾವಿದೇವನು ಅಲ್ಲಿಯ ದೇವಸ್ಥಾನದ ಸ್ಥಾನಾಚಾರ್ಯ. ರಟ್ಟಹಳ್ಳಿಯವನೂ ಅಲ್ಲಿಯೇ ಸ್ಥಾನಾಚಾರ್ಯನಾಗಿದ್ದನೆಂಬುದು ಸ್ಪಷ್ಟ. ಆದುದರಿಂದ ಅವರಿಬ್ಬರೂ ಬೇರೆ ಬೇರೆ. ಲಕ್ಷ್ಮೇಶ್ವರದವನ ಗುರು ಕೇದಾರಯತಿಯಾದರೆ ರಟ್ಟಿಹಳ್ಳಿಯ ಮೂರುಜಾವಿದೇವನ ಗುರು ಲಕುಲೀಶ. ಕಾರಣ ಇವರಿಬ್ಬರೂ ಬೇರೆ ಬೇರೆ. ಇದೇ ರೀತಿ ಕಲಕೇರಿ ಹಾಗೂ ಲಕ್ಷ್ಮೇಶ್ವರದವರೂ ಬೇರೆ ಬೇರೆಯೆಂದು ತೋರುತ್ತದೆ. ಆದುದರಿಂದ ಗುಬ್ಬಿಯ ಮಲ್ಲಣಾಚಾರ್ಯನು ಹೇಳುವ ಮೂಱುಜಾವೀದೇವನು ಈ ಮೂವರಲ್ಲಿ (ಇವರಿಗಿಂತ ಪ್ರಾಚೀನರಾದ ರಟ್ಟಿಹಳ್ಳಿ ಹಿರೇಮಗಲಗೇರಿಯ ಶಾಸನಗಳಲ್ಲಿ ಉಲ್ಲೇಖಿಸಲ್ಪಟ್ಟವರನ್ನು ಕೂಡಿಸಿದರೆ ಆಗುವ ಒಟ್ಟು ಐವರಲ್ಲಿ) ಯಾರೆಂಬುದು ಸ್ಪಷ್ಟಪಡುವುದಿಲ್ಲ. ರಟ್ಟಿಹಳ್ಳಿಯ ನಂತರದ ಶಾಸನಗಳು ವೀರಶೈವ ವಾತಾವರಣವುಳ್ಳವಾಗಿವೆಯೆಂಬುದು ಹೆಚ್ಚು ಗಮನೀಯ.
S.I.I. ೨೦ನೆಯ ಸಂಪುಟ ೩೧೫ ಹಾಗೂ ೪೨೦ನೆಯ ಶಾಸನಗಳಲ್ಲಿ ಲಕ್ಷ್ಮೇಶ್ವರದಲ್ಲಿಯ ವೈಷ್ಣವ ದೇವಾಲಯದ ಉಲ್ಲೇಖಗಳಿವೆ. ಸುಮಾರು ೧೨ನೆಯ ಶತಮಾನದಲ್ಲಿ ಬರೆಯಲಾದ ೩೧೫ನೆಯ ಶಾಸನವು ಲಕ್ಷ್ಮೀನಾರಾಯಣ ದೇವರ ಪ್ರತಿಷ್ಠಾಪನೆಯನ್ನೂ ೪೨೦ನೆಯ ಶಾಸನವು ರಾಮಚಂದ್ರದೇವರ ಪ್ರತಿಷ್ಠಾಪನೆಯನ್ನೂ ಉಲ್ಲೇಖಿಸುತ್ತವೆ. ಕ್ರಿ.ಶ. ೧೧೫೩ರ ಶಾಸನವೊಂದು ಪಂಚಮಠಗಳನ್ನು ಉಲ್ಲೇಖಿಸುತ್ತದೆ. ಇಂದಿಗೂ ಊರಲ್ಲಿ ವಾಗ್ದೇವಿ ಹಾಗೂ ವೀರಭದ್ರ ದೇವಾಲಯಗಳಿವೆ. ಕ್ರಿ.ಶ ೧೧೫೩ರ ಶಾಸನದಲ್ಲಿ ರಚಿತವಾದ ಶಾಸನವೊಂದರಲ್ಲಿ ಲಿಂಗದಿಂದ ಉದ್ಭವಿಸಿದ ರೇವಣ ಅಥವಾ ಸಿದ್ಧರೇವಣನ ಉಲ್ಲೇಖ ಬರುತ್ತದೆ.[17] ಈತನು ವೀರಶೈವ ಪಂಚಾಚಾರ್ಯರಲ್ಲಿ ಒಬ್ಬನು. ಈ ಹಿಂದೆ ಹೇಳಿದಂತೆ ಆದಯ್ಯನ ರಗಳೆ ಹಾಗೂ ಸೋಮನಾಥ ಚಾರಿತ್ರಗಳು ಆದಯ್ಯನೆಂಬ ಶರಣನು ಸೌರಾಷ್ಟ್ರದಿಂದ ಸೋಮನಾಥನನ್ನು ಲಕ್ಷ್ಮೇಶ್ವರಕ್ಕೆ ತಂದು ಪ್ರತಿಷ್ಠಾಪಿಸಿದನೆಂದು ಹೇಳಿದರೆ ಸು. ೧೫ನೆಯ ಶತಮಾನದ ಶಾಸನವೊಂದು ಸೌರಾಷ್ಟ್ರದಿಂದ ಬಂದ ನಾಗೇಶ್ವರ ಗುರುವನ್ನು ಉಲ್ಲೇಖಿಸುತ್ತದೆ.[18] ಕಾಲದ ದೃಷ್ಟಿಯಿಂದ ಇದು ತೀರ ಇತ್ತೀಚಿನದು. ಕಾರಣ ಇದರ ಬಗೆಗೆ ನಿಶ್ಚಿತವಾಗಿ ಹೇಳಲು ಬರುವುದಿಲ್ಲ.[19]
ಹೀಗೆ ಲಕ್ಷ್ಮೇಶ್ವರ ಹಲವು ಮತಗಳಿಗೆ ಕೇಂದ್ರವಾಗಿ ಅವುಗಳನ್ನು ಪೋಷಿಸುತ್ತ ಬಂದಿದೆ. ಈ ಮತಗಳೆಲ್ಲ. (ಆಗಾಗ ಚಿಕ್ಕ ಪುಟ್ಟ ಜಗಳಗಳಾಗುತ್ತಿದ್ದರೂ) ಲಕ್ಷ್ಮೇಶ್ವರದ ತುಂಬು ಜೀವನದಲ್ಲಿ ಸಹಜೀವನವನ್ನು ನಡೆಯಿಸಿದ್ದವೆಂದು ಹೇಳಬಹುದು.
ಸಾಂಸ್ಕೃತಿಕವಾಗಿ ಲಕ್ಷ್ಮೇಶ್ವರ ಬಹು ಮಹತ್ವದ ಪಾತ್ರವನ್ನು ವಹಿಸಿದ ಊರು. ಕಲಚೂರಿ ಬಿಜ್ಜಳನ ಕಾಲದ ಒಂದು ಶಾಸನದಲ್ಲಿ ಶ್ರೀಧರನೆಂಬ ಅಧಿಕಾರಿ ಬ್ರಾಹ್ಮಣರಿಗಾಗಿ ಬ್ರಹ್ಮಪುರಿಯನ್ನು ನಿರ್ಮಿಸಿ ಅದನ್ನು ೫೧ ಜನರಿಗೆ ದಾನವಾಗಿತ್ತನೆಂದು ಹೇಳಲಾಗಿದೆ.[20] ಕ್ರಿ.ಶ. ೧೦೭೪ ರ ಒಂದು ಶಾಸನ ಮಣಲವಂಶದ ರಾಷ್ಟ್ರಕೂಟ ಜಯಕೇಶಿಯರಸನೆಂಬುವವನು “ಪುರ”ವನ್ನು ನಿರ್ಮಿಸಿದನೆಂದು ತಿಳಿಸುತ್ತದೆ.[21] ಇದುಜೈನ ಶಾಸನವಾದುದರಿಂದ ಪುರವು ಬ್ರಾಹ್ಮಣರ ಬ್ರಹ್ಮಪುರಿಯನ್ನು ಹೋಲುತ್ತಿರಬೇಕು. ಕ್ರಿ.ಶ. ೬೦೦ರ ಎಱೆಯಮ್ಮನ ಶಾಸನದ “ದಕ್ಷಿಣತಃ ಘಟಿಕಾಕ್ಷೇತ್ರಂ” ಎಂಬ ಉಲ್ಲೇಖದಿಂದಲೂ ಅಷ್ಟು ಪ್ರಾಚೀನ ಕಾಲದಲ್ಲಿಯೆ ಒಂದು ಘಟಿಕಾ ಸ್ಥಾನವಿತ್ತೆಂದು ಹೇಳಬಹುದಾಗಿದೆ.[22]ಕ್ರಿ.ಶ. ೧೧೨೮ ರಲ್ಲಿಯ ಒಂದು ಶಾಸನವು ಸೋಮೇಶ್ವರ ದೇವಾಲಯದಲ್ಲಿ ಘಟಿಕಾ ಸ್ಥಾನವಿತ್ತೆಂದು ಹೇಳುತ್ತದೆ. ಘಟಿಕಾ ಸ್ಥಾನ ಅಥವಾ ಘಳಿಗೆಯೆಂದರೆ ಶಾಲೆ ಅಥವಾ ವಿದ್ಯಾಲಯವೆಂದು ಅರ್ಥ.[23] ಕ್ರಿ.ಶ. ೧೧೨೨ನೆಯ ವರ್ಷದ ಶಾಸನವು ಕೌಮಾರವೆಂಬ ಸಂಸ್ಕೃತ ವ್ಯಾಕರಣ ಶಾಖೆಯ ಅಧ್ಯಾಪಕ ಹಾಗೂ ಅಧ್ಯಾಯಿಗಳನ್ನು ಉಲ್ಲೇಖಿಸುತ್ತದೆ.[24] ಹನ್ನೆರಡನೆಯ ಶತಮಾನದ ಶಾಸನಗಳಲ್ಲಿ ಕರ್ನಾಡ ಸುಕವಿ, ನಾಗಾರ್ಜುನ ಕವಿ ಸಹಜ ಕವಿ ನಾಗದೇವ ಎಂಬ ಕವಿಗಳ ಹೆಸರು ಕಂಡುಬರುತ್ತವೆ.
ಅಂದಿನ ಕರ್ನಾಟಕದಲ್ಲಿದ್ದ ಪ್ರಸಿದ್ಧ ವಣಿಕ್‌ಸಂಘ “ಅಯ್ಯಾವೊಳೆಯ ಅಯ್ನೂರ್ವರು” ಎಂಬುದು. ಇದೇ ರೀತಿಯ ಅಥವಾ ಇದಕ್ಕೆ ಬಹುಶಃ ನಿಕಟವಾದ ಸಂಬಂಧವುಳ್ಳ “ಮುಮ್ಮುರಿ ದಂಡಂಗಳು” ಎಂಬ ಒಂದು ಸಂಘಟನೆಯೂ ಅಂದು ಕನ್ನಡ ನಾಡಿನಲ್ಲಿ ಅಸ್ಥಿತ್ವದಲ್ಲಿತ್ತು. ಅದರ ಶಾಖೆಯು ಲಕ್ಷ್ಮೇಶ್ವರದಲ್ಲಿ ಇದ್ದ ಬಗೆಗೆ ಕ್ರಿ.ಶ. ೧೧೧೮ರ ಶಾಸನದಲ್ಲಿ ಉಲ್ಲೇಖವಿದೆ.[25] ಇದರಿಂದ ಲಕ್ಷ್ಮೇಶ್ವರವು ಅಂದು ವ್ಯಾಪಾರ ವ್ಯವಹಾರಗಳಲ್ಲಿಯೂ ಪ್ರಾಮುಖ್ಯವನ್ನು ಪಡೆದ ಪಟ್ಟಣವಾಗಿತ್ತೆಂದು ಹೇಳಬಹುದು.
ಕವಿರಾಜ ಮಾರ್ಗದಲ್ಲಿ ತಿರುಳ್‌ಗನ್ನಡ ನಾಡನ್ನು ಕುರಿತು ಹೀಗೆ ಹೇಳಲಾಗಿದೆ.
ಕಾವೇರಿಯಿಂದಮಾಗೋ
ದಾವರಿವರಮಿರ್ದನಾಡದಾ ಕನ್ನಡದೊಳ್ ||
ಭಾವಿಸಿದ ಜನಪದಂ ವಸು
ಧಾವಳಯ ವಿಲೀನ ವಿಶದ ವಿಷಯ ವಿಶೇಷಂ ||
ಅದರೊಳಗಂ ಕಿಸುವೊಳಲಾ
ವಿದಿತ ಮಹಾಕೊಪಣ ನಗರದಾ ಪುಲಿಗೆಱೆಯಾ ||
ಸದಭಿಸ್ತುತಮಪ್ಪೊಂಕುಂ
ದದ ನಡುವಣ ನಾಡೆನಾಡೆ ಕನ್ನಡದ ತಿರುಳ್ ||
ಭೂಮಂಡಲದಲ್ಲಿ ಪ್ರಸಿದ್ಧವಾದ ನಾಡು ಕರ್ನಾಟಕ. ಅದು ಕಾವೇರಿಯಿಂದ ಗೋದಾವರಿಯವರೆಗೆ ಹಬ್ಬಿದೆ. ಅದರಲ್ಲಿ ಒಕ್ಕುಂದ, ಪಟ್ಟದಕಲ್ಲು, ಕೊಪ್ಪಳ ಹಾಗೂ ಪುಲಿಗೆಱೆಗಳ ನಡುವಿದೆ ನಿರುಳ್ಗನ್ನಡನಾಡು ಎಂದು ಈ ಪದ್ಯಗಳ ಒಟ್ಟು ಅಭಿಪ್ರಾಯ. ಈ ನಾಲ್ಕೂ ಊರುಗಳು ಪುಲಿಗೆರೆ ಮುನ್ನೂರು ಹಾಗೂ ಬೆಳ್ವೊಲ ಮುನ್ನೂರುಗಳಲ್ಲಿ ಬರುವವೆಂದು ವಿದ್ವಾಂಸರ ಮಾತು.[26] ಆದುದರಿಂದ ಆ ಕಾಲದಲ್ಲಿ ಪುಲಿಗೆರೆಯ ಕನ್ನಡವು ಶ್ರೇಷ್ಠವಾದುದೆಂದು ಮನ್ನಣೆ ಪಡೆದಿರಲು ಸಾಕು. ಪಂಪನಂತೂ ‘ರಾಜದ್ರಾಜಕಮೆನಿಸಿದ ಸಾಜದ ಪುಲಿಗೆರೆಯ ತಿರುಳಕನ್ನಡ’ದಲ್ಲಿ ತನ್ನ ವಿಕ್ರಮಾರ್ಜುನ ವಿಜಯವನ್ನು ಬರೆದುದಾಗಿ ಹೇಳುತ್ತಾನೆ. ಇದರಿಂದ ಲಕ್ಷ್ಮೇಶ್ವರವು ಕನ್ನಡ ಸಾಹಿತ್ಯಕ್ಕೆ ಪ್ರಮಾಣಭೂತವಾದ ಭಾಷೆಯನ್ನೊದಗಿಸಿಕೊಟ್ಟ ಕೇಂದ್ರ ಪಟ್ಟಣವಾಗಿತ್ತೆಂದು ಹೇಳಬಹುದು.
ಭಾಷೆಯ ದೃಷ್ಟಿಯಿಂದ ಲಕ್ಷ್ಮೇಶ್ವರದ ಶಾಸನಗಳು ಪ್ರಾರಂಭದಲ್ಲಿ ಹೆಚ್ಚಾಗಿ ಸಂಸ್ಕೃತದಲ್ಲಿವೆ. ೧೧-೧೨ನೆಯ ಶತಮಾನದ ಶಾಸನಗಳು ಕನ್ನಡದಲ್ಲಿವೆ. ಇವು ಬಿಂಬಿಸುತ್ತವೆ. ಇವುಗಳಲ್ಲಿ ಸಾಹಿತ್ಯಗುಣದಿಂದ ಕೂಡಿದವು ೧೨ನೆಯ ಶತಮಾನದ ಶಾಸನಗಳು ಕ್ರಿ.ಶ. ೧೧೫೨ ರಲ್ಲಿ ರಚಿತವಾದ ಶಾಸನವು-
ತೆವರೆಲ್ಲಂ ದೇವತಾನಿಹವಮೆ ನಿಮ್ನ ಸ್ಥಳೀರಾಜಿಯೆಲ್ಲಂ |
ಸುವಿರಾಜದ್ಧೀರ್ಘಿಕಾಸಂಕುಳಭರಿತ ಪಯಃ ಪೂರನಿರೇಜಕಾಸಾ ||
ರವೆ ಮತ್ತಂ ತತ್ಸಮಾಳಂಕೃತ ವಸುಧೆಯದೆಲ್ಲಂಲಸಚ್ಚಂದನೋದ್ಯಾ |
ನವೆನಲ್ ರಮ್ಯಂದಲೆಂದುಂ ಪುರಿಕರನಗಲೀಲೆ ಲೋಕಾವ ಲೋಕಂ ||[27]
ಎಂದು ಲಕ್ಷ್ಮೇಶ್ವರದ ಸೌಂದರ್ಯ ಶೋಭೆಯನ್ನು ಬಣ್ಣಿಸುತ್ತದೆ. ಅದೇ ಶಾಸನದ ಮತ್ತೊಂದು ಪದ್ಯದಲ್ಲಿ ಶಿವಲಿಂಗಕ್ಕೆ ಒಂದು ಕಾಳುಹಾಕಿದರೆ ಲಿಂಗಮಹಿಮೆಯಿಂದ ಒಂದು ಕೊಳಗ ತುಂಬುತ್ತದೆಂದು ಹೇಳಿದ ಅತಿಶಯೋಕ್ತಿ ಸೊಗಸಾಗಿದೆ. ನಯಸೇನಸೂರಿಯ ಕೀತಿಯಂತೂ ಅತಿಮನೋಹರವಾಗಿ ವರ್ಣಿತವಾಗಿದೆ. ಸರಸತಿಯನ್ ಮನೋಮುದದೆ ತಾಳ್ದಿದನ್, ಎನ್ನನ್ ಅವಜ್ಞೆಗೆಯ್ದೆನ್ ಆನ್ ಇರೆನ್ ಅವಳಿರ್ಕೆ ಚಿಃ ಸವತಿಯೊಳ್ ಪುದುವಾಳ್ವುದು ಕಷ್ಟಂ ಎಂದು ನಿಷ್ಟುರ ವಚನಂಗಳಂ ನುಡಿದು ದಿಕ್ಕರಿಯಂ ಪರಿದೇರಿ ಕೀರ್ತಿತಾ ಪುರುಡಿಸಿ ದೂರಿಪಳ್ ವರತಪೋ ನಿಧಿಯಂ ನಯಸೇನಸೂರಿಯಂ[28] ನಯಸೇನ ಸೂರಿಯಲ್ಲಿರುವ ಸರಸ್ವತಿಯ ಬಗೆಗೆ ದೂರುತ್ತ ಅವನ ಕೀರ್ತಿಯೆಂಬ ಕಾಂತೆ ದಿಗ್ದೇಶಗಳಲ್ಲೆಲ್ಲ ಸುತ್ತಿದಳಂತೆ ! ಈತನು ಧರ್ಮಾಮೃತದ ಕರ್ತೃವೆಂದು ಪಂಡಿತರ ಊಹೆ. ಇನ್ನು
ಕರೆಯದಕಂಡರಿಸದ ಬೇ
ರ್ಪಡಿಸದೆ ಕಮ್ಮಯಿಸದೊಂದಕೃತ್ರಿಯ ರೂಪಂ ||
ಪಡೆದು ಸ್ವಯಂಭೂ ನೆಲದಿಂ
ದೊಡೆದುದಯಂಗೆಯ್ದನಲ್ಲಿ ದಕ್ಷಿಣಸೋಮಂ ||[29]
ನಂದಿಯು ಮಹಿಭೂಷಣ ಮುಂ
ಮಂದಾಕಿನಿಯುಂ ಜಟಾಳಿಯುಂ ಗಿರಿಜೆಯುಮ ||
ರ್ದ್ಧೇಂದುವು ವೊಪ್ಪಿರ ಲುದಯಿಸಿ
ದಂ ದಕ್ಷಿಣಸೋಮನಾಥದೇವಂ ಮುದದಿಂ ||[30]
ಈ ಪದ್ಯದಲ್ಲಿ ಸ್ವಯಂ ಭೂ ಸೋಮನ ಉದ್ಭವವನ್ನು ಸೊಗಸಾಗಿ ವರ್ಣಿಸಿದ್ದಾನೆ ಶಾಸನದ ಕವಿ.
ಲಕ್ಷ್ಮೇಶ್ವರದಲ್ಲಿ ದೊರೆಯುವ ಶಾಸನಗಳು ಕಾಲದ ದೃಷ್ಟಿಯಿಂದ ಸು. ೯೦೦ ವರ್ಷಗಳ ವ್ಯಾಪ್ತಿಯುಳ್ಳವಾಗಿಯೆಂಬುದನ್ನು ಕಂಡಿದ್ದೇವೆ. ಹೀಗಾಗಿ ಅವುಗಳಿಗೆ ಸುಮಾರು ಒಂದು ಸಾವಿರ ವರ್ಷದ ಕರ್ನಾಟಕದ ಐತಿಹಾಸಿಕ ಅಂಶಗಳನ್ನು ಹೊತ್ತುನಿಂತ ಹಿರಿಮೆ ಸಲ್ಲುತ್ತದೆ. ಬಾದಾಮಿ ಚಾಲುಕ್ಯರು, ರಾಷ್ಟ್ರಕೂಟರು, ಗಂಗರು ಕಲ್ಯಾಣ ಚಾಲುಕ್ಯರು ಕದಂಬರು ಕಲಚುರಿಗಳು ವಿಜಯನಗರದರಸರು ಮುಂತಾದ ರಾಜ ಮನೆತನಗಳ ವಂಶಾವಳಿ, ಅವರು ಕೈಕೊಂಡ ಯುದ್ಧ, ಗಳಿಸಿದ ವಿಜಯ ರಾಜಕೀಯ ವಿಪ್ಲವ ಮುಂತಾದ ಸಂಗತಿಗಳನ್ನು ತಿಳಿಸುತ್ತವೆ. ೧೬ನೆಯ ಶತಮಾನದ ಎರಡು ಶಾಸನಗಳು ಮಹಮ್ಮದೀಯರ ಆಳಿಕೆಯನ್ನು ಹೇಳುತ್ತವೆ. ಕ್ರಿ.ಶ. ೧೫೭೬ರ ಶಾಸನ ಮುಸಲ್ಮಾನರಿಂದ ರೂಢಿಗೊಂಡ ಗೋಮಾಂಸ ಭಕ್ಷಣೆಪಾಪವನ್ನು ಫಲಶ್ರುತಿಯ ಮೂಲಕ ಉಲ್ಲೇಖಿಸುತ್ತದೆ.
ಹೀಗೆ ಲಕ್ಷ್ಮೇಶ್ವರ ಶಾಸನಗಳು ದತ್ತಿ-ದಾನಗಳು, ಮಂದಿರ ನಿರ್ಮಾಣ, ಮತಗಳ ವ್ಯಾಜ್ಯ ನಿವಾರಣೆ, ಈ ಹಲವಾರು ಸಂಗತಿಗಳನ್ನು ಖಚಿತ ಪಡಿಸುವ ಅಧಿಕೃತ ದಾಖಲೆಗಳಾಗಿವೆ. ಅವು ನಮಗೆ ಪರೋಕ್ಷವಾಗಿ ತಿಳಿಸುವ ಧಾರ್ಮಿಕ, ಸಾಂಸ್ಕೃತಿಕ, ರಾಜಕೀಯ, ಭಾಷಿಕ, ಸಾಹಿತ್ಯಿಕ ಸಂಗತಿಗಳು ಬಹು ಬೆಲೆಯುಳ್ಳವು. ಆದುದರಿಂದ ಲಕ್ಷ್ಮೇಶ್ವರ ಧಾಸನ ಸರಸ್ಸಿನಲ್ಲಿ ಕರ್ನಾಟಕೇತಿಹಾಸದ ಭವ್ಯ ಚಿತ್ರದ ಪ್ರತಿಬಿಂಬ ಚಿಕ್ಕದಾಗಿಯಾದರೂ ಚೊಕ್ಕದಾಗಿ ಮಾಡಿನಿಂತಿದೆಯೆಂದು ಧಾರಾಳವಾಗಿ ಹೇಳಬಹುದು.
—-
(ಸಂಖ್ಯಾಗೊಂದಲ / ಚುಕ್ಕಿ ಚಿಹ್ನೆಯ ಗೊಂದಲ ಇರುವುದರಿಂದ ಈ ಅಧ್ಯಾಯದ ಕೆಲವು ಅಡಿಟಿಪ್ಪಣಿಗಳನ್ನು ನಮೂದಿಸಿಲ್ಲ)
 
*ಈ ಲೇಖನಗಳನ್ನು ಸಿದ್ಧಗೊಳಿಸುವಲ್ಲಿ ಗುರುಗಳಾದ ಡಾ. ಎಂ.ಎಂ. ಕಲಬುರ್ಗಿಯವರು ನನಗೆ ಹಲವು ರೀತಿಯಿಂದ ಸಲಹೆ-ಸೂಚನೆಗಳನ್ನೂ ಇತ್ತಿದ್ದಾರೆ. ಅವರಿಗೆ ನನ್ನ ಕೃತಜ್ಞತೆಗಳು ಸಲ್ಲುತ್ತವೆ.

ನೇಗಿನಹಾಳ ಪ್ರಬಂಧಗಳು: ಕಂಚರಸನ ತುರಮರಿಯ ಶಾಸನ
ತುರಮರಿಯು ಬೆಳಗಾವಿ ಜಿಲ್ಲೆಯ ಬೈಲಹೊಂಗಲ ತಾಲೂಕಿನಲ್ಲಿ ಮಲಪ್ರಭಾ ನದಿಯ ದಕ್ಷಿಣ ತಟದಲ್ಲಿರುವ ಒಂದು ಹಳ್ಳಿ. ಬೈಲಹೊಂಗಲದಿಂದ ನೇರಕ್ಕೆ ೯ ಮೈಲುಗಳು ಮತ್ತು ಬೆಳಗಾವಿಯಿಂದ ೨೬ ಮೈಲುಗಳ ಅಂತರದಲ್ಲಿದೆ. ಊರು ಚಿಕ್ಕಬೆಟ್ಟವೊಂದರ ಉತ್ತರ ಮತ್ತು ಪೂರ್ವ ಪಾರ್ಶ್ವಗಳಲ್ಲಿ ಹಬ್ಬಿದ್ದು ಇದೇ ಗುಡ್ಡದ ದಕ್ಷಿಣ ತುದಿಗಿರುವ ಬಹುಕಡಿದಾದ ಶಿಖರದ ಮೇಲೆ ಬಸವಣ್ಣನ ಗುಡಿಯಿದೆ. ಅದರ ಪಕ್ಕದಲ್ಲಿ ಪ್ರಸ್ತುತ ಶಾಸನವಿರುವ ಹಾಸುಗಲ್ಲು ಬಿದ್ದುಕೊಂಡಿವೆ. ೪೫” ಉದ್ದ ಮತ್ತು ೩೫” ಅಗಲ ಇದ್ದು ಬಲಗಡೆ ಮೇಲ್ಭಾಗದಲ್ಲಿ ಸೀಳಿ ತುಂಡಾಗಿರುವುದರಿಂದ ಮೊದಲಿನ ಒಂಬತ್ತು ಸಾಲುಗಳ ಕೆಲವು ಅಕ್ಷರಗಳು ಲೋಪಗೊಂಡಿವೆ. ಆ ತುಂಡುಗಲ್ಲೂ ಅಲ್ಲಿಯೆ ಬಿದ್ದಿದೆ. ಇಷ್ಟಲ್ಲದೆ ಕಲ್ಲಿನ ಕೆಳಭಾಗದಲ್ಲಿ ನಟ್ಟ ನಡುವೆ ಸು. ೭” ವ್ಯಾಸದ ತೂತು ಕೊರೆಯಲ್ಪಟ್ಟಿರುವುದರಿಂದ ನಾಲ್ಕು ಸಾಲುಗಳ ಪಾಠ ಮಧ್ಯದಲ್ಲಿ ಪೂರ್ಣ ಲೋಪಗೊಂಡಿದೆ. ಒಟ್ಟು ಶಾಸನವು ಹಲವು ಸ್ಥಳಗಳಲ್ಲಿ ಸವೆದು ಹೋಗಿರುವುದರಿಂದ ಅಲ್ಲಲ್ಲಿ ಕೆಲವು ಅಕ್ಷರಗಳು ಲೋಪಿಸಿವೆ.
ಪ್ರಸ್ತುತ ಶಾಸನವು ಮೂಲತಃ ಬಸವಣ್ಣನ ಗುಡಿಯದಲ್ಲವೆಂತಲೂ ಬೇರೆಡೆಯಿಂದ ಈಗಿನ ಸ್ಥಳಕ್ಕೆ ಸಾಗಿಸಿದ್ದೆಂತಲೂ ತಿಳಿದುಬರುತ್ತದೆ. ಆದರೆ ಎಲ್ಲಿಂದ ಸಾಗಿಸಿದ್ದು ಎಂಬ ವಿಷಯದಲ್ಲಿ ಊರವರಿಂದ ಖಚಿತವಾದ ವಿವರಗಳು ದೊರೆಯುತ್ತಿಲ್ಲ. ಶಾಸನದಲ್ಲಿ ತುರಮರಿಗ್ರಾಮದ ಉಲ್ಲೇಖವಿಲ್ಲ. ಅದರ ಬದಲು ‘ಪಟ್ಟದ ಕುಱುಗುಂದ’ ಎಂಬ ಊರ ಉಲ್ಲೇಖವಿದೆ. ಮಲಪ್ರಭಾನದಿಯ ಉತ್ತರತಟದಲ್ಲಿ, ತುರುಮರಿಯಿಂದ ಒಂದು ಮೈಲು ಅಂತರದಲ್ಲಿ ಈಗ ‘ಕುರುಗುಂದ’ ಎಂಬ ಹಳ್ಳಿಯಿದೆ. ಶಾಸನವು ಮೂಲದಲ್ಲಿ ಈ ಕುರುಗುಂದವೆಂಬ ಊರಿನದಾಗಿರಲೂ ಬಹುದು.
ಶಾಸನದ ಅಕ್ಷರಗಳ ಪ್ರಮಾಣ ೩/೪” x ೧” ನಷ್ಟು ಇದ್ದು, ೧೦-೧೧ನೆಯ ಶತಮಾನದ್ದಾಗಿದೆ. ಪ್ರಾರಂಭದಲ್ಲಿ ಹಳಗನ್ನಡ ಗದ್ಯವಿದ್ದು ಅದರ ಕೊನೆಯಲ್ಲಿ ಸಂಸ್ಕೃತ ಪದ್ಯಗಳ ಫಲಶ್ರುತಿಯಿದೆ. ಅದಾದಮೇಲೆ ಕನ್ನಡ ಕಂದಪದ್ಯಗಳಿವೆ. ತೀರಕೊನೆಯಲ್ಲಿ ಕವಿ ಮತ್ತು ಕಂಡರಣೆಕಾರರ ಹೆಸರುಗಳಿವೆ. ಶಾಸನದಲ್ಲಿ ಮಿತಿಯ ಉಲ್ಲೇಖವು ಸ್ಪಷ್ಟವಿದ್ದು ಕ್ರಿ.ಶ. ೧೦೫೧ ಕ್ಕೆ ಸೇರಿಹೋಗುವ ೯೭೩ನೆಯ ಖರ ಸಂವತ್ಸರವೆಂದು ಸ್ಪಷ್ಟಪಡಿಸಲಾಗಿದೆ. ಇದು ಕಲ್ಯಾಣ ಚಾಳುಕ್ಯದೊರೆ ಆಹವಮಲ್ಲ ಎಂದರೆ ೧ನೆಯ ಸೋಮೇಶ್ವರನ ಆಳ್ವಿಕೆಗೆ ಸೇರಿದ್ದಾಗಿದೆ.
ಈ ಶಾಸನದಿಂದ ಮೊದಲಬಾರಿಗೆ ಹಲವು ಸಂಗತಿಗಳು ಬೆಳಕಿಗೆ ಬರುತ್ತಿವೆ. ರಾಷ್ಟ್ರಕೂಟ ಒಂದನೆಯ ಅಮೋಘವರ್ಷನ ಸಾಮಂತನಾಗಿದ್ದ (?) ಗಂಗದೊರೆ ಸೈಗೊಟ್ಟ ಶಿವಮಾರನು ಶಕವರ್ಷ ೨೬೧ ರಲ್ಲಿ[1] ಕುಮ್ಮುದವಾಡದ ಜೈನಬಸದಿಗೆ ಕೊಟ್ಟಿದ್ದ ದತ್ತಿಯನ್ನು ಗಂಗದೊರೆ ಕಂಚರಸನು ಪುನರ್ದತ್ತಿಯಾಗಿತ್ತು. ಉದ್ಧರಿಸಿದ ನೆಂದು ಕಲಭಾವಿ ಶಾಸನದಲ್ಲಿ ಹೇಳಿದೆ.[2] ಎಂದರೆ ಕಲಭಾವಿಶಾಸನದಲ್ಲಿ ಕಂಚರಸನು ದತ್ತಿಕೊಟ್ಟ ಕಾಲವನ್ನು ನಮೂದಿಸದೆ ಸೈಗೊಟ್ಟ ಶಿವಮಾರನ ದತ್ತಿಕೊಟ್ಟ ಕಾಲವನ್ನು ಮಾತ್ರ ಹೇಳಿದೆ. ಫೀಟರು ಶಾಸನದ ಲಿಪಿಯನ್ನು ಗಮನಿಸಿ ಅದರ ಕಾಲ ಸು. ೧೧ನೆಯ ಶತಮಾನವೆಂದು ಹೇಳಿದ್ದರು. ಪ್ರಸ್ತುತ ತುರಮರಿಯ ಶಾಸನವು ಕ್ರಿ.ಶ. ೧೦೫೧ ರಲ್ಲಿ ಕಾದಲವಳ್ಳಿ ಮೂವತ್ತನ್ನು ಕಂಚರಸನು ಮನ್ನೆಯ ಸ್ವಾಮ್ಯದಿಂದ ಆಳುತ್ತಿದ್ದನೆಂದು ಸ್ಪಷ್ಟವಾಗಿ ಉಲ್ಲೇಖಿಸುವುದರಿಂದ ಫ್ಲೀಟರ ಊಹೆಗೆ ಖಚಿತತೆ ಬಂದಂತಾಗಿದೆ. ಕಂಚರನಿಗೆ ನಂದಗಿರಿನಾಥ, ಕೊಂಗುಣಿವರ್ಮ ಧರ್ಮ ಮಹಾರಾಜ, ಸಮದಕರಿಲಾಂಛನ ಎಂಬ ಬಿರುದುಗಳನ್ನು ಕೊಟ್ಟಿರುವುದರಿಂದ ಕಲಭಾವಿ ಶಾಸನದ ಗಂಗದೊರೆ ಕಂಚರಸನೇ ಈತ ಎಂಬುದು ಸ್ಪಷ್ಟ. ಒಟ್ಟಿನಲ್ಲಿ ಕಂಚರಸನನ್ನು ಉಲ್ಲೇಖಿಸುವ ಈವರೆಗಿನ ಪ್ರಕಟಿತ ಶಾಸನಗಳಲ್ಲಿ ಇದು ಎರಡನೆಯದು. ಮತ್ತು ಆತನ ಕಾಲದ ಬಗೆಗೆ ಖಚಿತ ಆಧಾರ ನೀಡುವಂಥದು.
ದಕ್ಷಿಣದಲ್ಲಿ ಚೋಳರ ದಾಳಿಯಿಂದಾಗಿ ತಲಕಾಡಿನ ಗಂಗಮನೆತನ ನಷ್ಟವಾಯಿತಷ್ಟೆ, ಆ ಸಂದರ್ಭದಲ್ಲಿ ಕಲ್ಯಾಣದ ಚಾಳುಕ್ಯರು ಗಂಗರನ್ನು ಪುನರುದ್ಧರಿಸಬೇಕೆಂಬ ಮನೀಷೆಯಿಂದ ಕಂಚರಸನನ್ನು ಉತ್ತರದ ಈ ಭಾಗದಲ್ಲಿ ತಂದು ಪ್ರತಿಷ್ಠಿಸಿರಬೇಕು. ಈ ಪ್ರತಿಷ್ಠಾಪನೆ ಹತ್ತನೆಯ ಶತಮಾನದ ಕೊನೆ ಅಥವಾ ಹನ್ನೊಂದನೆಯ ಶತಕದ ಆದಿಯಲ್ಲಿ ಜರುಗಿರಬೇಕು. ಕಾದಲವಳ್ಳಿ ಮೂವತ್ತನ್ನು ಕ್ರಿ.ಶ. ೧೦೭೫ ರಲ್ಲಿ ಚಾಲುಕ್ಯ ಭುವನೈಕಮಲ್ಲ ಎರಡನೆಯ ಸೋಮೇಶ್ವರನ ದಂಡನಾಯಕ ಸೋಮೇಶ್ವರ ಭಟ್ಟನು ಆಳುತ್ತಿದ್ದುದಾಗಿ ಕಾದರವಳ್ಳಿಯ ಶಾಸನವೊಂದರಿಂದ[3] ತಿಳಿಯುವುದರಿಂದ ಮತ್ತು ಅದರಲ್ಲಿ ಕಂಚರಸನ ಉಲ್ಲೇಖವಿಲ್ಲದಿರುವುದರಿಂದ ಈ ಇಪ್ಪತ್ತೈದು ವರ್ಷಗಳಲ್ಲಿ ಈ ಗಂಗಮನೆತನವೂ ನಷ್ಟಗೊಂಡಿತ್ತೆಂದು ಊಹಿಸಬಹುದು; ಆ ಪ್ರದೇಶವು ಗೋವೆಯ ಕದಂಬರ ಕೈಗೆ ಇನ್ನೂ ಬಂದಿರಲಿಲ್ಲವೆಂದೂ ತಿಳಿಯಬಹುದು.
ಕಂಚರಸನ ಜೊತೆಗೆ ರಾಷ್ಟ್ರಕೂಟ ಭೀಮದೇವನೆಂಬುವನನ್ನು ಶಾಸನವು ಉಲ್ಲೇಖಿಸುತ್ತದೆ. ಈತನ ಇತಿವೃತ್ತಗಳಾವವೂ ಶಾಸನದಲ್ಲಿ ಇಲ್ಲ. ಈ ಭೀಮದೇವನ ಪುರದವಳೆಂದು ಶಾಸನ ಹೇಳುವಂತೆ ತೋರುತ್ತದೆ. ಆದರೆ ಶಾಸನದ ಆ ಭಾಗಸ್ಪಷ್ಟವಿಲ್ಲ. ಅಂತೂ ೧೧ನೆಯ ಶತಮಾನದ ಮಧ್ಯದಲ್ಲಿ ಕಾದರವಳ್ಳಿಯ ಪ್ರದೇಶದಲ್ಲಿ ರಾಷ್ಟ್ರಕೂಟರ ವಂಶಸ್ಥರು ನೆಲೆಸಿದ್ದರೆಂಬುದು ಈ ಶಾಸನದಿಂದ ಪ್ರಥಮಬಾರಿಗೆ ಗೊತ್ತಾಗುತ್ತದೆ.
ಪಟ್ಟಕುರುಗುಂದದ ಕುಪ್ಪೆಯಗೆರೆಗೆ ದೇಯಬ್ಬೆ ರಾಣಿಯು ಎಂಟು ಮತ್ತರು ಭೂಮಿಯನ್ನು ದಾನವಾಗಿತ್ತ ಸಂಗತಿಯನ್ನು ತಿಳಿಸುವುದು ಶಾಸನದ ಮುಖ್ಯೋದ್ಧೇಶ. ಕೆರೆಯ ವರ್ಣನೆ ಮತ್ತು ದಾನದ ಹಿರಿಮೆಗಳು ಪ್ರೌಢವಾದ ಕನ್ನಡಗದ್ಯದಲ್ಲಿವೆ. ಕೊನೆಯಲ್ಲಿ ೬ ಕಂದಪದ್ಯಗಳಿವೆ. ‘ಹರಚರಣ ಸರಸಿಜಾರ್ಚಿತೆ’ಯಾದ ದೇಯಬ್ಬೆಗೆ ‘ದಾನವ್ಯಸನಮೆ ಪರಮ ವ್ಯಸನ’ವಾಗಿತ್ತೆಂದು ಶಾಸನ ಹೇಳುತ್ತದೆ.
ಶಾಸನ ಪಾಠ:
೧. ಸ್ವಸ್ತಿ ಸಮಸ್ತ [ಭು]ಮನಾಶ್ಶ್ರಯ ಶ್ರೀ ಪ್ರಿಥ್ವೀವಲ್ಲಭ ಮಹಾರಾಜಾಧಿರಾಜ ಪರಮೇಸ್ವರ
೨. ಪರಮಭಟ್ಟಾರ xo ಸತ್ಯಾಶ್ಯ ಕುಳತಿಳಕಂ ಚಾಳ (ಳು) ಕ್ಯಾಭರಣಂ ತ್ರೈಶೋಖ್ಯ ಮಲ್ಲಂ ಶ್ರೀ.
೩. ಮದಾಹಮಲ್ಲದೇವರ ವಿಜಯರಾಜ್ಯಮಭಿವೃದ್ಧಿಗಾಚಂದ್ರಾರ್ಕ್ಕಂಬರಂ ಸಲುತ್ತಮಿರೆ ಸಕ ನೃ
೪. ಪಕಾಳಾತೀತ xoವತ್ಸರ ಶತಂಗ ೯೭೩ನೆಯ ಖರಸಂವತ್ಸರದ ಪೌಷ್ಯ ಸು [ದ್ಧ]
೫. ಸೋಮ ? x[ರ?] ಮುಂ ವ್ಯತೀಪಾತದಂದು ಗಂಗಾ [ಜಳ?] ಧೌತ ನಿರ್ಮ್ಮಳ ವಸ್ತ್ರಪುರಾ [ಧಿ?]
೬. x x ಪ [ವಿ?ತ್ರ ಗೋತ್ರೆಯರುಂ ಬನ್ಧುಜನನಿಧಾನೆಯರುಮ [ಪ್ಪ]ಶ್ರೀ ಮದ್ದೇ [ಯಬ್ಬೆ]
೭. ಧಲ (ರಲ?) || ಸ್ವಸ್ತಿ ಸಮಧಿಗತ ಪಞ್ಚಮಹಾಶಬ್ದ ಮಹಾಮ [ಣ್ಡ]ಳೇ ಸ್ವರ xx
೮. x x ವರೇಶ್ವರಂ ನನ್ದಗಿರಿನಾಥಂ ಲೋಕವಿಖ್ಯಾತಂ ಕಂಬಳಾ [ತೂ]ರ್ಯ್ಯನಿರ್ಗ್ಫೋಷ x x
೯. [ಕೊಂ]ಗುಣಿವರ್ಮ್ಮ ಧರ್ಮ್ಮಮಹಾರಾಜಂ ಹಯವತ್ಸರಾಜಂ ಸಮದಕರಿ ಲಾಂಛನ x
೧೦. …..ನಂ ಮಾರ್ತ್ತಣ್ಡ ನಾಮಾದ್ಯನೇಕಾಂಕಮಾಳಿಕಾ ಸಮೇತರಪ್ಪ ಶ್ರೀ ಮತು ಕಂಚರಸಕ್ಕಾ ದ
೧೧. ಲವಳ್ಳಿ ಮೂವತ್ತಱ ಮನ್ನೆಯ [ಸ್ವಾ]ಮ್ಯದಿಂ ಸು[ಖ] ಸಂಕಥಾವಿನೋದ ದಿಂ ರಾಜ್ಯಂಗೆಯ್ಯ || ಭೂಮಿ
೧೨. ದಾನಮೆ ಮಹಾದಾನಮಪ್ಪುದನಷ್ಟಾದಶಪುರಾಣದೋದುಂ ಮನು ಬೃಹಸ್ಪತಿ ವಸಿ
೧೩. ಷ್ಟಾದಿಗಳಪ್ಪ ಮಹಾತ್ಮರ ಪೇಳ್ದ ಸ್ಮೃತಿಗಳೊಳಱೆವು ಕೇಸಯ? ಯವುಳ್ಳ ದಱೆಂ ದಾನವಿನೋ
೧೪. ದದೆ ದಾನವ್ಯಸನಮೆ ತನಗೆ ಪರಮ ವ್ಯಸನಮಪ್ಪುದಱೆಂ ಪಟ್ಟದ ಕಱುಗುನ್ದದ
೧೫. ತೆಂಕಣವೋ? ದ ಮಹಾಸಮುದ್ರೋಪಮಮುಂ ಬಕಬಳಾಕಹಂಸಚಕ್ರ ವಾಕಾದ್ಯನೇಕ ಜಳ
೧೬. ವಿಹಂಗಮ ವಿರಾಜಿತಮುಂ ಮಕರ ಗ್ರಾಹಸಿಯಮಾರಸಫರ ಕಚ್ಛಪ ಪ್ರಮುಖ ಜಳಧರ
೧೭. ನಿಚಯ ನಿಚಿತಮುಂ ನೀಳನೀರಜನೀರೆಜ ಕುಮುದ ವಿಷಜ ಬಹುವಿಧ ಕುಸುಮ ಸಂಶೋಭಿ
೧೮. ತಮುಮಮಯಪಯೋವೋಪಮಾ? ಚ್ಛಾಹಿ ಪರಿಪೂರ್ಣ್ನಮುಪ್ಪ ಕುಪ್ಪೆಯ ಗೆಱೆ x x
೧೯. x ದಾನೀಂತನ x x ಯರ್ಬ್ಬಿಟ್ಟ ಗಱ್ದೆ ಮಣ್ನಂ ಮತ್ತರ್ x x ಇನ್ತಿದ ನಾವನೊರ್ವಂ ರಕ್ಷಿಸಿದಂ ಬಾ
೨೦. x ರಾಸಿಯೊಳಂ ಕುರುಕ್ಷೇತ್ರದೊಳಮಯ್ನೂ x ಬ್ರಾಹ್ಮಣರ್ಗ್ಗಯ್ನೂಱು ಕವಿಲೆಯಂ ಕೊಟ್ಟ ಫಲಂ
೨೧. x [ದ]ನಳಿದಂ ಬಾಣರಾಸಿಯೊಳಂ ಕುರುಕ್ಷೇತ್ರದೊಳಮಯ್ನೂರ್ವ ರ್ಬ್ರಾಹ್ಮಣರುಮನಯ್ನೂಱುಕವಿ[ಲೆ]
೨೨. [ಯು]ಮನಳಿದಪಾತಕಂ ಸ್ವದತ್ತಂ ಪರದತ್ತಂ ವಾಯೋ ಹರೇತ ವಸುನ್ಧ ರಾಂ ಷಷ್ಠಿರ್ವರ್ಷಸಹ
೨೩. ಶ್ರಾಣಿ ವಿಷ್ಠಾಯಾಂ ಜಾಯತೇ ಕ್ರಿಮಿಃ || ಬಹುಭಿರ್ವಸುಧಾ ಭುಕ್ತಾ ರಾಜಭಿಸ್ಸಗರಾದಿಭಿರ್ಯಸ್ಯ
೨೪. ಯಸ್ಯ ಯದಾ ಭೂಮಿಸ್ತಸ್ಯ ತಸ್ಯ ತದಾ ಫಲಮಿತಿ || ಶ್ರೀ ರಾಷ್ಟ್ರಕೂಟ ವಂಶನ ವೀರಾಗ್ರಣಿ x
೨೫. ಮದೇವ ಭೂಪನ ವಧು ಧಾ x ಣಿಯೆನಿಪೊನ್ದಱೆವಿನೊಳಾವಾಣಿ ದೇಯಬ್ಬೆರಾಣಿಗನ್ಯಾಂಗ x
೨೬. ಯರ್ || ಹರಚರಣಸರಸಿಜಾರ್ಚ್ಚಿತೆ ಪರಮಾಕೊತೆ ? ಯುದಾರ ಚರಿತೆಯ …..
೨೭. ಶ್ವ ? ವರದಾನವೊಳ್ಳಿತೆಂದಾದರದಿಂ ಶ್ರೀ ದೇಯಬ್ಬರಸಿರ್ಮ್ಮನ್ಮತದಿಂ || ಕು ಱುಗುಂದದ ಕುಪ್ಪೆಯ ಗೆ….
೨೮. ಱೆಯೊಳ್ಬಿಟ್ಟ….ನ ಱೆತಿದಿಗು? ದೇಯಬ್ಬರಸಿಯರಱೆದಿತ್ತರ್ಗ್ಗೞ್ದೆ ಮತ್ತ ರೆಂಟಂ
೨೯. ಮುದದಿಂ || ಭೀಮಮಹೀಪಾಳನ ವಧು ಭೂಮಿಯನೊರ್ಮ್ಮತ್ತರೆಸೆವ ಗೞ್ದೆಯ ಮಣ್ನಂ ಶ್ರೀಮದ್ ಕುಪ್ಪೆ
೩೦. ಯಗೆಱೆಗೆನ್ದೀ ಮಹಿ ಪೊಗಳ್ವನ್ತೆ ಬಿಟ್ಟ …………. ದಾನ ಗುಣದಿಂವೆ ಪಡೆದಳ್ಮಾನಿನಿದೇಯಿಬ್ಬೆರಾಣಿ
೩೧. x ದ ವಾಸ್ಪದಮಂ || ದೀನಮನದನ್ಯ [ಭೀ ?] ……. [ಣ] ತ್ತು ಸುಗತಿವಡೆವುದು ಮೊಗ್ಗೆ ||
೩೨. ದಾನ x x ವಂ ಪೇಳ್ವಡೆ ಮಾನಿತ ………… ಬುಧನುತನೊಳ್ಕಾ ನೀನಗುತ್ತ ವೃತ್ತನೊಳೇನೊ
೩೩. xx[ಪಿಂಘ?] ಮುನ್ನತಮೆಂಬ x ಶ್ರೀ …………. ರದಾ ಸ. ಸೇನ ಬೋವಾಯ್ತವರ್ಮ್ಮಯ ನಾ[ಯಕ]
೩೪. [ನೊರೆದಂ] ದರ್ಮ್ಮಗಳ || ಮಾರ ………. ಜ ಸಾಸನಮಂ ಪೊಯ್ದ[4] ||
 
[1]ಡಾ. ಆರ್. ಎನ್. ಗುರವ ಅವರು, ಕಲಭಾವಿ ಶಾಸನದ ಕಾಲ ಫ್ಲೀಟ ಹೇಳುವಂತೆ ಶಾ. ಶ. ೨೬೧ ಅಲ್ಲ, ಶಾ.ಶ. ೭೬೧ ಎಂದರೆ ಕ್ರಿ.ಶ. ೮೩೯ ಎಂದು ಅಭಿಪ್ರಾಯ ಪಡುತ್ತಾರೆ. ಎಂದರೆ ಫ್ಲೀಟ ಅನುಮಾನಿಸುವಂತೆ ಶಾಸನದ ಮಿತಿ ಕಾಲ್ಪನಿಕವಲ್ಲವೆಂದು ಡಾ. ಗುರವ ಅವರ ಅಭಿಪ್ರಾಯ. ಆದರೆ ಕ್ರಿ.ಶ. ೮೩೯ ರಲ್ಲಿ ರಾಷ್ಟ್ರಕೂಟ ದೊರೆ ೧ನೆಯ ಅಮೋಘವರ್ಷನೇನೋ ಇದ್ದ. ಗಂಗದೊರೆ ಶಿವಮಾರ ಮಾತ್ರ ಇರಲಿಲ್ಲ. ಅದಾಗಲೇ ಅವನು ತೀರಿಹೋಗಿದ್ದನೆಂದು ಇತಿಹಾಸ ಹೇಳುತ್ತದೆ. ಹೀಗಿರುವಾಗ ಕಲಭಾವಿ ಶಾಸನವು ಹೇಳಿಕೊಳ್ಳುವಂತೆ ಕ್ರಿ.ಶ. ೮೩೯ ರಲ್ಲಿ ಸೈಗೊಟ್ಟನು ದತ್ತಿಬಿಟ್ಟಿರುವುದು ತೀರ ಅಸಂಭವ. ಜತೆಗೆ ಸೈಗೊಟ್ಟ ಶಿವಮಾರನಿರುವ ವರೆಗೆ ರಾಷ್ಟ್ರಕೂಟ ಮತ್ತು ಗಂಗ ಮನೆತನಗಳಲ್ಲಿ ವೈರತ್ವವಿತ್ತೇ ಹೊರತು ಮೈತ್ರಿ ಇರಲಿಲ್ಲ. ಮೂರನೆಯ ಗೋವಿಂದನ ಮರಣಾನಂತರ ಒಂದೆರಡು ವರ್ಷಗಳಲ್ಲಿಯೇ ರಾಷ್ಟ್ರಕೂಟರಿಗೂ ಗಂಗರಿಗೂ ಭಯಂಕರ ಯುದ್ಧವಾಗಿ ಸೈಗೊಟ್ಟನು ತೀರಿಹೋದನು.
[2] Indian Antiquary xviii. pp 309-313, ಕಲಭಾವಿ ಶಾಸನ.
[3] Indian Antiquary I. pp. 141-143.
[4]ಈ ಶಾಸನದ ಸೂಚನೆಯಿತ್ತುದಕ್ಕಾಗಿ ಡಾ. ಆರ್. ಸಿ. ಹಿರೇಮಠ ಕುಲಪತಿಗಳು, ಕ.ವಿ.ವಿ. ಧಾರವಾಡ, ಪಡಿಯಚ್ಚನ್ನು ತೆಗೆಯುವುದರಲ್ಲಿ ನೆರವಾದ ಪ್ರೋ. ಎಂ.ಎಸ್. ಇಂಚಲ ಮತ್ತು ತುರಮರಿಗ್ರಾಮದ ಪ್ರೊ.ಎಂ. ಆರ್. ಹಾರೂಗೊಪ್ಪ. (ಜಾಬಿನ ಸಾಯಿನ್ಸ್ ಕಾಲೇಜ್, ಹುಬ್ಬಳ್ಳಿ), ಹಾಗೂ ಈ ಶಾಸನ ಮತ್ತು ಕಲಭಾವಿ ಶಾಸನಗಳ ಕಾಲವಿಷಯದಲ್ಲಿ ನೆರವಾದ ಡಾ. ಆರ್. ಎನ್. ಗುರವ ಅವರಿಗೆ ಲೇಖಕನು ಕೃತಜ್ಞ.
ನೇಗಿನಹಾಳ ಪ್ರಬಂಧಗಳು: ಕರ್ನಾಟಕದ ಶಾಸನಗಳು (೧)
ಕ್ರಿ.ಶ. ೧೭೮೪ರಲ್ಲಿ ಸರ್ ವಿಲಿಯಂ ಜೋನ್ಸ್ ಮತ್ತು ವಿಲ್ಕಿನ್ಸ ಎಂಬ ಆಂಗ್ಲ ಮಹೋದಯರು ‘(ರಾಯಲ್) ಏಸಿಯಾಟಿಕ್ ಸೊಸಾಯಟಿ ಆಫ್ ಬೆಂಗಾಲ’ ಎಂಬ ಪ್ರಾಚ್ಯ ವಿದ್ಯಾಸಂಸ್ಥೆಯನ್ನು  ಸ್ಥಾಪಿಸಿ ಅದರಂಗವಾಗಿ ‘ಏಸಿಯಾಟಿಕ್ ರೀಸರ್ಚಿಸ್’ ಎಂಬ ಸಂಶೋಧನಾ ಪತ್ರಿಕೆಯನ್ನು ಪ್ರಾರಂಭಿಸಿದರು. ವಿಲಿಯಂ ಜೋನ್ಸ ನ್ಯಾಯಾಧೀಶರಾಗಿ ಕಲ್ಕತ್ತೆಗೆ ಬಂದವರು. ಆದರೆ ಪುರಾತತ್ವ, ಭಾರತೀಯ ತತ್ವಜ್ಯಾನ, ಪ್ರಾಚೀನ ಇತಿಹಾಸ, ಭಾಷಾವಿಜ್ಞಾನ ಮೊದಲಾದ ಕ್ಷೇತ್ರಗಳಲ್ಲಿ ತುಂಬ ಅಭಿರುಚಿಯುಳ್ಳ ಪ್ರತಿಭಾವಂತರು. ಪೌರ್ವಾತ್ಯ – ಪಾಶ್ಚಿಮಾತ್ಯ ಸಂಸ್ಕೃತಿಗಳ ನಡುವೆ ಸೇತುವೆಯೊಂದನ್ನು ನಿರ್ಮಿಸುವ ಅಭೂತಪೂರ್ವ ಕಾರ್ಯವೆಸಗಿ ಯುಗ ಪ್ರವರ್ತನೆಯ ಹರಿಕಾರರೆನಿಸಿದರು. ತನ್ನ ಗತವೈಭವವನ್ನು ಮರೆತು ಘೋರವಾದ ಅಜ್ಞಾನ ಕೂಪದಲ್ಲಿ ಮುಳುಗಿದ್ದ ಭಾರತಕ್ಕೆ ಜ್ಞಾನದ ಕೈದೀವಿಗೆಯಿತ್ತು ಅದು ಎಚ್ಚರಗೊಳ್ಳುವಂತೆ ಮಾಡಿದರು. ಇಂಡೋ-ಆರ್ಯನ್-ಇಂಡೋ ಯುರೋಪಿಯನ್ ಭಾಷಾ ಕುಟುಂಬದ ವ್ಯವಸ್ಥಿತ ಅಧ್ಯಯನ್ಕೆ ಪ್ರೇರಣ ಶಕ್ತಿಯಾಗಿ ನಿಂತು ಪ್ರಸ್ತುತ ಸಂಸ್ಥೆ ಕೆಲಸ ಪ್ರಾರಂಭಿಸಿದ್ದರಿಂದ ಒಟ್ಟು ಮನುಕುಲದ ಇತಿಹಾಸಕ್ಕೇ ಹೊಸ ತಿರುವು ಪ್ರಾಪ್ತವಾಯಿತು.
ಕರ್ನಾಟಕದ ಪ್ರಾಚೀನ ಇತಿಹಾಸ ಸಂಬಂಧದ ಸಂಶೋಧನೆ ಪ್ರಾರಂಭವಾಗಲು ಕೂಡ ಈ ಸಂಸ್ಥಯೇ ಕಾರಣೀಭೂತವಾಯಿತು. ‘ಏಸಿಯಾಟಿಕ್ ರೀಸರ್ಚ’ನ ೧೭೯೧ ವರ್ಷದ ಸಂಚಿಕೆಯಲ್ಲಿ ‘ಏ ರಾಯಲ್ ಗ್ರ್ಯಾಂಟ್ ಆಫ್ ಲ್ಯಾಂಡ ಇನ್ ಕರ್ನಾಟ’ ಎಂಬ ಲೇಖನ ಅಚ್ಚಾಯಿತು. ಇದು ಕಂಚಿಯಲ್ಲಿ ದೊರೆತ ವಿಜಯನಗರ ದೊರೆಗಳ ಒಂದು ತಾಮ್ರಪಟವನ್ನು ಕುರಿತದ್ದು ಇದರ ಮಾಹಿತಿಯನ್ನು ವಿಲಿಯಂ ಜೋನ್ಸ ಅವರಿಗೆ ಅಲೆಕ್ಝಾಂಡರ ಮಾಕ್ಲಿಯೋಸ ಎಂಬ ಅಧಿಕಾರಿ ಕಳುಹಿಸಿಕೊಟ್ಟಿದ್ದ ಟಿಪ್ಪಣಿಗಳೊಂದಿಗೆ ಅದನ್ನು ಜೋನ್ಸ ಇಂಗ್ಲೀಷಿಗೆ ಅನುವಾದಿಸಿದರು. ಇಲ್ಲಿಂದ ಕರ್ನಾಟಕ ಶಾಸನಗಳ ಅಧ್ಯಯನಕ್ಕೆ ನಾಂದಿಯಾಯಿತು.
ಟಿಪ್ಪೂ ಸುಲ್ತಾನನನ್ನು ೧೭೯೯ರಲ್ಲಿ ಬ್ರಿಟಿಷರು ಸೋಲಿಸಿ ಕೊಂದು ಹಾಕಿದರು. ಆಗ ಮೈಸೂರು ಪ್ರದೇಶದ ಬಹುಭಾಗ ಅವರ ಸ್ವಾಧೀನಕ್ಕೆ ಬಂತು, ಬೆಂಗಳೂರು ಅವರ ದೊಡ್ಡ ಕೇಂದ್ರವಾಗಿ ಮಾರ್ಪಟ್ಟಿತು. ಮೈಸೂರು ಪ್ರದೇಶದ ಆಡಳಿತವನ್ನು ವ್ಯವಸ್ಥೆಗೆ ತರುವುದರ ಅಂಗವಾಗಿ ಭೂ ಪರಿವೀಕ್ಷಣೆಯ ಕಾರ್ಯ ಕೈಕೊಳ್ಳಲಾಯಿತು. ಇದಕ್ಕೆ ನಿಯಮಿತನಾದವನು ಕರ್ನಲ್ ಮೆಕೆಂಜಿ ಎಂಬ ಸೈನ್ಯಾಧಿಕಾರಿ. ಈತ ಪರಿವೀಕ್ಷಣೆಯ ಕಾರ್ಯದ ಜೊತೆಗೆ ಪ್ರಾಚೀನ ತಾಡೋಲೆ ಗ್ರಂಥಗಳು, ಶಾಸನ ಪಡಿಯಚ್ಚುಗಳು, ಕೈಫೀಯತ್ತುಗಳೂ ಪ್ರಾಚ್ಯಾವಶೇಷಗಳೂ ಮೊದಲುಗೊಂಡು ಊರೂರುಗಳಲ್ಲಿ ದೊರೆಯುತ್ತಿದ್ದ ತಾಪ್ರಪಟ, ನಾಣ್ಯ ಇತ್ಯಾದಿ ಹಲವು ಬಗೆಯ ಅವಶೇಷಗಳನ್ನು ಕಲೆ ಹಾಕಿದನು. ತಾನು ಸಂಗ್ರಹಿಸಿದ ಶಾಸನಗಳನ್ನು ಕೆಲಮಟ್ಟಿಗೆ ಓದಲು ಪ್ರಯತ್ನಿಸಿ ಅದರಲ್ಲಿ ಯಶಸ್ವಿ ಆದನು. ಆ ಕಾರ್ಯದಲ್ಲಿ ಆತನಿಗೆ ಸಹಾಯಕನಾದವನು ಕವೆಲ್ಲಿ ವೆಂಕಟ ಬೋರಯ್ಯನೆಂಬ ಬ್ರಾಹ್ಮಣನೆಂದು ತಿಳಿದು ಬರುತ್ತದೆ. (‘ಇವನ ಹೆಸರಿನಲ್ಲಿರುವ ‘ಕವೆಲ್ಲಿ’ ಎಂಬುದು ಕಾವಳ್ಳಿ ಎಂಬ ಗ್ರಾಮ ವಾಚಕವಾಗಿರುವಂತೆ ಕಾಣುತ್ತದೆ) ಮೆಕೆಂಜಿ ೧೭೯೯ರಿಂದ ೧೮೦೯ರ ವರೆಗೆ ಮೈಸೂರು ಪ್ರದೇಶದಲ್ಲಿ ಸಂಚರಿಸಿ ತನಗೆ ದೊರೆತ ಶಾಸನಗಳ ಬಗ್ಗೆ ‘ಏಸಿಯಾಟಿಕ್ ರೀಸರ್ಚಿಸ್’ ಪತ್ರಿಕೆಗೆ ವರದಿ ಮಾಡುತ್ತ ಬಂದುದು ಕಂಡುಬರುತ್ತದೆ.
ವಾಲ್ಟರ ಇಲಿಯಟ್ ಎಂಬ ಆಂಗ್ಲವಿದ್ವಾಂಸ ಕೂಡ ಕರ್ನಾಟಕದ ಶಾಸನಕ್ಷೇತ್ರದಲ್ಲಿ ಆಸಕ್ತಿ ವಹಿಸಿದವರ ಪೈಕಿ ಪ್ರಮುಖನೆನಿಸಿದ್ದಾನೆ. ಇವನು ‘ಹಿಂದೂ ಇನ್‌ಸ್ಕ್ರಿಪ್ಶನ್ಸ ಎಂಬ ಲೇಖನ ಪ್ರಕಟಿಸಿದ್ದಲ್ಲದೆ ‘ಕರ್ನಾಟಕ ದೇಶ ಇನ್‌ಸ್ಕ್ರಿಪ್ಶನ್ನ’ ಎಂಬ ಶಾಶನಗಳ ಸಂಗ್ರಹ ಸಿದ್ದಪಡಿಸಿದ್ದು ತಿಳಿದುಬಂದಿದೆ. ಸು. ೫೯೫ ಶಾಸನಗಳಿದ್ದ ಈ ಸಂಗ್ರಹದ ಒಟ್ಟು ನಾಲ್ಕು ಪ್ರತಿಗಳನ್ನು ಮಾಡಿ ಒಂದು ಪ್ರತಿಯನ್ನು ರಾಯ್ ಏಸಿಯಾಟಿಕ್ ಸಂಸ್ಥೆಗೂ ಇನ್ನೊಂದನ್ನು ಎಡಿನ್‌ಬರೊ ವಿಶ್ವವಿದ್ಯಾಲಯಕ್ಕೂ ಕೊಟ್ಟನು. ಇನ್ನುಳಿದ ಎರಡು ಪ್ರತಿಗಳು ಏನಾದವೆಂದು ತಿಳಿಯದು. ಅದಲ್ಲದೆ ಮುಂಚೆ ಲಭ್ಯವಿದ್ದ ಇನ್ನೆರಡು ಪ್ರತಿಗಳೂ ಈಗ ಕಳೆದುಹೋಗಿವೆ. ಕರ್ನಾಟಕದ ಶಾಸನಾಧ್ಯಯನ ಕ್ಷೇತ್ರದಲ್ಲಿ ಇಲಿಯಟ್‌ನ ಈ ಕಾರ್ಯ ಒಂದು ಪ್ರಮುಖ ಹಂತವೆಂದು ಹೇಳಬಹುದು. ಮುಂದುವರಿದು ಹೆರ್ನಿವಥೆನ್ ಎಂಬವನು ೧೮೩೯ರ ಜೆ ಆರ್ ಎ ಎಸ್ ಸಂ. Vರಲ್ಲಿ ಬೆಳಗಾವಿಯ ಒಂದು ಶಾಸವನ್ನು ಪ್ರಕಟಿಸಿದ. ೧೮೬೫ರಲ್ಲಿ ಚಿತ್ರದುರ್ಗ, ಬೆಳಗಾವಿ, ಹರಿಹರ ಮೊದಲಾದೆಡೆಗಳಲ್ಲಿ ಲಭ್ಯವಿದ್ದ ಶಾಸನ ಪಡಿಯಚ್ಚುಗಲ ಪೋಟೋಗಳನ್ನು ಅಂದಿನ ಮೈಸೂರು ಸರಕಾರ ಪ್ರಕಟಿಸಿತು.
೧೮೩೦ರ ಸುಮಾರಿನಲ್ಲಿ ಅಶೋಕನ ಶಾಸನಗಳನ್ನು ಓದುವ ಪ್ರಯತ್ನ ನಡೆದಿತ್ತು. ೧೮೩೬ರಲ್ಲಿ ಗ್ರೀಕ್-ಬ್ರಾಹ್ಮಿಲಿಪಿಯ ನಾಣ್ಯಗಳ ಸಹಾಯದಿಂದ ಲಾಸೆನ್ ಎಂಬುವನು ಅಶೋಕನ ಶಾಸನಗಳನ್ನು ಓದುವಲ್ಲಿ ಯಶಪಡೆದನು. ೧೮೩೭ರಲ್ಲಿ ಪ್ರಿನ್ಸೆಪ್ ಎಂಬವನು ಬ್ರಾಹ್ಮೀ ಶಾಸನಗಳನ್ನು ಸಮಗ್ರವಾಗಿ ಓದಿ ಲಿಪಿಯ ಎಲ್ಲ ವಿವರಗಳನ್ನು ಪ್ರಕಟಿಸಿದನು. ಇದರಿಂದಾಗಿ ಪ್ರಾಚೀನ ಭಾರತದ ಎಲ್ಲ ಪ್ರಾಂತಗಳಲ್ಲಿ ದೊರೆಯುತ್ತಿದ್ದಂತೆ ಕರ್ನಾಟಕದ (ಆರುಕಡೆ) ದೊರೆತ ಅಶೋಕ ಲಿಪಿಗಳನ್ನು ಹಾಗೂ ಇತರ ಬ್ರಾಹ್ಮೀ ಶಾಸನಗಳನ್ನು ಓದಲು ಮತ್ತು ವ್ಯವಸ್ಥಿತ ಅಧ್ಯಯನ ಕೈಕೊಳ್ಳಲು ಅನುಕೂಲವಾಯಿತು. ಕನ್ನಡ ಲಿಪಿಯ ವಿಕಾಸದ ವಿವಿಧ ಹಂತಗಳಲ್ಲಿ ಗುರುತಿಸುವ ಕೆಲಸಕೂಡ ಇದರಿಂದ ಸುಲಭಗೊಂಡಿತು. ಇಂಥ ಪ್ರಯತ್ನಗಳ ಪೂರ್ಣ ಪ್ರಯೋಜನ ಪಡೆದು ಕರ್ನಾಟಕ ಶಾಸನ ನಿಧಿಯನ್ನು ಮೇಲೆತ್ತಿ ಅದರ ಅತಿಶಯತೆಯನ್ನು ಜಗತ್ತಿಗೆ ತೋರಿಸಿದ ಪ್ರಮುಖರೆಂದರೆ ಜೆ. ಎಫ್. ಫ್ಲೀಟ ಮತ್ತು ಬಿ.ಎಲ್. ರೈಸ್‌ ಮಹೋದಯರು. ಕನ್ನಡಿಗರು ಈ ಮಹನೀಯರಿಬ್ಬರ ಉಪಕಾರವನ್ನು ಎಷ್ಟು ಸ್ಮರಿಸಿದರೂ ಕಡಿಮೆಯೇ.
೧೮೬೦-೭೫ರ ಅವಧಿಯಲ್ಲಿ ಇವರಿಬ್ಬರಲ್ಲದೆ ಬಾಳ ಗಂಗಾಧರಶಾಸ್ತ್ರಿ, ಕಾಶಿನಾಥ ತ್ರ್ಯಂಬಕ ತೇಲಂಗ, ಭಾವುದಾಜಿ, ಸರ್ ಜಾನ್ ಮಾಲ್ಕಂ ಮೊದಲಾದವರು ಈ ಕ್ಷೇತ್ರದಲ್ಲಿ ಕೆಲಮಟ್ಟಿಗೆ ಶ್ರಮವಹಿಸಿದ್ದು ಕಂಡುಬರುತ್ತದೆ. ಆದರೆ ಫ್ಲೀಟ್ ಮತ್ತು ರೈಸರನ್ನು ಇವರಾರೂ ಸರಿಗಟ್ಟಲಿಲ್ಲ. ವೆಂಕಟ ರಂಗೋ ಕಟ್ಟಿ ಮತ್ತು ಗಂಗಾಧರ ಮಡಿವಾಳೇಶ್ವರ ತುರಮರಿ ಇವರ ಫ್ಲೀಟ್ ಅವರಿಗೆ ಉತ್ತರ ಕರ್ನಾಟಕದ ಶಾಸನಗಳನ್ನು ಓದಿ ಅರ್ಥವಿಸುವಲ್ಲಿ ಸಹಾಯಸಲ್ಲಿಸಿದ್ದಾಗಿ ತಿಳಿದು ಬರುತ್ತದೆ. ಫ್ಲೀಟ್‌ ಅವರು ರಾಯಲ್‌ ಏಸಿಯಾಟಿಕ್‌ ಸೊಸಾಯಟಿಯ ಮುಂಬೈ ಶಾಖೆಯ ಪತ್ರಿಕೆ (ವಿಶೇಷವಾಗಿ ಪ್ರಾರಂಭವಾದ ೧೨ ಸಂಪುಟಗಳು) ಮತ್ತು ಇಂಡಿಯನ್ ಎಂಟಿಕ್ವರಿಯ (ಮೊದಲ ೨೦) ಸಂಪುಟಗಳಲ್ಲಿ ತಮ್ಮ ಬಹಳಷ್ಟು ಲೇಖನ-ಶಾಸನಗಳನ್ನು ಪ್ರಕಟಿಸಿದರು. ಪಾಲಿ, ಸಂಸ್ಕೃತ ಎಂಡ ಓಲ್ಡ ಕ್ಯನರೀಜ್- ಇನ್‌ಸ್ಕ್ರಿಪ್ಶನ್ಸ್’ ಎಂಬ ಲೇಖನ ಮಾಲೆಯನ್ನಾರಂಭಿಸಿ ಉತ್ತರ ಕರ್ನಾಟಕದ- ವಿಶೇಷವಾಗಿ, ಬೆಳಗಾವಿ, ಧಾರವಾಡ, ವಿಜಾಪುರ ಜಿಲ್ಲೆಗಳಲ್ಲಿ ಮತ್ತು ಮಹಾರಾಷ್ಟ್ರ ಮತ್ತು ಗುಜರಾತ ಪ್ರದೇಶಗಳಲ್ಲಿ ದೊರೆತ, ಚಾಲುಕ್ಯ, ರಾಷ್ಟ್ರಕೂಟ ಶಾಸನಗಳನ್ನು ಸಂಗ್ರಹಿಸಿ, ವಿದ್ವತ್ಪೂರ್ಣವಾಗಿ ಸಂಪಾದಿಸಿ ಬೆಳಕಿಗೆ ತಂದರು. ಅವರ ಈ ಮಹತ್ತರ ಕಾರ್ಯದಿಂದಾಗಿ ಅದಿಕದಂಬ, ಬಾದಾಮಿ ಚಾಲುಕ್ಯ ಮತ್ತು ರಾಷ್ಟ್ರಕೂಟ ಮನೆತನಗಳ ಖಚಿತವಾದ ಚರಿತ್ರೆ ವಿದ್ವಲ್ಲೋಕಕ್ಕೆ ದೊರೆಯುವಂತಾಯಿತು. ಈ ದಿಶೆಯಲ್ಲಿ ಹೆಸರಿಸಬೇಕಾದ ಅವರ ಪ್ರಖ್ಯಾತ ಕೃತಿ Dynasties of Kanarese districts (೧೮೯೬) ಎಂಬುದು. ಪ್ರಾಚೀನ ಕರ್ನಾಟಕದ ಇತಿಹಾಸಕ್ಕೆ ಸಂಬಂಧಪಟ್ಟತೆ ಇದಕ್ಕೆ ಸಮನಾದ ಗ್ರಂಥ ಬಹುಶಃ ಬೇರೊಂದಿಲ್ಲ. ತರುವಾಯ ಇತರ ವಿದ್ವಾಂಸರು ಈ ಕ್ಷೇತ್ರದಲ್ಲಿ ಮಾಡಿದ ಬಹುಪಾಲು ಕೆಲಸವೆಲ್ಲ ಈ ಗ್ರಂಥದಲ್ಲಿ ಪ್ರತಿಪಾದಿತವಾದ ವಿಷಯಗಳನ್ನು ಸಮರ್ಥಿಸುವುದೇ ಆಗಿದೆ. ಕನ್ನಡಿಗರು ಅಖಿಲ ಭಾರತೀಯ ಮಟ್ಟದ ಮೂರು ದೊಡ್ಡ ಚಕ್ರಾಧಿಪತ್ಯಗಳನ್ನು ಕಟ್ಟಿಬೆಳಸಿದ ಮಹಾನ್ ಚಿತ್ರ ಇದರಲ್ಲಿ ಮೂಡಿನಿಂತಿದೆ. ಇದನ್ನೋದಿದ ಕನ್ನಡಿಗರು ನಿದ್ರೆಯಿಂದ ಎಚ್ಚತ್ತವರಂತೆ ಕನ್ನಡ- ಕರ್ನಾಟಕಗಳ ಪುರೋಭಿವೃದ್ಧಿಯ ಕನಸು ಕಾಣತೊಡಗಿದರು. ಕರ್ನಾಟಕ ಏಕೀಕರಣದ ಕಲ್ಪನೆಗೆ ಇದರಿಂದ ಹೆಚ್ಚು ಬಲ ಬಂದು. ಶಾಸನಗಳಲ್ಲಿನ ಐತಿಹಾಸಿಕ ಅಂಶಗಳಂತೆ ಅವುಗಳ ಲಿಪಿಸ್ವರೂಪ ಕಾಲಗಣನೆ, ಭಾಷೆ (ಕನ್ನಡ) ಛಂದಸ್ಸು, ಸ್ಖಾಲಿತ್ಯ ಸ್ವರೂಪ, ಪರಾಣಿಕ-ಗ್ರಂಥಿಗಳ ವಿವರಗಳ ವ್ಯಾಪಕವಾದ ಮಾಹಿತಿ, ಇವೆಲ್ಲವನ್ನು ಕ್ರೋಢೀಕರಿಸಿ ಇತಿಹಾಸ ಕಟ್ಟುವ ಅವರ ಸಂಶೋಧನಾ ಪ್ರತಿಭೆ ಈ ಗ್ರಂಥದುದ್ದಕ್ಕೂಕೆನೆಗಟ್ಟಿ ನಿಂತಿರುವುದನ್ನು ಕಾಣಬಹುದು.
ಬಿ.ಎಲ್. ರೈಸರು (೧೮೭೨) ಇಂಡಿಯನ್ ಎಂಟಿಕ್ವರಿಯಲ್ಲಿ (ಮೊದಲ ಸಂಪುಟ) ಮಡಿಕೇರಿಯ ತಾಮ್ರಪಟ ಪ್ರಕಟಿಸಿದರು. ‘ಮೈಸೂರ ಇನ್‌ಸ್ಕ್ರಿಪ್ಕನ್” ಅನ್ನು ೧೮೭೦ ರಲ್ಲಿಯೂ ಎಪಿಗ್ರಾಫಿಯ ಕರ್ನಾಟಕದ ಮೊದಲ ಸಂಪುಟವನ್ನು ೧೮೮೬ ರಲ್ಲೂ ಪ್ರಕಟಿಸಿದ ಅವರು ೧೯೦೪ರ ವರೆಗೆ ಇನ್ನುಳಿದ ೧೧ ಸಂಪುಟಗಳನ್ನು ಪ್ರಕಟಿಸುತ್ತ ಬಂದರು. ಪ್ರತಿಯೊಂದು ಶಾಸನದ ರೋಮನ್ ಲಿಪಿಯ ಪಾಠ, ಇಂಗ್ಲಿಷ್ ಅನುವಾದ, ತರುವಾಯ ಶಾಸನದ ಕನ್ನಡಪಾಠ ಮತ್ತು ಪ್ರತಿಸಂಪುಟಕ್ಕೆ ವಿಸ್ತೃತ ಮುನ್ನುಡಿ-ಈ ಕ್ರಮದಲ್ಲಿ ರೈಸ ಅವರು ಒಟ್ಟು ಹನ್ನೆರಡು ಸಂಪುಟಗಳಲ್ಲಿ ೮೮೬೯ ಶಾಸನಗಳನ್ನು ಬೆಳಕಿಗೆ ತಂದಿರುವುದು ಬೇರೆಲ್ಲೂ ಕಾಣಲಾಗದ, ಕೇಳಲಾಗದ ದೊಡ್ಡ ಸಾಧನೆ. ಇದಲ್ಲದೆ ಮೈಸೂರು ಗೆಜೆಟಿಯರ್‌ನ ಎರಡು ಸಂಪುಟಗಳು ಮೈಸೂರ ಎಂಡ್ ಕೂರ್ಗ ಫ್ರಾಂ ಇನ್‌ಸ್ಕ್ರಪ್ಶನ್ಸ್ (೧೯೦೮), ಪಂಪಭಾರತಾದಿ ಹಳಗನ್ನಡ ಕೃತಿಗಳ ಪ್ರಕಟನೆ ಮೊದಲಾದ ಬಹುಮುಖವಾಗಿ ಕನ್ನಡದ ಕೆಲಸ ಮಾಡಿದರು. ಸಿದ್ದಾಪುರ, ಬ್ರಹ್ಮಗಿರಿ, ಜಟಿಂಗರಾಶ್ವರಗಳಲ್ಲಿ ಶೋಧಿಸಿದ ಅಶೋಕನ ಶಾಸನಗಳನ್ನು, ಮಳವಳ್ಳಿಯ ಪ್ರಾಕೃತ ಶಾಸನಗಳು, ತಾಳಗುಂದದ ಕಾಕುಸ್ಥವರ್ಮನ ಶಾಸನ, ಗಂಗರ ಹಲವಾರು ತಾಮ್ರ ಪಟಗಳು ಶ್ರವಣ ಬೆಳ್ಗೊಳದ ನಿಷಧಿ ಬರಹಗಳು ಮೊದಲಾಗಿ ಅಪೂರ್ವ ಶಾಸನಗಳನ್ನು ಶೋಧಿಸಿದ್ದು ಇವರ ಹಿರಿಮೆಯ ದ್ಯೋತಕ. ಗಂಗರ ಹಲವಾರು ಶಾಸನಗಳನ್ನು ಶೋಧಿಸಿ ಪ್ರಕಟಿಸಿದಾಗ ಅವುಗಳಲ್ಲಿ ಬಹಳಷ್ಟು ಕೃತಕವಾಗಿದ್ದುದನ್ನು ಫ್ಲೀಟರು ಎತ್ತಿ ತೋರಿಸಿದರು. ಈ ವಿಷಯಕ್ಕೆ ಇಬ್ಬರಿರಲ್ಲಿ ನಡೆದ ಚರ್ಚೆಗಳಿಂದ ಲಿಪಿಶಾಸ್ತ್ರ ಕುರಿತಾದ ಹಲವಾರು ಸೂಕ್ಷ್ಮಗಳು ವಿದ್ವತ್ಪ್ರಪಂಚಕ್ಕೆ ಪರಿಚಿತವಾದುದಲ್ಲದೆ ಗಂಗರ ಚರಿತ್ರೆಗೆ ಒಂದು ಗಟ್ಟಿ ಮುಟ್ಟಾದ ನೆಲೆ ಪ್ರಾಪ್ತವಾಯಿತು. ೧೯೦೬ರಲ್ಲಿ ರೈಸರು ನಿವೃತ್ತರಾಗುವಷ್ಟರಲ್ಲಿ ಎಪಿಗ್ರಾಫಿಯಾ ಕರ್ನಾಟಕದ ಎಲ್ಲ ಸಂಪುಟಗಳನ್ನು ಹೊರತಂದುದಲ್ಲದೆ, ಹಲವಾರು ಲೇಖನ, ಟೀಕೆ ಟಿಪ್ಪಣೆಗಳನ್ನು ಬರೆದು ಖ್ಯಾತನಾಮರಾದರು. ಜೇಮ್ಸ್ ಬರ್ಜಿಸ್ ಅವರಿಂದ ೧೮೭೨ರಲ್ಲಿ ಇಂಡಿಯನ್‌ ಎಂಟಿಕ್ವರಿ ಸಂಪುಟಗಳ ಪ್ರಕಟಣೆ ಪ್ರಾರಂಭಗೊಂಡುದರಿಂದ ಉತ್ತರ ಕರ್ನಾಟಕದ ಶಾಸನ ಪ್ರಕಟಣೆಗೆ ದೊಡ್ಡ ಅವಕಾಶ ಪ್ರಾಪ್ತವಾದಂತಾಯಿತು. ಫ್ಲೀಟ್ ಮೊದಲಾದ ಹಲವು ಜನ ಹಲವಾರು ಚಾರಿತ್ರಿಕ ಮಹತ್ವದ[1] ಶಾಸನಗಳನ್ನು ಪತ್ತೆ ಮಾಡಿ ಅದರಲ್ಲಿ ಪ್ರಕಟಿಸ ತೊಡಗಿದರು.
೧೯೦೬ರಲ್ಲಿ ರೈಸರ ಉತ್ತರಾಧಿಕಾರಿಯಾಗಿ ಆರ್. ನರಸಿಂಹಾಚಾರರು ಮೈಸೂರು ಪ್ರಾಕ್ತನ ಇಲಾಖೆಯನ್ನು ವಹಿಸಿಕೊಂಡರು. ಆಗಿನಿಂದಲೇ ವಾಷಿಕ ವರದಿಗಳನ್ನು ಪ್ರಕಟಿಸುವ ಕ್ರಮ ಜಾರಿಗೊಳಿಸಿದ್ದಲ್ಲದೆ ೧೯೦೮ ರಿಂದ ಅವುಗಳಲ್ಲಿ ಶಾಸನಗಳನ್ನು ಹೊರತರಲು ಉಪಕ್ರಮಿಸಿದರು. ೧೯೨೨ ರ ವರೆಗೆ ಒಟ್ಟು ೧೭ ವರದಿಗಳು ಎಪಿಗ್ರಾಫಿಯಾ ಕರ್ನಾಟಕದ ೧೪, ೧೫, ೧೬ ಮತ್ತು ೧೭ ನೆಯ ಸಂಪುಟಗಳು ಮತ್ತು ಶಾಸನ ಪದ ಸಂಗ್ರಹದ ಮೊದಲ ಭಾಗ (ಕೆ, ವರೆಗೆ) ಗಳನ್ನು ಹೊರತಂದರು. ಇತ್ತೀಚೆಗೆ ಅವರೇ ಸಿದ್ಧ ಪಡಿಸಿ ಇಟ್ಟಿದ್ದ ಪದಸಂಗ್ರಹದ ಎರಡನೆಯ ಭಾಗ ಕೂಡ ಕರ್ನಾಟಕದ ಪ್ರಾಕ್ತನ ವಿಭಾಗದಿಂದ ಪ್ರಕಟವಾಗಿದೆ. (೧೯೮೭). ಒಟ್ಟು ೫೦೦೦ ಶಾಸನಗಳು ಆಚಾರ್ಯರಿಂದ ಸಂಶೋಧಿತವಾಗಿ ಪ್ರಕಗೊಂಡಿವೆ. ಹಲವಾರು ಶಾಸನ ಪಾಠಗಳನ್ನು ಅವರು ಪರಿಷ್ಕೃಇಸಿದ್ದಾರೆ. ವಾರ್ಷಿಕ ವರದಿಗಳಲ್ಲಿ ಶಾಸನಗಳಷ್ಟೇ ಅಲ್ಲದೆ ಹಸ್ತಪ್ರತಿಗಳು, ನಾಣ್ಯಗಳು, ಚಿತ್ರಪಟಗಳು ಹೊಯ್ಸಳ ವಾಸ್ತುಶಿಲ್ಪ ಕುರಿತಾದ ವಿಫುಲ ವಿವಗಳು ಇತ್ಯಾದಿಯಾಗಿ ಹಲವಂದದ ಹೊಸ ವಿಷಯಗಳು ಬೆಳಕು ಕಂಡವು. ಹೊಯ್ಸಳ ವಾಸ್ತುಶಿಲ್ಪಕ್ಕೆ ಪ್ರತ್ಯೇಕ ಸ್ಥಾನ ದೊರಕಲು ನರಸಿಂಹಾಚಾರರ ಈ ವಿಸ್ತೃತ ವರದಿಗಳೇ ಕಾರಣ. ಶರಣರ ವಚನಗಳು, ನಾಗವರ್ಮನ ಭಾಷಾಭೂಷಣ ಕಾವ್ಯಾವಲೋಕನ History of Kannada Language, ಕರ್ನಾಟಕ ಕವಿ ಚರಿತೆಯ ಮೂರು ಸಂಪುಟಗಳು ಮೊದಲಾದವು ಆಚಾರ್ಯರ ಇನ್ನುಳಿದ ಪ್ರಖ್ಯಾತ ಕೃತಿಗಳು. ಇದರಿಂದಾಗಿ ಮೈಸೂರು ಸರ್ಕಾರದಿಂದ ಅವರಿಗೆ ಪ್ರಾಕ್ತನ ವಿಮರ್ಶೆ ವಿಚಕ್ಷಣ ಎಂಬ ಬಿರುದು ಮತ್ತು ಆಗಿನ ಭಾರತ ಸರ್ಕಾರದಿಂದ ಮಹಾ ಮಹೋಪಾಧ್ಯಾಯ ಪ್ರಶಸ್ತಿ ಲಭ್ಯವಾದವು. ಈ ಪ್ರಶಸ್ತಿ ಪಡೆದ ಕನ್ನಡಿಗರು ಅವರೊಬ್ಬರೇ.
ಆರ್. ನರಸಿಂಹಾಚಾರರ ತರುವಾಯ ಡಾ. ಎಂ. ಎಚ್. ಕೃಷ್ಣ ಅವರು ಈ ಕೆಲಸವನ್ನು ಸಮರ್ಥವಾಗಿ ಮುಂದುವರಿಸಿದರು. ೧೯೨೯ ರಿಂದ ೧೯೪೫ರ ವರೆಗೆ ಪ್ರತಿವರ್ಷ ವಾರ್ಷಿಕ ವರದಿಗಳನ್ನು ತುಂಬ ವ್ಯವಸ್ಥಿತವಾಗಿ ಪ್ರಕಟಿಸಿದ್ದಲ್ಲದೆ ಸು. ಒಂದು ಸಾವಿರದಷ್ಟು ಹೊಸ ಶಾಸನಗಳನ್ನು ಅವುಗಳಲ್ಲಿ ಬೆಳಕಿಗೆ ತಂದರು. ರಾಷ್ಟ್ರಕೂಟ ಅವಿಧೇಯನ ಪಂಡರಂಗವಳ್ಳಿಯ ಶಾಸನ, ಹಲ್ಮಿಡಿ ಶಾಸನ, ಮಯೂರ ವರ್ಮನ ಚಂದ್ರವಳ್ಳಿ ಶಾಸನ, ಚಂದ್ರವಳ್ಳಿಯ ಉತ್ಖನನ ಮೊದಲಾದುವು ಅವರ ಮುಖ್ಯ ಕೊಡುಗೆಗಳು. ಕೃಷ್ಣ ಅವರು ಹಲ್ಮಿಡಿ ಶಾಸನ ಶೋಧಿಸಿದ್ದು ಕನ್ನಡ ನಾಡಿನ ಚರಿತ್ರೆಯಲ್ಲಿ ಒಂದು ಅಪೂರ್ವ ಘಟನೆ.
ಇಂಡಿಯನ್ ಎಂಟಿಕ್ವರಿಯ ಮಾದರಿಯಲ್ಲಿಯೆ ಬರ್ಜಿಸ್ ಅವರಿಂದ ಎಪಿಗ್ರಾಫಿಯಾ ಇಂಡಿಕಾ ಪತ್ರಿಕೆ ೧೮೯೨ರಲ್ಲಿ ಪ್ರಾರಂಭವಾಯಿತು. ಇದರಲ್ಲಿ ಕೂಡ ಅಸಂಖ್ಯ ಕನ್ನಡ ಶಾಸನಗಳು ಅಚ್ಚು ಕಟ್ಟಿನಿಂದ ಪ್ರಕಟವಾಗುತ್ತ ಬಂದಿದ್ದು ಈಗಲೂ ಈ ಪ್ರಕಟಣೆ ಮುಂದುವರಿದಿದೆ. ಅಂತಾರಾಷ್ಟ್ರೀಯ ಮಟ್ಟದ ಖ್ಯಾತಿ ಈ ಪತ್ರಿಕೆಗಿದೆ. ಬೂಲ್ಹರರಿಂದ ಇದರ ಮೊದಲನೆಯ ಸಂಪುಟದಲ್ಲಿ ಹಿರೇಹಡಗಲಿಯ ಪಲ್ಲವ ಶಾಸನ ಪ್ರಕಟಗೊಂಡಿದೆ.
ಇ. ಹುಲ್ಷ ಅವರು ೧೮೯೦ ರಲ್ಲಿ ‘ದಕ್ಷಿಣ ಭಾರತದ ಶಾಸನಗಳು’ ಮಾಲೆಯ ಮೊದಲ ಸಂಪುಟವನ್ನು ಹೊರತಂದರು. ಈ ಮಾಲೆಯ ೯ನೆಯ ಸಂಪುಟದ ಎರಡು ಭಾಗಗಳು, ೧೧ನೆಯ ಸಂಪುಟದ ೨ ಭಾಗಗಳು, ೧೫, ೧೮ ಮತ್ತು ೨೦ನೆಯ ಸಂಪುಟಗಳು ಸಂಪೂರ್ಣ ಕನ್ನಡ ಶಾಸನಗಳಿಗೆ ಮೀಸಲಾಗಿವೆ. ಆದರೆ ಇವುಗಳ ಹೆಚ್ಚಿನ ಸಂಪುಟಗಳಲ್ಲಿ ಫ್ಲೀಟ್‌, ರೈಸರಂತಹ ಸಂಪಾದನಾ ಶಿಸ್ತು ಕಂಡುಬರುವುದಿಲ್ಲ.
ಆಂಧ್ರ ಪ್ರದೇಶ ಸರ್ಕಾರದ ಪ್ರಾಕ್ತನ ಮಾಲೆಯಲ್ಲಿ ಡಾ ಪಿ.ಬಿ. ದೇಸಾಯಿ ಮೊದಲಾದವರಿಂದ ಹೈದರಾಬಾದ ಕರ್ನಾಟಕ ಹಲವಾರು ಶಾಸನಗಳು ಪ್ರಕಟವಾಗಿವೆ. ಈ ಭಾಗದಲ್ಲಿ ಇನ್ನೂ ಅಸಂಖ್ಯ ಶಾಸನಗಳು ಉಳಿದು ಹೋಗಿವೆ. ಆಂಧ್ರ ಪ್ರದೇಶ, ತಮಿಳು ನಾಡು, ಮಹಾರಾಷ್ಟ್ರ ಮತ್ತು ಗೋವಾ ಪ್ರದೇಶಗಳಲ್ಲೂ ಕರ್ನಾಟಕದಕ್ಕೆ ಸಂಬಂಧಪಟ್ಟ ಶಾಸನಗಳು ಇನ್ನು ಪ್ರಕಟವಾಗಬೇಕಾಗಿದೆ. ಎನ್. ವೆಂಕಟರಮಣಯ್ಯನವರು (೧೯೬೭) ಕರೀಂನಗರ ಜಿಲ್ಲೆಯ ಕುರ್ಕಿಯಾಲದ ಗುಡ್ಡದಲ್ಲಿ ಕಂಡು ಹಿಡಿದ ಜಿನವಲ್ಲಭನ ಶಾಸನ ಒಂದು ಅಮೋಘ ಶೋಧ.
ಧಾರವಾಡದ ಕನ್ನಡ ಅಧ್ಯಯನ ಸಂಸ್ಥೆ (ಇದು ತರುವಾಯ ಕರ್ನಾಟಕ ವಿಶ್ವವಿದ್ಯಾಲಯಕ್ಕೆ ಸೇರಿಸಲ್ಪಟ್ಟಿತು) ಕೂಡ ಶಾಸನ ಸಂಗ್ರಹ ಕಾರ್ಯ ಮಾಡಿದೆ. ಆಗೀಗ ಪ್ರಕಟಿಸಿದ ವರದಿಗಳು ಮತ್ತು ‘ಕರ್ನಾಟಕ ಶಾಸನಗಳು’ ಎಂಬ ಹೆಸರಿನ ಆರು ಸಂಪುಟಗಳಲ್ಲಿ ಆರ್. ಎಸ್. ಪಂಚಮುಖಿ, ಜಿ.ಎಸ್. ದೀಕ್ಷಿತ. ಪಿ.ಬಿ. ದೇಸಾಯಿ, ಬಿ.ಆರ್. ಗೋಪಾಲ, ಶ್ರೀನಿವಾಸ ರಿತ್ತಿ ಮೊದಲಾದ ವಿದ್ವಾಂಸರು ಪ್ರಕಟಿಸಿರುವ ಶಾಸನಗಳಿವೆ. ಅದೇ ರೀತಿ ಭಾರತ ಸರ್ಕಾರದ ಪುರಾತತ್ವ ಇಲಾಖೆಯು ಪ್ರಕಟಿಸುತ್ತ ಬಂದಿರುವ ವಾರ್ಷಿಕ ವರದಿಗಳಲ್ಲಿ ಅನೇಕ ಹೊಸ ಶಾಸನಗಳ ಬಗ್ಗೆ ಮಾಹಿತಿ ದೊರೆಯುತ್ತದೆ. ಇದರ ೧೯೬೬-೬೭ನೆಯ ಸಾಲಿನ ವರದಿಯಲ್ಲಿ ಸನ್ನತಿಯ ಪ್ರಾಕೃತ ಶಾಸನಗಳು ಬೆಳಕಿಗೆ ಬಂದವು.
ಮೇಲೆ ತಿಳಿಸಿದ ಮಹನೀಯರಲ್ಲದೆ ಕರ್ನಾಟಕ ಶಾಸನಕ್ಷೇತ್ರದಲ್ಲಿ ಇನ್ನೂ ಅನೇಕರು ಕೆಲಸ ಮಾಡಿದ್ದಾರೆ. ಬಾರ್ನೆಟ್, ಡಿ.ಸಿ. ಸರ್ಕಾರ, ಜಿ.ಎಸ್. ಗಾಯಿ, ಪ್ರೊ. ಮಿರಾಶಿ, ಆರ್. ಎನ್. ಗುರವ, ಎಸ್. ಶೆಟ್ಟರ್, ಕೆ.ವಿ. ರಮೇಶ, ಎಂ.ಎಂ. ಕಲಬುರ್ಗಿ, ಎ.ವಿ. ನರಸಿಂಹ ಮೂರ್ತಿ ಮೊದಲಾದ ಶಾಸನ ತಜ್ಞರು ಮಹತ್ವದ ಹಲವಾರು ಶಾಸನಗಳನ್ನು ಬೆಳಕಿಗೆ ತಂದಿದ್ದಾರೆ.
ಇತ್ತೀಚೆ ಕರ್ನಾಟಕದಲ್ಲಿ ಮತ್ತೆ ಎಂಟು ಅಶೋಕನ ಶಾಸನಗಳನ್ನು ಕಂಡು ಹಿಡಿಯಲಾಗಿದೆ. ಡಾ ಎಸ್. ಶೆಟ್ಟರ ಮತ್ತು ಎಸ್. ರಾಜಶೇಖರ ನಿಟ್ಟೂರಿನಲ್ಲಿ (೧೯೭೭ ರಲ್ಲಿ) ಮತ್ತು ಎಸ್. ನಾಗರಾಜರಾವ ಹಾಗೂ ಶ್ರೀನಿವಾಸ ರಿತ್ತಿ ಅವರು ಉದೋಗೋಳಂ ನಲ್ಲಿ (೧೯೭೮) ಎರಡೆರಡು ಶಾಸನಗಳನ್ನು ಕಂಡು ಹಿಡಿದರು. ಇವೆಲ್ಲ ಶಾಸನಗಳು ಮಸ್ತಿ ಶಾಸನದಂತೆ ಅಶೋಕನ ಹೆಸರನ್ನು ನೇರವಾಗಿ ಹೇಳುತ್ತವೆ. ೧೯೮೯ ರಲ್ಲಿ ಹೈದರಾಬಾದ ಪ್ರಾಚ್ಯ ವಿಭಾಗದ ಪರವಾಗಿ ಆರ್. ವಿ. ಶಿವಶರ್ಮ, ಜೆ. ಎವರಪ್ರಸಾದರಾವ ಹಾಗೂ ಜಿ. ವಿ. ಎಸ್. ರಾವ ಅವರಿಂದ ಇನ್ನೂ ನಾಲ್ಕು ಅಶೋಕನ ಶಾಸನಗಳು ಸನ್ನತಿಯಲ್ಲಿ ಸಂಶೋಧಿಸಲ್ಪಟ್ಟವು.
ಮೈಸೂರು ವಿಶ್ವವಿದ್ಯಾಲಯದ ಪರವಾಗಿ ಹಳೆಯ ಮೈಸೂರು ಪ್ರದೇಶದ ಸಮಗ್ರ ಶಾಸನಗಳನ್ನು ಕ್ರಮಬದ್ಧ ಸಂಪುಟಗಳಲ್ಲಿ ಪ್ರಕಟಿಸುವ ಯೋಜನೆ ೧೯೭೨ ರಲ್ಲಿ ಪ್ರಾರಂಭವಾಯಿತು. ಡಾ. ಹಾ. ಮಾ. ನಾಯ್ಕ ಅವರ ಅಧ್ಯಕ್ಷತೆ ಹಾಗೂ ಬಿ. ಆರ್. ಗೋಪಾಲ ಅವರ ಸಂಪಾದಕ್ಷದಲ್ಲಿ ಕೊಡಗು, ಮೈಸೂರು, ಮಂಡ್ಯ, ಜಿಲ್ಲೆ ಶಾಸನಗಳು ಮತ್ತು ಶ್ರವಣ ಬೆಳ್ಗೊಳ ಹೀಗೆ ಒಟ್ಟು ಒಂಬತ್ತು ಸಂಪುಟಗಳು ಈಗಾಗಲೇ ಪ್ರಕಟವಾಗಿದೆ. ಇನ್ನುಳಿದ ಆರು ಜಿಲ್ಲೆಗಳ ಪರಿಷ್ಕೃತ ಆವೃತ್ತಿಗಳು ಬೇಗ ಪ್ರಕಟವಾಗಬೇಕು.
ಶಾಸನಗಳನ್ನಾಧರಿಸಿ ರಾಜಕೀಯ ಚರಿತ್ರೆಯ ಅಧ್ಯಯನ ನಡೆದಿರುವಂತೆ ಭಾಷಿಕ, ಸಾಂಸ್ಕೃತಿಕ ಮತ್ತು ಸಾಹಿತ್ಯ ಕುರಿತಾದ ಅಧ್ಯಯನಕ್ಕೂ ಈಗ ಹೆಚ್ಚು ಗಮನ ಕೊಡಬೇಕಾಗಿದೆ. ಭಾಷಿಕ ಅಧ್ಯಯನ ಕ್ಷೇತ್ರದಲ್ಲಿ ಎ.ಎನ್. ನರಸಿಂಹಯ್ಯನವರಿಂದ ೬-೭ನೆಯ ಶತಮಾನದ ಕನ್ನಡ ಶಾಸನಗಳ ಭಾಷೆ ಕುರಿತಂತೆ ಮತ್ತು ಜಿ.ಎಸ್. ಗಾಯಿಯವರಿಂದ ೮, ೯, ೧೦ನೆಯ ಶತಮಾನಗಳ ಭಾಷೆ ಕುರಿತಂತೆ ಅಧ್ಯಯನ ನಡೆದಿದೆ. ಪ್ರಸ್ತುತ ಲೇಖಕನಿಂದ ಕವಿರಾಜ ಮಾರ್ಗ ಪೂರ್ವದ ಸು. ೫೦೦ ಶಾಸನಗಳ ಪರಿಭಾಷೆ ಕುರಿತ ಅಧ್ಯಯನ ನಡೆದಿದ್ದು ೧೯೮೨ರಲ್ಲಿ ಪ್ರಬಂಧ ಪ್ರಕಟವಾಗಿದೆ. ಅದೇ ರೀತಿ ಮುಂದಿನ ಶತಮಾನದ ಶಾಸನಗಳನ್ನು ಕುರಿತು ಕೆ. ಕುಶಾಲಪ್ಪಗೌಡ ಮತ್ತು ಚೆ. ರಾಮಸ್ವಾಮಿಯವರೂ ಅಧ್ಯಯನ ಕೈಕೊಂಡಿದ್ದಾರೆ. ಇನ್ನೂ ಈ ಕ್ಷೇತ್ರದಲ್ಲಿ ಮಾಡಬೇಕಾದ ಕೆಲಸ ತುಂಬಾ ಇದೆ. ಸ್ಥಳನಾಮ-ವ್ಯಕ್ತಿನಾಮಗಳ ಅಧ್ಯಯನಕ್ಕೆ ಶಾಸನಗಳಿಂದ ಅಪಾರವಾದ ಪ್ರಯೋಜನ ಪಡೆಯಬಹುದಾಗಿದೆ.
ಕನ್ನಡ ಶಾಸನಗಳ ಸಾಹಿತ್ಯಿಕ ಮೌಲ್ಯ ಕುರಿತ ಅಧ್ಯಯನದಲ್ಲಿ ತೀರ ಕಡಿಮೆ ಕೆಲಸವಾಗಿದೆ. ಆರ್. ನರಸಿಂಹಾಚಾರರಿಂದ ೧೯೨೩ ರಲ್ಲಿ ೧೮೬೫ ಶಾಸನ ಪದ್ಯಗಳ ಸಂಕಲನವೊಂದು ಸಿದ್ಧಗೊಳಿಸಲ್ಪಟ್ಟಿದೆ. ಎ.ಎಂ. ಅಣ್ಣಿಗೇರಿ ಮತ್ತು ಮೇವುಂಡಿ ಮಲ್ಲಾರಿಯವರು ಸಾಹಿತ್ಯಿಕ ಗುಣವುಳ್ಳ ೧೧೪ ಶಾಸನಗಳ ಸಂಕಲನವೊಂದನ್ನು ೧೯೬೩ ರಲ್ಲಿ ಪ್ರಕಟಿಸಿದ್ದಾರೆ. ಬೆಂಗಳೂರು, ಮಂಗಳೂರು, ಮತ್ತು (ಧಾರವಾಡ) ಕರ್ನಾಟಕ ವಿಶ್ವವಿದ್ಯಾಲಯಗಳು ತಮ್ಮ ವಿದ್ಯಾರ್ಥಿಗಳಿಗಾಗಿ ಇಂಥ ಒಂದೊಂದು ಸಂಕಲನಗಳನ್ನು ಹೊರತಂದಿವೆ. ಬೆಂಗಳೂರು, ಮೈಸೂರು ವಿಶ್ವವಿದ್ಯಾಲಯಗಳು ಪ್ರಕಟಿಸಿರುವ ಸಮಗ್ರ ಕನ್ನಡ ಸಾಹಿತ್ಯ ಚರಿತ್ರೆಗಳಲ್ಲಿ ಶಾಸನಸಾಹಿತ್ಯ ಕುರಿತಾಗಿಯೂ ಚರ್ಚೆಗಳು ಬಂದಿವೆ. ಡಾ. ಎಂ.ಎಂ. ಕಲಬುರ್ಗಿಯವರು ಮಾರ್ಗ ಸಂಪುಟ ಮತ್ತು ‘ಕವಿರಾಜಮಾರ್ಗ ಪರಿಸರದ ಕನ್ನಡಸಾಹಿತ್ಯ’ ಎಂಬ ತಮ್ಮ ಪ್ರಬಂಧದಲ್ಲಿ ಶಾಸನ ಸಾಹಿತ್ಯ ಕುರಿತಾದ ಹಲವು ವಿಚಾರಗಳನ್ನು ಚರ್ಚಿಸಿದ್ದಾರೆ. ಈ ಕ್ಷೇತ್ರದಲ್ಲಿಯೂ ಇನ್ನೂ ಅಪಾರ ಕೆಲಸವಾಗಬೇಕಾದ ಅಗತ್ಯವಿದೆ. ೧೯೯೪ ರಲ್ಲಿ ಪ್ರಸ್ತುತ ಲೇಖನಿಂದ ರಚಿತವಾದ ‘ಪೂರ್ವದ ಹಳಗನ್ನಡ ಶಾಸನಗಳ ಸಾಹಿತ್ಯಿಕ ಅಧ್ಯಯನ’ ಎಂಬ ಪ್ರತ್ಯೇಕ ಸಾಹಿತ್ಯ ಅಧ್ಯಯನಕ್ಕೇ ಮೀಸಲಾದ ಕೃತಿಯೊಂದು ಪ್ರಕಟಿಸಲ್ಪಟ್ಟಿದೆ.
ಸಾಂಸ್ಕೃತಿಕ ಅಧ್ಯಯನ ಕ್ಷೇತ್ರದಲ್ಲಿ ಈಗ ಹಲವು ಕೃತಿಗಳು ಕನ್ನಡದಲ್ಲಿ ರಚನೆಗೊಳ್ಳುತ್ತಿವೆ. ಡಾ. ಎಂ. ಚಿದಾನಂದ ಮೂರ್ತಿಯವರ ‘ಪ್ರಾಚೀನ ಕನ್ನಡ ಶಾಸನಗಳ ಸಾಂಸ್ಕೃತಿಕ ಅಧ್ಯಯನ’ (೧೯೬೬/೧೯೭೯) ಈ ಕ್ಷೇತ್ರದ ಆಚಾರ್ಯಕೃತಿ. ಇದರಂತೆ ಪ್ರಾಚೀನ ಕರ್ನಾಟಕದ ಶಿಕ್ಷಣ ಕ್ರಮ (ಜಿ.ಎಸ್. ದೀಕ್ಷಿತ ೧೯೭೦) ಶಾಸನಗಳಲ್ಲಿ ಶಿವಶರಣರು (೧೯೭೦) ಮಹಾರಾಷ್ಟ್ರದ ಕನ್ನಡ ಶಾಸನಗಳು (೧೯೮೯) ಸಮಾಧಿ ಬಲಿದಾನ ವೀರಮರಣಗಳು (೧೯೮೦ ಎಂ.ಎಂ. ಕಲಬುರ್ಗಿ) ಕರ್ನಾಟಕದ ವೀರ ಗಲ್ಲುಗಳು (೧೯೮೨, ಆರ್. ಶೇಷಶಾಸ್ತ್ರಿ) ಶಾಸನಗಳಲ್ಲಿ ಕರ್ನಾಟಕದ ವರ್ತಕರು (೧೯೮೬ ಬಿ.ಆರ್. ಹಿರೇಮಠ) ಆರನೆಯ ವಿಕ್ರಮಾದಿತ್ಯನ ಶಾಸನಗಳು (೧೯೮೭ ಜೆ. ಎಂ. ನಾಗಯ್ಯ) ತರ್ದವಾಡಿನಾಡು (೧೯೯೦) ಎಸ್. ಕೆ. ಕೊಪ್ಪ ಶ್ರವಣಬೆಳ್ಗೊಳ ರಾಜಕೀಯ ಸಾಹಿತ್ಯಿಕ ಸಾಂಸ್ಕೃತಿಕ ಮಹತ್ವ (೧೯೯೧) ಮತ್ತು ‘ಬಂಕಾಪುರ ಶೋಧ’ (೧೯೯೦, ಚೆನ್ನಕ್ಕ ಪಾವಟೆ) ಕರ್ನಾಟಕದಲ್ಲಿ ಸತೀಪದ್ಧತಿ (೧೯೯೧ ಬಿ.ಎಸ್. ಶೇಠೆ) ನಾಗರಖಂಡ ೭೦ (೧೯೯೫ ಬಿ.ಬಿ. ಪಾಟೀಲ) ಮೊದಲಾಗಿ ಕನ್ನಡದಲ್ಲಿ ಸಾಂಸ್ಕೃತಿಕ ಅಧ್ಯಯನ ಕೃತಿಗಳು ರಚನೆಗೊಂಡಿವೆ. ಸೇವುಣ, ಹೊಯ್ಸಳ, ನೊಳಂಬ, ಕದಂಬ ಮೊದಲಾದ ರಾಜ ಮನೆತನಗಳ ಇತಿಹಾಸ ಕುರಿತಂತೆ ಕನ್ನಡ ಮತ್ತು ಇಂಗ್ಲಿಷ್ ಭಾಷೆಗಳಲ್ಲಿ ಹಲವಾರು ಕೃತಿಗಳು ಬಂದಿವೆ. ಇತ್ತೀಚೆಗೆ ಪ್ರೊ. ಬಿ. ಶೇಕ ಅಲಿಯವರ ಸಂಪಾದಕತ್ವದಡಿ ಏಳು ಸಂಪುಟಗಳಲ್ಲಿ ‘ಕರ್ನಾಟಕದ ಚರಿತ್ರೆ’ಯನ್ನು ಹಂಪಿ ವಿಶ್ವವಿದ್ಯಾಲಯ ಹೊರತಂದಿದೆ. ಈ ಸಂಪುಟಗಳನ್ನು ಈವರೆಗೆ ಪ್ರಕಟವಾಗಿರುವ ಬಹುತೇಕ ಎಲ್ಲ ಶಾಸನ ಸಾಮಗ್ರಿಯನ್ನು ಬಳಸಿಕೊಳ್ಳಲಾಗಿದೆ. ಆದರೆ ಕನ್ನಡ ನಾಡಿನ ಹಲವು ಸಾಮಂತ ಮನೆತನಗಳ ಚರಿತ್ರೆ ರಚಿಸುವುದು ಇನ್ನೂ ಆಗ ಬೇಕಾದ ಕೆಲಸ. ದಿ. ದಿನಕರ ದೇಸಾಯಿಯವರ Mahamandaleshwaras Under Chalukyas of Kalyana ಮತ್ತು ಹಂಪ ನಾಗರಾಜಯ್ಯನವರ ‘ಸಾಂತರರು ಒಂದು ಅಧ್ಯಯನ ಈ ಕ್ಷೇತ್ರದ ಗಮನಾರ್ಹ ಕೃತಿಗಳು. ಆರ್. ಎನ್. ಗುರವ ಅವರ ಕದಂಬಾಸ್ ಆಫ್ ಗೋವಾ ಅಪ್ರಕಟಿತವಾಗೇ ಉಳಿಯಿತು. ಕರ್ನಾಟಕ ಇತಿಹಾಸದ ಸಮಗ್ರ ರಚನೆಗೆ ಲಭ್ಯವಾಗ ಬಹುದಾದ ಶಾಸನ ಸಂಪತ್ತು ಎಷ್ಟಿದೆ ಎಂದು ತಿಳಿಯಲು ಪರಿವೀಕ್ಷಣೆಯಕಾರ್ಯ ಇನ್ನೂ ವ್ಯಾಪಕವಾಗಿ ನಡೆಯ ಬೇಕೆಂದು ಬೇರೆ ಹೇಳಬೇಕಿಲ್ಲ.
ಭಾರತದಲ್ಲಿ ಮೊಟ್ಟಮೊದಲ ಶಾಸನಗಳನ್ನು ಬರೆಯಿಸುವ ಕ್ರಮ ಪ್ರಾರಂಭಿಸಿದವರು ಮೌರ್ಯರು. ಕ್ರಿ.ಶ. ಪೂ. ೪-೩ನೆಯ ಶತಮಾನಗಳ ಅವರ ಆಡಳಿತ ಕಾಲಾವಧಿಯಲ್ಲಿ ವ್ಯವಸ್ಥಿತವಾಗಿ ಶಾಸನಗಳನ್ನು ಬರೆಯಿಸುವ ಕ್ರಮ ಜಾರಿಗೆ ಬಂತು. ಈ ಮನೆತನದ ಸಮ್ರಾಟ ಅಶೋಕ ಬರೆಯಿಸಿದ ಶಾಸನಗಳು ಭಾರತೀಯ ಚರಿತ್ರೆಯಲ್ಲಿ ಹೇಗೋ ಹಾಗೆ ಕರ್ನಾಟಕದ ಚರಿತ್ರೆಯಲ್ಲಿ ಕೂಡ ಅದ್ವಿತೀಯ ಸ್ಥಾನ ಪಡೆದಿವೆ. ಕರ್ನಾಟಕದ ಚರಿತ್ರೆ ಪ್ರಾರಂಭಗೊಳ್ಳುವುದೇ ಅಶೋಕನ ಶಾಸನಗಳಿಂದ.
ಡಾ. ಜೆ. ಎಫ್. ಫ್ಲೀಟ, ಪಿಪ್ರಾವಾ ಭಾಂಡ ಶಾಸನವೇ ಭಾರತದ ಅತ್ಯಂತ ಪ್ರಾಚೀನ ಶಾಸನವೆಂದು ಹೇಳುತ್ತಾರೆ. ಆದರೆ ಅದರ ಕಾಲದ ಬಗ್ಗೆ ಖಚಿತತೆಯಿಲ್ಲ. ಜೊತೆಗೆ ಆಗೊಂದು ಶಾಸನ ಪರಂಪರೆ ಇತ್ತೆಂದು ಹೇಳಲು ಈ ಶಾಸನ ಹೆಚ್ಚಿನ ಸಹಾಯ ನೀಡುವುದಿಲ್ಲ. ಕರ್ನಾಟಕದ ಮಟ್ಟಿಗಂತೂ ಮೌರ್ಯ ಪೂರ್ವ ಯುಗ ಅಂಧಕಾರ ಮಯವಾಗಿ ಉಳಿದಿದೆ.
ಮೌರ್ಯರ ತರುವಾಯ ರಾಜ್ಯಾಧಿಕಾರ ಪಡೆದ ಅರಸು ಮನೆತನಗಳು ಅವರಂತೆಯೇ ಆಗೀಗ ಶಾಸನಗಳನ್ನು ಬರೆಯಿಸುವ ಕ್ರಮವನ್ನು ಮುಂದುವರೆಸಿ ಕೊಂಡುಬಂದವು. ಕರ್ನಾಟಕದ ಮಟ್ಟಿಗೆ ಹೇಳಬೇಕೆಂದರೆ ಮೌರ್ಯರ ತರುವಾಯ ಸಾತವಾಹನರದು ಈ ಪರಂಪರೆಯನ್ನು ರೂಢ ಮೂಲಗೊಳಿಸಿದ ದೊಡ್ಡ ರಾಜಮನೆತನ, ಮೌರ್ಯರಂತೆ ಇವರೂ ತಮ್ಮ ಶಾಸನಗಳನ್ನು ಉತ್ತರ ಕರ್ನಾಟಕದ ಸನ್ನತಿ, ಮ್ಯಾಕದೋನಿ, ಬನವಾಸಿ ಮೊದಲಾದೆಡೆಗಳಲ್ಲಿ ಹಾಕಿಸಿದ್ದು ಕಂಡುಬರುತ್ತದೆ.
ಆದರೆ ಮೌರ್ಯ ಸಮ್ರಾಟ ಅಶೋಕನ ಶಾಸನಗಳಿಗೂ ಈ ಸಾತವಾಹನರ ಶಾಸನಗಳಿಗೂ ಬಹಳಷ್ಟು ವ್ಯತ್ಯಾಸಗಳಿರುವುದು ಗಮನಾರ್ಹವಾದ ಸಂಗತಿ. ಈ ವ್ಯತ್ಯಾಸಗಳನ್ನು ಕುರಿತು ತರುವಾಯ ನೋಡೋಣ. ಈಗ ಶಾಸನಗಳ ಸ್ವರೂಪಕ್ಕೆ ಸಂಬಂಧಪಟ್ಟ ಕೆಲವೊಂದು ವಿವರಗಳನ್ನು ಮೊದಲು ಪರಿಶೀಲಿಸಬಹುದು.
‘ಶಾಸನ’ ಎಂಬ ಶಬ್ದಕ್ಕೆ ನಾನಾರ್ಥಗಳಿರುವವಾದಾರೂ ಈ ದಾಖಲೆಗಳ ಸಂದರ್ಭದಲ್ಲಿ ಅದಕ್ಕೆ ‘ರಾಜಾಜ್ಞೆ’ ಎಂಬ ವಿಶಿಷ್ಟಾರ್ಥ ಅನ್ವಯವಾಗುತ್ತದೆ. ಇವನ್ನು ಬರೆಯಿಸಿದವರು ಕೂಡ ಆಗೀಗ ಇವನ್ನು ‘ಶಾಸನ’ ಎಂದೇ ಹೆಸರಿಸಿದ್ದಾರೆ. ಇದಲ್ಲದೆ ಲಿಪಿ, ಧಮ್ಮಲಿಪಿ, ಲೇಖ, ಶೀಲಾಲೇಖ ಕಲ್ಬರಹ, ತಾಮ್ರಪಟ್ಟಿಕಾ, ತಾಮ್ರಪಟ, ತಾಮ್ರಶಾಸನ ಇತ್ಯಾದಿ ನಾಮಾಂತರಗಳೂ ಶಾಸನಗಳಿಗೆ ಉಂಟು.
ನಮ್ಮ ದೇಶದಲ್ಲಿ ಶಾಸನಗಳನ್ನು ಬರೆಯಿಸಲು ಸಾಮಾನ್ಯವಾಗಿ ಶಿಲೆಯನ್ನು ಬಳಸುವುದುಂಟು. ಶಿಲೆ ಎಂದರೆ ನೈಸರ್ಗಿಕವಾದ ಬಂಡೆಗಲ್ಲಾಗಿರಬಹುದು. ಅಥವಾ ಪ್ರತ್ಯೇಕವಾಗಿ ಕಟೆದು ನುಣುಪುಗೊಳಿಸಿದ ಫಲಕ, ಕಂಬ, ದೇವಾಲಯದ ಗೋಡೆ, ತೊಲೆ ಮೊದಲಾದ ಭಾಗಗಳಾಗಿರಲೂಬಹುದು. ಅಶೋಕನ ಬಹುತೇಕ ಶಾಸನಗಳು, -ಒಂದೆರಡು ಅಪವಾದಗಳು ಹೊರತು,- ನೈಸರ್ಗಿಕ ಬಂಡೆಗಳ ಮೇಲೆ ಕೆತ್ತಲ್ಪಟ್ಟಿವೆ. ೧೯೮೯ ರಲ್ಲಿ ಪತ್ತೆಯಾದ ಸನ್ನತಿಯ ಅವನ ನಾಲ್ಕು ಶಾಸನಗಳು ಶಿಲಾಫಲಕಗಳ ಮೇಲೆ ಬರೆಯಲ್ಪಟ್ಟಿವೆ. ಈ ಕ್ರಮ ಮುಂದಿನ ಹಲವಾರು ಶತಮಾನಗಳ ವರೆಗೆ ಕರ್ನಾಟಕದಲ್ಲಿ ನಡೆದುಬಂದಿದೆ. ಶ್ರವಣಬೆಳ್ಗೊಳದಲ್ಲಿನ ಪ್ರಾಚೀನ ನಿಷಧಿ ಶಾಸನಗಳು ಬಹುತೇಕ ನಿಸರ್ಗಸಿದ್ಧ ಬಂಡೆಗಲ್ಲುಗಳ ಮೇಲೆ ಕೆತ್ತಲ್ಪಟ್ಟಿವೆ. ಪಂಪನ ತಮ್ಮ ಜಿನವಲ್ಲಭ ಆಂಧ್ರಪ್ರದೇಶದ ಕುರ್ಕಿಯಾಲದ ಗುಡ್ಡದಲ್ಲಿ ಕೆತ್ತಿಸಿರುವ ಬೃಹತ್ಶಾಸನ ದೊಡ್ಡಬಂಡೆಗಲ್ಲಿನ ಮೇಲಿದೆ.
ಇದರಂತೆ ತಾಮ್ರ ಪಟಗಳ ಮೇಲೆ ಬರೆದ ಬಹಳಷ್ಟು ಶಾಸನಗಳು ಇಂದು ಉಪಲಬ್ಧವಾಗಿವೆ. ಹಿರೇಹಡಗಲಿಯ ಪಲ್ಲವ ಶಾಸನ ಇವುಗಳ ಆದಿ ಮಾದರಿ. ತರುವಾಯದ ಸರಗೂರ ಶಾಸನ ಸಂಸ್ಕೃತ-ಕನ್ನಡ ಮಿಶ್ರಭಾಷೆಯಲ್ಲಿದ್ದರೆ ಕ್ರಿ. ಶ. ೮೦೪ರ (ಆಳಂಪುರ) ಬ್ರಿಟಿಶ್ ಮ್ಯುಜಿಯಂ ಶಾಸನ ಶುದ್ಧಾಂಗ ಕನ್ನಡದಲ್ಲಿದೆ. ತಾಮ್ರ ಪಟಗಳ ಪೈಕಿ ಕೃತಕ ಶಾಸನಗಳನ್ನು ಬಿಟ್ಟು ಇನ್ನುಳಿದವುಗಳಿಂದ ಲಭ್ಯವಾಗುವ ಮಾಹಿತಿ ತುಂಬ ಬೆಲೆಯುಳ್ಳದು.
ತಾಮ್ರದಂತೆ ಬೆಳ್ಳಿ, ಕಂಚು ಮೊದಲಾದ ಲೋಹಗಳ ಮೇಲೆ ಕೂಡ ಶಾಸನಗಳನ್ನು ಕೆತ್ತಿದ್ದು ಅಲ್ಲಲ್ಲಿ ಕಂಡು ಬರುತ್ತದೆ. ಕ್ವಚಿತ್ತಾಗಿ ಕಟ್ಟಿಗೆಯ ಮೇಲೆ ಕೊರೆದ ಶಾಸನಗಳೂ ಉಂಟು. ಹುಬ್ಬಳ್ಳಿ ಸಮೀಪದ ಸಿರಗುಪ್ಪಿಯಲ್ಲಿ ಹನುಮಂತ ದೇವರ ಗುಡಿಯ ಕಟ್ಟಿಗೆ ತೊಲೆಯ ಮೇಲೆ ವಿಜಯನಗರದ ಕೃಷ್ಣದೇವರಾಯನ ಕಾಲದ ಶಾಸನವೊಂದನ್ನು ಬರೆಯಲಾಗಿದೆ. ಇದರಂತೆ ಸುಟ್ಟ ಮಣ್ಣಿನ ಪಾತ್ರಗಳ ಮೇಲೆ ತಾಮ್ರ, ಕಂಚು, ಮೊದಲಾದ ಧಾತುಗಳಿಂದ ನಿರ್ಮಿಸಿದ ಪಾತ್ರಗಳ ಮೇಲೆ ದೇವತಾಮೂರ್ತಿಗಳ ಪಾದಪೀಠ, ಹಿಂಭಾಗ, ಮೂರ್ತಿಗಳ ಕೈಯಲ್ಲಿರುವ ಕನ್ನಡಿ ಮೊದಲಾದ ಸಾಧನ ಸಲಕರಣೆಗಳ ಮೇಲೆ ಇತ್ಯಾದಿಯಾಗಿ ಹಲವು ರೀತಿಯಲ್ಲಿ ಬರೆದ ಶಾನಗಳು ಕರ್ನಾಟಕದಲ್ಲಿ ಕಂಡುಬಂದಿವೆ. ಚಿತ್ರದುರ್ಗದಲ್ಲಿ ಬಣ್ಣದಲ್ಲಿ ಬರೆದ ಒಂದು ಶಾಸನವೂ ಪತ್ತೆಯಾಗಿದೆ.
ಹೀಗೆ ಪತ್ತೆಯಾಗಿರುವ ಶಾಸನಗಳನ್ನು ಓದಿ ಅವುಗಳ ಉತ್ತಮ ಪಾಠ ಸಿದ್ಧಪಡಿಸುವುದು ಅಷ್ಟೇನೂ ಸಲಭದ ಕೆಲಸವಲ್ಲ. ಇದಕ್ಕೆ ಭಾಷೆ ಛಂದಸ್ಸು-ಲಿಪಿ ಕುರಿತಾದ ಅಗಾಧ ಜ್ಞಾನ ಬೇಕು. ಅಪಾರವಾದ ತಾಳ್ಮೆ ಮತ್ತು ಶ್ರಮ ಸಾಧ್ಯವಾದ ಈ ಕೆಲಸಕ್ಕೆ ಸಂಶೋಧಕನಿಗೆ ಪ್ರತಿಭಾಬಲ ಇರಬೇಕು. ಊರೂರು ಅಲೆಯುವುದರ ಜತೆಗೆ ಬಿಸಿಲು ಮಳೆಯನ್ನದೆ ಗುಡ್ಡ, ಬೆಟ್ಟ, ಹಳ್ಳಿ, ಕೊಂಪೆ, ಗಿಡಗಳ ಪೊಟರೆ, ಕಾಡು ಮಳೆ, ನದಿತೀರ, ಕೆರೆ ಮೊದಲಾದ ಜಲಾಶಯ, ಹೊಲಸು, ಕೆಸರು ಈ ಯಾವುದನ್ನೂ ಲೆಕ್ಕಿಸದೆ ಶಾಸನಗಳಿಗಾಗಿ ಶೋಧ ಕಾರ್ಯ ಕೈಕೊಳ್ಳಬೇಕಾಗುತ್ತದೆ. ಶಾಸನ ಸಂಶೋಧಕನಿಗೆ ಪರಂಪರಾಗತ ಸಂಸ್ಕೃತಿಯ ಮೂಲಭೂತ ಪ್ರೀತಿ ಇದ್ದರೆ ಮಾತ್ರ ಇದೆಲ್ಲ ಸಾಧ್ಯ.
ಶಾಸನ ಪತ್ತೆಯಾದ ಮೇಲೆ ಅದರ ಪಡಿಯಚ್ಚು ತೆಗೆದುಕೊಳ್ಳುವುದು ಮುಖ್ಯವಾದ ಕಾರ್ಯ. ನಮ್ಮ ಬಹಳಷ್ಟು ಶಾಸನಗಳು ಶತಮಾನಗಳಿಂದ ಜನಸಾಮಾನ್ಯರ ಅವಜ್ಞೆಗೆ ಗುರಿಯಾಗಿ ಹಾಳಾಗಿರುವುದೇ ಹೆಚ್ಚು ಸುಲಭವಾಗಿ ಕೀಳಬಹುದಾದಿ ಬಹುತೇಕ ಶಾಸನ ಶಿಲೆಗಳನ್ನು ವೈಯಕ್ತಿಕ ಮನೆ, ಕಟ್ಟಡ ಇತ್ಯಾದಿಗಳಿಗೆ ಸಂಸ್ಕೃತಿ ಹೀನರು ಉಪಯೋಗಿಸಿಕೊಂಡಿರುವುದು ಎಲ್ಲೆಡೆ ಕಂಡು ಬರುತ್ತದೆ. ನಿಸರ್ಗ ಕೂಡ ತನ್ನ ವಕ್ರದೃಷ್ಟಿ ಬೀರಿ ಇವುಗಳನ್ನು ಪೂರ್ಣ ಅಥವಾ ಭಾಗಶಃ ನಾಶಪಡಿಸಿರುವುದುಂಟು. ಇದರಿಂದಾಗಿ ಅಚ್ಚು ಕಟ್ಟಾಗಿ ಪಡಿಯಚ್ಚು ತೆಗೆಯಬಹುದಾದ ಶಾಸನಗಳು ದೊರೆಯುವುದು ನೂರಕ್ಕೆ ಹತ್ತರಷ್ಟು ಮಾತ್ರ. ಉಳಿದ ತೊಂಬತ್ತು ಭಾಗದ ಶಾಸನಗಳ ಪಡಿಯಚ್ಚು ತೆಗೆದು ಅವುಗಳ ಉಪಯುಕ್ತ ಪಾಠ ಸಿದ್ಧಪಡಿಸುವುದೆಂದರೆ ಸಂಶೋಧಕನ ಸಂಯಮದ ಪರೀಕ್ಷೆಯಾದಂತೆಯೆ ಒಂದೇ ಮಾತಿನಲ್ಲಿ ಹೇಳಬೇಕೆಂದರೆ ಶಾಸನ ವಿಷಯಕ್ಕೆ ಹುಚ್ಚು ತಲೆಗೇರಿದ್ದರೆ ಮಾತ್ರ ಇದೆಲ್ಲ ಸಾಧ್ಯ.
ಶತಮಾನಗಳ ಹಿಂದೆ ನಿರ್ಮಿಸಲ್ಪಟ್ಟ ನಿಸರ್ಗ ಪ್ರಕೋಪಾದಿ ಕಾರಣಗಳಿಂದ ಹಾಳಾಗಿರುವ ಶಾಸನಗಳ ಶುದ್ಧ ಪಾಠ ಸಿದ್ಧಗೊಳಿಸುವಲ್ಲಿ ಸಂಶೋಧಕ ಎದುರಿಸಬೇಕಾದ ಸಮಸ್ಯೆಗಳು ಇನ್ನೂ ಇವೆ. ಅನೇಕ ಕಡೆ ಶಾಸನ ಭಾಗ ಸವೆದುದು ಸಹಜವಾಗಿದ್ದರೆ ಇನ್ನು ಕೆಲವೆಡೆ ಉದ್ದೇಶ ಪೂರ್ವಕವಾಗಿ ಪಾಠಗಳನ್ನು ಹಾಳು ಮಾಡಿರುವ ಉದಾಹರಣೆಗಳೂ ಉಂಟು. ಅರಸೀಕೆರೆಯಲ್ಲಿ ದೊರೆತ ಯಾಪನೀಯ ಜೈನ ಶಾಸನದಲ್ಲಿ ‘ಯಾಪನೀಯ’ ಎಂಬ ಶಬ್ದ ಪ್ರಯೋಗ ಎಲ್ಲೆಲ್ಲಿ ಬಂದಿದೆಯೊ ಅಲ್ಲಲ್ಲಿ ಅದನ್ನು ಒರೆಸಿ ಹಾಕುವ ಪ್ರಯತ್ನ ಮಾಡಿದ್ದು ಕಂಡು ಬರುತ್ತದೆ. ದಾನಿಯ ಅಥವಾ ಪ್ರತಿಗೃಹಿಯು ಹೆಸರುಗಳನ್ನು ಮೇಲೆ ತಿಳಿಸಿದಂತೆ ಉದ್ದೇಶ ಪೂರ್ವಕ ಹಾಳುಮಾಡಿರುವ ಉದಾಹರಣೆಗಳು ಅಪಾರ ಸಂಖ್ಯೆಯಲ್ಲಿವೆ. ಶಾಸನದಿಂದಾಗುವ ಪ್ರಯೋಜನವೇ ಮಿತವಾಗಿ ಬಡುತ್ತದೆ. ಶಾಸನಾಭ್ಯಾಸಿ ಮೇಲಿನ ಸಂಗತಿಗಳನ್ನೆಲ್ಲ ಸೂಕ್ಷ್ಮವಾಗಿ ಅರಿತವನಾಗಿರಬೇಕು. ಜತೆಗೆ ಶಾಸನವಿರುವ ಸೂಚನೆಯಿತ್ತವರಿಂದ ಮೊದಲು ಮಾಡಿ ಅದರ ಉತ್ತಮ ಪಾಠ ಸಿದ್ಧತೆ ಮತ್ತು ಸಂಶೋಧನಾತ್ಮಕ ಅಂಶಗಳನ್ನು ಪ್ರಕಟಿಸುವವರೆಗೆ ಸಹಾಯ ಸಲ್ಲಿಸಿದವರ ಉಪಕೃತಿಯನ್ನು ಉಚಿತ ರೀತಿಯಲ್ಲಿ ಸ್ಮರಿಸಬೇಕಾಗುತ್ತದೆ.
ಸರಿ ಸುಮಾರು ಎರಡು ಸಾವಿರದ ಮುನ್ನೂರು ವರ್ಷಗಳಷ್ಟು ದೀರ್ಘ ಪರಂಪರೆ ನಮ್ಮ ಶಾಸನಗಳಿಗಿರುವುದರಿಂದ ಅವುಗಳಲ್ಲಿ ಅಡಗಿರಬಹುದಾದ ಮಾಹಿತಿ ಊಹಾತೀತವಾಗಿರುವುದು ಸ್ವಾಭಾವಿಕ. ಆದ್ದರಿಂದ ಶಾಸನ ಸಂಶೋಧಕನಾದವನು ಮೈಯೆಲ್ಲ ಕಣ್ಣಾಗಿರಬೇಕು. ನಮ್ಮ ಶಾಸನಗಳ ಲಿಪಿಯೇ ಒಂದು ದೊಡ್ಡ ಸವಾಲಾಗಿದೆ. ನೂರಾರು ಸಂಖ್ಯೆಯ ಪ್ರತಿಭಾಶಾಲಿಗಳಾದ ಪ್ರಾಕ್ತನ ತಜ್ಞರು ಸಮಸ್ಯೆಯನ್ನು ಅಪಾರ ಶ್ರಮವಹಿಸಿ ಬಗೆಹರಿಸಿದ್ದಾರೆ. ಕರ್ನಾಟಕದ ಶಾಸನಗಳ ಮಟ್ಟಿದೆ ಹೇಳಬೇಕೆಂದರೆ, ಬೇಡನ್, ಪ್ರಿನ್ಸೆಪ್ ಜೇಮ್ಸ್ ಬರ್ಗೆಸ್, ಬೂಲ್ಹರ್, ಫ್ಲೀಟ್, ರೈಸ್, ಹುಲ್ಷ ಮೊದಲಾದ ಮಹನೀಯರು ಶ್ರಮದ ಜತೆಗೆ ತಮ್ಮ ಅಪೂರ್ವ ಪ್ರತಿಭಾ ಬಲದಿಂದ ಅವುಗಳ ಓದನ್ನು ಸುಳಭಗೊಳಿಸಿದ್ದಾರೆ. ನಮ್ಮ ಲಿಪಿ ಮೂಲ ಬ್ರಾಹ್ಮಿಯಿಂದ ೧೯ನೆಯ ಶತಮಾನದವರೆಗೆ ಪಡೆದಿರುವ ಬದಲಾವಣೆಗಳನ್ನೆಲ್ಲ- ಅವುಗಳ ಒತ್ತು, ಕೊಂಬು, ಪಕ್ಕ, ತಲೆಕಟ್ಟು ಮೊದಲುಗೊಂಡು ಅಂಗಪ್ರತ್ಯಂಗಗಳನ್ನೆಲ್ಲ-ಪರಾಮರ್ಶಿಸಿ ಪ್ರತಿ ಅಕ್ಷರದ ಸ್ವರೂಪವನ್ನು ಉಚಿತವಾಗಿ ವಿವರಿಸಿದ್ದಾರೆ. ಇಂದು ದುಂಡನೆ ಮುದ್ದಾಗಿರುವ ಕ ಅಶೋಕನ ಶಾಸನಗಳಲ್ಲಿ ಕ್ರಿಶ್ಚಿಯನ್ನರ ಕ್ರಾಸಿನಂತಿರುವುದು. ಕರಾರ ಇಳಿಬಿದ್ದ ಹುಳದಂತಿದ್ದು, ಬಕಾರ ಚೌಕು ಪೆಟ್ಟಿಗೆಯಂತಿರುವುದು, ಇಕಾರ ಕೇವಲ ಮೂರು ಚಿಕ್ಕೆಯಾಗಿದ್ದುದು ಮೊದಲಾದ ಅಂಶಗಳು ಸ್ವಾರಸ್ಯ ಪೂರ್ಣವಾಗಿವೆ. ಸರಿಸುಮಾರು ಪ್ರತಿ ಇನ್ನೂರು ವರ್ಷಗಳಲ್ಲಿ ನಮ್ಮ ಲಿಪಿ ಬದಲಾವಣೆಗಳನ್ನು ಅರಿತಿದ್ದರೆ ಮಾತ್ರ ಶಾಸನಗಳನ್ನು ಓದುವುದು ಸಾಧ್ಯ. ಲಿಪಿ ಬದಲಾವಣೆಯ ಸಂಧಿ ಕಾಲದಲ್ಲಿ ಹುಟ್ಟಿದ ಶಾಸನಗಳು ಹಲವಾರು ಸಮಸ್ಯೆಗಳನ್ನು ಉಂಟು ಮಾಡಬಲ್ಲವು. ಬ್ರಾಹ್ಮಿಯಿಂದ ನೇರ ವಿಕಸನಗೊಂಡ ನಮ್ಮ ಲಿಪಿಯ ಜೊತೆಗೆ ಆಗೀಗ ಖರೋಷ್ಠಿ, ಒಟ್ಟೆಳತ್ತು ಲಿಪಿಗಳೂ ತಮಿಳು-ಗ್ರಂಥ ಲಿಪಿಗಳೂ ನಮ್ಮ ಶಾಸನಗಳಿಗೆ ಪ್ರಯುಕ್ತಗೊಂಡಿವೆ. ಮುಸಲ್ಮಾನರ ಆಡಳಿತದಲ್ಲಿ ಪರ್ಶಿಯನ್ ಭಾಷೆಯ ಅರಾಬಿಕ್ ಲಿಪಿಯ ಶಾಸನಗಳೂ ಹುಟ್ಟಿವೆ. ಆಯಾ ಲಿಪಿಗಳ ಉತ್ತಮ ಜ್ಞಾನವಿದ್ದವರು ಮಾತ್ರ ಅಂಥ ಶಾಸನಗಳನ್ನು ಓದಬಲ್ಲರು.
ಲಿಪಿಯಂತೆ ಭಾಷೆಯ ಅಪಾರ ಜ್ಞಾನವೂ ಶಾಸನಾಭ್ಯಾಸಿಗೆ ತೀರ ಅವಶ್ಯಕ. ಕ್ರಿ.ಶ. ನಾಲ್ಕನೆಯ ಶತಮಾನದ ವರೆಗಿನ ಎಲ್ಲ ಶಾಸನಗಳ ಭಾಷೆಯನ್ನು ಒಟ್ಟಾರೆಯಾಗಿ ಪ್ರಾಕೃತ ಎಂದು ಹೆಸರಿಸಿದರೂ ಅಶೋಕನ ಶಾಸನಗಳ ಭಾಷೆಗೂ ಸಾತವಾಹನರ ಕಾಲದ ಶಾಸಗಳ ಭಾಷೆಗೂ ತುಂಬಾ ಅಂತರವಿದೆ. ಹಿರೇಹಡಗಲಿಯ ಪಲ್ಲವ ಶಾಸನದ ಪ್ರಾಕೃತವಂತೂ ಹಲವು ದೃಷ್ಟಿಯಿಂದ ಸಮಸ್ಯಾತ್ಮಕವಾಗಿದೆ. ಸಂಸ್ಕೃತದ (ಭವತಿ ಅಥವಾ ಭವೇತ್) ಕ್ರಿಯಾಪದ ಇದರಲ್ಲಿ ಹೋಜತಿ ಎಂದಾಗಿದೆ. ಚಿಲ್ಲರಿಕ ಕೊಡುಂಕ (ಕೆ) ಎಂಬ ಊಹಾತೀತ ಸ್ವರೂಪದ ಗ್ರಾಮನಾಮ ಇದರಲ್ಲಿದೆ. ಸನ್ನತಿ ಶಾಸನಗಳ ಪ್ರಾಕೃತ ಬಹುಶಃ ಮಗಧ ಮೂಲದಿಂದ ಬಂದುದು. ಇತರ ಶಾಸನಗಳಲ್ಲಿ ಮಹಾರಾಷ್ಟ್ರೀಯ ಪ್ರಾಕೃತದ ಅಂಶಗಳು ಗೋಚರಿಸುತ್ತವೆ. ಆದರೆ ಶಾಸನಗಳ ಸಂಸ್ಕೃತದ ಬಗ್ಗೆ ಇಂಥ ಸಮಸ್ಯೆಗಳಿಲ್ಲ. ಸಂಸ್ಕೃತ ಆಗಲೇ ಪ್ರಮಾಣೀಕೃತ ಭಾಷೆಯಾಗಿ ಅಖಿಲ ಭಾರತ ಮಟ್ಟದಲ್ಲಿ ಒಂದೆ ತೆರನಾಗಿ ಪ್ರಸಾರದಲ್ಲಿದ್ದುದೇ ಇದಕ್ಕೆ ಕಾರಣ.
ಕ್ರಿ.ಶ. ಅಯ್ದನೆಯ ಶತಮಾನದಿಂದ ಶಾಸನಗಳಲ್ಲಿ ಗೋಚರಿಸುವ ಕನ್ನಡ ಅಧ್ಯಯನ ಯೋಗ್ಯವಾಗಿದೆ. ಕವಿರಾಜ ಮಾರ್ಗದವರೆಗೆ ದೊರೆಯುವ ಒಟ್ಟು ಸು. ೫೦೦ ಶಾಸನಗಳ ಭಾಷೆ ದ್ರಾವಿಡ ಭಾಷಾ ವಿಜ್ಞಾನ ದೃಷ್ಟಿಯಿಂದ ತುಂಬ ಬೆಲೆಯುಳ್ಳದು. ಮೂಲದ್ರಾವಿಡರಲ್ಲಿದ್ದ ಆದಿವಕಾರ, ವರ್ತ್ಸ್ಯತಕಾರ, ೞಕಾರ, ಆದಿತಾಲವ್ಯ ಸಹಿತ ಮತ್ತು ಲೋಕಗೊಂಡ ಪ್ರಯೋಗಗಳು, ದೀರ್ಘಸ್ವರಯುಕ್ತ ಕ್ರಿಯಾಪದಗಳು, ಅಂಗಾಡಿ, ಅರಾಸ (> ಅರಸ) ಪಾರ್ವಾರ್, ಅಡಿಗಾಳ್ ಎಂಬಂಥ ದೀರ್ಘೋಕ್ತಿಗಳು, ಇಂದು ಲುಪ್ತವಾಗಿರುವ ಪೊರುಳ್, ಸೆಱಪು, ಪೋತ್ತಿನ್ಮಕ್ಕಳ್ (ಗಂಡು ಮಕ್ಕಳು) ಡೆಪ್ಪು (ಲಾಭ) ಕೋಟ್ಟೆ, ತೋಟ್ಟ, ಅಕ್ಕಿ (>ಆಗಿ) ನಿಲೆ, ಎಂಬಂಥ ಶಬ್ದ ರೂಪಗಳು, ತೞೆಕ್ಕಾಡು, ಮನೆತ್ತನ, ತೊಟ್ಟಪ್ಪಟ್ಟು ಎಂಬಂಥ ಸಜಾತೀಯ ದ್ವಿತ್ವ ಸಂಧಿ ರೂಪಗಳು ಐದೊನ್ದಿ ಪತ್ತೊನ್ದಿ ಎಂಬ ಭಿನ್ನಾಂಕ (ಅಪೂರ್ಣಾಂಕ)ಗಳು ಕೇವಲ ಈ ಶಾಸನಗಳಲ್ಲಿ ಮಾತ್ರ ನಮಗೆ ಕಂಡು ಬರುತ್ತವೆ. ಇಂಥವುಗಳ ಸರಿಯಾದ ಪರಿಚಯವಿಲ್ಲದ್ದರಿಂದ ಹಲವಾರು ಶಾಸನಗಳನ್ನು ಓದುವಲ್ಲಿ, ಸರಿಯಾದ ಪಾಠ ಮತ್ತು ಸರಿಯಾದ ಅರ್ಥ ಕಂಡುಹಿಡಿಯುವಲ್ಲಿ ತಪ್ಪಾಗಿರುವುದನ್ನು ಅನೇಕ ಕಡೆ ಕಾಣಬಹುದು. ನರಸಿಂಹರಾಜ ಪುರದ ತಾಮ್ರ ಶಾಸನ ಪ್ರಕಟಿಸಿದ ಆರ್. ನರಸಿಂಹಾಚಾರರು ‘ಕರಿಮಾನಾಖ್ಯಾಮಾನ್, ಒತ್ತು ಕೊಟ್ಟನ್’ ಎಂದು ಓದುವ ಬದಲು ‘ಒತ್ತು ಕೊಟ್ಟನ್’ ಎಂದು ಓದಿದ್ದಾರೆ. ‘ಓತ್ತು (>ಓತು) ಎಂದರೆ ಪ್ರೀತಿಯಿಂದ ಕೊಟ್ಟನು’ ಎಂಬುದು ಶಾಸನ ಪ್ರಯೋಗದ ಅರ್ಥ. ಒತ್ತಿಕೊಟ್ಟನ್ ಎಂದರೆ ಅರ್ಥಾಭಾಸವಾಗುತ್ತದೆ. ಬ್ರಿಟಿಶ್ ಮ್ಯುಜಿಯಂ ತಾಮ್ರಪಟವನ್ನು ಪ್ರಕಟಿಸಿದ ಫ್ಲೀಟರು ‘ಮೆಪ್ಪಿಕ್ಕಿ ಪೊರದ ಪಂದಿಗಳನ್ ಇಱೆಯಲ್ ಬಂದಲ್ಲಿ’ ಎಂಬ ಪಾಠ ಕೊಟ್ಟಿದ್ದಾರೆ. ಇಲ್ಲಿನ ಆರಂಭದ ಪದ ‘ಮೆಪ್ಪಿಕ್ಕಿ’ ಎಂದಲ್ಲ; ‘ಮೇಪ್ಪಿಕ್ಕಿ’ ಎಂದು ದೀರ್ಘ ಸಹಿತವಾಗಿರಬೇಕು. ಮೇಪ್ಪು ಎಂದರೆ ಪೂರ್ವದ ಹಳಗನ್ನಡದಲ್ಲಿ ಮೇವು ಎಂದು ಅರ್ಥ: ಮೇವು ಹಾಕಿ ಜೋಪಾನ ಮಾಡಿದ್ದ ಹಂದಿಗಳ ಬೇಟೆಗೆ ಹೋದ ಎಂದು ಈ ಭಾಗದ ಆಶಯ. ಹತ್ತನೆಯ ಶತಮಾನದಿಂದ ಶಾನಗಳ ಭಾಷೆ ಪ್ರೌಢತರ ಚಂಪೂ ಆಗಿ ಪರಿವರ್ತಿಸುತ್ತದೆ. ಆದ್ದರಿಂದ ಈ ತರುವಾಯದ ಶಾಸನಗಳನ್ನು ಓದುವವರು ಕನ್ನಡ ಚಂಪೂ ಕಾವ್ಯಗಳನ್ನು ಆಳವಾಗಿ ಅಧ್ಯಯನ ಮಾಡಿರಬೇಕಾಗುತ್ತದೆ. ಜತೆಗೆ ಸಂಸ್ಕೃತ ಭಾಷೆಯ ಪರಿಚಯ ತಕ್ಕಮಟ್ಟಿಗಾದರೂ ಅವಶ್ಯಕವೆನಿಸುತ್ತದೆ. ನಾಡಿನ ಧಾರ್ಮಿಕ ಸಾಮಾಜಿಕ ಪರಂಪರೆ, ಸಾಹಿತ್ಯ ಸ್ವರೂಪ ಮತ್ತು ಅದರ ಸಾವಯವ ಚರಿತ್ರೆ, ಚಿಕ್ಕ-ದೊಡ್ಡ ಮನೆತನಗಳ ರಾಜಕೀಯ ಚರಿತ್ರೆ ಮತ್ತು ಅದರಲ್ಲಿ ನಿಹಿತವಾಗಿರುವ ಸಮಸ್ಯೆಗಳು ನಾಣ್ಯ ಪರಂಪರೆ, ಪ್ರಾಕ್ತನಶಾಸ್ತ್ರ ನಾಡಿನ ಪ್ರಾಕೃತಿಕ ಗುಣಲಕ್ಷಣಗಳು- ಇವೆ ಮೊದಲಾದ ಕ್ಷೇತ್ರಗಳ ತಕ್ಕಮಟ್ಟಿನ ಪರಿಚಯವಾದರೂ ಶಾಸನಾಭ್ಯಾಸಿಗೆ ಇರಬೇಕಾಗುತ್ತದೆ. ಈ ಹಿನ್ನೆಲೆಯೊಂದಿಗೆ ನಮ್ಮ ನಾಡಿನಲ್ಲಿ ಇದುವರೆಗೆ ದೊರೆತಿರುದ ಶಾಸನ ಸಾಮಗ್ರಿಯನ್ನು ಕುರಿತು ಪರ್ಯಾಲೋಚಿಸಬಹುದು.
ಅಶೋಕನ ಶಾಸನಗಳಿಗೆ ‘ರಾಜಾಜ್ಞೆ’ ಎಂಬ ಅರ್ಥ ಸರಿಯಾಗಿ ಒಪ್ಪುತ್ತದೆ. ಪ್ರಜೆಗಳ, ಕೌಟುಂಬಿಕ, ಸಾಮಾಜಿಕ, ಧಾರ್ಮಿಕ ನಡುವಳಿಕೆಗಳು ಹೇಗಿರಬೇಕೆಂಬುದರ ಜತೆಗೆ ರಾಜ್ಯದ ಸಾಮಾನ್ಯ ಆಡಳಿತ ಬಗೆಗೂ ಅವುಗಳಲ್ಲಿ ಸ್ಪಷ್ಟ ನಿರ್ದೇಶನವಿದೆ. ಚಕ್ರವರ್ತಿ ಅಶೋಕ, ಮಹಾಮಾತ್ರರು, ರಜ್ಜುಕರು ಮೊದಲಾದ ತನ್ನ ಪ್ರಾಂತೀಯ ಅಧಿಕಾರಿಗಳಿಗೆ ನೇರವಾಗಿ ತನ್ನ ಹೆಸರಿನಿಂದ ಆದೇಶಗಳನ್ನು ಹೊರಡಿಸಿದ್ದು ಅವುಗಳಲ್ಲಿ ನಿಖರವಾಗಿ ಉಲ್ಲೇಖಿಸಲ್ಪಟ್ಟಿದೆ. ಹೀಗೆ ರಾಜಾಜ್ಞೆಗಳ ರೂಪದಲ್ಲಿ ಪ್ರಾರಂಭಗೊಂಡ ನಮ್ಮ ಶಾಸನ ಪರಂಪರೆ ಅನಂತರ, ದತ್ತಿ-ದಾನ ಬರಹಗಳು, ಪ್ರಶಸ್ತಿಗಳು, ಆತ್ಮಬಲಿದಾನಗಳು, ಗಡಿವಿವರಗಳು, ಧಾರ್ಮಿಕ ಚಟುವಟಿಕೆಗಳು, ಚಿಕ್ಕಪುಟ್ಟ ಸ್ಮಾರಕಗಳು, ಕಂದಾಯಾದಿ ಆಡಳಿತ ಕ್ರಮಗಳು ಇತ್ಯಾದಿಯಾದ ಹಲವಾರು ವಿಷಯಗಳಿಗೆ ವಿಸ್ತಾರಗೊಳ್ಳುತ್ತದೆ. ಈ ರೀತಿಯ ವೈವಿಧ್ಯ ೫ನೆಯ ಶತಮಾನದ ತರುವಾಯದ ಕಾಲದಲ್ಲಿನ ಬರಹಗಳಲ್ಲಿ ಸ್ಪಷ್ಟವಾಗಿದೆ. ಬರೀ ರಾಜಕೀಯ ಚರಿತ್ರೆಯಷ್ಟೆ ಅಲ್ಲದೆ ಒಟ್ಟು ಸಮಾಜದ ಸಮಗ್ರಚರಿತ್ರೆಯ ಅಸಂಖ್ಯ ವಿವರಗಳು ಈ ಕಾಲದಲ್ಲಿ ಶಾಸನಗಳಲ್ಲಿ ಎಡೆಪಡೆಯುತ್ತವೆ. ಎಂದರೆ ಮೌರ್ಯರ ಕಾಲದಲ್ಲಿ ಕಂಡುಬರುವ ಶಾಸನಾಶಯಗಳು ತರುವಾಯದ ಸಾತವಾಹನರ ಕಾಲಕ್ಕೆ ಒಮ್ಮೆ ಹಾಗೂ ಗಂಗ-ಕದಂಬರ ಕಾಲದಲ್ಲಿ ಮತ್ತೊಮ್ಮೆ ಬದಲಾವಣೆಗೊಂಡಿವೆ. ನಮ್ಮ ಶಾಸನಗಳು ಹೆಚ್ಚು ಹೆಚ್ಚು ಜನಪರವಾಗಿ ವಾಲುತ್ತ ಹೋಗುವುದನ್ನು ಈ ಎರಡೂ ಹಂತಗಳಲ್ಲಿ ನಾವು ಕಾಣಬಹುದು. ಕದಂಬರಿಂದ ಪ್ರಾರಂಭವಾಗುವ ಕನ್ನಡ ಶಾಸನಗಳು ಬಾದಾಮಿ ಚಾಲುಕ್ಯರಾದಿಯಾಗಿ ಮುಂದಿನ ರಾಜಮನೆತನಗಳ ಆಡಳಿತಾವಧಿಯಲ್ಲಿ ಉತ್ತರೋತ್ತರ ಹೆಚ್ಚುತ್ತ ಹೋಗುವುದನ್ನು ನಾವು ನೋಡುತ್ತೇವೆ.
ಅಶೋಕ ಜನತೆಗೆ ತನ್ನ ಆದೇಶಗಳನ್ನು ತಿಳಿಸಬೇಕೆಂದು ನಿರ್ದೇಶಿಸುವುದರೊಂದಿಗೆ ಧರ್ಮದಿಂದ ನಡೆದರೆ ಉಂಟಾಗುವ ಸತ್ಫಲಗಳನ್ನು ಸ್ಪಷ್ಟ ಪಡಿಸುತ್ತಾನೆ. ಜನರನ್ನು ಸನ್ಮಾರ್ಗದಲ್ಲಿ ನಡೆಸುವ ಅವನ ಪ್ರಯತ್ನದಿಂದಾಗಿ ಜಂಬೂದ್ವೀಪದ ನಿವಾಸಿಗಳು ಸ್ವರ್ಗದೇವತೆಗಳೊಂದಿಗೆ ಮಿಶ್ರೀಕೃತಗೊಂಡರೆಂದು ಅವನು ಸಾರುತ್ತಾನೆ ! ‘ದೇವನಾಂ ಪ್ರಿಯ, ಪ್ರಿಯದರ್ಶಿ ಅಶೋಕನು ಹೀಗೆ ಆಜ್ಞಾಪಿಸುತ್ತಾನೆ’ ಎಂದೇ ಅವನ ಬಹಳಷ್ಟು ಶಾಸನಗಳು ಆರಂಭವಾಗುತ್ತವೆ.
ಅಶೋಕನ ತರುವಾಯ ಕರ್ನಾಟಕದಲ್ಲಿ ತಲೆಯೆತ್ತಿದ ಸಾತವಾಹನರ ಯಾವ ರಾಜನೂ ಈ ರೀತಿ ತನ್ನ ಕೈಕೆಳಗಿನ ಅಧಿಕಾರಿಗಳಿಗಾಗಲೀ ಜನತೆಗಾಗಲೀ ನೇರವಾಗಿ ಆದೇಶಿಸುವುದಿಲ್ಲ. ಶಾಸನಾಶಯದಲ್ಲಿ ತೀವ್ರ ಬದಲಾವಣೆ ಉಂಟಾದುದೇ ಇದಕ್ಕೆ ಕಾರಣ. ಜನರನ್ನು ಧರ್ಮಾಚರಣೆಗೆ ಪ್ರೇರೇಪಿಸುವ ನೇರ ಪ್ರಯತ್ನ ಅವರ ಶಾಸನಗಳಲ್ಲಿ ಕಂಡುಬರುವುದಿಲ್ಲ. ಆದ್ದರಿಂದ ಅವರ ಕಾಲದ ಶಾಸನಗಳ ಚೌಕಟ್ಟು ಕೂಡ ಬೇರೆಯೇ ಆಗಬೇಕಾಯಿತು. ಇವರ ಅವಧಿಯಲ್ಲಿ ಕಂಡುಬರುವ ಸು. ೯೦ ರಷ್ಟು ಪ್ರಾಕೃತ ಬರಹಗಳನ್ನು ನೋಡಿದರೆ ಈ ಸಂಗತಿ ಸ್ಪಷ್ಟಪಡುತ್ತದೆ. ಇವುಗಳಲ್ಲಿ ರಾಜ, ಮಂತ್ರಿ ಮೊದಲಾದ ಗಣ್ಯ ವ್ಯಕ್ತಿಗಳ ಜತೆಗೆ ರಠಿಕ, ಊರಗೌಡ, ವ್ಯಾಪಾರಿ, ಭಿಕ್ಷು ಗೃಹಪತಿ (ಸಾಮಾನ್ಯ ಗೃಹಸ್ಥ) ಗೃಹಿಣಿ, ನರ್ತಕಿ ಮೊದಲಾದ ಸಾಮಾನ್ಯರು ಅಥವ ಅವರ ಸಂಬಂಧಿಸಿಗಳು ತಾವು ಮಾಡಿದ ಧಾರ್ಮಿಕ ಕಾರ್ಯ ಅಥವಾ ಕ್ಷೇತ್ರದರ್ಶನದ ಘಟನೆಯನ್ನು ತಾವು ಹಾಕಿಸಿದ ಬಿಡಿ ಶಾಸನಗಳಲ್ಲಿ ನೇರವಾಗಿ ಉಲ್ಲೇಖಿಸುತ್ತಾರೆ. ಈ ಕಾರಣದಿಂದಾಗಿ ಈ ಅವಧಿಯ ಶಾಸನಗಳು ಒಂದೊ ಎರಡೊ ವಾಕ್ಯಗಳಲ್ಲಿ ಅಥವಾ ಶಬ್ದಗಳಲ್ಲಿ ಮುಗಿದುಬಿಡುತ್ತವೆ. ಮುಂದಿನ ಕೆಲವು ಉದಾಹರಣೆಗಳನ್ನು ಪರಿಶೀಲಿಸಬಹುದು.
ಮಹಾರಠಿ ಪುತಸ
ಮೂಡಾಣ ಮಹಾಗಾಮಿ ಕುಮಾರ ದೇತಿಕಸ
ಭೋಜಕಿನಿ ಕಾಮಾಯ
ವಣಿಕಸ ವೀರಸ
ಗಹಪತಿ ಸೊಲಸ
ಸಮಣಕ ರಖಿತ
ಚಂತಸ
‘(ಇದು) ಮಹಾರಠಿ ಪುತ್ರನದು’ ‘ಗೃಹಪತಿ ಸೊಲನದು’ ‘ವ್ಯಾಪಾರಿ ವೀರನದು’ ಎಂದು ಮೊದಲಾಗಿ ಶಾಸನ ಹಾಕಿಸುವ ವ್ಯಕ್ತಿಯ ಪರಿಚಯವನ್ನು ಒಂದೆರಡು ವಿಶೇಷಣಗಳಲ್ಲಿ ಮಾಡಿಕೊಡುವುದು ಇವುಗಳಲ್ಲಿ ಸಾಮಾನ್ಯವಾಗಿದೆ. ‘ಚಂತಸ’ (ಚಿಕ್ಕ ಸಿಂದಗಿ) ಎಂಬ ಬರಹದಿಂದ ಈ ಚಂತ ಎಂಬುವನು ಯಾರು, ಏನು ಮುಂತಾದ ಯಾವ ಮಾಹಿತಿಯೂ ಕಂಡುಬರುವುದಿಲ್ಲ. ತೀರ ಮಿತವಾದ ಆಶಯ ಇವುಗಳ ಹಿಂದಿರುವುದರಿಂದ ಇವುಗಳ ಸ್ವರೂಪಕ್ಕೆ ಇಂಥ ಲಘುತ್ವ ಪ್ರಾಪ್ತವಾಗಿದೆ ಎಂದು ಹೇಳಬಹುದು.
ಹೇಗಿದ್ದರೂ ಈ ಪ್ರಾಕೃತ ಶಾಸನಗಳ ಕೊನೆಯ ಹಂತದಲ್ಲಿ ಈ ಸ್ಥಿತಿ ತುಂಬ ಬದಲಾಯಿಸುತ್ತದೆ. ಹೀರೆಹಡಗಲಿಯ ಪಲ್ಲವ ಶಾಸನ, ಮಳವಳ್ಳಿಯ ಚುಟು ಮತ್ತು ಕದಂಬ ಶಾಸನಗಳು ಹಾಗೂ ಚಂದ್ರವಳ್ಳಿ ಶಾಸನವು ಒಂದು ದೊಡ್ಡ ಸ್ಥಿತ್ಯಂತರವನ್ನು ಸಂಕೇತಿಸುತ್ತವೆ. ಹಿರೇಹಡಗಲಿಯ ಪಲ್ಲವಶಾಸನ ತಾಮ್ರಪಟವೇ ಆಗಿರುವುದರಿಂದ ಅದರಲ್ಲಿ ನಾಡಿನ ರಾಜ-ದಾನಿ, ಮಂತ್ರಿಮಹೋದಯರು, ಅಧಿಕಾರಿವರ್ಗದವರು, ಹಲವು ಜನ ಬ್ರಾಹ್ಮಣ ಪುರೋಹಿತರು ಹಲವಾರು ಜಾತೀ-ಪರಿವಾರದವರು ಅದರಲ್ಲಿ ಉಲ್ಲೇಖಿತರಾಗಿದ್ದಾರೆ. ಮಿತಿಕೂಟ ಅದರಲ್ಲಿದೆ. ಜತೆಗೆ “ಪಂಚ ಮಹಾಪಾತಕ ಸಂಜುತ್ತೋ ನರಾಧಮೋ ಹೋಜತೀ.. “ಸ್ವಸ್ತಿ ಗೋಬ್ರಾಹ್ಮಣ ಲೇಖಕ ವಾಚಕ ಶ್ರೋತೃಭ್ಯ ಇತೀ” ಎಂದು ಶಾಪ ಮತ್ತು ಮಂಗಲವಾಕ್ಯಗಳು ಅಂತ್ಯದಲ್ಲಿ ಬಂದಿವೆ. ಮಳವಳ್ಳಿಯ ಎರಡೂ ಶಾಸನಗಳ ಚೌಕಟ್ಟು ಸರಿಸುಮಾರು ಇದೇ ತೆರನಾಗಿರುವುದಲ್ಲದೆ. ಅವುಗಳಲ್ಲಿನ ಮಿತಿ ತುಂಬ ಚೊಕ್ಕಟವಾಗಿ ದಾಖಲಾಗಿದೆ. “ಇವ್ವದ್ಧತ್ತಿ ಬಿತೀಯ ಗಿಹ್ಮಪಕ್ಕಂ ಪಡಮದಿವಸಂ ಪಡಮ ಸಂವಚ್ಚರಮ್” ಎಂದು ಮೊದಲ ಶಾಸನದಲ್ಲಿದ್ದರೆ, ೪ ಸವ್ವಚ್ಚರಂ ಪಡಮ ಸರದ ಪಕ್ಖಂ ಬಿತೀಯ ದಿವಸಂ ಪಡಮ ನಕ್ಖತಂ ರೋಹಿಣಿಯಂ” ಎಂದು ಎರಡನೆಯ ಶಾಸನದಲ್ಲಿದೆ.[2]
ಒಟ್ಟು ನಾಲ್ಕನೆಯ ಶತಮಾನದ ಕೊನೆಯ ಹೊತ್ತಿಗೆ ಪ್ರಾಕೃತ ಶಾಸನಗಳ ಬರವಣಿಗೆ ನಿಂತುಹೋಗುತ್ತದೆ. ಬಹುಶಃ ಇಲ್ಲಿನ ಸ್ಥಳೀಯರ ಕೈಗೆ ಅಧಿಕಾರ ಸೂತ್ರಗಳು ಹಸ್ತಾಂತರ ಗೊಂಡುದೇ ಇದಕ್ಕೆ ಕಾರಣ. ಔತ್ತರೇಯರ ಅಧಿಕಾರ ಪೂರ್ಣ ತಪ್ಪಿಹೋಗಿರುವುದಲ್ಲದೆ ಅವರ ಭಾಷೆ ಮತ್ತು ಸಂಸ್ಕೃತಿಗಳೂ ಇಲ್ಲಿನ ಜನರಿಗೆ ಪರಕೀಯವೆನಿಸಿದ್ದರಿಂದ ಹೀಗಾಗಿರಬೇಕು. ಇದರಿಂದ ಕರ್ನಾಟಕದ ಶಾಸನಗಳ ಸ್ವರೂಪವೇ ಬೇರೊಂದು ಆಯಾಮ ಪಡೆದುಕೊಳ್ಳುವಂತಾಗುತ್ತದೆ. ಹಡಗಲಿ, ಮಳವಳ್ಳಿ ಶಾಸನಗಳ ಚೌಕಟ್ಟು ಇನ್ನಷ್ಟು ವ್ಯವಸ್ಥಿತಗೊಂಡುದಲ್ಲದೆ ಭಾಷೆ ಸಂಸ್ಕೃತ ಮತ್ತು ಕನ್ನಡಕ್ಕೆ ತಿರುಗಿಕೊಳ್ಳುತ್ತದೆ.
ಮೇಲೆ ನೋಡಿದಂತೆ ಶಾಸನಗಳ ವಿಷಯಾನುಕ್ರಮ ವ್ಯವಸ್ಥಿತಗೊಂಡು ಕರ್ನಾಟಕದ ಶಾಸನಗಳು ತುಂಬ ಅಚ್ಚುಕಟ್ಟಾಗಿ ರೂಪಗೊಳ್ಳುತ್ತವೆ. ಅದರಲ್ಲೂ ವಿಶೇಷವಾಗಿ ರಾಜನ ಬಿರುದಾವಳಿ ವೈಭವವನ್ನು ಪಡೆದುಕೊಂಡು ಇತಿಹಾಸ ರಚನೆಗೆ ಬೇಕಾದ ಅಪಾರ ಮಾಹಿತಿಯನ್ನೊದಗಿಸುವ ಖಣಿ ಎನಿಸುತ್ತದೆ.
 
[1]ಇದರ ಮೂಲ ಸಂಪುಟದಲ್ಲಿ ಫ್ಲೀಟ್ ಅವರು ಕಾದರೊಳ್ಳಿ (ಬೆಳಗಾವಿ) ಶಾಸನವನ್ನು ರೈಸರು ಮಡಿಕೇರಿ ತಾಮ್ರಪಟವನ್ನು ಮತ್ತು ಶಂಕರ ಪಾಂಡುರಂಗ ಪಂಡಿತ ಎಂಬವರು ರಾಷ್ಟ್ರಕೂಟರ ೩ನೆಯ ಕೃಷ್ಣನ ಸಾಲೋಟಗಿಯ ಶಾಸನವನ್ನು ಕುರಿತ ಮಾಹಿತಿ ಪ್ರಕಟಿಸಿದ್ದಾರೆ.
[2]ಅಶ್ವಿನಿಯ ಬದಲು ರೋಹಿಣಿ ನಕ್ಷತ್ರಗಳನ್ನು ಪ್ರಥಮ ನಕ್ಷತ್ರ ಎಂದು ಕರೆದಿರುವುದು ಹಿಂದೂ ಪಂಚಾಂಗದ ದೃಷ್ಟಿಯಿಂದ ಮಹತ್ತರ ಸಂಗತಿಯಾಗಿದೆ.
ನೇಗಿನಹಾಳ ಪ್ರಬಂಧಗಳು: ಕರ್ನಾಟಕದ ಶಾಸನಗಳು (೨)
ಗಂಗ ದೊರೆ ದುರ್ವಿನೀತನ ಉತ್ತನೂರು ಶಾಸನದಲ್ಲಿ ರಾಜ ಬಿರುದನ್ನು ಕೆಳಗಿನಂತೆ ಕೊಡಲಾಗಿದೆ:
ಶ್ರೀಮಾಧವ ಮಹಾರಾಜ:
ನಾನಾ ಶಾಸ್ತ್ರಾರ್ತ್ಥ ಸದ್ಭಾವಾಧಿಗಮ ಪ್ರಣೀತ ಮತಿ ವಿಶೇಷ್ಯಸ್ಯ
ವಿದ್ವತ್ಕವಿಕಾಂಚನ ನಿಕಷೋಪಲ ಭೂತಸ್ಯ
ವಿಶೇಷತೋಪ್ಯನವಶೇಷಸ್ಯ
ನೀತಿ ಶಾಸ್ತ್ರ ವಕ್ತೃಪ್ರಯೋಕ್ತೃ ಕುಶಲಸ್ಯ
ದತ್ತಕ ಸೂತ್ರ ವೃತ್ತೇಃ ಪ್ರಣೀತ ಶ್ರೀಮಾಧವ ಮಹಾರಾಜಸ್ಯ
ದುರ್ವಿನೀತ:
ವಿಜೃಂಭಮಾಣ ಶಕ್ತಿ ತ್ರಯೋಪ ನಮಿತ ಸಮಸ್ತ ಸಾಮನ್ತ ಮಂಡಲೇನ
ಆನ್ದರ್ಯ ಆಲತ್ತೂರ ಪೇರುಳಱೆ ಅಪೆರ್ನ್ನೆಗರಾದ್ಯನೇಕ ಸಮರ ಮುಖ
ಮಹಾಹೂತ ಪ್ರತಾಪ ಶೂರಪುರುಷ ಪಶೂಪಹಾರ
ವಿಷಸವಿಹಸ್ತೀಕೃತ ಕೃತಾಂತಾಗ್ನಿ ಮುಖೇನ
ಶಬ್ದಾವತಾರ ಕಾರೇಣ ದೇವಭಾರತೀ ನಿಬದ್ಧ ವಡ್ಡಕಥೇನ
ಕಿರಾತಾರ್ಜುನೀಯೇ ಪಂಚದಶಸರ್ಗ ಟೀಕಾಕಾರೇಣ
ದುರ್ವಿನೀತ ನಾಮಧೇಯೇನ …..
ರಾಜನ ಹಲವಾರು ಗುಣವಿಶೇಷಗಳನ್ನು ಹೇಳುವ ಸಂದರ್ಭದಲ್ಲಿ ಅವರು ಗಳಿಸಿದ ಯುದ್ಧ ವಿಜಯಗಳು, ಮತ್ತು ಸಾಹಿತ್ಯ ಕೃತಿರಚನೆಯ ಬಗೆಗೆ ಇಲ್ಲಿ ಪ್ರಸ್ತಾಪ ಬಂದಿದೆ. ಒಂದನೆಯ ಮಾಧವನು ದತ್ತಕನೆಂಬ ಕಾಮಶಾಸ್ತ್ರಜ್ಞನ ಕೃತಿ ‘ದತ್ತಕಸೂತ್ರ’ ಎಂಬುದಕ್ಕೆ ವೃತ್ತಿ ರಚಿಸಿದ; ದುರ್ವಿನೀತನು ಹಲವಾರು ಯುದ್ಧ ವಿಜಯಗಳ ಜತೆಗೆ ಶಬ್ದಾವತಾರವೆಂಬ ವ್ಯಾಕರಣ ಸಂಸ್ಕೃತ ಭಾಷೆಯಲ್ಲಿ (ಗುಣಾಢ್ಯನ) ಬೃಹತ್ಕಥೆ ಅಥವಾ ವಡ್ಡಕಥೆಯ ಅನುವಾದ ಮತ್ತು (ಭಾರವಿಯ ಕಿರಾತಾರ್ಜುನೀಯದ ೧೫ ಆಶ್ವಾಗಳಿಗೆ ಟೀಕೆ- ಹೀಗೆ ಮೂರು ಕೃತಿ ರಚಿಸಿದ. ಹೀಗೆ ಇವರ ಬಿರುದುಗಳಲ್ಲಿ ರಾಜಕೀಯ ಚರಿತ್ರೆಯಷ್ಟೆ ಅಲ್ಲದೆ ಸಾಹಿತ್ಯ ಚರಿತ್ರೆ ಕೂಡ ಅಳವಡಿಸಲ್ಪಟ್ಟಿದೆ. ಈ ಬಿರುದಾವಳಿಯ ಬಲದಿಂದಲೇ ರಾಜರುಗಳ ಸ್ಥಾನಮಾನಗಳನ್ನು ನಿರ್ಧರಿಸುವುದು ಇತಿಹಾಸಜ್ಞರಿಗೆ ಸಾಧ್ಯವಾಗುತ್ತದೆ. ಮುಂದಿನ ಕಾಲದ ಚಾಲುಕ್ಯ ಮತ್ತು ರಾಷ್ಟ್ರಕೂಟ ಸಮ್ರಾಟರಲ್ಲಿ ಈ ಪರಂಪರೆಯ ಮುಂದುವರಿಕೆಯನ್ನು ನಾವು ಕಾಣುತ್ತೇವೆ. ತರುವಾಯದಲ್ಲಿ ಕನ್ನಡ ಶಾಸನಗಳಿಗೂ ಇದು ವಿಸ್ತರಿಸುತ್ತದೆ. ಅಮೋಘವರ್ಷ ನೃಪತುಂಗನ ಶಿರೂರ-ನೀಲಗುಂದ ಕನ್ನಡ ಶಾಸನಗಳಲ್ಲಿ ಕಂಡುಬರುವ ಬಿರುದಾವಳಿ ಇದಕ್ಕೊಂದು ಉತ್ತಮ ಉದಾಹರಣೆ.
ಇದರ ಪ್ರಾರಂಭದಲ್ಲಿ ತ್ರಿಮೂರ್ತಿಗಳ ಸ್ತುತಿಯನ್ನು ಸಂಸ್ಕೃತದಲ್ಲಿ ಕೊಡಲಾಗಿದ್ದು.
ಅರಿನೃಪತಿ ಮಕುಟ ಘಟ್ಟಿತ ಚರಣಸ್ಸಕಲ ಭುವನವಂದಿತ ಕಾಯಃ
ವಂಗಾಂಗ ಮಗಧ ಮಾಳವ ವೆಂಗೀಶೈರರ್ಚಿತೋತಿಶಯಧವಳಃ
ಎಂದು ನೃಪತುಂಗನ ವರ್ಣನೆ ಸಂಸ್ಕೃತದಲ್ಲಿ ಬಂದಿದೆ. ಇದಾದ ಮೇಲೆ ಕನ್ನಡದಲ್ಲಿ ದೀರ್ಘವಾಗಿ ಚಕ್ರವರ್ತಿಯ ಬಿರುದಾವಳಿ ವೈಭವೋಪೇತವಾಗಿ ಕೊಡಲ್ಪಟ್ಟಿದೆ.
ಓಂ ಸ್ವಸ್ತಿ ಶ್ರೀಸಮಧಿಗತ ಪಂಚಮಹಾಶಬ್ದ ಮಹಾರಾಜಾಧಿರಾಜ ಪರಮೇಶ್ವರ ಭಟ್ಟಾರಕ ಚತುರುದಧಿ ವರಲವಲಯಿತ ಸಕಲಧರಾತಲ ಪ್ರಾತಿ ರಾಜ್ಯಾನೇಕ ಮಂಡಲಿಕಾ ಕಟಕಟಿಸೂತ್ರ ಕುಂಡಲ ಕೇಯೂರ ಹಾರ ಭರಣಾಳಂ ಕೃತ ಗಣಿಕಾ ಸಹಸ್ರ ಚಾಮರಾಂಧಃಕಾರಾಧೋದಿರ್ಯ್ಯಮಾನ ಶ್ವೇತಾತಪತ್ರತ್ರಯ ಕಹಳ ಕಾಹಳ ಶಂಖ ಪಾಳಿಧ್ವಜೋರು ಕೇತು ಪತಾಕಾಚ್ಛಾದಿತ ದಿಗಂತರೆಲ್ಲಾ ಸೃಷ್ಟಿ ಸೇನಾಪತಿ ಪುರವರ್ಗ ತಳವರ್ಗ ದಂಡನಾಯಕ ಸಾಮಾನ್ತಾದ್ಯನೇಕ ವಿಷಯ ವಿನಮ್ನೋತ್ತುಂಗ ಕಿರಾತ ಮುಕುಟ ಘೃಷ್ಟ ಪಾದಾರವಿಂದ ಯುಗ್ಮ ನಿರ್ಜಿತ ವೈರಿರಿಪುನಿವಹ ಕಾಲದಂಡ ದುಷ್ಟಮದ ಭಂಜನನ್ ಅಮೋಘರಾಮಂ ಪರಚಕ್ರ ಪಂಚಾನನಂ ಸುರಾಸುರಮದಮರ್ದನಂ ವೈರಿ ಭಯಂಕರಂ ಬರ್ದೆಮನೋಹರಂ ಅಭಿಮಾನ ಮಂದಿರಂ ರಟ್ಟವಂಶೋದ್ಭವಂ ಗರುಡಲಾಂಛನಂ ತ್ರಿವಳಿಪಱೆ ಘೋಷಣಂ ಲತ್ತನೂರಪುರ ಪರಮೇಶ್ವರಂ ಶ್ರೀಮದಮೋಘವರ್ಷ ನೃಪತುಂಗ ನಾಮಾಂಕಿತ ಲಕ್ಷ್ಮೀವಲ್ಲಭೇಂದ್ರಂ ಚಂದ್ರಾದಿತ್ಯ ಕಾಲಬಂರಂ ಮಹಾವಿಷ್ಣುವ ರಾಜ್ಯ ಬೋಲ್‌ ಉತ್ತರೋತ್ತರಮ್ ರಾಜ್ಯಾಭಿವೃದ್ಧಿ ಸಲುತ್ತಿರೆ-
ಸಂಸ್ಕೃತ ಶಾಸನಗಳ ಮಾದರಿಯಲ್ಲಿ ಕನ್ನಡ ಶಾಸನಗಳೂ ಎಲ್ಲಂದರಲ್ಲಿ ಸಮಗ್ರತೆ ಪಡೆದುದಕ್ಕೆ ಇದೊಂದು ಉತ್ತಮ ನಿದರ್ಶನ.
ಬಿರುದಾವಳಯ ಈ ಭಾಗ ರಾಜರಿಗಷ್ಟೆ ಸೀಮಿತವಾಗಿ ಉಳಿಯದೆ ಅವರ ಕೆಳಗಿನ ಮಂತ್ರಿ-ದಂಡಾಧಿಕಾರಿಗಳು ಸಾಮಂತರು, ಗೌಡರುಗಳು ಪ್ರತಿಗ್ರಹಿಗಳಾದ ಯತಿ-ಮುನಿಗಳು, ರಾಣಿಯರು, ಕೊನೆಯಲ್ಲಿ ಲಿಪಿಕಾರ. ಕಂಡರಣೆ ಕಾರರವರೆಗೂ ವಿಸ್ತರಿಸಿದ್ದು ಮುಂದಿನ ಕನ್ನಡ ಶಾಸನಗಳಲ್ಲಿ ಸಾಮಾನ್ಯವೆನಿಸುತ್ತದೆ.
ಇತಿಹಾಸ ರಚನೆಯ ದೃಷ್ಟಿಯಿಂದ ಶಾಸನಗಳಲ್ಲಿ ಬರುವ ಇನ್ನೊಂದು ಮುಖ್ಯಭಾಗ ಅದರ ಮಿತಿ. ಪ್ರಾಕೃತ ಶಾಸನಗಳಲ್ಲಿ ಮತ್ತು (ತರುವಾಯರ) ಕದಂಬ-ಗಂಗರ ಆದಿಮ ಶಾಸನಗಳಲ್ಲಿ ಈ ಭಾಗ ಬೇರೊಂದು ವಿಧದಲ್ಲಿ ಬರೆಯಲ್ಪಟ್ಟಿರುತ್ತದೆ. ಋತು, ಪಕ್ಷ, ತಿಥಿ, ವಾರ, ನಕ್ಷತ್ರ- ಕೆಲವೊಮ್ಮೆ ಆಡಳಿತದ ವರ್ಷ ಸಾಮಾನ್ಯವಾಗಿ ಇವುಗಳಲ್ಲಿ ಬರುವುದುಂಡು, ಇಂಥ ಉದಾಹರಣೆಗಳನ್ನು ಈಗಾಗಲೇ ನೋಡಿದ್ದೇವೆ. ಶಕವರ್ಷದ ಉಲ್ಲೇಖ ಅವುಗಳಲ್ಲಿ ಕಂಡುಬರುವುದಿಲ್ಲ. ಇಂಥ ಉಲ್ಲೇಖವುಳ್ಳ ಮೊದಲ ಶಾಸನವೆಂದರೆ ೪೬೫ನೆಯ ವರ್ಷದನವನು ಹೇಳಿರುವ ಬಾದಾಮಿ ಕೋಟೆಯ ಒಂದನೆಯ ಪುಲಕೇಶಿಯ ಶಾಸನ,[1] ಅನಂತರದ ಅನೇಕ ಶಾಸನಗಳಲ್ಲಿ ಸಾಕಷ್ಟು ವಿವರವಾಗಿ ಮಿತಿ-ನಿರ್ದೇಶ ಮಾಡಿರುವುದು ಕಂಡು ಬರುತ್ತದೆ. ಕೆಲವು ಶಾಸನಗಳ ಪ್ರಾರಂಭ ಮಿತಿಯ ಉಲ್ಲೇಖದಿಂದಲೆ ಆಗಿರುವುದುಂಟು. ಆದರೆ ಹೆಚ್ಚಾಗಿ ದಾನ ವಿವರಗಳನ್ನು ಹೇಳುವ ಪೂರ್ವದಲ್ಲಿ ಮಿತಿಯನ್ನು ಉಲ್ಲೇಖಿಸುವುದು ಶಾಸನಗಳಲ್ಲಿ ಸಾಮಾನ್ಯ. ಅಥವಾ ದಾನವಿವರ ಸೀಮಾ ವಿವರಗಳನ್ನು ಹೇಳಿಯಾದ ಮೇಲೂ ಮಿತಿ ವಿವರಗಳು ಬರುವುದೂ ಉಂಟು. ಕೊನೆಯಲ್ಲಿ ಫಲಶ್ರುತಿ ಮತ್ತು ಲಿಪಿಕಾರ-ಕಂಡರಣೆಕಾರರ ಹೆಸರುಗಳಿಗಿರುವುದು ಸಾಮಾನ್ಯ.
ಶಾಸನ ಶಿಲ್ಪಗಳನ್ನು ಕುರಿತಂತೆ ಇಲ್ಲಿ ಕೆಲವು ಸಂಗತಿಗಳನ್ನು ಹೇಳುವುದು ಅಪ್ರಸ್ತುತವೆನಿಸಲಾರದು. ಪ್ರಾರಂಭಿಕ ಹಂತದಲ್ಲಿ ಪ್ರಾಕೃತ ಶಾಸನಗಳಲ್ಲಿ ಯಾವ ರೀತಿಯ ಶಿಲ್ಪ ಚಿಹ್ನೆಗಳೂ ಕಾಣಬರುವುದಿಲ್ಲ. ಕ್ರಿ.ಶ. ಸು. ೨ನೆಯ ಶತಮಾನದ ಸನ್ನತಿಯ ಒಂದು ಶಾಸನ ತಕ್ಕಷ್ಟು ದೊಡ್ಡದಿದ್ದು ಅದರ ಮೇಲ್ಭಾಗ ತ್ರುಟಿತಗೊಂಡಿದೆ. ಉಳಿದ ಕೆಳಭಾಗದಲ್ಲಿ ಹಲವು ಜನ ಸ್ತ್ರೀಯರು ಶೋಕಮಗ್ನರಾಗಿರುವಂತೆ ಕೆತ್ತನೆಯಿದೆ. ತ್ರುಟಿತ ಭಾಗದಲ್ಲಿ ಶಾತವಾಹನ ದೊರೆ ಸಾತಕಣ್ಣಿಯ ಮರಣಶಯ್ಯೆಯ ಚಿತ್ರ ಇದ್ದಿರಬಹುದಾಗಿದೆ. ಸನ್ನತಿ ಪ್ರದೇಶದಲ್ಲಿ ದೊರೆತಿರುವ ಶಾಸನಗಳ ಮೇಲ್ಗಡೆ ಬೌದ್ಧ ಚೈತ್ಯಾಲಯವನ್ನು ಹೋಲುವ ಕೆತ್ತನೆಯು ಕಂಡುಬರುತ್ತದೆ. ಒಂದು ಶಾಸನದಲ್ಲಿ ಈ ಶಿಲ್ಪದ ಜತೆಗೆ ಕೆಳಗಡೆ ದಂಪತಿಗಳೂ ಅವರ ಕೆಳಗೆ ಅವರ ಸೇವಕರೂ ಚಿತ್ರಿಸಲ್ಪಟ್ಟಿದ್ದಾರೆ.[2]ಬೆಳ್ವಾಡಗಿಯ ಪ್ರಾಕೃತ ಶಾಸನದಲ್ಲಿ ವಿಶ್ರಾಂತ ಸ್ಥಿತಿಯಲ್ಲಿರುವ ಬಂಡಿ ಮತ್ತು ವ್ಯಕ್ತಿಯ ಚಿತ್ರ ಬಿಡಿಸಿದೆ.
ಹಲ್ಮಿಡಿಶಾಸನದ ಮೇಲ್ಭಾಗದಲ್ಲಿ ಸುದರ್ಶನ ಚಕ್ರ ಬಿಡಿಸಲಾಗಿದ್ದು ಅದಕ್ಕೂ ಮೇಲ್ಗಡೆ ಜ್ಯೋತಿಯ ಚಿಹ್ನೆಯನ್ನು ಸೂಕ್ಷ್ಮ ರೇಖೆಗಳಿಂದ ತೋರಿಸಿದೆ. ಆದರೆ ೬ನೆಯ ಶತಮಾನದ ಕಂಪ್ಲಿ, ಕೆಲಗುಂದ್ಲಿ, ಬಾದಾಮಿ (ಮಂಗಳೇಶ) ಮೊದಲಾದ ಯಾವ ಶಾಸನದಲ್ಲೂ ಶಿಲ್ಪ ಚಿತ್ರಗಳಿಲ್ಲ. ಕ್ರಿ.ಶ. ಸು. ಏಳನೆಯ ಶತಮಾನದ ಶ್ರವಣ ಬೆಳ್ಗೊಳ ನಿಷಧಿ ಶಾಸನಗಳಲ್ಲೂ ಯಾವ ಚಿತ್ರಗಳೂ ಕಂಡು ಬರುವುದಿಲ್ಲ. ಇವೆಲ್ಲ ಅನಲಂಕೃತವಾಗೇ ಇವೆ.
ಆದರೆ ೬ನೆಯ ಶತಮಾನದ ಸಿರಗುಪ್ಪಿ (ಹುಬ್ಬಳ್ಳಿ) ಶಾಸನದ ಕೆಳಭಾಗದಲ್ಲಿ ತುರುಗೋಳ್ಗಾಳಗದ ಚಿತ್ರ ಬಿಡಿಸಲಾಗಿದೆ. ಶಾಸನ ಪಾಠದಲ್ಲಿ ಮಾತ್ರ ಇದರ ಪ್ರಸಕ್ತಿಯಿಲ್ಲ. ಈ ರೀತಿಯ ಚಿತ್ರ ಮುಂದಿನ ಕಾಲಾವಧಿಯ ತುರುಗೋಳ್ಗಾಳಗದ ಶಾಸನಗಳಲ್ಲಿ ಸರ್ವೇ ಸಾಮಾನ್ಯ. ವೀರಗಲ್ಲುಗಳ ಶಿಲ್ಪ ಇದೇ ಮಾದರಿಯಲ್ಲಿ ಇನ್ನಷ್ಟು ವಿಸ್ತರಿಸುತ್ತದೆ. ಕೆಳಹಂತದ ಯುದ್ಧ ಚಿತ್ರ, ನಡುವೆ ದೇವಗಣಿಕೆಯರಿಂದೊಡಗೂಡಿದ ವಿಮಾನ, ಮೇಲ್ಭಾಗದಲ್ಲಿ ಶಿವಲಿಂಗ ಅಥವಾ ಜಿನಬಿಂಬವಿದ್ದು ವೀರಸ್ವರ್ಗ ಸೇರಿದ ವೀರ ಅವನ್ನು ಪೂಜಿಸುವ ರೀತಿಯಲ್ಲಿ ಶಿಲ್ಪ ವಿನ್ಯಾಸವಿರುತ್ತದೆ.
ಇತರ ಶಾಸನಗಳ ಮೇಲ್ಬಾಗದಲ್ಲಿ ಒಂದುಬದಿಗೆ ಸೂರ್ಯ ಇನ್ನೊಂದು ಬದಿಗೆ ಚಂದ್ರ, ಗೋವು ಮತ್ತು ಕರು ಹಾಗೂ ಖಡ್ಗಗಳ ಚಿತ್ರಗಳಿದ್ದು ನಡುವೆ ಲಿಂಗ ಅಥವಾ ಜಿನಬಿಂಬವಿರುವುದು ಸಾಮಾನ್ಯ, ಇವಲ್ಲದೆ ಕೆಲವೊಮ್ಮೆ ರಾಜಮನೆತನದ ಚಿಹ್ನೆಗಳಿರುವುದೂ ಉಂಟು. ರಾಷ್ಟ್ರಕೂಟ ಶಾಸನಗಳಲ್ಲಿ ನೇಗಿಲು, ಆಳುವ ಶಾಸನಗಳಲ್ಲಿ ಮೀನು ಗಂಗರ ಶಾಸನಗಳಲ್ಲಿ ಆನೆ ಸಾಮಾನ್ಯವಾಗಿ ಕಂಡುಬರುತ್ತದೆ. ಚಾಳುಕ್ಯರ ಶಾಸನಗಳಲ್ಲಿ ಅವರ ಲಾಂಛನವಾದ ವರಾಹ ಕೂಡ ಆಗೀಗ ಕಂಡುಬರುತ್ತದೆ. ತಾಮ್ರ ಶಾಸನಗಳ ಉಂಗುರಗಳಲ್ಲಿ ಸಿಂಹ, ಆನೆ, ನಂದಿ, ವರಾಹ ಮೊದಲಾದ ರಾಜಚಿಹ್ನೆಗಳಿರುವುದು ಸಾಮಾನ್ಯ.
ಜೈನಧರ್ಮದ ನಿಷಧಿ ಶಾಸನಗಳಲ್ಲಿ ಕನಿಷ್ಠ ಎರಡು ಹಂತಗಳಿರುತ್ತವೆ. ಕೆಳಗಿನ ಭಾಗದಲ್ಲಿ ನಡುವೆ ಗ್ರಂಥದ ಅಟ್ಟಣೆಯಿದ್ದು, ಬಲಬದಿಯಲ್ಲಿ ನಿರ್ಯಾಪಕನ ಚಿತ್ರವೂ ಎಡಬದಿಯಲ್ಲಿ ವ್ರತಧಾರಿಯ ಚಿತ್ರವೂ ಬಿಡಿಸಲ್ಪಟ್ಟಿರುತ್ತವೆ. ಎರಡನೆಯ ಹಂತದಲ್ಲಿ ವ್ರತಧಾರಿ ತೀರ್ಥಂಕರರನ್ನು ಪೂಜಿಸುವಂತೆ ಕೆತ್ತನೆಗಳಿರುತ್ತವೆ. ಮಹಾಸತಿ ಶಾಸನದಲ್ಲಿ ಸತಿಯ ಬಲಗೈ ಪ್ರಧಾನ. ಅದರಲ್ಲಿ ಮಾಂಗಲ್ಯ ಸೂಚಕವಾದ ಬಳೆ ಮತ್ತು ಲಿಂಬೆ (ಮಾದು)ಯ ಕೆತ್ತನೆಯಿದ್ದು ತಲೆಯ ಹಿಂದೆ ಜ್ವಾಲೆಯನ್ನುಬಿಡಿಸಿರುತ್ತಾರೆ. ಗೋಸಾಸದ ಕಲ್ಲುಗಳ ಮೇಲ್ಭಾಗ ಕಮಾನಿನಾಕಾರದಲ್ಲಿದ್ದು ಕೆಳಗಡೆ ಆನೆ, ಹಂಸ, ಮೀನ, ನಂದಿ, ಇತ್ಯಾದಿ ಚಿತ್ರಗಳಿರುವುದು ಸಾಮಾನ್ಯ. ಈ ಮುಖ್ಯ ಪ್ರಕಾರವಲ್ಲದೆ ಸಿಡಿತಲೆ, ಸೂರ್ಯಬಲಿ ಮೊದಲಾದ ಶಾಸನಗಳಲ್ಲಿ ಆಯಾ ಪ್ರಕಾರದ ಚಿತ್ರಗಳಿರುವುದು ಕಾಣಬರುತ್ತದೆ. ಅಲ್ಲದೆ ಈ ಎಲ್ಲ ವರ್ಗದ ಶಾಸನಶಿಲ್ಪಗಳಲ್ಲಿ ಪರಿಮಿತಿ ವೈವಿಧ್ಯಗಳಿರುವುದನ್ನು ನೋಡಬಹುದು.
ಕರ್ನಾಟಕದ ರಾಜಮಹಾರಾಜರು, ಸಾಮಂತರು, ದಂಡಾಧಿಕಾರಿಗಳು, ರಾಜಪ್ರತಿನಿಧಿಗಳು ಬರೆಯಿಸಿರುವ ಶಾಸನಗಳು ಉತ್ತರದಲ್ಲಿ ಸೌರಾಷ್ಟ್ರ, ಗುಜರಾತ, ಮಧ್ಯಪ್ರದೇಶಗಳವರೆಗೆ, ಪೂರ್ವದಲ್ಲಿ ವಿಶಾಖಾ ಪಟ್ಟಣ-ವೆಂಗಿಯವರೆಗೆ, ದಕ್ಷಿಣದಲ್ಲಿ ಸೇಲಂ, ಕೊಯಿಮತ್ತೂರು ಕಂಚಿಯವರೆಗೆ, ಪಶ್ಷಿಮದಲ್ಲಿ ಗುಜರಾತ ಕರಾವಳಿಯಿಂದ ಕೇರಳದವರೆಗೆ ಅಪಾರ ಸಂಖ್ಯೆಯಲ್ಲಿ ದೊರೆಯುತ್ತಿವೆ. ಇವುಗಳ ಸಂಶೋಧನೆಗಾಗಿ ವ್ಯವಸ್ಥಿತವಾದ ಪರಿವೀಕ್ಷಣೆಯೇ ನಡೆದಿಲ್ಲ. ಹಳೆಯ ಮೈಸೂರು ಪ್ರದೇಶದಲ್ಲಿ ಬಿ.ಎಲ್. ರೈಸ್ ಮತ್ತು ಆರ್ ನರಸಿಂಹಾಚಾರರು ಮಾಡಿರುವ ಕೆಲಸವೊಂದು ಮಾತ್ರ ಈ ಮಾತಿಗೆ ಅಪವಾದ. ಮುಂಬೈ ಕರ್ನಾಟಕ, ಹೈದರಾಬಾದ್ ಕರ್ನಾಟಕ, ಮರಾಠವಾಡ, ತೆಲಂಗಾಣ ಮತ್ತು ಮಹಾರಾಷ್ಟ್ರದ ಇನ್ನಿತರ ಭಾಗಗಳಲ್ಲಿ ಶಾಸನ ಪ್ರಮಾಣದಲ್ಲಿ ಅಡಗಿ ಕುಳಿತಿದೆ. ಈ ಪ್ರದೇಶಗಳಲ್ಲಿ ಈ ನಿಧಿ ಇನ್ನು ದೊಡ್ಡ ಪ್ರಮಾಣದಲ್ಲಿ ಅಡಗಿ ಕುಳಿತಿದೆ. ಈಗ ಲಭ್ಯವಾದ ಸು. ಇಪ್ಪತ್ತು ಸಾವಿರ ಶಾಸನಗಳನ್ನು ಅಧ್ಯಯನ ಮಾಡಲು ತಕ್ಕ ಏಪಾಡು ಇನ್ನೂ ಆಗಬೇಕಾಗಿದೆ. ಕಂಪ್ಯೂಟರ್ ತಂತ್ರಜ್ಞಾನವನ್ನು ಈ ಕ್ಷೇತ್ರಕ್ಕೆ ಅಳವಡಿಸಬೇಕಾದುದು ತುಂಬ ಅಗತ್ಯ.
ಭಾರತದಲ್ಲಿ ತಮಿಳಿನ ಶಾನಗಳ ಸಂಖ್ಯೆಯ ದೃಷ್ಟಿಯಿಂದ ಪ್ರಥಮ ಸ್ಥಾನಗಳಿಸಿವೆ. ಆದರೆ ಗುಣಮಟ್ಟದಲ್ಲಿ ಅವುಗಳ ಸ್ಥಾನ ಸಂಸ್ಕೃತ ಮತ್ತು ಕನ್ನಡ ಶಾಸನಗಳ ತರುವಾಯದ್ದು. ಈ ಮುಂಚೆ ನೋಡಿರುವಂತೆ ಇತಿಹಾಸ ರಚನೆಯ ಕಾರ್ಯದಲ್ಲಿ ಸಂಸ್ಕೃತ ಶಾಸನಗಳು ಅಪಾರವಾದ ಮಾಹಿತಿ ಒದಗಿಸುತ್ತವೆ. ಅವುಗಳಲ್ಲಿ ಕಂಡುಬರುವ ರಾಚನಿಕ ಅಚ್ಚಕಟ್ಟು ತರ್ಕಸಮ್ಮತವಾಗಿರುವುದರಿಂದ ಅಲ್ಲಿನ ಮಾಹಿತಿಯನ್ನು ಇತಿಹಾಸ ರಚನೆಗೆ ಸುಲಭವಾಗಿ ಬಳಸಿಕೊಳ್ಳಬಹುದು. ಆದರೆ ಸಂಸ್ಕೃತ ಶಾಸನಗಳಲ್ಲಿ ರಾಜಮಹಾರಾಜರ ವಂಶಾವಳಿ, ಯುದ್ಧ ಅವರ ವಿಜಯಗಳು ಆಡಳಿತ ಮತ್ತು ಅಗ್ರಹಾರ ಕೇಂದ್ರಿತ ಸಂಸ್ಕೃತಿ ಕುರಿತಾದ ವಿವರಗಳು ಅಧಿಕ ಪ್ರಮಾಣದಲ್ಲಿ ಕಾಣಬರುತ್ತವೆ. ಬದುತೇಕ ಶಾಸನಗಳಲ್ಲಿ ಮಿತಿಯ ಉಲ್ಲೇಖ ಕೊಡಲ್ಪಡುವುದರಿಂದ ಅವುಗಳ ಮಹತ್ತರತೆ ಗಮನಾರ್ಹವೆನಿಸುತ್ತದೆ. ಹಲವಾರು ಕನ್ನಡ ಶಾಸನಗಳಲ್ಲಿ ಸಂಸ್ಕೃತ ಶಾಸನಗಳ ಈ ವೈಶಿಷ್ಟ್ಯಗಳು ನಿಹಿತವಾಗಿರುದುಂಟು. ಜತೆಗೆ ದೇಶ್ಯವಾದ ಅರ್ಥಾತ್ ಜನಸಾಮಾನ್ಯರ ಜೀವನ ಸಂಬಂಧಿಯಾದ ಅಪಾರ ಮಾಹಿತಿ ಕನ್ನಡ ಶಾಸನಗಳಲ್ಲಿ ಲಭ್ಯವಾಗಿದೆ. ಅಂದಿನ ರಾಜಮಹಾರಾಜರು, ಅಧಿಕಾರಿಗಳು, ಮಹಾರಾಜರು ಅಷ್ಟೇ ಅಲ್ಲದೆ ಸಮಾಜದಲ್ಲಿನ ತೀರ ಕೆಳವರ್ಗದ ಜನಜಾತಿಗಳ ಉಲ್ಲೇಖಗಳು ಕೂಡ ಕನ್ನಡ ಶಾಸನಗಳಲ್ಲಿ ಲಭಿಸುತ್ತವೆ. ಸಮ್ಮಗಾರರ, ಹೊಲೆಯರು, ನಾಪಿತರು ಮೊದಲಾಗಿ ಒಕ್ಕಲಿಗರು, ಕುಶಲಕರ್ಮಿಗಳು ಸಣ್ಣ, ದೊಡ್ಡ ವ್ಯಾಪಾರಿಗಳು, ಆಯುಧ ಜೀವಿಗಳು ಮುಂತಾದ ಸಮಾಜದ ಎಲ್ಲ ವರ್ಗಗಳ ಜನಜೀವನಕ್ಕೆ ಸಂಬಂಧಿಸಿದ ಸ್ಥಿತ ಚಿತ್ರ ಅವುಗಳಲ್ಲಿ ಮೂಡಿನಿಂತಿದೆ. ಎಂಟನೆಯ ಶತಮಾನದ ಬಾದಾಮಿಯ ಶಾಸನವೊಂದು ಸಮಗಾರರು ರಾಜಭಂಡಾರಕ್ಕೆ ತೆರಿಗೆ ಸಲ್ಲಿಸುತ್ತಿದ್ದ ಸಂಗತಿಯನ್ನು ದಾಖಲಿಸಿದೆ. ಸಾಮಾಜಿಕ ಜೀವನದ ಎಲ್ಲ ಹಂತದಲ್ಲಿ ಅಂದು ಸೂಳೆಯರಿಗೆ ಕೂಡ ಉತ್ತಮ ಸ್ಥಾನವಿದ್ದುದನ್ನು, ಮಹಾಕೂಟ, ಪಟ್ಟದಕಲ್ಲು, ಶ್ರವಣಬೆಳ್ಗೊಳ ಮೊದಲಾದೆಡೆಗಳಲ್ಲಿ ದೊರೆತ ಶಾಸನಗಳು ಸ್ಪಷ್ಟಪಡಿಸುತ್ತವೆ.
ಎಲ್ಲವರ್ಗಗಳ ಜನರು ಸಕ್ರಿಯವಾಗಿ ರಾಜಕೀಯ ಮತ್ತು ಯುದ್ಧರಂಗಗಳಲ್ಲಿ ಭಾಗವಹಿಸುತ್ತಿದ್ದರೆ ಮಾತ್ರ ಒಂದು ಜನಾಂಗ ಬಲಶಾಲಿಯಾಗಿರಲು ಸಾಧ್ಯ. ಇಂಥ ಸಕ್ರಿಯತೆ ಪ್ರಾಚೀನ ಕರ್ನಾಟಕದಲ್ಲಿ ತುಂಬ ಸಶಕ್ತವಾಗಿ ಇದ್ದುದ್ದರಿಂದಲೆ ಕನ್ನಡಿಗರು ಸುಮಾರು ಒಂದು ಸಹಸ್ರಮಾನ ಕಾಲ ಅಖಿಲ ಭಾರತದ ರಾಜಕೀಯವನ್ನು ನಿಯಂತ್ರಿಸುವುದು ಸಾಧ್ಯವಾಯಿತು.
ಇಂಥ ಚಾರಿತ್ರಿಕ ಸಂಗಾತಿಗಳು ಹೆಚ್ಚಾಗಿ ನಮ್ಮ ಗ್ರಂಥ ಪುರಾಣಾದಿಗಳಲ್ಲಿ ಉಲ್ಲೇಖಗೊಂಡಿಲ್ಲ. ಅಪವಾದಾತ್ಮಕವಾಗಿ ವಿಕ್ರಮಾಂಕದೇವ ಚರಿತ, ರಾಜತರಂಗಿಣಿ ಯಂಥ ಕೃತಿಗಳು ಕನ್ನಡಿಗರ ರಾಜಕೀಯ ಮೇಲ್ಮೆಯನ್ನು ಆಗೀಗ ಪ್ರಸ್ತಾಪಿಸುತ್ತವೆ. ಆದರೆ ಶಾಸನಗಳು ಈ ವಿಷಯಕ್ಕೆ ಸಂಬಂಧಪಟ್ಟ ಅಭೂತ ಪೂರ್ವ ಮಾಹಿತಿ ಒದಗಿಸಿವೆ. ಸೈನಿಕ ಪ್ರಾಬಲ್ಯಗಳಿಸುವುದಕ್ಕಾಗಿಯೇ ಅಂದು ನಮ್ಮ ಸಮಾಜದಲ್ಲಿ ವಿಶಿಷ್ಟ ನಡುವಳಿಕೆಗಳು ಪ್ರಚಲಿತವಾಗಿದ್ದು ವೇಳೆವಾಣಿ, ಜೋಳವಾಣಿ, ಕೀಳ್ಗುಂಠೆ, ಅಂಕಕಾರಿಕೆ, ಸಿಡಿತಲೆ, ದ್ವಂದ್ವಯುದ್ಧದಂಥ ಇಂದಿನವರ ಕಲ್ಪನೆಗೆ ಮೀರಿದ ಪರಾಕ್ರಮ ವಿಧಾನಗಳು ಕನ್ನಡಿಗರಿಗೆ ಅಂದು ನೀರು ಕುಡಿದಷ್ಟು ಸುಲಭವಾಗಿದ್ದವು.
ಒಂದು ಮಾತನ್ನು ಇಲ್ಲಿ ಗಮನದಲ್ಲಿಡುವುದು ಅವಶ್ಯಕ. ಕ್ರಿ. ಶ.ಪೀ. ೩ನೆಯ ಶತಮಾನದಿಂದ ಕ್ರಿ.ಶ. ೪ನೆಯ ಶತಮಾನದವರೆಗೆ ಮೇಲೆ ವಿವರಿಸಿದ ಸಾಮರಿಕ ಚಟುವಟಿಕೆಗಳಲ್ಲಿ ಈ ನಾಡಿಗರು ತಮ್ಮನ್ನು ಅಷ್ಟಾಗಿ ತೊಡಗಿಸಿ ಕೊಂಡಿರಲಿಲ್ಲ. ಬಹುಶಃ ಪರ ಪ್ರಾಂತೀಯರು ಆಗ ಸಾಮರಿಕ ಕ್ಷೇತ್ರದಲ್ಲಿ ಪ್ರಬಲರಾಗಿದ್ದರು. ಅದರಿಂದಾಗಿ ಅಂದಿನ ಸಮಾಜದ ಎಲ್ಲ ವರ್ಗಗಳವರು ಶಾಸನಗಳಲ್ಲಿ ಕಾಣಿಸಿಕೊಂಡಿಲ್ಲ. ಮುಂದಿನ ಕಾಲದ ಗಂಗ ಕದಂಬರ ಕಾಲಾವಧಿಯಿಂದ ಪರಿಸ್ಥಿತಿ ವಿಶೇಷವಾಗಿ ಬದಲಾವಣೆಗೊಂಡು ಸಮಾಜದ ಎಲ್ಲ ವರ್ಗಗಳು ರಾಜಕೀಯ ಜೀವನದಲ್ಲಿ ಪಾಲ್ಗೊಳ್ಳ ತೊಡಗಿದ್ದು ಶಾಸನಗಳಿಂದ ಸ್ಪಷ್ಟಪಡಿಸುತ್ತದೆ.
“ದೇವನಾಂ ಪ್ರಿಯ” ಎಂಬ ಪರ್ಯಾಯ ನಾಮದಿಂದ ದೇಶದ ಉದ್ದಗಲಕ್ಕೂ ತನ್ನ ಆಜ್ಞೆಗಳನ್ನು ಬರೆಯಿಸಿದವನು ಮೌರ್ಯ ಸಾಮ್ರಾಟ ಅಶೋಕನೆಂಬ ಸಂಗತಿಯನ್ನು ಮೊದಲು ಸೂಚಿಸಿದ್ದು ಕರ್ನಾಟಕದ ಮಸ್ಕಿಯ ಶಾಸನವೇ. ಈ ಸಂಗತಿಯನ್ನು ತರುವಾಯ ಮಧ್ಯಪ್ರದೇಶದ ಗುಜರ್ರಾದಲ್ಲಿ ದೊರೆತ ಶಾಸನ ದೃಢಪಡಿಸಿತು. ಇತ್ತೀಚೆಗೆ ನಿಟ್ಟೂರು- ಉದೋಗೋಳಗಳಲ್ಲಿ ದೊರೆತ ಶಾಸನಗಳೂ ಅಶೋಕನ ಹೆಸರನ್ನು ಸ್ಪಷ್ಟವಾಗಿ ಹೇಳಿವೆ.
೧೯೮೯ ರಲ್ಲಿ ಸನ್ನತಿಯ ಒಂದು ದೇವಾಲಯದಲ್ಲಿ ಮತ್ತೆ ನಾಲ್ನು ಅಶೋಕನ ಶಾಸನಗಳು ದೊರೆತಿರುವುದನ್ನು ಈ ಮೊದಲು ಸೂಚಿಸಿದೆ. ಇವುಗಳಲ್ಲಿ ಎರಡು ವಿಶೇಷಪಾಠವುಳ್ಳದಾಗಿದೆ. ಓಡಿಸಾದ ಜೌಗಡಾ ಮತ್ತು ಧೌಲಿಗಳಲ್ಲಿ ಈ ಹೆಚ್ಚು ಶಾಸನ ಪಾಠಗಳು ದೊರೆಕಿದ್ದವು. ಕಲಿಂಗ ಯುದ್ಧದಿಂದ ತುಂಬ ನೊಂದುಕೊಂಡಿದ್ದ ಅಲ್ಲಿನ ಜನತೆಯನ್ನು ಸಾಂತ್ವನ ಗೊಳಿಸುವುದಕ್ಕೋಸ್ಕರ ಹಾಗೆ ಆ ಎರಡು ವಿಶೇಷ ಶಾಸನಗಳನ್ನು ಅಶೋಕ ಬರೆಯಿಸಿರಬೇಕೆಂದು ಊಹಿಸಲಾಗುತ್ತದೆ. ಅದೇ ರೀತಿ ಶಾಸನಗಳನ್ನು ಅಶೋಕ ಬರೆಯಿಸಿರಬೇಕೆಂದು ಊಹಿಸಲಾಗುತ್ತದೆ. ಅದೇ ರೀತಿ ಕರ್ನಾಟಕದ ಈ ಭಾಗದಲ್ಲಿ ಅಂಥದೊಂದು ಘಟನೆ ಜರುಗಿರುವ ಸಾಧ್ಯತೆಯುಂಟು. ಈ ದಿಶೆಯಲ್ಲಿ ಇನ್ನೂ ಹೆಚ್ಚಿನ ಶೋಧ ಮತ್ತು ಪರಾಮರ್ಶೆ ನಡೆಯಬೇಕಾಗಿದೆ.
ಮೌರ್ಯರು ಮೂಲತಃ ಮಗಧ ದೇಶದವರು. ತಮ್ಮ ರಾಜ್ಯಾಧಿಕಾರವನ್ನು ಕರ್ನಾಟಕದವರಿಗೆ ವಿಸ್ತರಿಸಿ ರಾಜ್ಯಾಡಳಿತದೊಂದಿಗೆ ತಮ್ಮಲ್ಲಿ ಪ್ರಚಲಿತವಿದ್ದ ಧರ್ಮ, ರೀತಿ-ನೀತಿ, ನಡಾವಳಿಗಳನ್ನು ತಮ್ಮಲ್ಲಿ ಕೊಡ ಪ್ರಚಲಿತಗೊಳಿಸಿದರು. ಕರ್ನಾಟಕಕ್ಕೆ ಬೌದ್ಧ ಮತ್ತು ಜೈನಧರ್ಮಗಳು ಆಗಮಿಸಿಲು ಮೌರ್ಯರ ಈ ಪ್ರಭಾವವೇ ಕಾರಣ. ಕರ್ನಾಟಕದಲ್ಲಿ ಕನಿಷ್ಠ ಎಂಟು ಹತ್ತು ಬೌದ್ಧ ಕೇಂದ್ರಗಳು ಇವರ ಆಡಳಿತಾವಧಿಯಲ್ಲಿ ಅಸ್ತಿತ್ವಕ್ಕೆ ಬಂದುದನ್ನು ಶಾಸನಗಳು ತಿಳಿಸಿಕೊಡುತ್ತವೆ. ಈ ಅವಧಿಯಲ್ಲಿ ನಮ್ಮ ನಾಡಿಗೆ ಆರ್ಯ ಜನಾಂಗದ ಇಂಥ ವಲಸೆ ದೊಡ್ಡ ಪ್ರಮಾಣದಲ್ಲಿ ಘಟಿಸಿತು. ಇಲ್ಲಿನ ಭಾಷೆ, ಸಂಸ್ಕೃತಿ ಸಮಾಜಗಳನ್ನು ಸಾಕಷ್ಟು ಪರಿವರ್ತಿಸಿತು.
ಮೌರ್ಯರ ಕಾಲ ಕಳೆದ ಮೇಲೆ ಸಾತವಾಹನರು ಅಧಿಕಾರಕ್ಕೆ ಬಂದರು. ಇವರು ದಾಕ್ಷಿಣಾತ್ಯರಾಗಿರುವರಾದರೂ ಪಾಕೃತ ಭಾಷೆಯನ್ನೇ ತಮ್ಮ ಆಡಳಿತಕ್ಕೆ ಬಳಸಿದರು. ಅದರಿಂದ ಇವರ ಶಾಸನಗಳು ಪ್ರಾಕೃತದಲ್ಲಿಯೇ ಇವೆ. ಇವರ ಕೆಲವು ಶಾಸನಗಳು ಹೊಸದಾಗಿ ಸನ್ನತಿ ಮತ್ತು ಬಸವಾಸಿಗಳಲ್ಲಿ ಸಿಕ್ಕಿವೆ. ಇವುಗಳಿಂದ ನಮ್ಮ ನಾಡಿನ ಚರಿತ್ರೆಗೆ ಸಂಬಂಧಪಟ್ಟ ಹಲವಾರು ಅಪೂರ್ವ ಸಂಗತಿಗಳು ತಿಳಿದು ಬಂದಿವೆ. ಗೋದಾವರಿ ತೀರದ ಪೈಠಣದಂತೆ ಉತ್ತರ ಕನ್ನಡ ಜಿಲ್ಲೆಯ ಬನವಾಸಿಯೂ ಇವರ ದಕ್ಷಿಣದ ರಾಜಧಾನಿಯಾಗಿ ಮಾರ್ಪಟ್ಟಿತು. ಈ ಮನೆತನದ ರಾಣಿಯೊಬ್ಬಳ ಸಮಾಧಿ ಶಾಸನವೊಂದು ಬನವಾಸಿಯಲ್ಲಿ ದೊರೆತಿರುವುದರಿಂದ ಹೀಗೆ ಊಹಿಸಲು ಸಾಧ್ಯವಾಗುತ್ತದೆ. ಬೇರೆ ಕೆಲವು ಅಂಶಗಳೂ ಅಂದು ಬನವಾಸಿ ಒಂದು ದೊಡ್ಡ ಸಾಂಸ್ಕೃತಿಕ ಕೇಂದ್ರವಾಗಿದ್ದುದನ್ನು ಖಚಿತ ಪಡಿಸಿತ್ತದೆ.
ಸನ್ನತಿಯಲ್ಲಿ ದೊರೆತ ಶಾಸನದಿಂದ ಕ್ರಿ.ಶ. ಸು. ಒಂದನೆಯ ಶತಮಾನದ ಅವಧಿಯಲ್ಲಿ ರಟ್ಟರ ರಾಜ್ಯವೊಂದು ಈ ಭಾಗದಲ್ಲಿ ಅಸ್ತಿತ್ವದಲ್ಲಿದ್ದುದು ಗೊತ್ತಾಗುತ್ತದೆ.[3] ಮೌರ್ಯರ ಕಾಲದಲ್ಲಿ ಕಠಿಕರೆಂಬ ಆಡಳಿತಾಧಿಕಾರಿಗಳು ಮಾತ್ರ ಈ ಭಾಗದಲ್ಲಿದ್ದರು.
ಸಾತವಾಹನರ ತರುವಾಯ ಪಲ್ಲವರು ಕರ್ನಾಟಕದ ಬಹು ಭಾಗಗಳನ್ನು ಹಿಡಿದುಕೊಂಡಿದ್ದರು. ಹಿರೇಹಡಗಲಿ, ಅಣಜಿ, ತಾಳಗುಂದ (ಕದಂಬ) ಶಾಸನಗಳಿಂದ ಈ ಸಂಗತಿ ದೃಢಪಡುತ್ತದೆ. ಕಂಚಿಯ ಪಲ್ಲವರು ವೈದಿಕ ಸಂಸ್ಕೃತಿಯ ಅಭಿಮಾನಿಗಳಾಗಿದ್ದರು. ಇವರಿಂದ ಕರ್ನಾಟಕದಲ್ಲಿ ಹಲವು ಅಗ್ರಹಾರಗಳು ಅಸ್ತಿತ್ವಕ್ಕೆ ಬಂದವು. ಗಂಗರಸರ ಮೇಲೆ ಪಲ್ಲವರ ಹಿಡಿತ ಬಹುಕಾಲದವರೆಗೆ ಉಳಿದು ಬಂತು. ಆದರೆ ಕರ್ನಾಟಕದ ಉತ್ತರ ಭಾಗಗಳನ್ನು ಕದಂಬರು ಪಲ್ಲವರ ಹಿಡಿತದಿಂದ ವಿಮುಕ್ತಗೊಳಿಸಿ ಕನ್ನಡಿಗರಿಗೆ ಸಂಪೂರ್ಣ ಸ್ವಾತಂತ್ರ್ಯ ಒದಗಿಸಿಕೊಟ್ಟರು.
ಕ್ರಿ.ಶ. ನಾಲ್ಕನೆಯ ಶತಮಾನದ ಉತ್ತರಾರ್ಧದಲ್ಲಿ ಕದಂಬ ರಾಜ್ಯ ಸ್ಥಾಪನೆಗೊಂಡುದು ಕರ್ನಾಟಕದ ಚರಿತ್ರೆಯ ಒಂದು ಸುವರ್ಣಾಧ್ಯಾಯ. ಇವರು ಅಚ್ಚ ಕನ್ನಡಿಗರಾದುದರಿಂದ ಸಂಸ್ಕೃತದ ಜತೆಗೆ ಕನ್ನಡವನ್ನೂ ಆಡಳಿತ ಭಾಷೆಯನ್ನಾಗಿ ಜಾರಿಗೆ ತಂದರು. ಸಾತವಾಹನರು ಮತ್ತು ಅವರ ಮಾಂಡಲಿಕರನ್ನಷ್ಟೆ ಅಲ್ಲದೆ, ಕೇಕಯ ಪಲ್ಲವ ಬಾಣ ಮೊದಲಾದ ಅನೇಕರನ್ನು ನಿಯಂತ್ರಿಸಿ ಬನವಾಸಿ ಮತ್ತು ಹಲಿಸಿಗೆಗಳನ್ನು ತಮ್ಮ ರಾಜ್ಯದ ಕಲೆ ಸಂಸ್ಕೃತಿಗಳ ಕೇಂದ್ರಗಳನ್ನಾಗಿ ಅಭಿವೃದ್ಧಿ ಪಡಿಸಿದರು. ತ್ರಿಕೂಟ, ಉಚ್ಚಂಗಿಗಳೂ ಇವರ ಕಾಲಾವಧಿಯಲ್ಲಿ ಮಹತ್ವದ ಕೇಂದ್ರಗಳೆನಿಸಿದವು. ದೇವಗಿರಿ, ಹಲಸಗಿ ತಾಳಗುಂದ, ಬನವಾಸಿ ಮೊದಲಾದೆಡೆಗಳಲ್ಲಿ ದೊರೆತ ಇವರ ಶಾಸನಗಳು ಸಾಂಸ್ಕೃತಿವಾಗಿ ತುಂಬ ಮಹತ್ವದ ಮಾಹಿತಿ ಒದಗಿಸುತ್ತವೆ.
ಇಂಥ ದೊಡ್ಡ ಮನೆತನಗಳಲ್ಲದೆ ಪುನ್ನಾಟ, ಸೇನವಾರ, ಸಾಂತರ ಮೊದಲಾದ ಹಲವಾರು ಚಿಕ್ಕ ಪುಟ್ಟ ರಾಜ್ಯಗಳು ನಮ್ಮ ನಾಡಿನಲ್ಲಿ ಅಸ್ತಿತ್ವದಲ್ಲಿದ್ದವು. ಬೇಡರ ರಾಜ್ಯವೊಂದರ ಬಗ್ಗೆ ಗದ್ದೆ ಮನೆ ಶಾಸನದಲ್ಲಿ ಉಲ್ಲೇಖವಿದೆ. ಗೊಲ್ಲ ಜನಾಂಗದ ರಾಜ್ಯವೊಂದು ಇದ್ದುದಾಗಿ ಶ್ರವಣಬೆಳ್ಗೊಳದ ಒಂದು ಶಾಸನದಲ್ಲಿ ಹೇಳಿದೆ. ಖಚರ/ ವಿದ್ಯಾಧರ, ನಾಗ, ಉಗ್ರ ಯಾದವ, ಕೇಕಯ, ಗುಪ್ತಮೊದಲಾದ ಹಲವಾರು ವಂಶ ಮೂಲಗಳನ್ನು ಹೇಳಿಕೊಂಡಿರುವ ರಾಜಮನೆತನಗಳು ನಮ್ಮಲ್ಲಿದ್ದವು. ಮೂಲತಃ ಕುರುಬರಾಗಿದ್ದ ವಿಜಯನಗರದ ಸಂಗಮ ವಂಶೀಯರು ತಮ್ಮನ್ನು ಶಾಸನಗಳಲ್ಲಿ ಯಾದವರೆಂದೂ ಸೂರ್ಯ ವಂಶರೆಂದೂ, ಚಂದ್ರವಂಶೀಯರೆಂದೂ ಕರೆದುಕೊಂಡಿದ್ದಾರೆ;
ಜಾನಾಂಗಿಕವಾಗಿ ಇಂದಿನ ಕರ್ನಾಟಕದಲ್ಲಿ ಗುರುತಿಸಲಾಗದ ಅನೇಕ ಜಾತಿವರ್ಗಗಳು ನಮ್ಮ ಶಾಸನಗಳಲ್ಲಿ ಕಂಡುಬಂದಿವೆ. ಧಾರವಾಡ ಜಿಲ್ಲೆಯ ಬೆಳ್ಹೊಡೆಯ ಶಾಸನದಲ್ಲಿ ಸಕ (ಶಕ) ವಶೀಯರು ಎಂಟನೆಯ ಶತಮಾನದವರೆಗೂ ಈ ನಾಡಿನಲ್ಲಿ ಅಸ್ತಿತ್ವ ಪಡೆದಿದ್ದರೆಂಬ ಸಂಗತಿ ಗಮನಿಸತಕ್ಕುದಾಗಿದೆ. ಬ್ರಹ್ಮಕ್ಷತ್ರಿಯರೆಂಬ ಸಂಕೀರ್ಣ ಜಾತಿಯವರ ಹಲವು ಉಲ್ಲೇಖಗಳು ಶಾಸನಗಳಲ್ಲಿ ಕಂಡುಬರುತ್ತವೆ. ಉತ್ತರ ಕನ್ನಡ ಜಿಲ್ಲೆಯ ಶಾಸನಗಳಲ್ಲಿ ತೊಳಹರ ಕುಲದ ಉಲ್ಲೇಖಗಳಿವೆ. ಇಂಥ ಅಸಂಖ್ಯ ವಿವರಗಳನ್ನು ನಮ್ಮ ಶಾಸನಗಳು ಮಾತ್ರ ಹಿಡಿದಿಟ್ಟಿವೆ. ಗ್ರಂಥಸ್ಥ ಕೃತಿಗಳಲ್ಲಿ ಇವಾವವೂ ಉಲ್ಲೇಖಗೊಂಡಿಲ್ಲ.
ಕರ್ನಾಟಕಕ್ಕೆ ಬೌದ್ಧಧರ್ಮ ಪ್ರವೇಶಗೊಂಡುದು ಮೌರ್ಯರ ಕಾಲದಲ್ಲಿ ಎಂಬ ಸಂಗತಿಯನ್ನು ಈ ಮುಂಚೆ ನೋಡಿದೆವು. ಮಹಾಯಾನ ಪಂಥ ನಮ್ಮಲ್ಲಿ ವಿಶೇಷ ಪ್ರಚಾರದಲ್ಲಿತ್ತು. ಅದರಂತೆ ಜೈನಧರ್ಮ ಕೂಡ ಮಗಧ ದೇಶದಿಂದಲೇ ಭಾರತದ ತುಂಬ ಪ್ರಸಾರವಾಯಿತು. ಅದು ಕರ್ನಾಟಕದಲ್ಲಿ ಬಹು ಹಿಂದೆಯೆ ಪ್ರವೇಶಿಸಿತ್ತು. ಮೌರ್ಯ ಚಂದ್ರಗುಪ್ತನ ಕಾಲಾವಧಿಯಲ್ಲಿಯೇ ಜೈನ ಮುನಿ ಭದ್ರಬಾಹು ಶ್ರಣಬೆಳ್ಗೊಳಕ್ಕೆ ಬಂದು ನೆಲೆನಿಂತು ಅದರ ಪ್ರಸಾರಕ್ಕೆ ನಾಂದಿ ಭದ್ರಬಾಹು ಶ್ರವಣಬೆಳ್ಗೊಳಕ್ಕೆ ಬಂದು ನೆಲೆನಿಂತು ಅದರ ಪ್ರಸಾರಕ್ಕೆ ನಾಂದಿ ಹಾಡಿದನೆಂದು ಜೈನ ಪರಂಪರೆ ಹೇಳುತ್ತದೆ. ಆದರೆ, ಕ್ರಿ.ಶ. ಐದನೆಯ ಶತಮಾನದಿಂದ ಮಾತ್ರ ಆ ಮತಕ್ಕೆ ಸಂಬಂಧಪಟ್ಟ ಶಾಸನಗಳು ದೊರೆಯುತ್ತವೆ. ಹಲಸಿಗೆಯಲ್ಲಿ ಕದಂಬ ಕಾಕುಸ್ಥವರ್ಮನು ಯುವರಾಜನಾಗಿದ್ದಾಗ ಹೊರಡಿಸಿದ ದಾಖಲೆಯಲ್ಲಿ ಜೈನಧರ್ಮ ಪರ ಉಲ್ಲೇಖವಿದೆ. ಅದರಲ್ಲಿನ ಪ್ರತಿಗೃಹಿ ಶ್ರುತಿಕೀರ್ತಿ ಸೇನಾಪತಿ ಜೈನಧರ್ಮೀಯನು. ಈ ಶಾಸನದ ಕಾಲಕ್ಕೆ ಸರಿ ಸುಮಾರಾಗಿ ಶ್ರವಣಬೆಳ್ಗೊಳದಲ್ಲಿ ಕೂಡ ಜೈನಧರ್ಮೀಯರು ನೆಲೆಸಿದ್ದ ಬಗ್ಗೆ ಶ್ರ. ಬೆ. ದ ಮೊದಲ ಶಾಸನ (ನಂ.೧) ದಲ್ಲಿ ಆಧಾರವಿದೆ. ಪ್ರಭಾಚಂದ್ರನೆಂಬ ಜೈನಯತಿ ಸಮಾಧಿ ಮರಣದಿಂದ ಮುಡಿಪಿದ ಸಂಗತಿ ಅದರಲ್ಲಿ ವರ್ಣಿತವಾಗಿದೆ. ಇದರ ಹಿಂದಿನ ಕಾಲಾವಧಿಯ ಶಾಸನಗಳು ನಮ್ಮಲ್ಲಿ ಕಂಡುಬರುವುದಿಲ್ಲ. ಆ ಕಾರಣ ಗಂಗ-ಕದಂಬರ ಹಿಂದೆ ಜೈನಧರ್ಮ ಸ್ವರೂಪವನ್ನರಿಯುವುದು ಶಕ್ಯವಿಲ್ಲ. ಕದಂಬರ ಶಾಸನಗಳಲ್ಲಿ ನಿರ್ಗ್ರಂಥ, ಯಾಪನೀಯ ಶ್ವೇತಪಟ, ಅಹರಿಷ್ಠಿ, ಕೂರ್ಚಕ ಮೊದಲಾದ ಹಲವು ಪಂಗಡಗಳು ಉಲ್ಲೇಖಗೊಂಡಿವೆ. ರಾಜ ಮಹಾರಾಜರಷ್ಟೆ ಅಲ್ಲದೆ ಜನಸಾಮಾನ್ಯರಿಗೂ ಅದು ಪ್ರಿಯವಾದ ಧರ್ಮವಾಗಿತ್ತು. ದಿಗಂಬರರ ಕೊಂಡಕುಂದಾನ್ವಯದ ಮೂಲಸಂಘ, ಪುನ್ನಾಟ ಸಂಘಗಳು ಕರ್ನಾಟಕ ಮೂಲದವಾಗಿದ್ದು ಹಲವಾರು ಶಾಸನಗಳಲ್ಲಿ ಇವನ್ನು ಉಲ್ಲೇಖಿಸಲಾಗಿದೆ. ಯಾಪನೀಯವೆಂಬ ಉದಾರವಾದೀ ಜೈನಪಂಥ ಒಂದು ಕಾಲಕ್ಕೆ ಅಖಿಲಭಾರತೀಯ ಮಟ್ಟದಲ್ಲಿ ಪ್ರಸಾರ ಪಡೆದಿತ್ತು. ಇದು ಕರ್ನಾಟಕದಲ್ಲಿ ಹುಟ್ಟಿದ್ದೆಂದು ವಿದ್ವಾಂಸ ನಂಬಿಗೆಯಾಗಿದೆ. ಹಲಸಿಗೆಯಲ್ಲಿ ೫ನೆಯ ಶತಮಾನದಿಂದ ದೊರೆಯುವ ಇದರ ಉಲ್ಲೇಖಗಳು ಸೌದತ್ತಿಯ ರಟ್ಟರ ಕಾಲದವರೆಗೂ ಶಾಸನಗಳಲ್ಲಿ ಕಾಣಬರುತ್ತವೆ. ಇದರ ಮೈಳಪಾನ್ವಯ, ಕಾರೆಯಗಣ, ಕಾಣೂರಗಣ, ಸೂರಸ್ತಗಣ ಮತ್ತು ತಿಂತ್ರಿಣೀ ಗಚ್ಛಗಳು ತುಂಬ ಪ್ರಸಿದ್ಧವಾಗಿದ್ದವು. ಉತ್ತರ ಕರ್ನಾಟಕದಲ್ಲಿ ಇಂದು ದಿಗಂಬರ ಪಂಗಡಕ್ಕೆ ಸೇರಿದ ಹಲವಾರು ಬಸದಿಗಳು ಒಂದು ಕಾಲಕ್ಕೆ ಯಾಪನೀಯರ ವಶದಲ್ಲಿದ್ದವು. ಕೊಪ್ಪಳ ಬಹುಶಃ ಇದರ ಒಂದು ಪ್ರಾಚೀನ ಕೇಂದ್ರವಾಗಿದ್ದಂತೆ ತೋರುತ್ತದೆ. ಬೆಳಗಾವಿ ಜಿಲ್ಲೆಯ ಸವದತ್ತಿಕೂಡ ಇದರ ಇನ್ನೊಂದು ಪ್ರಮುಖ ನೆಲೆ. ಹತ್ತನೆಯ ಶತಮಾನದ ಪ್ರಸಿದ್ಧ ದಾನಿ ಅತ್ತಿಮಬ್ಬೆ ಯಾಪನೀಯಳೆಂದು ಕಾಣುತ್ತದೆ. ಅದೇ ರೀತಿ ಪೊನ್ನನ ಮತವೂ ಯಾಪನೀಯವಾಗಿದೆ.
ಭಾರತೀಯ ಭಾಷೆಗಳ ಪೈಕಿ ಅತಿ ಹೆಚ್ಚು ಸಂಖ್ಯೆಯ ಜೈನ ಗ್ರಂಥಗಳು ಕನ್ನಡದಲ್ಲಿರುವಂತೆ ಅದರ ಅತಿ ಹೆಚ್ಚು ಶಾಸನಗಳು ಕರ್ನಾಟಕದಲ್ಲಿ ಅದರೂ ಕನ್ನಡದಲ್ಲಿ ಇವೆ.
ಪೌರಾಣಿಕ ಹಿಂದೂ ಧಮ್ಮದ ಬಗ್ಗೆ, ಅದರ ಹಲವಾರು ದೇವ-ದೇವತೆಗಳ ಬಗ್ಗೆ ನಮ್ಮ ನಾಡಿನ ಶಾಸನಗಳು ಅಪೂರ್ವ ಮಾಹಿತಿ ಒದಗಿಸುತ್ತವೆ. ಕ್ರಿಸ್ತಶಕಾರಂಭದಿಂದ ನಮ್ಮ ನಾಡಿನಲ್ಲಿ ಬುದ್ಧನ ಪೂಜೆಯಂತೆ ಶಿ, ಕಾರ್ತಿಕೇಯ, ನಾಗ ಮತ್ತು ಹಾರೀತಿ ಎಂಬ ಜಾನಪದ ಮೂಲದ ದೇವತೆಗಳು ಪೂಜೆ ಗೊಳ್ಳುತ್ತಿದ್ದರು. ಈ ಅವಧಿಯಲ್ಲಿ ದೊರೆಯುವ ಪ್ರಾಕೃತ ಶಾಸನಗಳಲ್ಲಿ ಸು. ಇನ್ನೂರರಷ್ಟು ವ್ಯಕ್ತಿನಾಮಗಳು ಕಂಡುಬಂದಿವೆ. ಅವುಗಳ ವಿಶ್ಲೇಷಣೆಯಿಂದ ದೈವಾರಾಧನೆ ಕುರಿತಾದ ಮೇಲಿನ ಅಭಿಪ್ರಾಯ ದೃಢಪಟ್ಟಿದೆ. ಈ ಆರಂಭ ಕಾಲದಲ್ಲಿ ತರುವಾಯ ಪ್ರಚಲಿತಗೊಂದ, ಗಣಪತಿ, ರಾಮ, ಹನುಮಂತ ಮೊದಲಾದ ಹಿಂದೂ ಪೌರಾಣಿಕ ದೇವತೆಗಳ ಪೂಜೆ ಪ್ರಚಲಿತವಿರಲಿಲ್ಲವೆಂದು ಕಂಡುಬರುತ್ತದೆ.[4] ದಶಾವತಾರಗಳ ಕಲ್ಪನೆ ಅಂದು ಬಹುಶಃ ಇರಲಿಲ್ಲ. ಆದರೆ ವಿಷ್ಣು ಪೂಜೆ ಅಂದು ರೂಢಿಯಲ್ಲಿತ್ತು.[5]
ಮಳವಳ್ಳಿಯ ಚುಟು ಶಾಸನ ಅಲ್ಲಿನ ಶಿವನನ್ನು ಪರೋಕ್ಷವಾಗಿ ಉಲ್ಲೇಖಿಸಿದೆ. ವಾಸನ ಶಾಸನದಲ್ಲಿ ಚಂಡಶಿವನ ಉಲ್ಲೇಖವಿದೆ. ಕ್ರಿ.ಶ. ಐದನೆಯ ಶತಮಾನದ ತಾಳಗುಂದ ಶಾಸನಗಳಲ್ಲಿ ಶೈವಪರವಾದ ದಾನ-ಪೂಜೆಗಳ ಉಲ್ಲೇಖಗಳಿವೆ. ತರುವಾಯ ಕಾಲದಲ್ಲಿ ಹುಟ್ಟಿದ ಶಾಸನಗಳು ಶಿವಸ್ತುತಿಯನ್ನು ವಿಶೇಷವಾಗಿ ಮಾಡಿವೆ. ಲಾಕುಳಾಗಮ ಕರ್ನಾಟಕದಲ್ಲಿ ತುಂಬ ಜನಪ್ರಿಯವಾಗಿದ್ದು ಲೆಕ್ಕವಿಲ್ಲದಷ್ಟು ಶಾಸನಗಳು ಶಿವಾಲಯ ನಿಮಾಣ, ಮತ್ತು ಲಿಂಗ ಪೂಜೆಯ ವಿವರಗಳನ್ನು ಹೇಳುತ್ತವೆ. ಲಕುಲೀಶ ಪಾಶುಪತದಂತೆ ಕಾಪಾಲಿಕರೂ ನಮ್ಮಲ್ಲಿ ಪ್ರಬಲ ಆಂದೋಲನವಾಗಿ ಮಾರ್ಪಟ್ಟು ಅದು ಜನ ಸಾಮಾನ್ಯರನ್ನು ಆಕರ್ಷಿಸತೊಡಗಿತು. ಹೀಗಾಗಿ ಪ್ರಮುಖ ಶರಣರಾದ, ಬಸವಣ್ಣ, ಸಿದ್ಧರಾಮ, ಏಕಾಂತ ರಾಮಯ್ಯನೆಲುವಿಗೆಯ ಶಾಂತಯ್ಯ, ಉಳೀಯುಮೇಶ್ವರ ಚಿಕ್ಕಯ್ಯ ಮೊದಲಾದ ಶರಣರನ್ನು ಕುರಿತು ಶಾಸನಗಳು ಹುಟ್ಟಿಕೊಂಡವು. ವೀರಶೈವ ಗ್ರಂಥಗಳಲ್ಲಿ ಎಲ್ಲಿಯೂ ತೋರಿಬರದಿರುವ ದೇವರಾಜಮುನಿ ಎಂಬ ಬಸವಣ್ಣನವರ ಅಣ್ಣನ ಹೆಸರು ಅರ್ಜುನವಾಡದ ಶಾಸನದಿಂದ ಮಾತ್ರ ತಿಳಿದು ಬರುತ್ತದೆ. ಕರ್ನಾಟಕದಲ್ಲಿ ದೊರೆಯುವ ೧೨ನೆಯ ಶತಮಾನಾನಂತರದ ಶಾಸನಗಳನ್ನು ಸೂಕ್ಷ್ಮವಾಗಿ ಪರಿಶೀಲಿಸಿದರೆ ವೀರಶೈವವನ್ನು ಕುರಿತ ಈ ವರೆಗೆ ಗ್ರಂಥಗಳಿಂದ ತಿಳಿದುಬರದೇ ಇರುವ ಇನ್ನೂ ಹಲವು ಸಂಗತಿಗಳು ಗೋಚರಿಸುತ್ತವೆ. ನಂದಿ, ಭೃಂಗಿ ಮತ್ತು ವೀರಭದ್ರರೆಂಬ ಶಿವಗಣಗಳ ಪೂಜೆಗೆ ವಿಶೇಷ ಗೌರವವಿತ್ತಿದ್ದ ‘ದ್ಯಾವಾ ಪೃಥ್ವೀ’ ಮಹಾಮಹತ್ತಿನ ಮಠಗಳ ಸಂಪ್ರದಾಯ ಅಂಥವುಗಳಲ್ಲಿ ಒಂದು ಸು. ೧೫ನೆಯ ಶತಮಾನದಲ್ಲಿದ್ದ ಏಕಾಂತ ಬಸವೇಶ್ವರನು ತಾನು ವೀರಶೈವ ಮತ ಸ್ಥಾಪನಾರ್ಚನೆಂದೂ ಏಕಾಂತ ರಾಮಯ್ಯ ವಂಶಜನೆಂದೂ ಹೇಳಿಕೊಂಡಿರುವುದು ಶಾಸನವೊಂದರಲ್ಲಿ ಕಂಡುಬಂದಿದೆ. ಅದೇ ರೀತಿ ಅಲ್ಲಮ, ಚನ್ನಬಸವ ಮೊದಲಾದವರ ಹೆಸರುಗಳು ೧೫ನೆಯ ಶತಮಾನದ ವರೆಗಿನ ಶಾಸನಗಳಲ್ಲಿ ಕಂಡು ಬರುವುದಿಲ್ಲ. ೧೬ನೆಯ ಶತಮಾನದಲ್ಲಿದ್ದ ತೋಂಟದ ಸಿದ್ಧಲಿಂಗ ಯತಿಯನ್ನು ಕುರಿತು ಶಾಸನಗಳು ಹುಟ್ಟಿಕೊಂಡಿವೆ.
ಇದರಂತೆ ವೈಷ್ಣವ ಶಾಸನಗಳು ಸಾಕಷ್ಟು ಸಂಖ್ಯೆಯಲ್ಲಿ ಕಂಡುಬರುತ್ತವೆ. ಸ್ವಲ್ಪ ಕಡಿಮೆ ಪ್ರಮಾಣದಲ್ಲಿ ದುರ್ಗಾ, ಮೈಲಾರಲಿಂಗ, ಸೂರ್ಯ, ಭೈರವ, ಎಕ್ಕಲದೇವಿ, ಎಲ್ಲಮ್ಮ ಮೊದಲಾದ ದೇವರುಗಳ ಉಲ್ಲೇಖಗಳು ಶಾಸನಸ್ಥವಾಗಿವೆ. ಹಲವುಜನ ಸತಿ ಶಿರೋಮಣಿಗಳು, ವೀರರು ಕೂಡ ಶಾಸನೋಲ್ಲೇಖದ ಗೌರವ ಪಡೆದು ಪೂಜೆಗೊಳ್ಳುತ್ತಿದ್ದಾರೆ. ಕುಮ್ಮಟ ದುರ್ಗದ ಕುಮಾರ ರಾಮನಂತೂ ತುಂಬ ಜನಪ್ರಿಯ ನಾಯಕನೆನಿಸಿ ಕರ್ನಾಟಕದ ಬಹು ಭಾಗಗಳಲ್ಲಿ ಶಾಸನಸ್ಥನಾಗಿ, ಪೂಜಾಮೂರ್ತಿಯಾಗಿ ಮೆರೆಯುತ್ತಿದ್ದಾನೆ.
ಭಾಷಾವೈಜ್ಞಾಣಿಕವಾಗಿ ಕೂಡ ಕರ್ನಾಟಕದ ಶಾಸನಗಳು ಬಹುಮುಖ್ಯ ಮಾಹಿತಿ ನೀಡುತ್ತವೆ. ಕ್ರಿ.ಶ. ನಾಲ್ಕನೆಯ ಶತಮಾನದವರೆಗೆ ದೊರೆಯುವ (ಸು. ೧೦೫ ರಷ್ಟು) ಪ್ರಾಕೃತ ಶಾಸನಗಳ ಭಾಷೆಯನ್ನು ಒಟ್ಟಾರೆಯಾಗಿ ಪ್ರಾಕೃತವೆಂದು ಕರೆದರೂ ಇವುಗಳಲ್ಲಿ ಸೂಕ್ಷ್ಮ ಭೇದಗಳನ್ನು ಗುರುತಿಸಬಹುದು. ಅಶೋಕನ ಶಾಸನಗಳು ಸಂಸ್ಕೃತದ ಘೊಷ ವ್ಯಂಜನಗಳಿರಬೇಕಾದ ಸ್ಥಾನಗಳಲ್ಲಿ ಕ. ಪ. ಮುಂತಾದ ಅಘೋಷ ವ್ಯಂಜನಗಳನ್ನು ತಂದುಕೊಂಡಿವೆ. ನಕಾರ ಮೂರ್ಧನ್ಯೀ ಕರಣ ಇವುಗಳಲ್ಲಿ ಕ್ವಚಿತ್ತಾಗಿದೆ. ಆದರೆ ತರುವಾಯದ ಹಲವಾರು ಪ್ರಾಕೃತ ಶಾಸನಗಳಲ್ಲಿ ಈ ಪರಿಸ್ಥಿತಿ ಬದಲಾಯಿಸಿ ಸಂಸ್ಕೃತ ಶಬ್ದಗಳಲ್ಲಿನ ಘೋಷಗಳು ಘೋಷಗಳಾಗಿಯೆ ಉಳಿದುದು ಕಂಡುಬರುತ್ತದೆ. ಅದರಂತೆ ಅಶೋಕನ ಶಾಸನಗಳಲ್ಲಿ ಪ್ರಾರಂಭವಾಗುವ ಮೂರ್ಧನ್ಯೀಕರಣ (ನ>ಣ) ಪ್ರಕ್ರಿಯೆ ಹೆಚ್ಚು ಹೆಚ್ಚಾಗುತ್ತ ಹೋಗುತ್ತದೆ. ಇದು ಅರ್ಧಮಾಗಧಿ ಮತ್ತು ಮಹಾರಾಷ್ಟ್ರೀಯ ಪ್ರಾಕೃತಗಳ ವೈಶಿಷ್ಟ್ಯ. ಇದರಂತೆ (ಚೂಲಿಕಾ) ಪೈಶಾಚಿಯ ಕೆಲವು ಅಂಶಗಳ ಜತೆಗೆ (ತರುವಾಯದ) ಅಪಭ್ರಂಶದ ರೂಪಗಳೂ ಕರ್ನಾಟಕದ ಪ್ರಾಕೃತ ಶಾಸನಗಳಲ್ಲಿವೆ. ಹೀರೆಹಡಗಲಿಯ ಪಲ್ಲವ ಶಾಸನ ಮತ್ತು ಮಳವಳ್ಳಿ ಕದಂಬ ಶಾಸನಗಳ ಭಾಷೆ ಪ್ರಾಕೃತವಾಗಿದ್ದರೂ ಸಂಸ್ಕೃತಕ್ಕೆ ತೀರ ನಿಕಟವಾಗಿರುವುದು ಎದ್ದುಕಾಣುವ ಅಂಶ. ಐದನೆಯ ಶತಮಾನದಿಂದ ಪ್ರಾಕೃತವು ಹಿಂದೆ ಬಿದ್ದು ಅದರ ಬದಲು ಸಂಸ್ಕೃತ ಮತ್ತು ಕನ್ನಡಗಳು ಶಾಸನಗಳಲ್ಲಿ ವಿಜೃಂಭಿಸತೊಡಗಿದ್ದವು. ಆದರೆ ಕ್ರಿ.ಶ. ೨ನೆಯ ಶತಮಾನದ ಹೊತ್ತಿಗಾಗಲೇ ಕನ್ನಡದ ಅಸ್ತಿತ್ವವನ್ನು ಸಿದ್ಧಪಡಿಸುವ, ಮಟ್ಟ ಪಟ್ಟಿ, ಕೊಂಡಮಾನ, ಮೂಡಾಣ, ಮುನಾಳಿ, ಮೊದಲಾದ ಪದಪ್ರಯೋಗಗಳು ಈ ಪ್ರಾಕೃತ ಶಾಸನಗಳಲ್ಲಿರುವುದನ್ನು ನಾನು ಈಗಾಗಲೇ ಬೇರೆಡೆ ತೋರಿಸಿ ಕೊಟ್ಟಿದ್ದೇನೆ.[6]
ಕವಿರಾಜ ಮಾರ್ಗ ಪೂರ್ವದಲ್ಲಿ ಸು. ಐದನೂರರಷ್ಟು ಚಿಕ್ಕ-ದೊಡ್ಡ ಕನ್ನಡ ಶಾಸನಗಳು ಕಂಡುಬಂದಿವೆ. ಇವುಗಳ ಭಾಷೆ ಪೂರ್ವದ ಹಳಗನ್ನಡ. ಈ ಅವಧಿಯಲ್ಲಿ ಕನ್ನಡ ಸಾಹಿತ್ಯ ತಲೆಯೆತ್ತಿತ್ತಾದರೂ ಯಾವುದೇ ಕೃತಿ ಈ ವರೆಗೆ ಉಳಿದುಬಂದಿಲ್ಲ. ಕಳೆದುಹೋದ ಈ ಸಾಹಿತ್ಯದ ಕೊಂಚ ಪರಿಚಯ ಈ ಶಾಸನಗಳಿಂದ ಸಾಧ್ಯವಾಗಿದೆ. ಸು. ೬೫ರಷ್ಟು ಪದ್ಯಗಳು ಈ ಶಾಸನಗಳಲ್ಲಿ ಕಂಡು ಬಂದಿದ್ದು. ಅಕ್ಷರ, ಗಣ, ಅಂಶಗಣ, ಮಾತ್ರಾಗಣ ಈ ಪ್ರಕಾರಗಳು ಪೂರ್ವದ ಹಳಗನ್ನಡ ಸಾಹಿತ್ಯದಲ್ಲಿ ಪ್ರಚಲಿತವಾಗಿದ್ದವೆಂದು ಈ ಶಾಸನ ಪದ್ಯಗಳಿಂದ ಊಹಿಸಬಹುದಾಗಿದೆ. ಕೆಲವೊಮ್ಮೆ ಒಂದೇ ಪದ್ಯದಲ್ಲಿ ಬೇರೆ ಬೇರೆ ಗಣ ಯೋಜನೆಯ ಸಮ್ಮಿಶ್ರಣವೂ ಇತ್ತೆಂದು ಕಾಣುತ್ತದೆ. ಕನ್ನಡಿಗರಿಗೆ ಆದಿಯಿಂದಲೆ ಆದಿ ಪ್ರಾಸದ ಹುಚ್ಚು ಇತ್ತೆಂಬುದಕ್ಕೂ ಇವುಗಳಲ್ಲಿ ಆಧಾರವಿದೆ. ಗದ್ಯ ಪದ್ಯ ಚಂಪೂ ಈ ಮೂರೂ ಪ್ರಕಾರಗಳೊಂದಿಗೆ ಮಣಿ ಪ್ರವಾಳ ಶೈಲಿ ಕೂಡ ತಕ್ಕ ಮಟ್ಟಿಗೆ ಪ್ರಯೋಗದಲ್ಲಿತ್ತೆಂದು ಹೇಳಬಹುದಾಗಿ ರಾಮಾಯಣ, ಮಹಾಭಾರತ, ಬೃಹತ್ಕಥೆಗಳ ಮೂಲದಿಂದ ನಮ್ಮ ಪ್ರಾಚೀನರು ಕಾವ್ಯವಸ್ತುವನ್ನು ಆಯ್ಕೆ ಮಾಡಿಕೊಳ್ಳುತ್ತಿದ್ದೆಂಬುದನ್ನು ಸಮರ್ಥಿಸುವಂತೆ ಶಾಸನಗಳಲ್ಲಿ ಕ್ವಚಿತ್ತಾದ ಕೆಲವು ಉಲ್ಲೇಖಗಳಿವೆ. ಪಟ್ಟದಕಲ್ಲಿನ ದೇವಾಲಯಗಳಲ್ಲಿನ ಬಿಡಿಬರಹಗಳಲ್ಲಿ, ರಾಮ, ಲಕ್ಷ್ಮಣ ಸೀತೆಯರ ಉಲ್ಲೇಖವಿದ್ದರೆ ನಗರಶಾಸನದಲ್ಲಿ ಹನುಮಂತನ ಉಲ್ಲೇಖವೂ ಮಾವಳಿಯ ಶಾಸನದಲ್ಲಿ ಭೀಷ್ಮನ ಉಲ್ಲೇಖವೂ ಬಂದಿವೆ. ಅದರಂತೆ ಜೈನ ಪುರಾಣ ಪಾತ್ರಗಳ ಉಲ್ಲೇಖಗಳೂ ಹೇಳರವಾಗಿವೆ. ಹತ್ತನೆಯ ಶತಮಾನದಿಂದೀಚೆಗೆ ರಚಿತವಾದ ಕಳಸ, ಅಮೃತಾಪುರ, ಅಬ್ಬಲೂರು ಹಂಪೆ (ಮಧುರಕವಿತಚಿತ) ಮೊದಲಾದ ಶಾಸನಗಳು ಚಂಪೂಕಾವ್ಯಗಳೇ ಆಗಿವೆ. ಶ್ರವಣ ಬೆಳ್ಗೊಳದಲ್ಲಿ ಬರೆಯಲಾದ ಗೊಮ್ಮಟ ಜಿನ ಸ್ತುತಿ’ ಕವಿಭೂಪ್ಪಣ ಪಂಡಿತನಿಂದ ರಚಿತವಾದ ಒಂದು ಲಘು ಕಾವ್ಯವೇ ಇತ್ತೀಚೆಗೆ ಸೊಲ್ಲಾಪುರದಲ್ಲಿ ಪತ್ತೆಯಾದ ‘ವಿವಾಹ ವರ್ಣನಂ’ ಎಂಬ ಅಂಶಗಣ ಘಟಿತ ಮೂಲ ಷಟ್ಪದಿಯ ಶಾಸನ ಇನ್ನೊಂದು ಒಂದು ಲಘುಕಾವ್ಯ. ಚಿಕ್ಕಮಾಗಡಿಯ ಶಾಸನ (ಕಾಲ ಕ್ರಿ.ಶ. ೧೨೧೨?) ದಲ್ಲಿ ಶ್ರೀಮತಿ ಜಕ್ಕಲಾಂಬಾ ಎಂಬುವಳ ಉಲ್ಲೇಖಬಂದಿದ್ದು ಕನ್ನಡದ ಮೊದಲ ಜೈನ ಕವಿಯತ್ರಿ ಎಂಬ ಗೌರವಕ್ಕೆ ಪಾತ್ರಳಾಗಿದ್ದಾಳೆ. ಅದರಂತೆ ಗುಂಡ್ಲುಹಳ್ಳಿಯ ಕ್ರಿ.ಶ. ೮ನೆಯ ಶತಮಾನದ ಶಾಸನದಲ್ಲಿ ‘ದಿವ್ಯಭಾಷಾಕಲನ್’ ಎಂಬ ಕವಿಯ ಹೆಸರು ಪ್ರಥಮ ಬಾರಿಗೆ ಬರುವುದನ್ನು ಈಗಾಗಲೇ ಗುರುತಿಸಲಾಗಿದೆ.[7]
ಹೀಗೆ ನಮ್ಮ ಶಾಸನ ಕ್ಷೇತ್ರದಲ್ಲಿನ ಕಾರ್ಯಕ್ಕೆ ನಾನಾಮುಖಗಳಿವೆ. ಈ ಕಾರ್ಯ ಯಶಸ್ವಿಯಾಗಿ ಮುಂದುವರಿಯಲು ಕನ್ನಡ ಶಾಸನಗಳ ಸಮಗ್ರ ಪರಿವೀಕ್ಷಣೆ ನಡೆದು ಅವುಗಳ ಪಾಠಗಳು ಪ್ರಕಟಗೊಳ್ಳಬೇಕು. ಹಾಗೂ ಕಂಪ್ಯೂಟರೀಕರಣಗೊಂಡು ಅವು ಅಭ್ಯಾಸಿಗಳಿಗೆ ಸುಲಭವಾಗಿ ಸಿಗುವಂತಾಗಬೇಕು. ಹಾಗಾದಾಗ ಮಾತ್ರ ನಮ್ಮ ಶಾಸನ ಸಂಪತ್ತಿನ ಮಹಿತಿ ಎಷ್ಟೆಂಬುದನ್ನು ಜಗತ್ತಿಗೆ ಗೊತ್ತಾದೀತು.
 
[1]ಇತ್ತೀಚಿನ ವರೆಗೂ ಶಕವರ್ಷವನ್ನು ಹೇಳುವ ಪ್ರಥಮ ಶಾಸನವೆಂಬ ಹೆಗ್ಗಳಿಕೆ ಈ ಬಾದಾಮಿ ಶಾಸನದ್ದಾಗಿತ್ತು. ಈಗ ವಿದರ್ಭ ಪ್ರದೇಶದಲ್ಲಿ ಇದಕ್ಕಿಂತಲೂ ಕೊಂಚ ಮೊದಲಶಕ ಕಾಲವನ್ನು ಸೂಚಿಸಿರುವ ಶಾಸನವೊಂದು ಪತ್ತೆಯಾಗಿದೆ.
[2]ನೋಡಿ ಪ್ರಾಚೀನ ಕನ್ನಡ ಶಾಸನಗಳ ಸಾಂಸ್ಕೃತಿಕ ಅಧ್ಯಯನ: ಪ್ರಾರಂಭದ ಚಿತ್ರ ಪಡಿಯಚ್ಚುಗಳು ಸಂ. ೧೭. ಈ ಶಾಸನ ಶಿಲೆ ಈಗ ಕನ್ನಡ ಸಂಶೋಧನೆ ಸಂಸ್ಥೆ ಧಾರವಾಡದಲ್ಲಿದೆ.
[3]ನೋಡಿ: Early Brahmi Inscriptions from Sannati p-63
[4]ಸಂಗಮ್ ಸಾಹಿತ್ಯ ಯುಗದ ತಮಿಳು ನಾಡಿನಲ್ಲಿಯೂ ಈ ದೇವತೆಗಳ ಆರಾಧನೆ ರೂಢಿಯಲ್ಲಿರಲಿಲ್ಲವೆಂದು ತಿಳಿದು ನಾಡಿನಲ್ಲಿಯೂ ಈ ದೇವತೆಗಳ ಆರಾಧನೆ ರೂಢಿಯಲ್ಲಿರಲಿಲ್ಲವೆಂದು ತಿಳಿದು ಬರುತ್ತದೆ. ನೋಡಿ ಸಂಗಮ್ ರಾಜಕೀಯ ಸಾಮಾಜಿಕ ವ್ಯವಸ್ಥೆ ಪು. ೪೩೫-೩೮ ಅನು: ನಿರಂಜನ.
[5]ಕ್ರಿ.ಶ. ದ ಪ್ರಾರಂಭದಲ್ಲಿ ಪೂಜೆ ನಮ್ಮಲ್ಲಿ ಪ್ರಚಲಿತ ವಿದ್ದಹಾಗೆ ಕಾಣುತ್ತದೆ.
[6]ನೋಡಿ: i. ಪ್ರಾಚೀನ ಕನ್ನಡ ಶಾಸನಗಳ ಭಾಷಿಕ ಅಧ್ಯಯನ ಕವಿವಿ, ಧಾರವಾಡ
ii. ಕರ್ನಾಟಕದ ಚರಿತ್ರೆ ಸಂ.೧ ಕನ್ನಡ ವಿ.ವಿ. ಹಂಪಿ.
[7]ಹಿಂದಿನ ಅಡಿಟಿಪ್ಪಣಿ ನೋಡಿ.
ನೇಗಿನಹಾಳ ಪ್ರಬಂಧಗಳು: ಬಸವಯುಗದ ಸ್ವರವಚನಸಾಹಿತ್ಯ
ಕನ್ನಡದಲ್ಲಿ ಹಾಡು, ಪದ, ದೇವರನಾಮ ಮುಂತಾಗಿ ಪರ್ಯಾಯ ನಾಮಗಳಿಂದ ಹೆಸರಿಸಲ್ಪಡುವ ಲಘುಕೃತಿಗಳು ಬಹು ಹಿಂದಿನಿಂದ ರಚನೆಗೊಳ್ಳುತ್ತ ಬಂದಿವೆ. ಇವು ಅನೇಕ ವೇಳೆ ರಾಗ-ತಾಳಯುಕ್ತವಾಗಿ ರಚನೆಗೊಂಡಿವೆ. ತರುವಾಯದ ದಾಸರಪದ ಅಥವಾ ದೇವರ ನಾಮಗಳಿಗಂತೂ ತುಂಬ ಪ್ರಸಿದ್ಧಿ ಮತ್ತು ಜನಪ್ರಿಯತೆ ಪ್ರಾಪ್ತವಾಯಿತು. ಇಂಥ ಹಾಡಿನ ಬಗೆಯ ಸಾಹಿತ್ಯ ನಮ್ಮಲ್ಲಿ ಪರಂಪರೆಯಾಗಿ ನಡೆದುಬಂದಿತ್ತೆಂಬ ಅಂಶವನ್ನು ಡಾ. ಎಲ್. ಬಸವರಾಜು ಅವರು ‘ಶಿವದಾಸ ಗೀತಾಂಜಲಿ’ಯ ಪ್ರಸ್ತಾವನೆಯಲ್ಲಿ ಚರ್ಚಿಸಿದ್ದಾರೆ. ಅವರ ಪ್ರಕಾರ ಕವಿರಾಜಮಾರ್ಗಕಾರ ಹೇಳುವ ಚತ್ತಾಣ, ಬೆದಂಡೆ ಮುಂತಾದ (ಜನಸಾಧಾರಣ), ಕಾವ್ಯ ಪ್ರಕಾರಗಳಲ್ಲಿ ‘ಜಾತಿ’ ಮುಂತಾದ ಹಾಡುಗಳಿದ್ದವು. ಪದ, ಪಾಡು, ಮೆಲ್ವಾಡು, ಪಾಡುಗಬ್ಬ ಮೊದಲಾದ ರಚನೆಗಳು ೯ನೆಯ ಶತಮಾನದಷ್ಟು ಹಿಂದಿನವು. ಇಮ್ಮಡಿ ನಾಗವರ್ಮ, ನೇಮಿಚಂದ್ರ ಮೊದಲಾದ ದೊಡ್ಡ ಕವಿಗಳ ಮಾತುಗಳಿಂದಲೂ ಈ ವಿಷಯಕ್ಕೆ ಪುಷ್ಟಿ ದೊರೆಯುತ್ತದೆ.
ಆದ್ದರಿಂದ ಬಸವಾದಿ ಶರಣರು ವಚನಗಳನ್ನು ರಚಿಸುವುದರ ಜೊತೆಗೆ ರಾಗ-ತಾಳ ಯುಕ್ತವಾದ ಹಾಡಿನ ಸಾಹಿತ್ಯವನ್ನೂ ರಚಿಸಿದರು ಎಂದು ಹೇಳುವಲ್ಲಿ ಅವಾಸ್ತವತೆ ಏನೂ ಇಲ್ಲ. ಈ ಬಗೆಯ ರಚನೆಗಳು ವಚನ ಸಾಹಿತ್ಯ ದೊರಕುವ ಹಸ್ತಪ್ರತಿ ಕಟ್ಟುಗಳಲ್ಲಿ ಅಲ್ಲಲ್ಲಿ ದೊರೆಯುತ್ತಿದ್ದವು. ಆದರೆ ವಚನ ಸಾಹಿತ್ಯದ ಬಗ್ಗೆ ಆರಂಭ ಕಾಲದಲ್ಲಿ ಮೂಡಿನಿಂತ ಕೌತುಕ-ಕುತೂಹಲಗಳು ಈ ಸ್ವರವಚನ ಸಾಹಿತ್ಯ ಕುರಿತಾಗಿ (ಆಧುನಿಕರಲ್ಲಿ) ಮೂಡಿಬರಲಿಲ್ಲ. ಆದ್ದರಿಂದ ಈ ಸಾಹಿತ್ಯದ ಹೆಚ್ಚಿನ ಪರಾಮರ್ಶೆ ನಡೆಯಲಿಲ್ಲ. ಆಧುನಿಕ ಕಾಲದಂತೆ ಪ್ರಾಚೀನ ಕಾಲದಲ್ಲಿ ಕೂಡ ಇವುಗಳ ಮಹತಿಯನ್ನು ಎತ್ತಿ ತೋರಬಲ್ಲ ಸಂಕಲನಗಳು ವಿಶೇಷವಾಗಿ ಶೂನ್ಯಸಂಪಾದನೆಗಳಂಥ ಪ್ರಭಾವಶಾಲೀ ಸಂಕಲನಗಳು ಸ್ವರವಚನಗಳಿಗೆ ಹೆಚ್ಚಿನ ಇಂಬು ಕೊಡಲಿಲ್ಲ. ವಚನ ಸಂಕಲನಕಾರರ ಸಂಖ್ಯೆಗೆ ಹೋಲಿಸಿದರೆ ಸ್ವರವಚನ ಸಂಕಲನಕಾರರು ಕಡಿಮೆ ಪ್ರಮಾಣದಲ್ಲಿದರುವುದು ಎದ್ದು ಕಾಣುವ ಅಂಶ. ಮಹಲಿಂಗದೇವ, ಜಕ್ಕಣಾರ್ಯ ಸಿದ್ಧಲಿಂಗರಂಥ ಮೂವರು ನಾಲ್ವರು ಇತ್ತ ಗಮನ ಹರಿಸಿದರು.
ಈಗಾಗಲೇ ಹೇಳಿರುವಂತೆ ಆಧುನಿಕ ಕಾಲದಲ್ಲಿ ವೀರಶೈವ ಸ್ವರವಚನ ಸಾಹಿತ್ಯ ಕುರಿತಂತೆ, ಸಂಶೋಧನೆ, ವಿಚಾರ-ವಿಮರ್ಶೆ, ಪರಾಮರ್ಶೆ ನಡೆಸಿರುವುದು ತುಂಬ ಕಡಿಮೆ. ಡಾ. ಎಲ್. ಬಸವರಾಜು ಮಾತ್ರ ೧೯೬೩ರಲ್ಲಿಯೇ ‘ಶಿವದಾಸ ಗೀತಾಂಜಲಿ’ ಸಂಪುಟ ಹೊರತಂದು ವೀರಶೈವ ಸಾಹಿತ್ಯದ ಈ ಹೊಸಕ್ಷಿತಿಜವನ್ನು ಅನಾವರಣಗೊಳಿಸಿದರು.
ಡಾ. ಚಿದಾನಂದಮೂರ್ತಿ, ಡಾ. ವಿ. ಶಿವಾನಂದ ಮುಂತಾದ ಕೆಲವು ಜನ ವಿದ್ವಾಂಸರು ‘ಬಸವಾದಿ ಶರಣರ ಹೆಸರಿನಲ್ಲಿ ಲಭ್ಯವಿರುವ ಸ್ವರವಚನಗಳು ನಿಜವಾಗಿ ಅವರಿಂದ ರಚಿತವಾದುವಲ್ಲ ; ೧೫ನೆಯ ಶತಮಾನದಲ್ಲಿದ್ದ ಮಹಲಿಂಗದೇವ ಮೊದಲಾದ ಈಚಿನ ಸಂಕಲನಕಾರರು ಪ್ರಾಚೀನ ಶರಣರ ವಚನಗಳನ್ನಾಧರಿಸಿ ಬರೆದು ಅವನ್ನು ತಮಗೆ ಇಷ್ಟಬಂದ ಕಡೆಗೆ ಪ್ರಕ್ಷಿಪ್ತಗೊಳಿಸಿದರು’ ಎಂಬರ್ಥದ ಹೇಳಿಕೆಗಳನ್ನಿತ್ತಿದ್ದಾರೆ. ಈ ಅಂಶ ವಿಚಾರಣೀಯವಾದುದಾದರೂ ಇನ್ನೂ ವಿಸ್ತೃತ ಚರ್ಚೆ ನಡೆಸಲು ಈ ದಿಶೆಯಲ್ಲಿ ಅವಕಾಶವುಂಟೆಂದು ಹೇಳಬೇಕು.
ಡಾ. ಎಲ್. ಬಸವರಾಜು ಅವರು ಶಿವದಾಸ ಗೀತಾಂಜಲಿಯ ದ್ವಿತೀಯ ಆವೃತ್ತಿಯನ್ನು ೧೯೯೦ರಲ್ಲಿ ಹೊರತಂದಿರುವರಾದರೂ ಅದರಲ್ಲಿ ತಮ್ಮ ಮೊದಲಿನ ನಿಲವನ್ನೇ ಮುಂದುವರಿಸಿದ್ದಾರೆ. ಅವರು ಹೇಳಿರುವ ಹಲವು ವಿಚಾರಗಳು ಮೌಲಿಕವಾಗಿವೆ. ಜಕ್ಕಣಾರ್ಯನ ಸ್ವರ ಏಕೋತ್ತರ ಶತಸ್ಥಲ ಗ್ರಂಥಕ್ಕೆ ರಚಿತವಾಗಿರುವ ವ್ಯಾಖ್ಯಾನಗಳಲ್ಲಿ ಅನಾಮಧೇಯ ವ್ಯಾಖ್ಯಾನಕಾರರು ವ್ಯಕ್ತಮಾಡಿರುವ ಅಭಿಪ್ರಾಯಗಳು ಈ ದಿಶೆಯಲ್ಲಿ ಕೆಲವು ಮುಖ್ಯ ನೋಟಗಳನ್ನು ನೀಡುತ್ತವೆ. ಬೇರೆ ಬೇರೆ ಶರಣರ ಪ್ರಸಿದ್ಧ ಅಂಕಿತಗಳಿಂದ ದೊರೆಯುವ ಸ್ವರವಚನಗಳು ಆಯಾ ವಚನಕಾರರೇ ನಿಜವಾಗಿ ರಚಿಸಿದವುಗಳೆಂಬ ವಿಚಾರ ಅವುಗಳಿಂದ ಸ್ಫುಟವಾಗುತ್ತದೆ.
”ಆನು=ಶರಣೆಯಾದಂಥ ನೀಲಲೋಚನೆ ನಾನು”, ”ಶರಣ=ಜಗದಾಧಾರ ನಾದಂಥ ಚೆನ್ನಬಸವೇಶ್ವರನೆಂಬ ಷಟ್ಸ್ಥಲಾಚಾರ್ಯರು” ಎಂದು ಮುಂತಾಗಿ ವ್ಯಾಖ್ಯಾನಕಾರರು ಹೇಳುವ ಮಾತುಗಳಿಂದ ಇವು ಮಹಲಿಂಗದೇವ ಅಥವಾ ಅವನ ಶಿಷ್ಯ ಜಕ್ಕಣಾರ್ಯರಂಥವರು ರಚಿಸಿದುವುಗಳಲ್ಲ ಎಂಬಂಶ ಸ್ಪಷ್ಟವಾಗುತ್ತದೆ. ಇವರಲ್ಲದೆ ಸಿಂಗಿರಾಜನ ಸಿಂಗಿರಾಜ ಪುರಾಣ ಶೂನ್ಯಸಂಪಾದನೆಗಳು, ಪರಮ ಮೂಲಜ್ಞಾನ ಷಟ್ಸ್ಥಲ, ಇತ್ಯಾದಿ ಕಾವ್ಯ ಮತ್ತು ಸಂಕಲನಗಳಲ್ಲೂ ‘ಸ್ವರವಚನಗಳು’ ಸಂಕಲಿತವಾಗಿವೆ ಹಾಗೂ ಅವುಗಳಿಗೆ ಬಸವಾದಿ ಪ್ರಮಥರ ಅಂಕಿತಗಳಿವೆ. ಈ ಎಲ್ಲ ಆಧಾರಗಳಿಂದ ಈ ಸ್ವರವಚನಗಳನ್ನು ಬಸವಾದಿ ಪ್ರಮಥರು ರಚಿಸಿರುವರೆಂಬ ಪ್ರಮೇಯಕ್ಕೆ ಹೆಚ್ಚು ಬಲಬರುತ್ತದೆ.
ಹೀಗೆ ಬಸವಾದಿ ಪ್ರಮಥರಲ್ಲಿ ಸುಮಾರು ೧೮ ರಿಂದ ೨೦ರಷ್ಟು ವಚನಕಾರರು ಸ್ವರವಚನಗಳನ್ನು ರಚಿಸಿರುವುದಾಗಿ ತಿಳಿದು ಬಂದಿರುವುದಲ್ಲದೆ, ಇವರ ಕಾಲದ ಸ್ವರವಚನಗಳ ಸಂಖ್ಯೆ ಸುಮಾರು ೩೫೦ ಎಂದು ಡಾ. ವೀರಣ್ಣ ರಾಜೂರ ಅವರು ಮಾಡಿರುವ ಒಂದು ಅಂದಾಜು. ಈಗ ಇವೆಲ್ಲ ಸ್ವರವಚನಗಳು ಒಂದೆಡೆ ಲಭ್ಯವಾಗಿಲ್ಲ. ಡಾ. ಎಲ್. ಬಸವರಾಜು ಅವರು, ಈ ಪೈಕಿ ಅಲ್ಲಮಪ್ರಭುವಿನವು೨೮, ಬಹುರೂಪಿ ಚೌಡಯ್ಯನವು-೪. ನಿಜಗುಣರವು-೭, ಅಕ್ಕಮಹಾದೇವಿಯವು-೧೭, ಸಿದ್ಧರಾಮಯ್ಯನವು-೨, ನೀಲಲೋಚನೆಯವು-೭, ಬಸವಣ್ಣನ ವರವು-೨೧, ಚನ್ನಬಸವಣ್ಣನವರು-೬೦, ಸೊಡ್ಡಳ ಬಾಚರಸರವು-೩, ಅಮುಗಿದೇವಯ್ಯ, ಅಗ್ಗಣಿಹೊನ್ನಯ್ಯ, ಪುಷ್ಪದ ಸೋಮಯ್ಯ ಇವರವು ಎರಡೆರಡು, ಚಿಕ್ಕಯ್ಯ, ಹಾವಿನಹಾಳ ಕಲ್ಲಯ್ಯ, ಅಗ್ಗಣಿಯ ಹಂಪಯ್ಯ, ಸಕಲೇಶ ಮಾದರಸ ಮತ್ತು ಅದಯ್ಯ ಇವರವು ಒಂದೊಂದು ಸ್ವರವಚನಗಳನ್ನು ಸಂಕಲಿಸಿದ್ದಾರೆ. ಡಾ. ರಾಜೂರ ತಾವು ಸಂಪಾದಿಸಿದ ‘ಶಿವಯೋಗ ಪ್ರದೀಪಿಕೆ ಪ್ರಸ್ತಾವನೆ’ಯಲ್ಲಿ ೬೦ ಹೊಸ ಸ್ವರವಚನಗಳನ್ನು ಸಂಕಲಿಸಿರುವುದು ಕಂಡುಬರುತ್ತದೆ. ಇದಲ್ಲದೆ ಡಾ. ಎಂ. ಎಂ. ಕಲಬುರ್ಗಿಯವರು ‘ಆದಯ್ಯನ ಲಘುಕೃತಿ’ಗಳಲ್ಲಿ ‘ಆದಯ್ಯಗಳ ಕಂದ’ ‘ಉಯ್ಯಾಲ ಪದ’ ‘ಮುಕ್ತಿಕ್ಷೇತ್ರ’ ಎಂಬ ಪದ್ಯ ಕೃತಿಗಳಲ್ಲದೆ ಆತನ ೨೦ ಸ್ವರವಚನಗಳನ್ನು ಸಂಗ್ರಹಿಸಿದ್ದಾರೆ. ಈ ಸ್ವರವಚನಗಳ ಪಟ್ಟಿ ಈಗಾಗಲೇ ಹೇಳಿರುವಂತೆ ೩೫೦ ನ್ನು ಮಿಕ್ಕುವುದಂತೂ ನಿಶ್ಚಿತ. ಅವೆಲ್ಲವೂ ಪ್ರಕಟವಾದಾಗ ಈ ಸ್ವರವಚನಗಳ ಒಂದು ಸಮಗ್ರ ಚಿತ್ರಣ ದೊರಕಬಹುದಾಗಿದೆ.
ಈ ಎಲ್ಲಾ ಅಂಶಗಳನ್ನು ಗಮನಿಸಿದಾಗ ಕೆಲವು ಹೊಸ ಅಂಶಗಳು ನಮ್ಮ ಗಮನಕ್ಕೆ ಬರುತ್ತವೆ. ೧೨ನೆಯ ಶತಮಾನದ ಆಸುಪಾಸಿನ ಶರಣರಿಂದ ರಚಿತಗೊಂಡ ಸಾಹಿತ್ಯದಲ್ಲಿ ಒಂದು ಸ್ಥೂಲ ವರ್ಗೀಕರಣ ಮಾಡಬಹುದಾಗಿದೆ. ಅದು ಈ ರೀತಿಯಾಗಬಹುದು.
೧. ಕಂದ-ವೃತ್ತಗಳ ಪದ್ಯಸಾಹಿತ್ಯ. ಈ ರೀತಿ ಸಾಹಿತ್ಯ ರಚನೆಗೆ ‘ಕೊಂಡಗುಳಿ ಕೇಶಿರಾಜ’ ಉದಾಹರಣೆಯೆನಿಸಿದ್ದಾನೆ. ಆತ ರಚಿಸಿರುವ ‘ಮಂತ್ರ ಮಹತ್ವದ ಕಂದ’ ಎರಡು ‘ಲಿಂಗಮಹತ್ವದ ಕಂದ’ಗಳು, ‘ಅಳಲಾಷ್ಟಕ’ ‘ನವರತ್ನ ಮಾಲಿಕೆ’ ಮೊದಲಾದವು ಈ ವರ್ಗದ ಉದಾಹರಣೆಗಳು.
೨. ಪ್ರಭುದೇವರ ಮಂತ್ರಗೋಪ್ಯ, ಚೆನ್ನಬಸವಣ್ಣನವರ ಮಂತ್ರ ಗೋಪ್ಯ ಮುಂತಾದವು ಇನ್ನೊಂದು ವರ್ಗದ ಪದ್ಯಪ್ರಕಾರಗಳು.
೩. ಮೂರನೆಯ ವರ್ಗದಲ್ಲಿ ಮಹಾದೇವಿಯಕ್ಕನ ‘ಯೋಗಾಂಗ ತ್ರಿವಿಧಿ’, ಸಿದ್ಧರಾಮನ ಬಸವಸ್ತೋತ್ರ ತ್ರಿವಿಧಿ, ಮಿಶ್ರಸ್ತೋತ್ರ ತ್ರಿವಿಧಿ, ಅಷ್ಟಾವರಣ ಸ್ತೋತ್ರ ತ್ರಿವಿಧಿ ಇವು ತ್ರಿಪದಿ ರೂಪದಲ್ಲಿದ್ದು, ಈ ಪದ್ಯ ಸಾಹಿತ್ಯ ಪ್ರಕಾರದಲ್ಲಿ ಗಮನಾರ್ಹವಾದ ಸ್ಥಾನ ಪಡೆದುಕೊಂಡಿವೆ. ಈ ತ್ರಿವಿಧಿಗಳನ್ನು ಡಾ. ಎಲ್. ಬಸವರಾಜು ಅವರು ‘ತ್ರಿಪದಿಯ ಶತಕ ಸಾಹಿತ್ಯ’ವೆಂದು ಗುರುತಿಸುತ್ತಾರೆ.
೪. ಇನ್ನು ನಾಲ್ಕನೆಯದಾಗಿ ಆದಯ್ಯ ರಚಿಸಿರುವ ‘ಉಯ್ಯಾಲಪದ’, ‘ಮುಕ್ತಿಕ್ಷೇತ್ರ’ ಗಳೆಂಬ ರಚನೆಗಳು ವಿಶೇಷ ರೀತಿಯ ಇನ್ನೊಂದು ಪದ್ಯಪ್ರಕಾರವಾಗಿರುವಂತೆ ತೋರುತ್ತದೆ.
೫. ಐದನೆಯ ಪ್ರಕಾರದಲ್ಲಿ ‘ಸ್ವರವಚನ ಸಾಹಿತ್ಯ’ ಎಂಬ ಪ್ರತ್ಯೇಕ ಪ್ರಕಾರವನ್ನು ಸ್ಪಷ್ಟವಾಗಿ ವಿಂಗಡಿಸಬಹುದಾಗಿದೆ. ಈ ಪ್ರಕಾರ ತ್ರಿಪದಿ, ವೃತ್ತ-ಕಂದ ಷಟ್ಪದಿಗಳಂತೆ ತಕ್ಕಷ್ಟು ಜನಪ್ರಿಯವಾಗಿಯೇ ಕಾಲಾಂತರದಲ್ಲಿ ಸ್ವರವಚನ ಮುಂದುವರೆದುಬಂದಿದೆ. ಈ ‘ಸ್ವರವಚನ’ಗಳನ್ನು ಇತರ ಪ್ರಕಾರಗಳಿಂದ ಪ್ರತ್ಯೇಕಿಸಲು ಹಲವಾರು ಅಂಶಗಳು ಸಹಾಯಕವಾಗಿವೆ. ಇವುಗಳಿಗೆ ಬಹಳಷ್ಟು ಹಸ್ತಪ್ರತಿಗಳಲ್ಲಿ ರಾಗ ತಾಳಗಳನ್ನು ಸೂಚಿಸಿರುವುದು ಬಹುಮುಖ್ಯವಾದ ಒಂದು ಅಂಶ. ರಾಗಸೂಚನೆಯಿಲ್ಲದ ಅಥವಾ ರಾಗಸೂಚನೆ ಮಾತ್ರವಿದ್ದು, ತಾಳ ಸೂಚನೆಯಿಲ್ಲದ ಹಲವು ಉದಾಹರಣೆಗಳು ಹಸ್ತಪ್ರತಿಗಳಲ್ಲಿವೆ. ಆದರೆ ಬಹುತೇಕ ಸಂದರ್ಭಗಳಲ್ಲಿ ರಾಗಗಳನ್ನು ಗುರುತು ಹಾಕಿರುವ ಅಸಾಧಾರಣ ಸಂಗತಿ ಕಂಡುಬರುತ್ತದೆ.
ಮುಂದಿನ ಉದಾಹರಣೆಗಳನ್ನು ಗಮನಿಸಬಹುದು.

ಪಲ್ಲವಿಯ ಪ್ರಯೋಗ ಸ್ವರವಚನಗಳಲ್ಲಿ ಸಾಮಾನ್ಯವಾಗಿದೆ. ಹೆಚ್ಚಿನ ಕಡೆ ಎರಡು ಸಾಲುಗಳಲ್ಲಿ ಕಂಡುಬಂದರೆ ಕೆಲವೆಡೆ ಮೂರು, ನಾಲ್ಕು ಪದಗಳನ್ನೊಳಗೊಂಡಿರುವುದೂ ಉಂಟು. ಅನುಪಲ್ಲವಿ ಕೂಟ ಅಲ್ಲಲ್ಲಿ ಗೋಚರಿಸುತ್ತದೆ. ವೀರಶೈವ ಕವಿಗಳಿಂದ ರಚಿತವಾದ ಕಾವ್ಯಗಳಲ್ಲಿ ಸಂಧಿ ಅಥವಾ ಸ್ಥಲಗಳ ಆದಿಯಲ್ಲಿ ಅನೇಕ ವೇಳೆ ಒಂದೆರಡು ಸೂಚನಾ ಪದ್ಯಗಳಿರುವುದು ಸಾಮಾನ್ಯ. ಆದರೆ ಇಂಥ ಸೂಚನಾ ಪದ್ಯಗಳಿಗೂ ಪಲ್ಲವಿಗಳಿಗೂ ಅಂತರವಿದೆ. ಪಲ್ಲವಿ ಪ್ರತಿಯೊಂದು ನುಡಿಯ ಜತೆಗೆ ಅವರ್ತನೆಗೊಳ್ಳುವಂತೆ ಈ ಸೂಚನಾ ಪದ್ಯಗಳು ಆವರ್ತನಗೊಳ್ಳುವುದು ಶಕ್ಯವಿಲ್ಲ. ಇತರ ಕವಿ ಕಾವ್ಯಗಳನ್ನು ಹಾಡುತ್ತಿದ್ದರಾದರೂ ಅವುಗಳ ಹಾಡುಗಾರಿಕೆ ಮತ್ತು ಸ್ವರವಚನ-ದಾಸರ ಪದ್ಗಳ ಹಾಡುಗಾರಿಕೆ ತೀರ ಭಿನ್ನಶೈಲಿಯದಾಗಿತ್ತೆಂಬುದು ಈ ರಾಚನಿಕ ಅಂಶದಿಂದ ಸ್ಪಷ್ಟವಾಗುತ್ತದೆ ಎಂದರೆ ಕಾವ್ಯಗಳ ಸೂಚನಾ ಪದ್ಯಗಳನ್ನು ಪಲ್ಲವಿಯಂತೆ ಪ್ರತಿ ಪದ್ಯಕ್ಕೂ ಆವರ್ತನಗೊಳಿಸುವ ಪರಿಪಾಠ ಇರಲಿಲ್ಲವೆಂದು ಹೇಳಬಹುದು.
ಬಸವಾದಿ ಶರಣರ ಹಾಡುಗಳನ್ನು ಛಂದಸ್ಸಿನ ದೃಷ್ಟಿಯಿಂದ ಗಮನಿಸಿದಾಗ ಅಂಶಗಣ-ಮಾತ್ರಾಗಣಗಳ ಮಿಶ್ರಣವಿರುವಂತೆ ಕಂಡುಬರುತ್ತದೆ. ಅನೇಕ ವೇಳೆ ಅಂಶಗಣಗಳ ನಡಿಗೆ ಕಂಡುಬಂದರೆ ಕೆಲವು ಸಂದರ್ಭಗಳಲ್ಲಿ ೩, ೪, ೫ ಮಾತ್ರೆಯ ಗಣಗಳು, ಇನ್ನು ಕೆಲವೊಮ್ಮೆ ೩/ ೪/೩/೪ ಮುಂತಾದ ವೈವಿಧ್ಯವುಳ್ಳ ಬಂಧಗಳು ಕಂಡು ಬರುತ್ತವೆ. ಉದಾ:
ಮಲವ: ತೊಳೆಯ :ಲಱೆಯ: ದಮಲ
ಜಲದಿ : ತೊಳೆವೆ : ನೆಂಬೆ : ಯೋ ?
ಒಳಗೆ : ಹೊರಗೆ : ಲಿಂಗ : ವಿರಲು
ತೊಳಲಿ : ಬಳಲ : ಲೇತ : ಕೋ
(ಶಿ. ಗೀ. ೪೯೩)
ಲಿಂಗಂ : ಶ್ರೋತ್ರದಿ : ಕೇಳಲು : ಯೋಗ್ಯವು : ಲಿಂಗಕೆ : ಕೇಳಲಿತ್ತು
ಪ್ರಸಾದ ಶ್ರೋತ್ರದಿ ಕೇಳಲು ಯೋಗ್ಯವು ಪ್ರಸಾದಿ ಕೇಳುವನು
(ಅದೇ ೫೧೦)
ಅಂಗದ : ಜ್ಞಾನ : ಗುಣ: ಸಂಗದೊಳಃಗಿರ್ದು : ಶಿವ
ಲಿಂಗದೊಳು: ಸಹಭೋಜನ:ನವ ಮಾಡುವ
(ಅದೇ ೨೯೩)
ಅನೇಕ ವೇಳೆ U- ಇಂಥ ಗುಣಯೋಜನೆ ಕಂಡುಬರುತ್ತದೆ. ಇದು ಅಚ್ಚಗನ್ನಡಕ್ಕೆ ಹೊರಗು. ಬಹುಶಃ ಪ್ರಾಕೃತ ಭಾಷೆಯ ಪ್ರಭಾವದಿಂದಾಗಿ ಇಂಥ ರಚನೆಗಳುಂಟಾದಂತೆ ಕಾಣುತ್ತದೆ.
ಇದಱ : ಭೇದವ : ನಮ್ಮ : ಗುಹೇಶ್ವರಃನೆ ಬಲ್ಲ
ಜಡಜೀವಿ : ಗಳಿಗಿದು : ತಿಳಿಯದು : ನೋಡಾ
(ಶಿವಯೋಗ ಪ್ರದೀಪಿಕೆ ಪು. ೫೪)
ಕೆಲವೊಮ್ಮೆ ಗಣವಿಂಗಡಣೆ ಸಾಧ್ಯವಾಗುವುದಿಲ್ಲ. ನಿಜವಾಗಿ ಸಂಗೀತ ಪ್ರಧಾನವಾದ ರಚನೆಗಳಲ್ಲಿ ಇದೆಲ್ಲ ಸಾಧ್ಯ. ಇಂಥ ವಿಚಾರಗಳನ್ನು ಹೆಚ್ಚು ಬೆಳೆಸುವುದು ಪ್ರಯೋಜನಕಾರಿಯಲ್ಲವೇನೋ?
ಅಚ್ಚುಕಟ್ಟಾದ ಒಂದು ಸ್ವರವಚನ ಅಥವಾ ಹಾಡಿನಲ್ಲಿ ಪಲ್ಲವಿ ಪರಿಚಯಿಸುವ ಒಂದು ಭಾವ ಅಥವಾ ವಿಚಾರ ಮುಂಬರುವ ಪ್ರತಿಯೊಂದು ನುಡಿಯಲ್ಲಿ ರೂಪಕ ಅಥವಾ ಪ್ರತಿಮೆಯಾಗಿ ಬೆಳೆದು ನಿಲ್ಲುತ್ತದೆ. ಇಂಥ ರಚನೆಗಳು ಕೇಳುಗರ ಬುದ್ಧಿ-ಭಾವಗಳನ್ನು ಸೊರೆಗೊಳ್ಳಬಲ್ಲವು.
ಹೂವಿಲ್ಲದ ಕಂಪು ಹೊನ್ನಿಲ್ಲದ ಬಣ್ಣ
ಕಳೆಯಿಲ್ಲದ ಚಂದ್ರನ ಪರಿಯಂತೆ ಶಿವಯೋಗ || ಪಲ್ಲವ ||
ಕಾಲಿಲ್ಲದ ನಡೆ ಕಣ್ಣಿಲ್ಲದ ನೋಟ
ಹಾಲಿಲ್ಲದ ತುಪ್ಪದ ಪರಿನೋಡ
ನಾಲಗೆಯಿಲ್ಲದ ರುಚಿ ಕಿವಿಯಲ್ಲಿ
ಕೇಳದೆ ಹೇಳುವ ಪರಿ ಶಿವಯೋಗ || ೧ ||
ಹರಳಿಲ್ಲದ ಗೆಜ್ಜೆ ಹುರುಳಿಲ್ಲದ ಹಯನು
ಕರ್ಬುನ ಉಂಡ ನೀರಿನ ಪರಿ ನೋಡ
ಹುರಿದು ಬಿತ್ತಿದ ಬೀಜ ನಾಟಿಯ
ಪರಿಯಂತೆ ಪರಶಿವಯೋಗ || ೨ ||
ತನಗುಣಗಳನರಿಯದ ಸಮಾಧಿ
ಮನವೊಲಿದು ನೆರೆವ ಸುಖ ನಿಮ್ಮ ನೆರೆಯಲರಿದು ನಿಜಗುಣ ಯೋಗ
ಅನುಪಮಸುಖಿ ಸಿದ್ಧರಾಮೇಶ ತಂದೆ || ೩ ||
ಸ್ವರವಚನಗಳ ವಿಶ್ಲೇಷಣೆಯಿಂದ ಇನ್ನೂ ಹಲವು ಅಂಶಗಳು ನಮ್ಮ ಗಮನ ಸೆಳೆಯುತ್ತವೆ. ಮೊದಲನೆಯದಾಗಿ ಪ್ರಾಚೀನ ಕಾಲದ ಸ್ವರ ವಚನಗಳ ಸಂಖ್ಯೆ ಇವು ಒಟ್ಟು ಸುಮಾರು ೩೫೦ ರಷ್ಟಾಗಬಹುದೆಂಬುದನ್ನು ಈಗಾಗಲೇ ನೋಡಿದ್ದೇವೆ. ಇದೇ ಅವಧಿಯಲ್ಲಿ ಹುಟ್ಟಿರುವ ವಚನಗಳ ಸಂಖ್ಯೆ ದಿಗ್ಭ್ರಮೆಗೊಳಿಸುವಂಥದು. ಸುಮಾರು ೧೪ ಸಾವಿರ ವಚನಗಳ ಈ ಅವಧಿಯಲ್ಲಿ ಸಿಕ್ಕು ಪ್ರಕಟವಾಗಿವೆ. ಇತ್ತೀಚೆಗೆ ಸಿದ್ಶರಾಮನ ಇನ್ನು ಸು. ೫೦೦ ರಷ್ಟು ವಚನಗಳಿರುವುದಾಗಿ ಮಾಹಿತಿಯಿದೆ. ಎಂದರೆ ಸಂಖ್ಯೆಯ ದೃಷ್ಟಿಯಿಂದ ಸ್ವರವಚನಗಳು ಸಿಕ್ಕಿರುವುದು ವಚನಗಳ ೪೦ನೆಯ ಒಂದು ಭಾಗ ಮಾತ್ರ. ಇದಲ್ಲದೆ ಪ್ರಾಸ, ಗಣ ಇತ್ಯಾದಿ ರಚನಾಂಶಗಳು ಮತ ಸಂಬಂಧಿ ತಾತ್ವಿಕ ವಿವರಗಳು ಸಂಗೀತದ ಸಂಬಂಧ ಇತ್ಯಾದಿ ಸಂಗತಿಗಳು ಸ್ವರವಚನಗಳಲ್ಲಿರುವಂತೆ ವಚನಗಳಲ್ಲಿ ಇಲ್ಲ. ಆದರೆ ವಚನಕಾರರು ತೋಡಿಕೊಳ್ಳುವ ಆತ್ಮೀಯ ನಿವೇದನಾಭಾವ ಅವರದೇ ಆದ ಸ್ವರವಚನಗಳಲ್ಲಿ ಅಷ್ಟಾಗಿ ಪ್ರಕಟವಾಗುವದಿಲ್ಲ. ಬೆಡಗಿನ ಪ್ರಕಾರ ಉಭಯ ಮಾಧ್ಯಮಗಳಲ್ಲಿಯೂ ಇದೆ.
ಎತ್ತಣ ಮಾಮರ ಎತ್ತಣ ಕೋಗಿಲೆ……….
ಅಕ್ಕ ಕೇಳವ್ವ ನಾನೊಂದ ಕನಸ ಕಂಡೆ ……….
ಚಿಲಿಮಿಲಿ ಎಂದೋದುವ ಗಿಳಿಗಳಿರ ನೀವು ಕಾಣಿರೆ ……….
ಹಸಿವಾದೊಡೆ ಭಿಕ್ಷಾನ್ನಗಳುಂಟು, ತೃಷೆಯಾದೊಡೆ ಕೆರೆಹಳ್ಳ ಬಾವಿಗಳುಂಟು ……….
ಎನ್ನ ಕಾಯವ ದಂಡಿಗೆಯ ಮಾಡಯ್ಯ ……….
ಆಚಾರವೇ ಸ್ವರ್ಗ ಅನಾಚಾರವೇ ನರಕ ……….
ಅತ್ತಲಿತ್ತ ಹೋಗದಂತೆ ಹೆಳವನ ಮಾಡಯ್ಯ ತಂದೆ ……….
ಮೊದಲಾದ ವಚನಗಳಲ್ಲಿ ಕಂಡುಬರುವ ಅಪೂರ್ವ ಭಾವಸಂಪತ್ತಿ, ಸ್ವವಿಮರ್ಶೆ, ಲೋಕ ಸಂಗ್ರಹದೃಷ್ಟಿ ಇತ್ಯಾದಿ ಅನನ್ಯ ಸಾಧಾರಣ ಅಂಶಗಳು ವಚನ ಸಾಹಿತ್ಯವನ್ನು ವಿಶ್ವಸಾಹಿತ್ಯದ ಸಾಲಿಗೆ ಸೇರಿಸುತ್ತವೆ.
ತಾತ್ವಿಕತೆಯ ಹಿನ್ನೆಲೆಯಾಗಿ ಮುನ್ನೆಲೆಯಲ್ಲಿ ಅಲೌಕಿಕವಾದ ಅನುಭಾವ ಸಂಪತ್ತಿಯಿಂದ ಓತಪ್ರೋತವಾಗಿರುವುದು ವಚನಗಳಲ್ಲಿ ಕಂಡುಬಂದರೆ, ಸ್ವರವಚನಗಳಲ್ಲಿ ಇವು ಅಷ್ಟು ಮುಖ್ಯ ಸಂಗತಿಗಳಾಗದೆ ಇರುವುದು ಎದ್ದು ಕಾಣುವ ಸಂಗತಿ. ವೀರಶೈವ ಪರಿಭಾಷೆ ಸ್ವರವಚನಗಳ ಪ್ರಮುಖ ಲಕ್ಷಣಗಳಲ್ಲೊಂದು ಎಂದು ೧೨ನೆಯ ಶತಮಾನದ ಸ್ವರವಚನಗಳನ್ನು ಕುರಿತು ಹೇಳಿದರೆ ತಪ್ಪಾಗಲಿಕ್ಕಿಲ್ಲ.
ನರಜನ್ಮದ ಪೂರ್ವಾಶ್ರಯ ದೋಷವ
ಪರಿಹರಿಸಿದುದೆನ್ನ ಗುರುಕರುಣ
ಲಿಂಗಸಹಿತ ನಡೆ ಲಿಂಗಸಹಿತ ನುಡಿ
ಲಿಂಗಸಹಿತ ಸಕಲೇಂದ್ರಿಯ ಮುಖವು
ಶ್ರೀ ವಿಭೂತಿಯನೊಲಿದು ಧರಿಸಿದಡಾವ
ಕರ್ಮವು ಹೊದ್ದಲಮ್ಮವು
ಚಿಂತಾಮಣಿ ರುದ್ರಾಕ್ಷಿಗಳವಱಂತುವಱೆದು
ಧರಿಸ ಬಲ್ಲಡೆ ಆತ ರುದ್ರನು
ಹೀಗೆ ಈ ಸ್ವರವಚನಗಳಲ್ಲಿ ಅಷ್ಟಾವರಣ, ಷಟ್‌ಸ್ಥಳ, ಶೀಲಗಳು ಮುಂತಾದ ತಾತ್ವಿಕ ವಿಚಾರಗಳಿಗೆ ಹೆಚ್ಚು ಒತ್ತು ಬಿದ್ದಿದೆ. ಮಹಲಿಂಗದೇವನಂಥವರು ತಾವು ಪ್ರತಿಪಾದಿಸಿರುವ ನೂರಾ ಒಂದು ಸ್ಥಲಗಳಿಗೆ ಒಂದೊಂದರಂತೆ ಸ್ವರವಚನಗಳನ್ನು ಕೊಂದಿಸಿದರು. ಮುಂದುವರಿದು ‘ಕಂಬಾಳ ಶಾಂತಮಲ್ಲೇಶ’ನು ಸ್ವರವಚನಗಳನ್ನು ಇನ್ನಷ್ಟು ಸಂಗ್ರಹಿಸಿ ೨೧೬ಕ್ಕೆ ಮುಟ್ಟಿಸಿದ. ಎಂದರೆ ವೀರಶೈವ ಪರಿಭಾಷೆ ಸ್ವರವಚನಗಳಲ್ಲಿ ತುಂಬ ಸ್ಫುಟವಾಗಿ ಪ್ರಕಟಗೊಳ್ಳುವುದೇ ಅದರ ಮುಖ್ಯ ಲಕ್ಷಣ. ಸರ್ವಜನ-ಸರ್ವಕಾಲಗಳಲ್ಲಿ ಮನೋಹರವಾಗಿ ಗೋಚರಿಸುವ ವಚನಗಳಂತೆ ಸ್ವರವಚನಗಳು ಗೋಚರಕ್ಕೆ ಬರದಿರಲು ಅವುಗಳ ಈ ವೈಲಕ್ಷಣವೇ ಕಾರವೆಂದು ಹೇಳಬೇಕು. ಮುಂದಿನ ಕಾಲದ ನಿಜಗುಣಶಿವಯೋಗಿ, ಸರ್ಪಭೂಷಣ ಶಿವಯೋಗಿ, ಷಡಕ್ಷರ ಸ್ವಾಮಿಗಳು ಈ ಕೆಲವು ಮುಖ್ಯ ಸ್ವರವಚನಕಾರರ ರಚನೆಗಳು ಜನಪ್ರಿಯತೆ ಪಡೆಯಲು ಅವುಗಳ ಪರಿಭಾಷಿಕತೆ ಕಾರಣವಾಗಿರದೆ ಅನುಭಾವಾದಿ ಅಲೌಕಿಕತೆ ಕಾರಣವೆಂಬುದನ್ನು ಎಲ್ಲರೂ ಬಲ್ಲರು.
ಇಲ್ಲಿ ಇನ್ನೊಂದು ಮಾತನ್ನು ಕೂಡ ಪರಿಶೀಲನೆಗೆ ಇಟ್ಟುಕೊಳ್ಳಬಹುದೆಂದು ಕಾಣುತ್ತದೆ. ನಮಗೆ ಖಚಿತವಾಗಿ ತಿಳಿದುಬಂದಿರುವಂತೆ ವೀರಶೈವದಲ್ಲಿ ಪದ್ಯರೂಪಿ ಸಾಹಿತ್ಯವೇ ಮೊದಲು ಆವಿರ್ಭವಿಸಿದೆ. ಕೊಂಡಗುಳಿಯ ಕೇಶಿರಾಜನ ಕೃತಿಗಳು ಈ ಮಾತಿಗೆ ಬಲವಾದ ಆಧಾರ ನೀಡುತ್ತವೆ. ಮುಂದಿನ ಹಲವು ಜನ ಶಿವಶರಣರು ಪದ್ಯರೂಪದ ಕೃತಿಗಳನ್ನು ರಚಿಸಿದ್ದಾರೆ. ಅಕ್ಕಮಹಾದೇವಿ ಮತ್ತು ಸಿದ್ಧರಾಮರು ಈ ನಿಟ್ಟಿನಲ್ಲಿ ಪ್ರಮುಖರು. ಆದಯ್ಯನ ಲಘುಕೃತಿಗಳನ್ನು ಇಲ್ಲಿ ನೆನಪಿಗೆ ತಂದುಕೊಳ್ಳಬಹುದು. ಸಕಲೇಶ ಮಾದರಸ, ಜೇಡರದಾಸಿಮಯ್ಯ, ಆದಯ್ಯ ಮತ್ತು ಸಿದ್ಧರಾಮರ ಅನೇಕ ವಚನಗಳು ವಚನಗಳೇ ಅಥವಾ ಪದ್ಯಗಳೇ ಎಂಬ ಸಂಶಯಕ್ಕೆಡೆ ಮಾಡಿಕೊಡುತ್ತವೆ. ಈ ಎಲ್ಲ ಕಾರಣದಿಂದಾಗಿ ಪದ್ಯ ಮತ್ತು ಸ್ವರವಚನ ಸಾಹಿತ್ಯವೇ ಮೊದಲು ಹುಟ್ಟಿ, ತರುವಾಯ ವಚನ ಸಾಹಿತ್ಯದ ಉದಯವಾಯಿತೆನ್ನಬೇಕು.
ನೇಗಿನಹಾಳ ಪ್ರಬಂಧಗಳು: ವಂಟಮುರಿ ದೇಸಗತಿ
ವಂಟಮುರಿ, ವಂಟಮೂರಿ ಅಥವಾ ಒಂಟಮುರಿ ಎಂದು ಹೆಸರುವಾಸಿಯಾದ ದೇಸಗತಿ ಬೆಳಗಾವಿ ಜಿಲ್ಲೆಯ ಪ್ರಸಿದ್ಧ ಊಳಿಗಮಾನ್ಯ ಮನೆತನ. ಇದನ್ನು ದೇಸಗತ್‌ ಅಥವಾ ದೇಸಗತಿ ಎಂದು ಕರೆಯುವುದು ರೂಡಿ. ಇಂಥ ಸಣ್ಣ ದೊಡ್ಡ ದೇಸಗತಿಗಳು ಅಥವಾ ಊಳಿಗಮಾನ್ಯರ ಮನೆತನಗಳು ಬೆಳಗಾವಿ ಜಿಲ್ಲೆಯಲ್ಲಿ ೨೦ನೆಯ ಶತಮಾನದವರೆಗೂ ಉಳಿದು ಬಂದು, ೧೯೫೦ರಲ್ಲಿ ಭಾರತೀಯ ಒಕ್ಕೂಟದಲ್ಲಿ ವಿಲೀನವಾಗುವವರೆಗೆ ಪ್ರತ್ಯೇಕ ಅಸ್ತಿತ್ವ ಪಡೆದುಕೊಂಡಿದ್ದವು. ಇವುಗಳ ಸಂಖ್ಯೆ ೧೨೦ ಎಂದು ತಿಳಿದು ಬರುತ್ತದೆ. ಆದರೆ ಇವೆಲ್ಲವೂ ಒಂದೇ ದರ್ಜೆಯವಲ್ಲ ; ಅರ್ಥಾತ್‌ ಎಲ್ಲವೂ ದೇಸಗತಿಗಳು. ಕೆಲವು ಇನಾಮುಗಳು, ಕೆಲವು ಜಹಗೀರುಗಳು; ಕೆಲವು ಮಾತ್ರ ದೇಸಗತಿಗಳಲ್ಲ. ಕ್ರಿ. ಶ. ೧೮೨೪ ರಲ್ಲಿ ಕಿತ್ತೂರಿನ ದೇಸಗತಿ ನಷ್ಟವಾದ ಮೇಲೆ ಇಂಥ ದೇಸಗತಿಗಳಲ್ಲಿ ಉಳಿದ ಅತಿ ದೊಡ್ಡ ದೇಸಗತಿ ಎಂದರೆ ಸಿರಸಂಗಿ-ನವಲಗುಂದಗಳದ್ದು. ಸಿರಸಂಗಿಯ ದೇಸಗತಿ ಅದಕ್ಕೂ ಮುಂಚೆ ತೊರಗಲ್ಲಿನ ದೇಸಗತಿಯಾಗಿತ್ತು. ಈ ದೇಸಗತಿಗಳ ಸಾಲಿನಲ್ಲಿ ಇನ್ನೊಂದು ದೊಡ್ಡ ಮನೆತನ ಎಂದರೆ ವಂಟಮೂರಿ/ಒಂಟಮುರಿ ದೇಸಗತಿ. ಜಿಲ್ಲೆಯಲ್ಲಿ ತರುವಾಯ ಉಳಿದು ಬಂದ ದೇಸಗತಿಗಳಲ್ಲಿ ಎರಡನೆಯ ಅತಿ ದೊಡ್ಡದು ಎಂದರೆ ಇದೇ. ಇವೆರಡೂ ಮನೆತನಗಳು ವೀರಶೈವ ಪಂಗಡವು. ಈ ಜಿಲ್ಲೆಯಲ್ಲಿ ವೀರಶೈವೇತರ ದೇಸಗತಿಗಳ ಸಂಖ್ಯೆಯೂ ತುಂಬಾ ಇದೆ. ಅವರಲ್ಲಿ ಕೆಲವರು ಮುಸಲ್ಮಾನರು. ಇವರು ಬಿಜಾಪುರ ಆದಿಲಶಾಹಿ ಮತ್ತು ಬಹುಮನಿ ಸುಲ್ತಾನರ ಕಾಲದಲ್ಲಿ ಅಸ್ತಿತ್ವಕ್ಕೆ ಬಂದವರು ಮರಾಠಾ ಜನಾಂಗದವರು ಕೆಲವರು ; ಇವರು ಕೊಲ್ಲಾಪುರದ ಛತ್ರಪತಿಗಳ ಪ್ರಭಾವ ಕಾರಣವಾಗಿ ಅಸ್ತಿತ್ವ ಪಡೆದರು. ಎಂದರೆ ತಾರಾಬಾಯಿ ಸಾತಾರೆಯನ್ನು ತ್ಯಜಿಸಿ ಪನ್ನಾಳಕೋಟೆ-ಕೊಲ್ಲಾಪುರಗಳಿಗೆ ಬಂದು ತಳವೂರಿದ ತರುವಾಯ ಇವರು ದೇಸಗತಿಗಳ ಒಡೆತನ ಸಂಪಾದಿಸಿದರು. ಇನ್ನು ಅಲ್ಲಲ್ಲಿ ಉಳಿದಿದ್ದ ಬ್ರಾಹ್ಮಣ ದೇಸಾಯರು ಪೇಶ್ವೆಗಳಿಂದ ಸ್ಥಾಪನೆಗೊಂಡರು. ಅದರಲ್ಲೂ ವಿಶೇಷವಾಗಿ ತಾಸಗಾಂವ-ಮಿರಜಗಳಲ್ಲಿ ಪೇಶ್ವೆಗಳ ರಾಜಪ್ರತಿನಿಧಿಗಳಾಗಿ, ಈ ಜಿಲ್ಲೆಯ ಸಂಸ್ಕೃತಿ ಮತ್ತು ಇತಿಹಾಸದ ಮೇಲೆ ತುಂಬಾ ಪ್ರಭಾವ ಬೀರಿದ ಪಟವರ್ಧನ ಮನೆತನದವರ ಸಂಬಂಧಿಗಳು ಅಥವಾ ಅವರಿಂದ ಅಧಿಕಾರ ಪಡೆದರು.
ಮೇಲಿನ ಮೂರು ವರ್ಗದ (ಮುಸಲ್ಮಾನ, ಮರಾಠಾ, ಪೇಶ್ವೆ) ಅನ್ಯಮೂಲದ ದೇಸಾಯರಲ್ಲದೆ, ಅಚ್ಚಕನ್ನಡಿಗರಾದ ದೇಸಾಯರಲ್ಲಿ ಸಿರಸಂಗಿ, ಒಂಟಮುರಿ, ತಲ್ಲೂರ ಮುಂತಾದ ದೇಸಗತಿಗಳು ಬರುತ್ತವೆ. ಇವರಲ್ಲಿ ಹೆಚ್ಚಿನವರು ವೀರಶೈವರಾದರು ಕೆಲವರು ಕ್ಷತ್ರಿಯರೂ ಉಂಟು. ಉದಾಹರಣೆಗೆ ಯರಗಟ್ಟಿ, ಕೌಜಲಗಿ, ಸಿಂದಿಕುರಬೆಟ್ಟ ಮುಂತಾದವರನ್ನು ಇಲ್ಲಿ ಹೆಸರಿಸಬಹುದು. ಇವರಂತೆ ಜೈನ ಮತ್ತು ಇತರ ದೇಸಗತಿಗಳೂ ಇವೆ.
ಈ ಎಲ್ಲ ದೇಸಗತಿಗಳು ಬಿಜಾಪುರದವರಿಂದ ಅಥವಾ ಅವರ ತುರವಾಯ ಅಸ್ತಿತ್ವಕ್ಕೆ ಬಂದವೆಂದು ಡಾ. ವಿರೂಪಾಕ್ಷ ಬಡಿಗೇರ ತಮ್ಮ ದೊಂದು ಲೇಖನದಲ್ಲಿ ಹೇಳಿದ್ದಾರೆ.[1] ಈ ಅಭಿಪ್ರಾಯವನ್ನು ಕೊಂಚ ಮಾರ್ಪಡಿಸಬೇಕಾದ ಅವಶ್ಯಕತೆಯಿದೆ. ಕಾರಣವೆಂದರೆ ಈ ಕನ್ನಡ ಮೂಲದ ದೇಸಗತಿಗಳು ತುಂಬಾ ಹಳೆಯವು. ಇವರ ಬಗೆಗೆ ಅಧಿಕೃತವಾದ ದಾಖಲೆಗಳಿಲ್ಲದ್ದರಿಂದ ಇವರ ಇತಿಹಾಸವನ್ನು ನಿಖರವಾಗಿ ಹೇಳುವುದು ಕಠಿಣವಾದರೂ ಇವರು ೧೪ನೆಯ ಶತಮಾನಕ್ಕಿಂತ ಹಿಂದಿನವರೆಂಬುದು ತೀರ ಸ್ಪಷ್ಟ. ಬಿಜಾಪುರದ ಆದಿಲಶಾಹಿ ೧೪೮೯ರಲ್ಲಿ ಅಸ್ತಿತ್ವಕ್ಕೆ ಬಂದು, ಈ ಅವಧಿಗಿಂತ ಪೂರ್ವದಲ್ಲಿಯೇ ಕ್ರಿ.ಶ. ಸುಮರು ೧೪೦೦ ರಲ್ಲಿ ಒಂಟಮುರಿ ಅಥವಾ ಹುಕ್ಕೇರಿಯ ಒಂದು ಪುಟ್ಟ ಸಂಸ್ಥಾನ ಅಥವಾ ದೇಸಗತಿಯು ಖಚಿತವಾಗಿ ಅಸ್ತಿತ್ವದಲ್ಲಿದ್ದ ಬಗ್ಗೆ ಮುಂದೆ ನೋಡಲಿರುವೆವು.
ಮೂಲತಃ ಒಂಟಮುರಿ ದೇಸಾಯರು ಹುಕ್ಕೇರಿಯವರೆಂದು ತಿಳಿದು ಬರುತ್ತದೆ.[2]ಬಿಜಾಪುರ ಆದಿಲಶಾಹಿಯ ಪತನ ಸಮಯದಲ್ಲಿ ಅವರು ಹುಕ್ಕೇರಿಯಲ್ಲಿಯೇ ಇದ್ದರೆಂದು ಖಚಿತವಾದ ಅಭಿಪ್ರಾಯವಿದೆ. ಆದರೆ ಡಾ. ಎಸ್.ಜಿ. ಘಿವಾರಿಯವರು ಈ ಮನೆತನ ಮೂಲತಃ ಚಿಕ್ಕೋಡಿಯದೆಂದು ಹೇಳಿದ್ದಾರೆ.[3]
ಈ ಅಭಿಪ್ರಾಯ ಡಾ. ಘಿವಾರಿಯವರಿಗೆ ವದಂತಿಗಳ ಮೂಲಕ ಪ್ರಾಪ್ತವಾಗಿರುವಂತೆ ಕಾಣುತ್ತದೆ. ಈ ಮನೆತನದ ಮೂಲದ ಬಗ್ಗೆ ಹಲವಾರು ವದಂತಿಗಳಿವೆ. ಒಂದು ವದಂತಿಯ ಪ್ರಕಾರ ಇವರು ರತ್ನಪಡಿ ವ್ಯಾಪಾರಿಗಳಾಗಿದ್ದು ಬಿಜಾಪುರ ಜಿಲ್ಲೆಯ ಎರೆ ಹಂಚಿನಾಳದವರಂತೆ. ತರುವಾಯ ಇವರು ಸಾಂಗಲಿಯ ಕಡೆಗೆ ಬಂದು ದೇಸಗತಿಯನ್ನು ಸಂಪಾದಿಸಿದ್ದಾಗಿ ಹೇಳಲಾಗುತ್ತದೆ. ಈ ವದಂತಿ ಅವರ ಮನೆತನದ ಹೆಳವರಿಂದ ಸಂಗ್ರಹಿಸಲಾದುದು. ಎಂದರೆ ಇವರು ಮೂಲತಃ ವ್ಯಾಪಾರಿಗಳಾಗಿದ್ದು ಯಾವುದೋ ಒಂದು ಸಂದರ್ಭದಲ್ಲಿ ಅವಕಾಶ ದೊರೆತು, ಆಡಳಿತಗಾರರಾಗಿ ಮಾರ್ಪಟ್ಟಂತೆ ತೋರುತ್ತದೆ. ಇನ್ನೊಂದು ವದಂತಿಯೆಂದರೆ ಇಂದಿನ ನಿಪ್ಪಾಣಿ ಸಮೀಪದ ನಣದಿಯ ದೇಸಾಯಿಯೊಬ್ಬ ಬಿಜಾಪುರದವರ ಕೈಯಲ್ಲಿ ಸೆರೆಸಿಕ್ಕು, ಕಾರಾಗ್ರಹದ ಬಂದಿಯಾಗಿದ್ದ. ಹುಕ್ಕೇರಿ ಮನೆತನದ ಮೂಲಪುರುಷ ವ್ಯಾಪಾರಿಯಾಗಿದ್ದಲ್ಲದೆ ನಣದಿಯ ದೇಸಾಯಿಯ ಆಪ್ತಮಿತ್ರನೂ ಆಗಿದ್ದ. ಜೊತೆಗೆ ಉತ್ತಮ ಕುದುರೆಯ ಸವಾರನಾಗಿದ್ದ. ಈ ವ್ಯಾಪಾರಿ ಒಬ್ಬ ಅರಬನು ತಂದಿದ್ದ ಅಸಾಮಾನ್ಯ ಕುದುರೆಯನ್ನು ಏರಿ, ತನ್ನ ಶೌರ್ಯ ಪ್ರದರ್ಶಿಸಿದ್ದರಿಂದ ಸಂಪ್ರೀತನಾದ ಸುಲ್ತಾನ ಅವನ ಕೋರಿಕೆಯ ಮೇರೆಗೆ ನಣದಿಯ ದೇಸಾಯಿಯನ್ನು ಬಿಡುಗಡೆಗೊಳಿಸಿದ. ಅದಕ್ಕೆ ಪ್ರತಿಯಾಗಿ ನಣದಿಯ ದೇಸಾಯಿ ಈ ವ್ಯಾಪಾರಿಗೆ ತನ್ನ ದೇಸಗತಿಯಲ್ಲಿ ಅರ್ಧ ಪಾಲುಕೊಟ್ಟು, ಅವನನ್ನು ಒಬ್ಬ ದೇಸಾಯಿಯನ್ನಾಗಿ ಪ್ರತಿಷ್ಠೆ ಗೊಳಿಸಿದ.
ಇವಲ್ಲದೆ ಮಂಗಸೂಳಿಯ ಮೈಲಾರ ದೇವರ ದೇವಾಲಯದಲ್ಲಿ ಪ್ರಚಲಿತ ವಿರುವ ಒಂದು ಐತಿಹ್ಯವನ್ನು ನಾನು ಸಂಗ್ರಹಿಸಿ ಕೊಟ್ಟಿದ್ದೇನೆ.[4] ಅದರ ಪ್ರಕಾರ, ವಂಟಮೂರಿ ದೇಸಾಯಿಯು ಬಿಜಾಪುರದವರು ಕೈಗೆ ಸಿಕ್ಕು, ನಳದುರ್ಗ ಕೋಟೆಯಲ್ಲಿ ಸೆರೆವಾಸ ಅನುಭವಿಸುತ್ತಿದ್ದ. ದೇವರ ಕೃಪೆಯಿಂದ ಅಲ್ಲಿಂದ ದಿವ್ಯ ಅಶ್ಯಾರೋಹಿನೊಬ್ಬನ ಸಹಾಯದಿಂದ ಪಾರಾಗಿ, ಬಂದ ಮತ್ತು ಈಗಿನ ಅಥಣಿ ತಾಲೂಕು ಮಂಗಸೂಳಿಯಲ್ಲಿ ಬಂದಿಳಿದು, ಕೆಲವು ಕಾಲ ಅಲ್ಲಿ ವಿಶ್ರಮಿಸಿ ಮೈಲಾರ ದೇವರ ದೇವಾಲಯ ಕಟ್ಟಿಸಿದ.
ಇನ್ನೊಂದು ವದಂತಿಯಂತೆ ಈ ಮನೆತನದ ಮೂಲಪುರುಷನನ್ನು ದಿಲ್ಲಿಯ ಬಾದಶಹನು ಸೆರೆ ಹಿಡಿದುಕೊಂಡು ದಿಲ್ಲಿಗೆ ಒಯ್ಯಲು, ಈ ಮನೆತನದ ಕುಲ ದೇವರಾದ ಅಲ್ಲಮಪ್ರಭು ದಿಲ್ಲಿಯ ಸೆರೆಯಿಂದ ಇವನನ್ನು ಪಾರುಮಾಡಿ ತಂದ.[5]
ಇವುಗಳಲ್ಲಿ ದಿಲ್ಲಿಯ ಕಥೆಯ ತುಂಬಾ ದೂರದ್ದು. ಚಿಕ್ಕೋಡಿ ಮೂಲದ ಐತಿಹ್ಯಕ್ಕೂ ಇದೇ ಮಾತು ಅನ್ವಿಯಿಸುತ್ತದೆ. ಮಂಗಸೂಳಿಯ ದೇವಾಲಯಗಳನ್ನು ನಳದುರ್ಗದಲ್ಲಿರುವ ಮೈಲಾರದೇವರ ದೇವಾಲಯವನ್ನೇ ಅನುಕರಿಸಿ ಒಂಟಮುರಿಯ ದೇಸಾಯರೇ ಕಟ್ಟಿಸಿರುವ ಸಂಗತಿ. ಆದರೆ ಕುದುರೆಯ ಕಥೆ ಇಲ್ಲಿ ಅಷ್ಟು ಪ್ರಸ್ತುತವೆಂದು ಹೇಳಲಾಗುವುದಿಲ್ಲ. ನಣದಿಯ ದೇಸಾಯರ ಐತಿಹ್ಯದಲ್ಲಿ ಹೆಚ್ಚಿನ ಸತ್ಯಾಂಶವಿರುವಂತೆ ಕಾಣುತ್ತದೆ. ಕಾರಣವೆಂದರೆ ನಣದಿಯ ದೇಸಾಯರ ಜಿಮೀನುಗಳು ಯಾವ ಯಾವ ಊರುಗಳಲ್ಲಿ ಇವೆಯೋ ಅಲ್ಲೆಲ್ಲ. ಒಂಟಮುರಿ ದೇಸಾಯರ ಜಮೀನುಗಳು ಈಗಲೂ ಕಂಡಬರುತ್ತವೆ. ಎಂದರೆ ನಣದಿ ದೇಸಾಯರಿಗೂ ಒಂಟಮುರಿಯವರಿಗೂ ಅವಿನಾಭಾವ ಸಂಬಂಧವೊಂದು ಇದೆಯೆಂಬುದು ಇದರಿಂದ ಖಚಿತವಾಗುತ್ತದೆ. ಇಲ್ಲಿ ಗಮನಿಸಬೇಕಾದ ಒಂದು ಸಂಗತಿ ಎಂದರೆ ತರುವಾಯದಲ್ಲಿ ಪ್ರಸಿದ್ಧಿಗೆ ಬಂದ ನಣದಿಯ ದೇಸಾಯರು ಮರಾಠರು: ಅವರಿಗಿಂತ ಪೂರ್ವದಲ್ಲಿ ಆ ಊರನ್ನು ಆಳಿಕೊಂಡಿದ್ದ ದೇಸಾಯರು ಕನ್ನಡಿಗರು. ಅವರಲ್ಲೊಬ್ಬನು ಬಿಜಾಪುರದ ಪ್ರಥಮ ಶಹಾ ಯಸೂಫ್ ಆದಿಲ್‌ಖಾನ ಅಥವಾ ಆದಿಲಶಹನ ಆಜ್ಞೆಯಂತೆ ಕ್ರಿ.ಶ. ಸುಮಾರು ೧೪೯೦ರಲ್ಲಿ ಹುಕ್ಕೇರಿಯಲ್ಲೊಂದು ಮಸೀದೆ ಕಟ್ಟಿಸಿದ. ಇವನ ಹೆಸರು ಕೇತಗೌಡ.[6]
ಹೀಗೆ ಈ ಮನೆತನ ಮೂಲತಃ ಬಿಜಾಪುರ ಕಡೆಯ ವ್ಯಾಪಾರಿಗಳದಾಗಿದ್ದು ನಣದಿಯ ದೇಸಾಯರ ಸಂಪರ್ಕದಲ್ಲಿ ದೇಸಗತಿಯನ್ನು ಸಂಪಾದಿಸಿರುವುದು ಹೆಚ್ಚು ಸಂಭವನೀಯವಾಗಿದೆ. ಹಾಗೂ ನಣದಿ-ಸದಲಗೆಯ ಸಮೀಪ ಪ್ರದೇಶದಲ್ಲಿ ಪ್ರಖ್ಯಾತಿಗೆ ಬಂದು, ತರುವಾಯ ಹುಕ್ಕೇರಿಯನ್ನು ತನ್ನ ಮುಖ್ಯ ಊರನ್ನಾಗಿ ಪರಿವರ್ತಿಸಿ, ಅಲ್ಲಿ ಬಹುಕಾಲ ನೆಲೆನಿಂತರೂ ರಾಜಕೀಯ ಒತ್ತಡ ಕಾರಣವಾಗಿ ಹುಕ್ಕೇರಿಯನ್ನು ತ್ಯಜಿಸಿ, ಅಲ್ಲಿಂದ ಕೊಂಚ ದೂರ ಘಟಪ್ರಭೆಯ ದಕ್ಷಿಣ ತಡಿಯಲ್ಲಿರುವ ಒಂಟಮೂರಿಗೆ ಸ್ಥಾನಾಂತರಗೊಂಡಿತೆಂದು ಹೇಳಬಹುದು.
ಈ ಮನೆತನದ ವಂಶಾವಳಿಯನ್ನು ಡಾ. ಎಸ್. ಜಿ. ಘಿವಾರಿಯವರು ತಮ್ಮ ಪುಸ್ತಿಕೆಯಲ್ಲಿ ಕೊಟ್ಟಿದ್ದಾರೆ ಅದು ಮುಂದಿನಂತೆ ಇದೆ :
೧ ಪ್ರಭು ಬಸವಂತರಾಯ
(ಮೂಲಪುರುಷ)
|
೨ ಇಮಗೌಡ
|
೩ ಧೂಳಗೌಡ
|
೪ ಯಾದಗೌಡ ಉರ್ಫ ಮಹದಗೌಡ*
|
೫ ಮಲಗೌಡ
|
೬ ಸಾತಗೌಡ ಉರ್ಫ ಸಾಯಿಗೌಡ
|
೭ ಧೂಳಗೌಡ

ಹೀಗೆ ಈ ಮನೆತನದ ಸುಮಾರು ೨೦ ತಲೆಮಾರುಗಳು ಲಭ್ಯವಾಗಿವೆ. ಸದರೀ ವಂಶಾವಳಿಯ ೧೭ನೆಯ ದೇಸಾಯರಾದ ಲಖಮಗೌಡರು ೧೮೫೦ ಸಪ್ಟಂಬರ ೬ ರಂದು ಬ್ರಿಟಿಶ್ ಸರಕಾರಕ್ಕೆ ಸಲ್ಲಿಸಿದ್ದೆಂದು ತಿಳಿದು ಬರುತ್ತದೆ.
ಒಂದು ತಲೆಮಾರಿಗೆ ೨೫ ವರ್ಷಗಳಂತೆ ಲೆಕ್ಕ ಹಾಕಿದರೆ ೧೯೪೦ ರಿಂದ ಹಿಂದೆ ಈ ಮನೆತನದ ಮೂಲಪುರುಷನ ಕಾಲ ಕ್ರಿ.ಶ. ಸುಮಾರು ೧೪೨೫ ಎಂದಾಗುತ್ತದೆ. ಈ ವಿಷಯಕ್ಕೆ ನಿರಂಜನ ವಂಶರತ್ನಾಕರ ಕೂಡ ಬೆಳಕು ಚೆಲ್ಲುತ್ತದೆ. ಅದನ್ನು ಇಲ್ಲಿ ಸ್ವಲ್ಪ ಬಿಡಿಸಿ ನೋಡಬಹುದು.
ನಿರಂಜನ ಪರಂಪರೆಯಲ್ಲಿ ಹನ್ನೆರಡನೆಯವರು ಬಸವಪ್ರಭು ಸ್ವಾಮಿಗಳು. ಇವರು ೭೨ ಬಿರುದು ಸಮೇತ ಗಣಸಂದಣಿಯಿಂದ ಕೆಳದಿ ಮುಂತಾದ ದೇಶಗಳನ್ನು ಸಂಚರಿಸುತ್ತ ಹಿರೇಸೂರು. ಕಿರೇಸೂರುಗಳ ಮುಖಾಂತರ ಹುಕ್ಕೇರಿ ನಾಡಿಗೆ ಬಂದು ಅಲ್ಲಿದ್ದ ಜೈನಮತಸ್ಥರಿಗೆ ವೀರಶೈವದೀಕ್ಷೆ ನೀಡಿದರು. ಅದೇ ರೀತಿ ಹನಗಂಡಿಗೆ ಹೋಗಿ ಅಲ್ಲಿದ್ದ ಜೈನ ದೊರೆಗೆ ಲಿಂಗಧಾರಣ ಮಾಡಿಸಿದರು.[7] ಅಲ್ಲಿಂದ ತೇರದಾಳಕ್ಕೆ ತೆರಳಿ ಅಲ್ಲಿ ಆದಿಲಿಂಗಸ್ವಾಮಿಗಳಿಗೆ ತಮ್ಮ ಚರಂತಿಗೆಯ ಪಟ್ಟವನ್ನಿತ್ತು ಬಯಲಾದರು. ಅಲ್ಲದೆ ತಮ್ಮ ಕುರುಹಾಗಿ ಮಗಿ ರೂಪದ ತಮ್ಮ ಕಮಂಡಲು ಮತ್ತು ಬೆತ್ತಗಳನ್ನು ತೇರದಾಲ ಮಠದಲ್ಲಿ ಸ್ಥಾಪಿಸಿದರು. ಆ ಮಗಿ ಮತ್ತು ಬೆತ್ತಗಳು ತೇರದಾಳದಲ್ಲಿ ಈಗಲೂ ಪೂಜೆಗೊಳ್ಳುತ್ತಿವೆ.
ಇಲ್ಲಿ ಗಮನಾರ್ಹವಾದ ಸಂಗತಿ ಎಂದರೆ, ಈ ಬಸವಪ್ರಭುದೇವರು ಒಂಟಿಮುರಿ ಮನೆತನದವರಿಗೆ ಆಶೀರ್ವಾದ ಮಾಡಿದ್ದರಿಂದ ಅವರಿಗೆ ದೇಸಗತಿ ಪ್ರಾಪ್ತವಾಯಿತೆಂಬ ನಂಬಿಕೆ ಈ ಮನೆತನದವರಲ್ಲಿ ಪ್ರಬಲವಾಗಿದೆ. ಈಗ ಪ್ರಚಲಿತ ವಿರವ ಇವರ ಸೋದರ ಸಂಬಂಧಿ ಮನೆತನಗಳಲ್ಲೆಲ್ಲ ಈ ವಿಷಯಕ್ಕೆ ಏಕಾಭಿಪ್ರಾಯವಿರುವುದಲ್ಲದೆ ಪ್ರತಿಯೊಬ್ಬರ ಮನೆಯಲ್ಲಿ ಈಗಲೂ ಮಗಿಯ ಪೂಜೆ ನಡೆಯುತ್ತದೆ. ಮಗೆಪ್ಪ ಎಂಬ ಹೆಸರು ಇವರ ಐದನೆಯ ತಲೆಮಾರಿಗಾಗಲೇ ಕಂಡುಬಂದಿದೆ. ಕರಜಗಿ-ರಾಂಗೋಳಿ ಶಾಖೆಯ ಮೂಲಪುರುಷನ ಹೆಸರೇ ಮಗೆಪ್ಪಗೌಡನೆಂದಿರುವುದಾಗಿ ತಿಳಿದು ಬರುತ್ತದೆ. ಎಂದರೆ ತೇರದಾಳ ಮಠದ ಬಸವಪ್ರಭುಸ್ವಾಮಿಗಳು ಹುಕ್ಕೇರಿ ನಾಡಿಗೆ ಬಂದಿದ್ದರೆಂದು ಹೇಳಲಾಗಿರುವುದರಿಂದ ಇವರೇ ಈ ಮನೆತನಕ್ಕೆ ಆಶೀರ್ವಾದ ಮಾಡಿ ತಮ್ಮ ಸಂಕೇತವಾದ ಮಗಿಯನ್ನು ದಯಪಾಲಿಸಿದರೆಂದು ತಿಳಿಯುವುದು ಸಮಂಜಸವೆನಿಸುತ್ತದೆ.
೧೯ನೆಯ ನಿರಂಜನ ಪಟ್ಟಾಧಿಕಾರಿಗಳಾದ ಶ್ರೀ ತೋಂಟದ ಸಿದ್ದಲಿಂಗರು ಕ್ರಿ.ಶ. ೧೫೮೦ ರ ಸುಮಾರಿನಲ್ಲಿ ಇನ್ನೂ ಜೀವಿಸಿದ್ದರು. ಅವರ ಹಿಂದಿನವರಾದ ತೇರದಾಳದ ಬಸವ ಪ್ರಭುಗಳು ೧೨ನೆಯ ಪಟ್ಟಾಧಿಕಾರಿಗಳು. ಏಳು ತೆಲಮಾರುಗಳಿಗೆ ೧೭೫ ವರ್ಷಗಳನ್ನು ಕಳೆದರೆ ಕ್ರಿ. ಶ. ಸುಮಾರು ೧೪೦೦ ರಲ್ಲಿ ಬಸವಪ್ರಭುಗಳು ಇದ್ದರೆಂದು ನಿರ್ಧಾರವಾಗುತ್ತದೆ. ಇದು ಒಂಟಮುರಿ ದೇಸಾಯರ ಮೂಲ ಪುರುಷನ ಕಾಲಕ್ಕೆ ೪೦-೫೦ ವರ್ಷಗಳ ವ್ಯತ್ಯಾಸವನ್ನು ಮಾತ್ರ ತೋರಿಸುವುದರಿಂದ ಆ ವ್ಯತ್ಯಾಸವನ್ನು ನಾವು ಗಂಭೀರವಾಗಿ ತೆಗೆದುಕೊಳ್ಳುವ ಅವಶ್ಯಕತೆಯಿಲ್ಲ. ಒಟ್ಟಿನಲ್ಲಿ ಈ ಮನೆತನದ ಮೂಲಪುರುಷ ೧೫ನೆಯ ಶತಮಾನದ ಆದಿಭಾಗದಲ್ಲಿ ಎಂದರೆ ಕ್ರಿ.ಶ. ೧೪೦೦ ರಿಂದ ೧೪೨೫ರ ಅವಧಿಯಲ್ಲಿ ಆಗಿಹೋದನೆಂದು ಭಾವಿಸುವಲ್ಲಿ ತಪ್ಪೇನು ಕಾಣುವುದಿಲ್ಲ.[8] ಈ ಮನೆತನ ಬಿಜಾಪುರ ಜಿಲ್ಲೆಯಿಂದ ವಲಸೆಗೊಂಡು ಕೊಲ್ಲಾಪುರ-ಬೆಳಗಾವಿ ಜಿಲ್ಲೆಯ ಗಡಿಪ್ರದೇಶದಲ್ಲಿ ಪ್ರಾಬಲ್ಯಕ್ಕೆ ಬಂದು ನಣದಿಯ ದೇಸಾಯರ ಸಹಾಯದಿಂದ ಹುಕ್ಕೇರಿಯಲ್ಲಿ ಆಳ್ವಿಕೆ ಪ್ರಾರಂಭಿಸಿತೆಂದು ಭಾವಿಸಬಹುದು.
ಈ ಅವಧಿಯಲ್ಲಿ ವಿಜಾಪುರದವರು ಬಹುಮನೀ ರಾಜ್ಯದ ಆಧೀನದಲ್ಲಿ ಇನ್ನೂ ತರಫ್‌ದಾರ ಎಂದರೆ ಪ್ರಾಂತೀಯ ರಾಜ್ಯಪಾಲರಾಗಿದ್ದರು. ಇವರ ಪ್ರತಿನಿಧಿಗಳಾಗಿ ಬೆಳಗಾವಿ ಜಿಲ್ಲೆಯಲ್ಲಿ ಕನಿಷ್ಠ ಇನ್ನೂ ಇಬ್ಬರು ಅಧಿಕಾರಿಗಳಾಗಿದ್ದು, ಅವರನ್ನು ಅಮೀರರೆಂದು ಕರೆಯುತ್ತಿದ್ದರು. ಒಬ್ಬನು ಹುಕ್ಕೇರಿ ಪ್ರಾಂತದಲ್ಲಿಃ ಇನ್ನೊಬ್ಬ ಈಗಿನ ರಾಯಬಾಗದಲ್ಲಿ. ಹುಕ್ಕೇರಿಯ ಪ್ರಾಂತ ಕ್ರಿ. ಶ. ೧೩೨೭ಕ್ಕಾಗಲೇ ಎಲ್ಲ ಸುಲ್ತಾನರ ವಶವಾಗಿತ್ತಷ್ಟೇ ಅಲ್ಲದೆ ದಕ್ಷಿಣಕ್ಕೆ ದಾಳಿ ಹೊರಡುವ ಮುನ್ನ ದಿಲ್ಲಿಯ ಸುಲ್ತಾನ ಮಹಮ್ಮದ್‌ ಬಿನ್‌ ತೊಘಲಕ್‌ನು ಹುಕ್ಕೇರಿಯಲ್ಲಿ ಮೇಲೆ ಹೇಳಿದ ವರ್ಷ ಬೀಡು ಬಿಟ್ಟಿದ್ದನು.[9]ಆದರೆ ದಕ್ಷಿಣದ ಮುಸಲ್ಮಾನರು ದಿಲ್ಲಿಯ ಆಡಳಿತವನ್ನು ತಿರಸ್ಕರಿಸಿ ಕ್ರಿ.ಶ. ೧೩೪೭ರಲ್ಲಿ ಕಲಬುರ್ಗಿಯ ಬಹಮನಿ ದೊರೆ ಅಲ್ಲಾವುದ್ದೀನ್ ಹಸನ್‌ ಗಂಗೂವಿನ ಮುಖಂಡತ್ವದಲ್ಲಿ ಸ್ವತಂತ್ರರಾಜ್ಯವೊಂದಕ್ಕೆ ಅಡಿಪಾಯ ಹಾಕಿದರು. ಆಗ ಕಲಬುರ್ಗಿಯಲ್ಲಿ ಸೇರಿದ ಸಭೆಗೆ[10]ಹುಕ್ಕೇರಿಯ ಅಮೀರನೂ ಹಾಜರಿದ್ದುದಾಗಿ ತಿಳಿದು ಬರುತ್ತದೆ. ಒಟ್ಟಿನಲ್ಲಿ ಬಹಮನಿ ರಾಜ್ಯ ಅಸ್ತಿತ್ವ ಪಡೆದು, ವಿಜಾಪುರದಲ್ಲಿ ಅಧಿಕಾರ ನಡೆಸುತ್ತಿದ್ದ ಹಾಗೂ ಅದರ ಮುಖ್ಯ ಪ್ರಾಂತಾಧಿಕಾರಿಗಳಾಗಿ ಮುಂದೆ ಸ್ವತಂತ್ರ ರಾಜರಾದ ಆದಿಲಶಾಹಿ ಮನೆತನದವರು.[11] ಈ ದೇಶಗತಿಯ ಅಸ್ತಿತ್ವಕ್ಕೆ ಬುನಾದಿ ಹಾಕಿದವರೆಂದು ಹೇಳಬಹುದು.
ಈ ಮನೆತನದ ಮೂರನೆಯ ದೇಸಾಯಿ ಧೂಳಗೌಡನನ್ನು ದಿಲ್ಲಿಯ ಮೊಘಲರು ಸೆರೆಹಿಡಿದು ಒಯ್ದರೆಂದು ಡಾ. ಜಿ. ಘಿವಾರಿಯವರು ಬರೆದಿದ್ದಾರೆ. ಅವರ ಪ್ರಕಾರ ಧೂಳಗೌಡ ದಿಲ್ಲಿಯಲ್ಲಿ ಸೆರೆವಾಸದಲ್ಲಿದ್ದನು. ದಿಲ್ಲಿಯ ವರೆಗೆ ಒಯ್ದು ಸೆರೆಯಲ್ಲಿಡುವಷ್ಟು ಈತ ಪ್ರಬಲನಾಗಿದ್ದನೆಂದು ತಿಳಿಯುವುದು ತುಂಬ ಕಠಿಣ. ಬಿಜಾಪುರದವರು ನಳದುರ್ಗದಲ್ಲಿ (ವಂಟಮುರಿ?) ಅವನನ್ನು ಸೆರೆಯಲ್ಲಿಟ್ಟಿದ್ದರೆಂದು ಹೇಳುವ ಮಂಗಸೂಳಿಯ ದೇವಾಲಯದ ಐತಿಹ್ಯ ಸತ್ಯಕ್ಕೆ ಹೆಚ್ಚು ಸಮೀಪವಾಗಿದೆ. ವೇಳೆಗೆ ಸರಿಯಾಗಿ ಕಪ್ಪಗಳನ್ನು ಕೊಡದಿದ್ದರೂ ಸಾಕು; ಪ್ರಾಚೀನ ಕಾಲದಲ್ಲಿ ಮೇಲಧಿಕಾರಿಗಳ ಅವಕೃಪೆಗೆ ತುತ್ತಾಗಬೇಕಿತ್ತು. ಅಂಥ ಒಂದು ಯಾವುದೋ ಕಾರಣಕ್ಕಾಗಿ ಈ ದೇಸಾಯಿ ಸೆರೆಮನೆ ವಾಸ ಅನುಭವಿಸಿರಬಹುದು. ಧೂಳಗೌಡನು ಸೈನಿಕ ಹೋರಾಟ ಮಾಡಿರಬಹುದಾದರೂ ಅದನ್ನು ಪೋಷಿಸುವ ದಾಖಲೆಗಳಿದ್ದಂತಿಲ್ಲ. ಈ ಧೂಳಗೌಡನ ಕಾಲ ಕ್ರಿ.ಶ. ಸುಮಾರು ೧೪೭೫.
ಧೂಳಗೌಡನ ತರುವಾಯ ಯಾದಗೌಡ ಅಥವಾ ಮಹದಗೌಡ ಅಧಿಕಾರಕ್ಕೆ ಬಂದನು. ಈ ಸುಮಾರಿಗೆ ಬಿಜಾಪುರದಲ್ಲಿ ಯಸೂಫ್ ಆದಿಲ್ ಖಾನನು ತರಫ್‌ದಾರನಾಗಿದ್ದ ಮುಂದೆ ಕ್ರಿ.ಶ. ೧೪೮೯ರಲ್ಲಿ ಆದಿಲ್‌ಖಾನನು ಆದಿಲಶಹನೆಂದು ತನ್ನ ಸ್ವಯಂಘೋಷಿತ ಅಧಿಕಾರದಿಂದ ಸ್ವತಂತ್ರನಾದನು. ಆ ಅವಧಿಯಲ್ಲಿ ಹುಕ್ಕೇರಿಗೆ ಫತೇಹ್ ಬಹದ್ದೂರ ಎಂಬವನು ಅಮಲದಾರ ಅಥವಾ ಸಾವಿರ ಕುದುರೆಗಳ ಸರದಾರನಾಗಿ ಬಂದಂತೆ ತಿಳಿದು ಬರುತ್ತದೆ.[12] ಹುಕ್ಕೇರಿಯಲ್ಲಿ ಯಸೂಫ್‌ಖಾನನು ಗಜಬಾರಾ ಗುಮ್ಮಟ ಎಂದು ಹೆಸರಾದ ಮಸೀದೆಯನ್ನು ಕಟ್ಟಿಸಿದರು. ಇದರ ಉಸ್ತುವಾರಿ ಮಾಡಿದವನು ನಣದಿಯ ದೇಸಾಯಿ ಕೇತಗೌಡ ಎಂದರೆ ವಂಟಮರಿಯ ದೇಸಾಯರು. ಆಗ ಏನೋ ತೊಂದರೆಗೊಳಗಾಗಿ ಹುಕ್ಕೇರಿಯಿಂದ ಸ್ಥಾನಭ್ರಷ್ಟರಾಗಿದ್ದಂತೆ ಕಾಣುತ್ತದೆ. ಅದೇ ರೀತಿ ಐನ್ ಉಲ್-ಮುಲ್ಕಗಿಲಾನಿ ಎಂಬ ಬಿಜಾಪುರದ ಸರದಾರ ಮೊದಲು ಬೆಳಗಾವಿಯ ಅಧಿಕಾರಿಯಾಗಿದ್ದು. ಕ್ರಿ.ಶ. ೧೫೦೩ ರಿಂದ ೧೫೪೬ರ ವರೆಗೆ ಹುಕ್ಕೇರಿಗೆ ವರ್ಗಾಯಿಸಲ್ಪಟ್ಟ.[13] ಈ ಐನ್-ಉಲ್ಕ್‌-ಮುಲ್ಕ ಕೂಡ ಹುಕ್ಕೇರಿಯಲ್ಲಿ ದೊಡ್ಡದಾದ ಮಸೀದೆಯನ್ನು ಕ್ರಿ.ಶ. ೧೫೦೯ರಲ್ಲಿ ಕಟ್ಟಿಸಿದ. ಈ ಅವಧಿಯಲ್ಲಿ ಮೂವರು ಅಥವಾ ನಾಲ್ವರು ದೇಸಾಯಿಗಳಾಗಿ ಹೋಗಿರುವಂತೆ ಊಹಿಸಬಹುದು. ಎಂದರೆ ೫ ಮಲಗೌಡ, ೬ ಸಾತಗೌಡ, ೭ ಧೂಳಗೌಡ ಇವರು ಈ ಅವಧಿಯವರೆಂದು ಸುಮಾರಾಗಿ ಗ್ರಹಿಸಬಹುದು. ಮುಂದೆ ಬಂದ ೮ ಅಲಗೌಡ ಉರ್ಫ್ ಧರಿಗೌಡ. ೯ ಲಖಮಗೌಡ, ೧೦. ಹಿರೇಮಗೆಪ್ಪಗೌಡ ಇವರ ಕಾಲಾವಧಿ ಶಾಂತಿಪೂರ್ಣವಾಗಿತ್ತೆಂದು ಹೇಳಲಾಗಿದೆ.
ಕ್ರಿ.ಶ. ೧೫೪೯ರಲ್ಲಿ ಗಿಲಾನಿ ಮನೆತನದ ಬದಲಾಗಿ, ಬೆಳಗಾವಿಯ ಪ್ರಸಿದ್ಧ ಸರದಾರ ಅಸದಖಾನನ ಮಗ ಮಹಮ್ಮದ ಖಿಶ್ವರಖಾನನಿಗೆ ಹುಕ್ಕೇರಿ ಪ್ರಾಂತದ ಮೇಲಾಳಿಕೆಯೂ ಪ್ರಾಪ್ತವಾಯಿತು. ಸದರೀ ಖಿಶ್ವರಖಾನನೇ ವಿಜಯನಗರದ ವರೊಡನೆ. ಕ್ರಿ.ಶ. ೧೫೬೫ರಲ್ಲಿ ನಡೆದ ತಾಳಿಕೋಟೆಯಲ್ಲಿ ಜರುಗಿದ ಯುದ್ಧದ ರೂವಾರಿ. ಈ ಅವಧಿಯಲ್ಲಿ ಸಿರಸಂಗಿ, ನವಲಗುಂದಗಳಂತೆ ವಂಟಮುರಿಯವರೂ ಮುಸಲ್ಮಾನರ ಪರವಾಗಿ ಹೋರಾಡಿರುವ ಸಾಧ್ಯತೆಯಿದೆ. ಇದೊಂದು ಊಹೆ ಮಾತ್ರ.[14]
ಕ್ರಿ.ಶ. ೧೫೬೯ ರಿಂದ ೧೬೧೫ ರ ವರೆಗೆ ಹುಕ್ಕೇರಿ ಪ್ರಾಂತವನ್ನು ಇನ್ನೊಬ್ಬ ಸರದಾರ ರಣದುಲ್ಲಾಖಾನನು ಆಳುತ್ತಿದ್ದ. ೧೬೧೬ರಲ್ಲಿ ಈ ಪ್ರಾಂತ ರುಸ್ತುಂಜಮಾನ್ ಎಂಬವನ ಕೈಗೆ ಬಂತು. ಮುಂದೆ ೧೬೮೯ ವರೆಗೂ ವಿಶೇಷ ಘಟನೆಗಳು ನಡೆದಂತೆ ಕಾಣಲಿಲ್ಲ. ವಿಜಾಪುರದವರ ಮೇಲಾಳಿಕೆ ಹಾಗೆಯೇ ಮುಂದುವರೆದಿತ್ತು. ಆದರೆ ೧೫೮೦ರಲ್ಲಿ ಅಹಮ್ಮದನಗರ ಮತ್ತು ಗೋವಳಗೊಂಡದವರ ಸಂಯುಕ್ತ ಸೈನ್ಯಗಳು ಈ ಭಾಗದ ಮೇಲೆ ದಾಳಿಮಾಡಿದವು. ಹುಕ್ಕೇರಿ, ರಾಯಬಾಗ ಮತ್ತು ಮಿರ್ಜಿ-ಸಾಂಗಲಿ ಪ್ರದೇಶಗಳನ್ನು ಈ ಸೈನ್ಯಗಳು ಸುಟ್ಟು ಸೂರೆಗೈದವು. ಮುಂದೆ ಕ್ರಿ.ಶ . ೧೬೮೬ ರಿಂದ ಸುಮಾರು ಕ್ರಿ.ಶ. ೧೭೦೭ರ ವರೆಗೆ ವಂಟಮುರಿ ಸಂಸ್ಥಾನ ಯಾರ ಆಧೀನಕ್ಕೂ ಒಳಗಾಗದೆ ಸ್ವತಂತ್ರ ಸ್ಥಾನಪಡೆದಿತ್ತೆಂದು ತಿಳಿದು ಬರುತ್ತದೆ. ಕ್ರಿ.ಶ. ಸುಮಾರು ೧೬೭೦ರ ಅವಧಿಯಲ್ಲಿ ಸಂಪಾದನೆಯ ಸಿದ್ಧವೀರಸ್ವಾಮಿ ಎಂಬುವರು ಹುಕ್ಕೇರಿ ಮತ್ತು ಒಂಟಮುರಿಗಳಲ್ಲಿ ಸಂಪಾದನೆಯ ಸಂಪ್ರದಾಯದ ಮಠಗಳನ್ನು ಸ್ಥಾಪಿಸಿದರೆಂದು ತಿಳಿದು ಬರುತ್ತದೆ. ಇದು ೯ನೆಯವರಾದ ಹಿರೇ ಲಖಮಗೌಡ ಅಥವಾ ೧೦ನೆಯ ಹಿರೇಮಗೆಪ್ಪಗೌಡ ಇವರ ಕಾಲಾವಧಿಯಲ್ಲಿ ನಡೆದಿರಬಹುದೆಂದು ಕಾಣುತ್ತದೆ. ೧೩ನೆಯವರಾದ ಸವಾಯಿ ಲಖಮಗೌಡ ಮತ್ತು ಅವರ ಹಿಂದಿನವರಾದ ಅಲಗೌಡ ಮತ್ತು ಬಸವಪ್ರಭುಗೌಡರು ಬಹುಶಃ ಸ್ವತಂತ್ರರಾಗಿ ದೇಸಗತಿಯನ್ನು ಪಾಲಿಸಿದರೆಂದು ಭಾವಿಸಬಹುದು.
ಕ್ರಿ. ಶ. ೧೬೮೬ರಲ್ಲಿ ಇದರ ಪರಮಾಧಿಕಾರ ಮೊಗಲರಿಗೆ ಸೇರಿತು. ತರುವಾಯ ಸವಣೂರ ನವಾಬರು, ಹೈದರ ಅಲಿ-ಟಿಪ್ಪು ಸುಲ್ತಾನರು, ಹೀಗೆ ಕೈ ಬದಲಾಯಿಸುತ್ತ ಕ್ರಿ.ಶ. ೧೭೬೩-೬೪ ರಲ್ಲಿ ಪೇಶ್ವೆಗಳ ವಶವಾಯಿತು. ಪೇಶ್ವೆಗಳು ಹುಕ್ಕೇರಿಯ ದೇಸಗತಿಯನ್ನು ದೇಸಾಯರಿಂದ ಕಿತ್ತುಕೊಂಡು ಕೊಲ್ಲಾಪುರದ ಛತ್ರಪತಿಗಳಿಗೆ ಕೊಟ್ಟರು. ದೇಸಾಯರು ಆಗ ಸವಣೂರ ನವಾಬರ ಪರವಾಗಿದ್ದುದೇ ಇದಕ್ಕೆ ಕಾರಣವೆಂದು ಊಹಿಸಬಹುದು. ಪೇಶ್ವೆಗಳೊಂದಿಗಿನ ಈ ಘರ್ಷನೆಯ ಅವಧಿಯಲ್ಲಿ ೧೨ ನೆಯವರಾದ ಬಸವಪ್ರಭು ಅಥವಾ ೧೩ನೆಯವರಾದ ಸವಾಯಿ ಲಖಮಗೌಡರು ಹುಕ್ಕೇರಿಯ ದೇಸಾಯರಾಗಿ ಆಡಳಿತ ನಡೆಸುತ್ತಿದ್ದರು. ಈ ಮಾರ್ಪಾಟು ಬಹುದಿನ ಉಳಿಯಲಿಲ್ಲ. ಪೇಶ್ವೆಗಳು ೧೭೬೯ರಲ್ಲಿ ಕೊಲ್ಲಾಪುರದವರಿಂದ ಕಸಿದು ಹುಕ್ಕೇರಿ ವಂಟಮುರಿಗಳನ್ನು ಪುನಃ ದೇಸಾಯರ ಕೈಗಿತ್ತರು.[15] ಈ ಅವಧಿಯಲ್ಲಿ ೧೨ನೆಯವರಾದ ಬಸವಪ್ರಭು ಅಥವಾ ೧೩ನೆಯವರಾದ ಸವಾಯಿ ಲಖಮಗೌಡರು ಹುಕ್ಕೇರಿಯ ದೇಸಾಯರಾಗಿ ಆಳ್ವಿಕೆ ನಡೆಸುತ್ತಿದ್ದರು.
ಕ್ರಿ.ಶ. ೧೮೧೮ರಲ್ಲಿ ಬ್ರಿಟಿಶರು ಪ್ರೇಶ್ವೆಗಳನ್ನು ಸೋಲಿಸಿ ಮೂಲೆಗೊತ್ತಿದಾಗ ಈ ದೇಸಗತಿ ಸಹಜವಾಗಿ ಬ್ರಿಟಿಶರ ವಶವಾಯಿತು. ಕ್ರಿ.ಶ. ೧೮೩೦ರ ಸುಮಾರಿಗೆ ಕಂಪನಿ ಸರಕಾರದವರು ಆಡಳಿತದ ಕ್ರೋಢೀಕರಣ ಮಾಡತೊಡಗಿದರು. ಈ ದ್ರಷ್ಟಿಯಿಂದ ಹಲವಾರು ಊರುಗಳನ್ನೂ, ಪ್ರದೇಶಗಳನ್ನು ಅಲ್ಲಿಂದಿತ್ತ ಇಲ್ಲಿಂದತ್ತ ವರ್ಗಾಯಿಸತೊಡಗಿದರು. ಆ ಪ್ರಸಂಗದಲ್ಲಿ ಮತ್ತು ಇದಕ್ಕೂ ಹಿಂದೆ ನಡೆದ ರಾಜಕೀಯ ಪರಿವರ್ತನೆಯಲ್ಲಿ ಹುಕ್ಕೇರಿ ಮುಂತಾದ ಊರುಗಳು ಕೈತಪ್ಪಿದ್ದರೂ ಒಟ್ಟಾರೆ ಅವರ ದೇಸಗತಿ ಹೆಚ್ಚಿನ ವಿಸ್ತಾರದಲ್ಲಿ ಅವರ ಅಧೀನವಾಗಿಯೇ ಉಳಿಯಿತು.
ಕ್ರಿ. ಶ. ೧೮೨೪ ರಲ್ಲಿ ಕಿತ್ತೂರ ದೇಸಗತಿ ನಷ್ಟವಾಯಿತು. ತರುವಾಯ ಸಂಗೊಳ್ಳಿ ರಾಯಣ್ಣ ಮುಂತಾದ ವೀರರು ಅದನ್ನು ಪುನ: ಸಂಪಾದಿಸುವ ಸಲುವಾಗಿ ದಂಗೆ ಎದ್ದದ್ದು ವ್ಯರ್ಥವಾಯಿತು. ಕ್ರಿ. ಶ ೧೮೩೦ ತರುವಾಯವೂ ಕಿತ್ತೂರಿನ ವಾರಸುದಾರರೆಂದು ಹೇಳಿಕೊಳ್ಳುವವರು ಅದನ್ನು ಪುನ: ಸಂಪಾದಿಸುವ ಪ್ರಯತ್ನ ಮಾಡುತ್ತಲೇ ಇದ್ದರು. ಅಂಥವರಲ್ಲಿ ಶಿವಲಿಂಗಪ್ಪ ಎಂಬುವನೂ ಒಬ್ಬ ಇವನು ಬಹುಶ: ಮಾಸ್ತಮರಡಿಯ ಗೌಡರ ಮಗನಾಗಿರಬೇಕು. ಇವನಿಗೆ ಒಂಟಮುರಿಯ ದೇಸಾಯರು ಹೆಣ್ಣು ಕೊಟ್ಟಿದ್ದರು. ಈ ಶಿವಲಿಂಗ ಕ್ರಿ.ಶ. ೧೮೪೫ ಸುಮಾರಿಗೆ ಪುನ: ಸಂಪಗಾವಿ ಮತ್ತು ಬೀಡಿಗಳಲ್ಲಿ ದಂಗೆ ಎಬ್ಬಿಸಲು ಹವಣಿಸಿದ. ಆದರೆ ಅದೆಲ್ಲ ವ್ಯರ್ಥವೆಂದು ಮನಗಂಡಿದ್ದ ಒಂಟಮುರಿಯ ದೇಸಾಯರು-ಬಹುಶ: ೧೬ನೆಯವರಾದ ಬಸವಪ್ರಭು ಎಂಬುವರು ಅವನಿಗೆ ತಿಳುವಳಿಕೆ ನೀಡಿ, ಅದನ್ನು ನಿಲ್ಲಿಸಿದ್ದಲ್ಲದೆ ಅವನನ್ನು ತಮ್ಮ ಆಶ್ರಯದಲ್ಲಿ ಇಟ್ಟುಕೊಂಡರು.
ಆಗೀಗ ಇವರ ಮನೆತನದಲ್ಲಿ ಗಂಡು ಸಂತಾನವಿಲ್ಲದ್ದರಿಂದ ಬೇರೆ ಬೇರೆ ಸೋದರ ಸಂಬಂಧಿ ಮನೆತನಗಳಿಂದ ಇವರು ದತ್ತಕ ಪಡೆಯುವ ಪ್ರಕ್ರಿಯೆ ನಡೆಯುತ್ತ ಬಂದಿದೆ. ಹಾಗೆ ಅಮ್ಮಣಗಿಯ ಮನೆತನದಿಂದ ದತ್ತಕ ಬಂದು ೧೯ನೆಯ ದೇಸಾಯರೆನಿಸಿಕೊಂಡವರು ರಾಜಾಲಖಮಗೌಡರು. ಇವರು ಆಧುನಿಕ ಕರ್ನಾಟಕದ ಇತಿಹಾಸದಲ್ಲಿ ತಮ್ಮ ಹೆಸರನ್ನು ಚಿರಸ್ಥಾಯಿಯಾಗಿಸಿದರು. ಅಖಿಲ ಭಾರತ ವೀರಶೈವ ಮಹಾಸಭೆ, ಧಾರವಾಡ ಲಿಂಗಾಯತ ವಿದ್ಯಾಭಿವೃದ್ದಿ ಸಂಸ್ಥೆ ಬೆಳಗಾವಿ ಕೆ.ಎಲ್.ಇ. ಸಂಸ್ಥೆ ಮುಂತಾದ ಸಂಸ್ಥೆಗಳ ಹುಟ್ಟು ಬೆಳವಣಿಗೆಗಳಿಗೆ ಬಹುದೊಡ್ಡ ಕಾಣಿಕೆಯಿತ್ತರು. ಪಾಶ್ಚಾಪುರ ಸ್ಟೇಶನದಿಂದ ಒಂಟಮುರಿಯವರೆಗೆ ಮತ್ತು ಒಂಟಮುರಿಯಿಂದ ರಾಷ್ಟೀಯ ಹೆದ್ದಾರಿಯ ವರೆಗೆ ರಸ್ತೆ ನಿರ್ಮಾಣ ಮಾಡಿಸಿದರು ಇವರೇ.
ಇತ್ತೀಚಿನವರೆಗೂ ಕೇಂದ್ರವಾದ ಒಂಟಮುರಿಯಲ್ಲಿ ಪ್ರಾಚೀನ ಕಾಲದ ಕೋಟೆಯ ಅವಶೇಷಗಳಿದ್ದವು. ಅಲ್ಲಿದ್ದ ಇನ್ನೂ ಹಲವಾರು ದೊಡ್ಡ ಕಟ್ಟಡಗಳು ವಾಸ್ತುಶಿಲ್ಪ ದೃಷ್ಟಿಯಿಂದ ತುಂಬ ಗಮನಾರ್ಹವೆನಿಸಿದ್ದವು. ಅವೆಲ್ಲ ಇಂದು ಹಿಡಕಲ್ ಜಲಾಶಯದಲ್ಲಿ ಮುಳುಗಿ ಹೋಗಿವೆ. ಕೋಟೆ ನಿರ್ಮಾಣದ ಕಾಲ, ಕರ್ತೃಗಳ ವಿವರಗಳು ಲಭ್ಯವಾಗಿಲ್ಲ. ಅದೇ ರೀತಿ ಇವರು ಹುಕ್ಕೇರಿಯಲ್ಲಿ ನೆಲೆಸಿದ್ದ ಬಗೆಗಿನ ಕುರುಹುಗಳಾವುವೂ ಉಳಿದಂತೆ ಕಾಣದು. ಈ ದಿಸೆಯಲ್ಲಿ ಯಾವುದೇ ಶೋಧ ಪ್ರಯತ್ನ ನಡೆದಿಲ್ಲವೆಂಬುದನ್ನು ನಾವು ಗಮನಿಸಬೇಕು.
ಇವರ ಕುಲದೇವರ ಬಗ್ಗೆ ಹಲವು ತೆರನಾದ ಅಭಿಪ್ರಾಯಗಳು ಕಂಡು ಬರುತ್ತವೆ. ಆಚರಣೆಗಳೂ ಅಷ್ಟೇ ಈಗ ಬಡಕುಂದ್ರಿ ಬಳಿ ಹುಕ್ಕೇರಿಯ ದಕ್ಷಿಣಕ್ಕೆ ೫ ಕಿಲೋ ಮೀಟರ ದೂರದಲ್ಲಿರುವ ಲಕ್ಕವ್ವ ಅಥವಾ ಹೊಳೆವ್ವ ಇವರ ಮನೆತನದ ಪ್ರಮುಖ ಆರಾಧ್ಯ ದೇವತೆ. ಒಂಟಮುರಿ ಮನೆತನದ ವಂಶಾವಳಿ ಒಂದರಲ್ಲಿಯೇ. ಸುಮಾರು ೫ ಜನ ದೇಶಾಯರಿಗೆ ಈ ದೇವಿಯ ಹೆಸರಿದೆ. ಅವಳ ದೇವಾಲಯಕ್ಕೆ ಇವರಿತ್ತ ಉಂಬಳಿಗಳು ಈಗಲೂ ಊರ್ಜಿತದಲ್ಲಿವೆ.
ಅದೇ ರೀತಿ ತೇರದಾಳದ ಬಸವಪ್ರಭುಗಳು ಮತ್ತು ಅವರ ತರುವಾಯದ ಪಟ್ಟಾಧಿಕಾರಿಗಳು ಇವರ ಮನೆತನದ ಗುರುಗಳು.[16] ತೇರದಾಳ ಮಠದೊಂದಿಗೆ ಇರುವ ಇವರ ಸಂಬಂಧ ತುಂಬಾ ಘನಿಷ್ಠವಾದುದು. ಕೆಲವರಂತೂ ಈ ಮಠದ ಪ್ರಭುಗಳು ತಮ್ಮ ಕುಲದೇವರೆಂದು ಭಾವಿಸುತ್ತಾರೆ. ಇದರಿಂದಾಗಿ ಒಂಟಮುರಿಯ ಶಾಖೆಯೊಂದರಲ್ಲಿಯೇ ಆರು ಜನ ‘ಬಸಲಿಂಗಪ್ರಭು’ಗಳು ಆಗಿ ಹೋಗಿದ್ದಾರೆ. ಇದಲ್ಲದೆ. ತೇರದಾಳದ ಬಸಲಿಂಗಪ್ರಭುಗಳ ಇನ್ನೊಂದು ಹೆಸರಾದ ‘ಮಗಿಯಪ್ರಭು’ ಎಂಬುದೂ ಇವರಲ್ಲಿ ಅನೇಕರಿಗೆ ಹೆಸರಿನಂತೆ ಬಳಕೆಯಾಗಿದೆ. ಹತ್ತನೆಯ ದೇಸಾಯಿಯ ಹೆಸರು ‘ಹೀರೆಮಗೆಪ್ಪ’ ಎಂದಿರುವುದನ್ನು ಇಲ್ಲಿ ನೆನೆಯಬಹುದು. ಇವರ ಇತರ ಶಾಖೆಗಳಲ್ಲಿ ಈ ‘ಮಗೆಪ್ಪ’ ಎಂಬ ಹೆಸರೂ ದೇವರ ಜಗುಲಿಯ ಮೇಲೆ ‘ಮಗಿ’ಯನ್ನಿಟ್ಟುಕೊಂಡು ಪೂಜಿಸುವುದೂ ಬಹು ವ್ಯಾಪಕವಾಗಿದೆ.
ಮಂಗಸೂಳಿಯ ಮೈಲಾರ ದೇವಾಲಯವನ್ನು ಕಟ್ಟಿಸಿದವರು. ಈ ಮನೆತನದವರೇ ಇವರ ಮನೆತನದ ಅನೇಕ ಶಾಖೆಯವರು ಮಂಗಸೂಳಿಯ ಶ್ರೀಮಲ್ಲಯ್ಯ/ಖಂಡೋಬಾ ದೇವರನ್ನು ತಮ್ಮ ಕುಲದೇವರಲ್ಲಿ ಒಬ್ಬ ಎಂದು ಭಾವಿಸುತ್ತಾರೆ. ಈ ಹೆಸರು ಒಂಟಮುರಿ ಮನೆತನದಲ್ಲಿ ಒಂದು ಸಲ ಮಾತ್ರ ಎಂದರೆ ೫ ನೆಯವನಾದ ಮಲಗೌಡ ದೇಸಾಯಿಗೆ ಬಂದಿದೆ. ಇದಲ್ಲದೆ ಇವರಲ್ಲಿ ಧೂಳಪ್ಪ ಮತ್ತು ಧರಿದೇವರ ಹೆಸರುಗಳೂ ವ್ಯಕ್ತನಾಮಗಳಾಗಿ ಬಂದಿವೆ. ‘ಧರಿ’ ಎಂದರೆ ವಿಜಾಪುರದ ಸಮೀಪ ಕನಮಡಿಯಲ್ಲಿರುವ ‘ಧರೀದೇವರು’ ಈ ದೇವರ ಸಂಬಂಧಿಯಾದ ಆಚರಣೆಗಳು ಅಥವಾ ಐತಿಹ್ಯಗಳು ಈಗ ಅಲಭ್ಯವಾಗಿವೆ. ಇದಲ್ಲದೆ ಇವರ ಅಮ್ಮಿನಭಾವಿಯ ಶಾಖೆ ಜೈನಮತಾವಲಂಬಿಯಾಗಿರುವುದನ್ನು ಇಲ್ಲಿ ಸ್ಮರಿಸಬಹುದು. ಇದನ್ನೆಲ್ಲ ಇಲ್ಲಿ ಸೂಚಿಸಲು ಕಾರಣ, ಈ ಪರಂಪರೆಗಳು ಎಷ್ಟೊಂದು ದೀರ್ಘವಾಗಿರುತ್ತವೆ ಎಂಬುದೇ ಆಗಿದೆ. ಇವು ಖಚಿತವಾಗಿ ಇತಿಹಾಸವನ್ನು ಬಹು ಹಿಂದಕ್ಕೆ ಕೊಂಡೊಯ್ಯುತ್ತವೆ.
ಒಟ್ಟಿನಲ್ಲಿ ಈ ಮನೆತನ ಕ್ರಿ.ಶ ೧೪೦೦ ಸುಮಾರಿಗೆ ಅಸ್ತಿತ್ವಕ್ಕೆ ಬಂದು, ಕಾಲನ ಹಲವಾರು ಆಘಾತಗಳನ್ನು ಸಹಿಸಿಯೂ ಇಪ್ಪತ್ತನೆಯ ಶತಮಾನದವರೆಗೆ ನಡೆದು ಬಂತು. ರಾಜಾ ಲಖಮಗೌಡರಂಥ ದೈವೀಪುರುಷರನ್ನು ಕರ್ನಾಟಕಕ್ಕೆ ಕಾಣಿಕೆ ನೀಡಿ, ಸಾರ್ಥಕ್ಯ ಪಡೆಯಿತು. ಬೆಳಗಾವಿ ಜಿಲ್ಲೆಯ ಎರಡನೆಯ ಅತಿ ದೊಡ್ಡ ದೇಸಗತಿ ಎನಿಸಿ ಮೆರೆದು, ಕ್ರಿ.ಶ ೧೯೭೫ ರಲ್ಲಿ ನಿರ್ಮಾಣವಾದ ಹಿಡಕಲ್‌ ಆಣೆಕಟ್ಟಿನಿಂದಾಗಿ ತನ್ನ ಅಸ್ತಿತ್ವವನ್ನು ಕಳೆದುಕೊಂಡಿತು.

ನೇಗಿನಹಾಳ ಪ್ರಬಂಧಗಳು: ಶಾಸನಗಳು ಮತ್ತು ವೀರಶೈವಧರ್ಮ
ಈವರೆಗೆ ಹಲವಾರು ವಿದ್ವಾಂಸರು ವೀರಶೈವ ಶರಣರನ್ನು ಕರ್ನಾಟಕದ ಶಾಸನಗಳಲ್ಲಿ ಗುರುತಿಸುವ ಪ್ರಯತ್ನ ಮಾಡಿದ್ದಾರೆ. ಜೆ.ಎಫ್. ಪ್ಲೀಟ, ಆರ್. ನರಸಿಂಹಾಚಾರ್, ಬಿ. ಶಿವಮೂರ್ತಿಶಾಸ್ತ್ರಿ, ನಾ.ಶ್ರೀ. ರಾಜಪುರೋಹಿತ, ಪಿ. ಬಿ ದೇಸಾಯಿ, ಆರ್.ಸಿ. ಹಿರೇಮಠ, ಎಸ್.ಸಿ. ನಂದೀಮಠ ಮೊದಲಾದವರನ್ನು ಈ ನಿಟ್ಟಿನಲ್ಲಿ ಹೆಸರಿಸಬಹುದು. ಈ ಹಿರಿಯ ವಿದ್ವಾಂಸರ ಪ್ರಯತ್ನಗಳನ್ನು ಮುಂದುವರೆಸಿ ಡಾ || ಎಂ. ಎಂ. ಕಲಬರ್ಗಿಯವರು ‘ಶಾಸನಗಳಲ್ಲಿ ಶಿವಶರಣರು’ ಎಂಬ ಪುಸ್ತಕದಲ್ಲಿ ತಮ್ಮ ಹಲವಾರು ಹೊಸ ವಿಚಾರಗಳನ್ನು ಕ್ರೋಢೀಕರಿಸಿ ಅಭ್ಯಾಸಿಗಳಿಗೆ ತುಂಬ ಉಪಯುಕ್ತ ಮಾಹಿತಿಗಳನ್ನು ಒದಗಿಸಿಕೊಟ್ಟರು. ಈ ಎಲ್ಲ ವಿದ್ವಾಂಸರೂ ಹೆಚ್ಚಾಗಿ ಶಾಸನಗಳಲ್ಲಿ ಶರಣರನ್ನು ಗುರುತಿಸುವತ್ತ ಹಾಗೂ ಅವರ ಕಾಲಗಳನ್ನು ನಿಗದಿಗೊಳಿಸುವತ್ತ ಲಕ್ಷ್ಯ ಕೇಂದ್ರೀಕರಿಸಿದ್ದು ಕಂಡುಬರುತ್ತದೆ. ಹೀಗೆ ಶರಣರನ್ನು ಗುರುತಿಸುವ ದಿಶೆಯಲ್ಲಿ ಎವರು ಆಧಾರವಾಗಿಟ್ಟುಕೊಂಡ ಗ್ರಾಂಥಿಕ ಸಾಮಗ್ರಿ ಎಂದರೆ ಶರಣರೇ ಬರೆದ ವಚನಗಳನ್ನು ಹರಿಹರಕವಿಯ ರಗಳೆಗಳು. ಲಕ್ಕಣ್ಣ ದಂಡೇಶನ ‘ಶಿವತತ್ತ್ವ ಚಿಂತಾಮಣಿ’ ಗುಬ್ಬಿಯ ಮಲ್ಲಣಾರ್ಯನ ‘ವೀರಶೈವಾಮೃತ ಮಹಾಪುರಾಣ,’ ವಿರೂಪಾಕ್ಷ ಪಂಡಿತನ ‘ಚೆನ್ನಬಸವ ಪುರಾಣ’ ‘ಶೂನ್ಯ ಪಂಪಾದನೆ,’ ಗಳು ಸಿದ್ದನಂಜೇಶನ ‘ಗುರುರಾಜ ಚಾರಿತ್ರ,’ ‘ಭೈರವೇಶ್ವರ ಕಾವ್ಯದ ಕಥಾಮಣಿಸೂತ್ರ ರತ್ನಾಕರ’ ಮುಂತಾದ ಪ್ರಮುಖ ಕೃತಿಗಳು ಈ ಕೃತಿಗಳಲ್ಲಿ ಉಲ್ಲೇಖಿತರಾದ ವೀರಶೈವ ಪರಂಪರೆಯ ಹಲವಾರು ಮಹಾವ್ಯಕ್ತಿಗಳು ಮತ್ತು ಅವರ ಇಷ್ಟಲಿಂಗ, ಊರು ಮುಂತಾದ ಸಂಗತಿಗಳ ಆಧಾರಗಳಿಂದ ಅವರನ್ನು ಗುರುತಿಸಿಕೊಂಡು ಶಾಸನ ಮತ್ತು ಗ್ರಂಥಗಳಲ್ಲಿ ಕಂಡ ಬರುವ ಚಾರಿತ್ರಿಕ ಮಹತ್ತ್ವದ ಸಂಗತಿಗಳನ್ನು ವಿವೇಚಿಸುವ ಪ್ರಯತ್ನ ನಮ್ಮಲ್ಲಿ ಹಲವಾರು ದರ್ಶಕಗಳಿಂದ ನಡೆಯುತ್ತ ಬಂದಿದೆ. ಎಂದರೆ ಬಹು ದೀರ್ಘ ಪ್ರಯತ್ನದ ಹಿನ್ನಲೆ ಈ ನಿಟ್ಟಿನ ಅಧ್ಯಯನದಲ್ಲಿ ಅಡಕಗೊಂಡಿರುವುದು ಸ್ಪಷ್ಟ.
ಈ ತೆರನಾದ ಪ್ರಯತ್ನಗಳಿಂದ ಹಲವಾರು ಹೊಸ ಸಂಗತಿಗಳು ಬೆಳಕಿಗೆ ಬಂದುವಲ್ಲದೆ ವೀರಶೈವ ಪರಂಪರೆ ಮುಂದುವರಿಯುತ್ತ ಬಂದ ಹಲವಾರು ಮಾರ್ಗಗಳು ಗುರುತಿಸಲ್ಪಟ್ಟವು. ಇವಲ್ಲದೆ ಕೆಲಮಟ್ಟಿನ ಆಂತರಿಕ ಭಿನ್ನತೆಯುಳ್ಳ ವೀರಶೈವದ ಬೇರೆ ಬೇರೆ ಶಾಖೆಗಳು ಕೂಡ ಅಸ್ತಿತ್ವದಲ್ಲಿದ್ದುದನ್ನು ಶಾಸನಗಳಿಂದ ಗುರುತಿಸಲು ಸಾಧ್ಯ ಎಂಬುದು ನಮ್ಮ ಅನಿಸಿಕೆ. ಅಂಥ ಮುಖ್ಯವಾದ ಕೆಲವು ಅಂಶಗಳತ್ತ ವಿದ್ವಾಂಸರ ಗಮನಸೆಳೆಯುವುದು ಈ ಲೇಖನದ ಉದ್ದೇಶ.
ಈಗ ತಿಳಿದುಬರುವಂತೆ ಚಾಲುಕ್ಯದೊರೆ ಜಯಸಿಂಹನ ರಾಣಿ ಸುಗ್ಗಲೆಯನ್ನು ಉಲ್ಲೇಖಿಸುವ ಶಾಸನಗಳೇ ಅತ್ಯಂತ ಪ್ರಾಚೀನವಾದುವೆಂದು ಹೇಳಬಹುದು. ಜಗದೇಕಮಲ್ಲ ಜಯಸಿಂಹ ಅಥವಾ ಒಂದನೆಯ ಜಗದೇಕಮಲ್ಲನ ಕಾಲ ಕ್ರಿ. ಶ. ೧೦೧೮ ರಿಂದ ೧೦೪೨ರ ವರೆಗೆ. ಈ ಅವಧಿಯ ಕ್ರಿ.ಶ. ೧೦೨೯ ರಲ್ಲಿ ಹುಟ್ಟಿದ ದೇವೂರಿನ ಶಾಸನ (S.I.I. XX, NO. 23) ಸುಗ್ಗಲೆಯನ್ನು ನಮಗೆ ಮೊದಲ ಬಾರಿ ಪರಿಚಯಿಸುತ್ತೆವೆ. ವೀರಶೈವ ಕೃತಿಗಳಲ್ಲಿ ಈ ಸುಗ್ಗಲೆಯ ಗುರು ‘ಮುದಿನೀರ ದೇವರ ದಾಸಿಮಯ್ಯ’ ನೆಂದು ಹೇಳಿದೆ.
ಮಹಾರಾಣಿ ಸುಗ್ಗಲೆ ಹನ್ನೊಂದನೆಯ ಶತಮಾನದ ಪೂರ್ವಾರ್ಧವೆಂದಾದರೆ ಆಕೆಯ ಗುರು ಎಂದು ತಿಳಿದುಬರುವ ಜೇಡರದಾಸಿಮಯ್ಯ ಅವಳ ಸಮಕಾಲೀನ ಅಥವಾ ಹಿರಿಯ ಸಮಕಾಲೀನನಾಗುತ್ತಾನೆ. ಆದರೆ ಅದೇ ಕಾಲದಲ್ಲಿ ಅವನನ್ನು ಹೆಸರಿಸುವ ಶಾಸನಗಳು ಸಿಕ್ಕಿಲ್ಲ. ಕ್ರಿ.ಶ. ೧೧೪೮ ರಲ್ಲಿ ಹುಟ್ಟಿದ ಗೊಬ್ಬೂರು ಶಾಸನ ಜೇಡರದಾಸಿಮಯ್ಯ ಮತ್ತು ಅವನ ಇಷ್ಟಲಿಂಗ ರಾಮನಾಥನ ಉಲ್ಲೇಖವುಳ್ಳ ಪ್ರಾಚೀನತಮ ದಾಖಲೆ ಎನಿಸಿದೆ: ಇದೇ ರೀತಿ ಆರನೆಯ ವಿಕ್ರಮಾದಿತ್ಯನ ಆಸ್ಥಾನದಲ್ಲಿ ಅಥವಾ ಅವನ ಆಳ್ವಿಕೆಯಲ್ಲಿ ದಂಡನಾಯಕನಾಗಿದ್ದ ಕೊಂಡಗುಳಿಯ ಕೇಶಿರಾಜನನ್ನು ಉಲ್ಲೇಖಿಸುವ ಕ್ರಿ.ಶ ೧೧೦೭ರ ಕೊಂಡಗುಳಿ ಶಾಸನಗಳು ಅತ್ಯಂತ ಪ್ರಾಚೀನ ದಾಖಲೆಯೆನಿಸಿವೆ. ಡಾ. ಎಂ. ಎಂ ಕಲಬುರ್ಗಿಯವರು ‘ಶಾಸನಗಳಲ್ಲಿ ಶಿವಶರಣರು’ ಎಂಬ ತಮ್ಮ ಪ್ರಸಿದ್ಧ ಕೃತಿಯಲ್ಲಿ ಈ ವಿಷಯವನ್ನು ಚರ್ಚಿಸಿದ್ದಾರೆ.
ಎಂದರೆ ಬಸವ ಪೂರ್ವದಲ್ಲಿ ಜೇಡ (ನೇಕಾರ) ಕುಲದ ದಾಸಿಮಯ್ಯ ಮತ್ತು ವಾಜಿಕುಲದ ಕೇಶಿರಾಜ ದಂಡನಾಯಕ ಇವರ ಮಧ್ಯದ ಸುಗ್ಗಲೆ ವೀರಶೈವದ ಪ್ರಾರಂಭಕ್ಕೆ ಅಡಿಗಲ್ಲನ್ನಿಟ್ಟ ಹಿರಿಯರೆಂಬುದು ವ್ಯಕ್ತವಾಗುತ್ತದೆ. ಸುಗ್ಗಲೆಯನ್ನು ಹೊರತುಪಡಿಸಿ ಉಳಿದಿಬ್ಬರೂ ಸಾಹಿತ್ಯ ರಚನೆ ಮಾಡಿದ್ದಾರೆ.
ಇವರ ತರುವಾಯ ಹಲವು ಜನ ಶರಣರ ಹೆಸರುಗಳು ಶಾಸನಗಳಲ್ಲಿ ಗೋಚರಿಸುತ್ತವೆ. ಅವರ ಪೈಕಿ ಅಲಂದೆಯಲ್ಲಿ ಜನಿಸಿ ಪುಲಿಗೆರೆಯಲ್ಲಿ ತಪಗೈದು ಅಬ್ಬಲೂರಲ್ಲಿ ಪವಾಡಮೆರೆದು ವೀರಶೈವ ಹಬ್ಬುಗೆಯಲ್ಲಿ ದೊಡ್ಡಪಾತ್ರವಹಿಸಿದ್ದ ಏಕಾಂತರಾಮಯ್ಯ ಕ್ರಿ.ಶ. ೧೧೬೦ ರಿಂದ ಸು. ೧೨೦೦ ರವರೆಗೂ ಜೇವಿಸಿದ್ದನೆಂದು ಅಬ್ಬಲೂರ ಶಾಸನ ಹೇಳುತ್ತದೆ.
ಏಕಾಂತ ರಾಮಯ್ಯನನ್ನು ಪ್ರಸ್ತುತ ಶಾಸನವು “ಏಕಾಗ್ರ ಭಕ್ತಿಯೋಗದಿನ್ ಏಕಾಕಿ ಎನಲ್ಕೆ ಸಂದು ಶಿವನಂ ಪಿರಿದಪ್ಪ ಏಕಾಂತದೊಳ್ ಆರಾಧಿಸಿ ಏಕಾಂತರಾಮನೆಂಬ ಪೆಸರಂ ಪಡೆದಂ” ಎಂದು ವರ್ಣಿಸುತ್ತದೆ. ಮುಂದೆ ಕೊಂಚಕಾಲದ ಅನಂತರ ಕ್ರಿ.ಶ. ೧೨೦೭ರಲ್ಲಿ ಹುಟ್ಟಿದ ಬಂದಳಿಕೆ ಶಾಸನದಲ್ಲಿ ಏಕಾಂತದ ರಾಮಯ್ಯಗಳ ‘ಮಂಮ (ಎಂದರೆ ಮೊಮ್ಮಗ) ರಾಮದೇವಭಟ್ಟ’ ನನ್ನು ಹೆಸರಿಸಲಾಗಿದೆ. ಈತ ಒಂದು ಚಿಕ್ಕ ಉಂಬಳಿ ಪಡೆದಿದ್ದನೆಂಬ ವಿಷಯ ಮಾತ್ರವಿದ್ದು ಹೆಚ್ಚಿನ ವಿವರಗಳು ಲಭ್ಯವಿಲ್ಲ.[1] ಆದರೆ ಕ್ರಿ.ಶ.ಸು. ೧೫ನೆಯ ಶತಮಾನದ ಕೆಂಪನಪುರ ಶಾಸನ[2] “ಏಕಾಂತರಾಮೇಶ್ವರ ಅನ್ವಯೋಧ್ಪೂತ…… ವೀರಶೈವಮತ ಸ್ಥಾಪನಾಚಾರ್ಯ ಶ್ರೀಮದೇಕಾಂತ ಬಸವೇಶ್ವರ ದೇವರ” ಎನ್ನುವ ಮಹತ್ವದ ವ್ಯಕ್ತಿಗಳನಗನು ಪರಿಚಯಿಸುತ್ತದೆ. ಏಕಾಂತ ಬಸವೇಶ್ವರ ಎಂಬ ಹೆಸರು ತುಂಬ ವಿಶಿಷ್ಟವಾಗಿದ್ದು, ಎರಡು ವಿಷಯಗಳನ್ನು ನಮಗೆ ಮನದಟ್ಟು ಮಾಡುತ್ತದೆ, ಒಂದು, ಏಕಾಂತ ರಾಮಯ್ಯನ ಪರಂಪರೆಯೊಂದು ಖಚಿತವಾಗಿ ೧೫ನೆಯ ಶತಮಾನದವರೆಗೆ ಮುಂದುವರೆದಿತ್ತು ಎನ್ನುವುದು. (ಈ ವ್ಯಕ್ತಿಏಕಾಂತರಾಮಯ್ಯನ ನೇರವಂಶಜ ಅಥವಾ ಆತನ ಮತ (ಮಠ?) ಪರಂಪರೆಯಲ್ಲಿ ಬಂದವನಾಗಿರಬೇಕು ಬಹುಶಃ ಎರಡನೆಯ ಅಭಿಪ್ರಾಯ ಹೆಚ್ಚು ಸೂಕ್ತವೆಂದು ಹೇಳಬಹುದು) ಇನ್ನೊಂದು, ಇದರೊಂದಿಗೆ ಇವನಿಗೆ ಬಸವೇಶ್ವರ ಎಂಬ ಹೆಸರಿರುವುದು, ವೀರಶೈವದ ಪ್ರಮುಖ ನೇತಾರ ಶ್ರೀಸಂಗನ ಬಸವೇಶ್ವರರ ಪರಂಪರೆಯೊಂದಿಗೆ ತನ್ನ ಸ್ಪಷ್ಟ ಸಂಬಂಧ ಕಲ್ಪಿಸಿಕೊಂಡಿರುವುದರ ದ್ಯೋತಕವಾಗಿದೆ.
ಇದಲ್ಲದೆ ಶಾಸನ ಇನ್ನೂ ಹಲವಾರು ಮಹತ್ವದ ಅಂಶಗಳಗನ್ನು ಬಯಲುಗೊಳಿಸುತ್ತದೆ. “ಅನೇಕಾಂತಾದಿ ವಿರುದ್ದ ವಾಗ್-ವಿಘಟನ ಪ್ರೌಢಪ್ರತಾಪೋಜ್ಜಲಃ ಸ್ವಸಿದ್ಧೋಃ ಮಹಾನ್ ಏಕಾಂತ ಸ್ಥಿತಿವಾನ್” ಎಂದು ವರ್ಣಿಸಿದೆ. ಅಬ್ಬಲೂರು ಶಾಸನ ಹೇಳುವಂತೆ ಶಿವನನ್ನು ಕೇವಲ ಏಕಾಂತದಲ್ಲಿ ಪೂಜಿಸಿದ್ದರಿಂದಾಗಿ ಅವನಿಗೆ ಏಕಾಂತ ರಾಮಯ್ಯನೆಂದು ಹೆಸರಾಗಲಿಲ್ಲ; ಬದಲು ಅನೇಕಾಂತವಾದದ ವಿರೋಧಿಯಾದ್ದರಿಂದ ‘ಏಕಾಂತವಾದ’ ಎಂಬುದನ್ನು ಪ್ರಸ್ತುತ ಕೆಂಪನಪುರ ಶಾಸನ ದೃಢೀಕರಿಸುತ್ತದೆ. ನಮ್ಮ ವಿದ್ವಾಂಸರು ‘ಏಕಾಂತ’ ಶಬ್ದಕ್ಕೆ ಈ ಅರ್ಥವನ್ನು ಗ್ರಹಿಸಿದ್ದರು. ಆದರೆ ಆ ಬಗ್ಗೆ ಹೆಚ್ಚಿನ ಪರಾಮರ್ಶೆ ಮಾಡಿರಲಿಲ್ಲ. ನಮಗೆ ತಿಳಿದುಬರುವಂತೆ ಅನೇಕಾಂತವಾದ ಎಂದರೆ ಮುಖ್ಯವಾಗಿ ಜೈನ ಮತ್ತು ದ್ವೈತ ಸಿದ್ಧಾಂತಗಳು ಇವು ಕರ್ನಾಟಕದಲ್ಲಿ ತುಂಬ ಪ್ರಚಲಿತವಾಗಿದ್ದವು. ಈ ಹಿನ್ನಲೆಯಲ್ಲಿ ರಾಮಯ್ಯ ಜೈನರನ್ನುವಾದದಲ್ಲಿ ಗೆದ್ದನೆಂದಿರುವುದು ಇದಕ್ಕೆ ಪೋಷಕವಾಗಿದೆ. ದ್ವೈತ ಸಿದ್ಧಾಂತ ಆ ಕಾಲದಲ್ಲಿ ಅಷ್ಟು ಮುಖ್ಯವಾಗಿರುವಂತೆ ಕಾಣದು. ಆದರೆ ೧೫ನೆಯ ಶತಮಾನದ ಏಕಾಂತ ಬಸವೇಶ್ವರನ ಕಾಲದಲ್ಲಿ ಅದೂ ಕೂಡ ಪ್ರಬಲ ಸಿದ್ಧಾಂತವಾಗಿ ಕರ್ನಾಟಕದಲ್ಲಿ ನೆಲೆಸಿತ್ತು. ಏಕಾಂತ ಬಸವೇಶ್ವರ ತಾನ ‘ಅನೇಕಾಂತಾದಿ ವಿರುದ್ಧವಾಗ್ವಿಘಟನ ‌ಪ್ರೌಢ ಪ್ರತಾಪೋಜ್ವಲಃ” ಎಂದಿರುವಲ್ಲಿ ಎರಡೂ ಅನೇಕಾಂತವಾದಗಳ ಹಿನ್ನೆಲೆ ಇದೆ ಎನ್ನಬಹುದು.
ಇನ್ನು ಕೆಂಪನಪುರ ಶಾಸನ ಪ್ರಯೋಗಿಸಿರುವ ‘ವೀರಶೈವ’ ಎಂಬ ಪದ ಬಹುಮಖ್ಯವಾದುದು. ಈ ಶಾಸನ ಈ ನಿಟ್ಟಿನಲ್ಲಿ ಅತಿಪ್ರಾಚೀನ ದಾಖಲೆಯೆಂದು ಹೇಳಿದರೂ ನಡೆದೀತು. ವೀರಶೈವ ಧರ್ಮದಲ್ಲಿ ಹಲವಾರು ಪಾರಿಭಾಷಿಕ ಪದಗಳ ಪ್ರಚುರವಾಗಿವೆ. ಇಷ್ಟಲಿಂಗ, ಷಟ್‌ಸ್ಥಲ, ಪಂಚಾಚಾರ ಶಿವಯೋಗ, ಅಷ್ಟಾವರಣ, ಶರಣ, ಲಿಂಗೈಕ್ಯ, ಲಿಂಗಾಂಗ ಸಾಮರಸ್ಯ, ದ್ವೈತ್ವಾದ್ವೈತ, ಶಿವಾದ್ವೈತ ಇತ್ಯಾದಿ. ಇವಲ್ಲದೆ ಶಾಸನಗಳಲ್ಲಿ ಆಗೀಗ ಕಂಡುಬರುವ ಗಣಕುಮಾರಿ ಗಣಂಗಳು, ವೀರಮಾಹೇಶ್ವರ, ಭಕ್ತರು ಇತ್ಯಾದಿ ಪದಗಳು ಕೂಡ ವೀರಶೈವಕ್ಕೇ ಸಂಬಂಧ ಪಟ್ಟಿವೆ. ಈಗ ಲಿಂಗಾಯತ/ಲಿಂಗವಂತ ಮತ್ತು ವೀರಶೈವ ಎಂಬವು ಈ ಧರ್ಮಕ್ಕೆ ಎಲ್ಲೆಡೆ ಪ್ರಯೋಗಗೊಳ್ಳುತ್ತಿವೆ. ಯಾದರೂ ಶಾಸನಗಳಲ್ಲಿ ಇವು ಬಹು ಹಿಂದೆ ಬಳಕೆಯಾದದ್ದು ಕಾಣದು. ಕಾರಣ ‘ವೀರಶೈವ’ ಪದ ಪ್ರಯೋಗವುಳ್ಳ ಕೆಂಪನಪುರ ಶಾಸನಕ್ಕೆ ತುಂಬ ಮಹತ್ತ್ವವಿದೆ ಎಂದು ಹೇಳಬೇಕು.
ದೇವರ ದಾಸಿಮಯ್ಯನ ಪರಂಪರೆ ಲಕುಲೀಶ ಪಾಶುಪತದೊಂದಿಗೆ ನೇರ ಸಂಬಂಧ ಪಡೆದುದು ಎಂದು ಕಪಟರಾಳರಂಥವರು ಹೇಳಿರುವ ವಿಚಾರವನ್ನು ಹಲವು ವಿದ್ವಾಂಸರು ಮುಂದುವರೆಸಿ ಅದೇ ಮುಂದೆ ‘ಅಭಿನವ ಪಾಶುಪತೆ’ ಎಂದು ವೀರಶೈವಕ್ಕೆ ಇನ್ನೂ ಸಮೀಪ ಬಂತೆಂದು ಶಾಸನಾಧಾರಗಳಿಂದ ಹೇಳುತ್ತದ್ದಾರೆ. ಇದು ಖಚಿತವೆಂದಾದರೆ ವೀರಶೈವದ ಪ್ರಾರಂಭದ ಹಂತದಲ್ಲಿ ಲಕುಲೀಶ-ಪಾಶುಪತದಂತೆ ಏಕಾಂತವಾದಿಗಳು ಎಂದರೆ ಬಹುತೇಕ ಅದ್ವೈತಿಗಳು, ಕನಿಷ್ಠಪಕ್ಷಕ್ಕೆ ಅವರಲ್ಲಿ ಕೆಲವರಾದರೂ ಈ ಪರಂಪರೆಯ ಮುಂಚೂಣಿ ಹಿಡಿದರೆಂದು ಹೇಳಬೇಕಾಗುತ್ತದೆ. ಈ ಸಂಗತಿಗಳನ್ನು ಶಾಸನಗಳು ತಿಳಿಸಿಕೊಡುವಂತೆ ವೀರಶೈವ ಸಾಹಿತ್ಯ ಕೃತಿಗಳು ಪರಿಚಯಿಸುವುದಿಲ್ಲವೆಂಬುದು ಸ್ಪಷ್ಟ. ಇಲ್ಲಿ ನೆನಪಿಗೆ ಬರುವ ಒಂದು ಅಪವಾದವೆಂದರೆ ಲಕ್ಕಣ್ಣ ದಂಡೇಶ ತಿಳಿಸುವ ಕ್ರಿಯಾಶಕ್ತಿಯತಿರಾಯನ ಸ್ಮರಣೆ ಮಾತ್ರ.

ನೇಗಿನಹಾಳ ಪ್ರಬಂಧಗಳು: ಶ್ರೀ ಕಾಡಸಿದ್ಧೇಶ್ವರರ ವಚನಗಳು
ಕಾಡಸಿದ್ಧೇಶ್ವರರ ವಚನಗಳನ್ನು ಕ್ರಿ.ಶ. ೧೯೩೭ ರಲ್ಲಿ ಹುಬ್ಬಳ್ಳಿಯ ಶ್ರೀ ಜಗದ್ಗುರು ಮೂರುಸಾವಿರ ಮಠದವರು ಪ್ರಕಟಿಸಿದ್ದಾರೆ. ವೇ. ಚಂದ್ರಶೇಖರ ಶಾಸ್ತ್ರಿ ಹಿರೇಮಠ ಹೊಳಲು ಇವರು ಈ ವಚನಗಳ ಸಂಪಾದಕರು. ಇವರ ಜೊತೆಗೆ ಸಹಾಯ ಸಲ್ಲಿಸಿದವರು ವೇ. ಸೋಮಶೇಖರಶಾಸ್ತ್ರಿ ಬೆಣಕಲ್ಲು ಅವರು. ಬೆಂಗಳೂರು, ಬ್ಯಾಡಗಿ, ಗದಗ ಮತ್ತು ಹುಬ್ಬಳ್ಳಿಗಳ್ಲಲಿ ದೊರೆತ ನಾಲ್ಕು ಹಸ್ತಪ್ರತಿಗಳ ಸಹಾಯದಿಂದ ಈ ವಚನಗಳನ್ನು ಮುದ್ರಿಸಿದ್ದಾಗಿ ಹೇಳಿದ್ದಾರೆ. ಸಂಕಲನದ ಪೀಠಿಕೆಯಲ್ಲಿ ಕಾಡಸಿದ್ಧೇಶ್ವರರ ಪರಂಪರೆಯನ್ನು ಕುರಿತು ತಕ್ಕಷ್ಟು ವಿಸ್ತಾರವಾಗಿ ಚರ್ಚಿಸಿದ್ದಾರೆ. ಆದರೆ ಪ್ರಸ್ತುತ ವಚನಗಳ ಬಗ್ಗೆ ಹೆಚ್ಚಿನ ವಿವರಗಳನ್ನಿತ್ತಿಲ್ಲ. ದಿ. ಆರ್. ನರಸಿಂಹಾಚಾರ್ ಈ ವಚನಗಳ ಹಸ್ತಪ್ರತಿಗಳನ್ನು ಪರಿಶೀಲಿಸಿ ಕವಿಚರಿತ್ರೆ ಸಂಪುಟ ಮೂರರಲ್ಲಿ ಕಾಡಸಿದ್ಧೇಶ್ವರರ ಕಾಲವನ್ನು ಕುರಿತು ಚರ್ಚಿಸುವಾಗ ಇವನ್ನು ಉಲ್ಲೇಖಿಸಿದ್ದಾರೆ. ಕಾಡಸಿದ್ಧೇಶ್ವರರ ಬಗ್ಗೆ ಅಥವಾ ಅವರ ವಚನಗಳ ಬಗ್ಗೆ ಹೆಚ್ಚಿನ ಚರ್ಚೆ ನಡೆದಂತೆ ಕಂಡುಬರುವುದಿಲ್ಲ. ಕಾಡಸಿದ್ಧೇಶ್ವರರ ವಚನಗಳ ಸವಿವರ ಅಧ್ಯಯನ ನಡೆಯಬೇಕಾದುದು ತೀರ ಅಗತ್ಯ ಎಂಬುದು ನಮ್ಮ ಭಾವನೆ. ಆದ್ದರಿಂದ ಅವರ ವಚನಗಳನ್ನು ಕುರಿತ ಕೆಲವಾದರೂ ಮುಖ್ಯ ವಿಚಾರಗಳನ್ನು ಇಲ್ಲಿ ಪರಿಶೀಲಿಸಲಾಗುವುದು.
ಕಾಡಸಿದ್ಧೇಶ್ವರರ ಕಾಲ ವಿಷಯಕ ಚರ್ಚೆಯಲ್ಲಿ ಅವರ ವಚನಗಳ ಭಾಷೆಯ ಬಗ್ಗೆ ಕೆಲವೊಂದು ವಿಚಾರಗಲನ್ನು ಕುರಿತು ವಿವರವಾಗಿ ಪರಿಶೀಲಿಸುವುದು ಅವಶ್ಯವಿದೆ. ಅವರ ವಚನಗಳಲ್ಲಿ ಉರ್ದು ಮತ್ತು ಮರಾಠಿ ಭಾಷೆಗಳ ಪ್ರಭಾವ ತೀರ ನಿಚ್ಛಳವಾಗಿದೆ. ಅಲ್ಲದೆ ಬಹುಳಷ್ಟು ಕಡೆ ಉತ್ತರ ಕರ್ನಾಟಕದ ಆಡನುಡಿಯ ರೂಪಗಳು ಕಂಡುಬರುತ್ತವೆ. ಉದಾಹರಣೆಗೆ:
‘ಬಲಕ ಬಂದವನ ಹೆಟ್ಟಿ, ಇದುರಿಗೆ ಬಂದವನ ಮೆಟ್ಟಿ‘
‘ಯನ್ನ ವಡಹುಟ್ಟಿದವರ ಬಿಟ್ಟು‘
‘ರಾಟಿಯ ಕಳಿದು ಪೋದೊಡೆ‘
‘ಭವಿಗಳ ಕಪ್ಪಡ, ಕವದಿ, ಕಂಬಳಿ‘
ಮುಂತಾದ ಪ್ರಯೋಗಗಳನ್ನು ನೋಡಬಹುದು. ಇಂತಹವು ಲಿಪಿಕಾರರ ಕೈವಾಡದಿಂದ ಉಂಟಾಗಿರುವ ಸಾಧ್ಯತೆಯೂ ಇದೆ. ಆದ್ದರಿಂದ ಸದ್ಯಕ್ಕೆ ಇವನ್ನು ಗಂಭೀರವಾಗಿ ತೆಗೆದುಕೊಳ್ಳುವ ಅವಶ್ಯಕತೆಯಿಲ್ಲ.
ವಚನಗಳ ಸಂಖ್ಯೆಯನ್ನು ಕುರಿತಂತೆ ಪ್ರಸ್ತುತ ವಚನ ಸಂಗ್ರಹದ ಕೊನೆಯಲ್ಲಿ ಮುಂದಿನ ವಿವರಗಳು ಕಂಡುಬರುತ್ತವೆ:
ಇಂತು ಭಕ್ತಸ್ಥಲದ ವಚನ ೧೨೯ ಇದರಲ್ಲಿ ಕಾಣಬಂದ ಅರ್ಥ || ೫೩ ||ಟೀಕಿನ ವಚನ ೭೨ ||
ಮತ್ತಂ ಮಹೇಶ್ವರಸ್ಥಲದ ವಚನ     ೧೮೨ ಕಾಯಕ || ೮೧ || ಟೀ || ವಚನ೧೦೧ ||
ಪ್ರಸಾದಸ್ಥಲದ ವಚನ                   ೨೩೩ ಕಾಯಕ || ೧೦೫ || ಟೀ || ೧೨೮
ಪ್ರಾಣಲಿಂಗಸ್ಥಲದ ವಚನ               ೧೨೪ ಕಾಯಕ || ೭ || ಟೀ || ೧೧೭
ಮತ್ತಂ ಐಕ್ಯಸ್ಥಲದ ವಚನ              ೮೬ ಕಾಯಕ || ೫ || ಟೀ || ೮೧
ಮತ್ತಂ                                       ೨೯೦ ಕಾಯಕ || ೧೨೧ || ಟೀ || ೧೬೯
ಮತ್ತಂ ಶರಣಸ್ಥಲದ ವಚನ            ೫೦೦ (ಅದರೊಳಗೆ ಟೀ ವಚನ ೩೬೩ ||೧೩೩ ||
[ಕಾ||೧೩೩ ಟೀ||೩೬೩]
ಕ್ಕೆ ಕೂಡಲು ಆರುಸ್ಥಲದ ವಚನ ೧೭೧೨ || ಇಂತೀ ಕಾಡಸಿದ್ಧೇಶ್ವರ ಸ್ವಾಮಿಗಳು ನಿರೂಪಿಸಿದ ವೀರಶೈವ ಷಟುಸ್ಥಲ ಸಂಗ್ರಹ ಸಂಪೂರ್ಣ. ಮಂಗಳ ಮಹಾಶ್ರೀ ಎಂದು ಹೇಳಿದೆ.
ಇಲ್ಲಿ ಐಕ್ಯಸ್ಥಲದ ತರುವಾಯ ಶರಣಸ್ಥಲದ ವಚನಗಳು ೫೦೦ ಎಂದಿದೆ. ಶರಣಸ್ಥಲದ ಟೀಕಿನ ವಚನ ಮತ್ತು ಕಾಣಬಂದ ಅರ್ಥದ ವಚನಗಳ ಸಂಖ್ಯೆ ೪೯೬ ಆಗುತ್ತದೆಯೇ ವಿನಃ ೫೦೦ ಅಲ್ಲ. ಟೀಕಿನ ಮತ್ತು ಕಾಣಬಂದ ಅರ್ಥದ ವಚನಗಳೆಂದು ಹೇಳಿರುವ ಸಂಖ್ಯೆಯನ್ನು ಬದಿಗಿಟ್ಟು ಎಲ್ಲ ಸ್ಥಲಗಳ ವಚನಗಳನ್ನು ಒಟ್ಟುಗೊಡಿಸಿದರೆ ೧೫೪೪ ವಚನಗಳಾಗುತ್ತವೆ ; ೧೭೧೨ ಆಗುವುದಿಲ್ಲ. ಆದ್ದರಿಂದ ಇಲ್ಲಿನ ವಚನಗಳ ಸಂಖ್ಯೆಯಲ್ಲಿ ಗೊಂದಲವಿರುವುದು ಸ್ಪಷ್ಟ. ಸ್ಥಲಗಳ ಪ್ರಕಾರ ವಚನಗಳಿಗೆ ಅನುಕ್ರಮ ಸಂಖ್ಯೆ ಕೊಡುವಲ್ಲಿಯೂ ಅವ್ಯವಸ್ಥೆಯಿದೆ. ಕೆಲವೊಮ್ಮೆ ಕೊಟ್ಟು ಕೆಲವೊಮ್ಮೆ ಕೊಡದೇ ಬಿಟ್ಟಿದೆ.
ಟೀಕೆ ಬರೆಯುವಲ್ಲಿ ಕೂಡ ಗೊಂದಲವಿರುವುದು ಕಂಡುಬರುತ್ತದೆ. ಕೆಲವೊಮ್ಮೆ ವಚನಾಂಕಿತವನ್ನು ಟೀಕೆಯಲ್ಲಿ ಉಪಯೋಗಿಸಿದ್ದರೆ ಮತ್ತೆ ಕೆಲವೊಮ್ಮೆ ಅದನ್ನು ವರ್ಜಿಸಲಾಗಿದೆ. ಎಂದರೆ ವಚನಾಂಕಿತ ಬಳಸಿದ್ದು ಕೇವಲ ಟೀಕೆಯೋ ಅಥವಾ ಅದೇ ಒಂದು ಸ್ವತಂತ್ರ ವಚನವೋ ಎಂದು ನಿರ್ದರಿಸುವುದು ಕಷ್ಟದ್ದಾಗಿದೆ. ಇದರಿಂದ ವಚನಗಳ ಸಂಖ್ಯಾ ನಿರ್ಧಾರ ಸಾಧ್ಯವಾಗುತ್ತಿಲ್ಲ. ಸದ್ಯ ನಾವು ಕಾಡಸಿದ್ಧೇಶ್ವರರ ವಚನಗಳ ಸಂಖ್ಯೆ ಎಷ್ಟೆಂದು ಖಚಿತವಾಗಿ ಹೆಳುವ ಸ್ಥಿತಿಯಲ್ಲಿಲ್ಲ. ೧೫೦೦ನ್ನು ಅದು ಮಿಕ್ಕುತದೆಂಬುದು ಮಾತ್ರ ಖಚಿತ.
ಈ ವಚನಗಳಿಗೆ ಟೀಕೆ ಬರೆಯಲಾಗಿದೆಯಷ್ಟೆ. ಅದನ್ನು ಬರೆದವರು ಯಾರೆಂದು ಗೊತ್ತಾಗುವುದಿಲ್ಲ. ಒಂದೆಡೆ ಟೀಕಾಕಾರ ಬೋಳಬಸವೇಶ್ವರರ ಹೆಸರು ಹೇಳಿದ್ದಾನೆ. ಆತ ವೀರಶೈವ ಪರಿಭಾಷೆಯನ್ನು ತಲಸ್ಪರ್ಶಿಯಾಗಿ ಬಲ್ಲ ದೊಡ್ಡ ವಿದ್ವಾಂಸನೆಂಬುದರಲ್ಲಿ ಸಂಶಯವಿಲ್ಲ. ಸು. ೧೨೦೦ ಕ್ಕೂ ಹೆಚ್ಚಿಗಿರುವ ಬೆಡಗಿನ ವಚನಗಳಿಗೆ ಟೀಕೆ ಬರೆದಿರುವುದರಿಂದ ಅವುಗಳ ಅರ್ಥ ಮಾಡಿಕೊಳ್ಳುವುದು ಸುಲಭವಾಗಿದೆ. ಬೆಡಗಿನ ವಚನಗಳಿಗೆ ಟೀಕೆ ಬರೆಯುವವರಲ್ಲಿ ಈ ಟೀಕಾಕಾರ ಅಗ್ರಗಣ್ಯರ ಪಂಕ್ತಿಗೆ ಸೇರಿದ್ದಾನೆಂದು ನಿಸ್ಸಂಶಯವಾಗಿ ಹೇಳಬಹುದು. ‘ವಲ್ಲೀ ಪೀರಣ್ಣಗಳ ವಚನ’ ಎಂದು ಹೇಳಿಕೊಟ್ಟಿರುವ ಉರ್ದು ಭಾಷೆಯ ವಚನಗಳನ್ನು ಕೂಡ ಟೀಕಾಕಾರ ವೀರಶೈವ ಪರಿಭಾಷೆಯಲ್ಲಿ ಸಮರ್ಥವಾಗಿ ವಿವರಿಸಿದ್ದಾನೆ. ಇದು ತುಂಬ ಗಮನಾರ್ಹ.
ಇಲ್ಲಿ ವಚನಗಳನ್ನು ಸ್ಥಲ ಕಟ್ಟುಗಳಿಗನುಸಾರವಾಗಿಯೇ ಕೊಡಲಾಗಿದೆ. ಮೂಲ ವಚನಕಾರರೇ ಹೀಗೆ ಮಾಡಿರುವರೋ ಅಥವಾ ತರುವಾಯದವರು ಈ ರೀತಿ ಜೋಡಿಸಿರುವರೋ ತಿಳಿಯದು. ಪಿಂಡಾದಿ ಸ್ಥಲಗಳನ್ನು ನೋಡಿದರೆ ಮೂಲ ಮಚನಕಾರರೇ ಹೀಗೆ ಜೋಡಿಸಿರುವ ಸಾಧ್ಯತೆಯಿದೆ ಎಂದು ಹೇಳಬೇಕಾಗುತ್ತದೆ. ಮುಂದಿನಂತೆ ಸ್ಥಲಕಟ್ಟುಗಳ ವ್ಯವಸ್ಥೆ ಇಲ್ಲಿ ಕಂಡುಬರುತ್ತದೆ.

ಇವುಗಳಲ್ಲಿ ಭಕ್ತಿಸ್ಥಲದ ಮುಂದಿನ ಸ್ಥಲಗಳಲ್ಲಿ, ಭಕ್ತಿ, ಭಕ್ತನ ಮಹೇಶ್ವರ, ಭಕ್ತನ. ಪ್ರಸಾದಿ, ಭಕ್ತನ ಪ್ರಾಣಲಿಂಗಿ, ಭಕ್ತನ ಶರಣ, ಭಕ್ತನ ಐಕ್ಯ ಎಂದು ಆವಾಂತರ ಸ್ಥಲಗಳನ್ನು ಅನುಸರಿಸಿದೆ. ಎಂದರೆ ಪಿಂಡಾದಿ ಪ್ರಾರಂಭ ಸ್ಥಲಗಳು, ತರುವಾಯ ಅಷ್ಟಾವರಣಗಳ ಪೈಕಿ ನಾಲ್ಕರ ಮಹತ್ವ ವಿವರಿಸುವ ಸ್ಥಲಗಳು ಮತ್ತು ಆವಾಂತರ ಸ್ಥಲಗಳನ್ನೊಳಗೊಂಡ ಆರು ಸ್ಥಲಗಳು-ಹೀಗೆ ಇಲ್ಲಿನ ವ್ಯವಸ್ಥೆಯಿದೆ.
ಈ ವಚನಗಳಲ್ಲಿ ಬಸವಾದಿ ಪುರಾತನ ಶರಣರ ಹೆಸರುಗಳು ಅಲ್ಲಲ್ಲಿ ಉಲ್ಲೇಖಗೊಂಡಿವೆ. ಅವರ ಜೊತೆಗೆ ಈವರೆಗೆ ಕನ್ನಡ ಸಾಹಿತ್ಯಕ್ಕೆ ತೀರ ಅಪರಿಚಿತರಾದ ಹಲವು ಜನ ಶರಣರ ಹೆಸರುಗಳು ಅವರವರ ಕಾಯಕ ಸಹಿತ ಹೇಳಲ್ಪಟ್ಟಿವೆ. ಒಟ್ಟು ಇಂಥ ಹೆಸರುಗಳು ಸು. ೫೦ ರಷ್ಟಾಗಬಹುದು. ಮುಂದಿನ ಪಟ್ಟಿಯನ್ನು ಅವಲೋಕಿಸಬಹುದಾಗಿದ:
ಮಟಪತಿ ಭೀಮಯ್ಯ (ಪು-೪೪) ವಿಭೂತಿ ಪರಯ್ಯ (ಪು-೫೪) ರುದ್ರಾಕ್ಷಿ ಕಾಯಕದ ರಾಮದೇವಯ್ಯ ಶಿವಜಾತಯ್ಯ ಮತ್ತು ಅವನ ಶಿಷ್ಯ ಮಂತ್ರ ಜಾತಯ್ಯ (ಪು-೬೩) ಗಾರುಡ ಭೀಮಯ್ಯ (ಪು-೭೦) ಕಾಮಾಟದ ರಾಯಿತಂದೆ (ಪು-೧೦೯) ಸಾವಕಾರ ಮಲ್ಲಬೊಮ್ಮಣ, ಗಣಾಚಾರಿ ವೀರಬಸವಂತಯ್ಯ (ಪು-೧೨೧) ಯಾತ್ರೆಯ ಸಂಕಣ್ಣ (ಪು-೧೪೦) ಚರಿಕೇರಿ ಕಾಮಣ್ಣ (ಪು-೧೪೯) ಕೊರವರ ಸಂಕಣ್ಣ (ಪು-೧೫೬) ಚತ್ರಿಯರ ಮಹಾಲಿಂಗ ಶಬರಿಗಳು (ಪು-೨೦೨) ಶಬರಿಕಬ್ಬಿನ ಕಾಳಣ್ಣ (ಪು-೨೦೭) ಕುರುಬ ಭೀಮಣ್ಣ (ಪು-೨೭೯) ವಡ್ಡರ ತಿಮ್ಮಯ್ಯ (ಪು-೨೯೦) ಚನ್ನಯ್ಯನವರ ಶಟ್ಟಣ್ಣನವರು (ಪು-೩೦೨) ಹರಳಯ್ಯನವರ ಮೊಸಣ್ಣನವರು (ಪು-೩೦೮) ಸಮಗಾರ ಸಾಬಣ್ಣಗಳು (ಪು-೩೧೬) ಕೋಮಟಿಗಳ ಕಾಳಣ್ಣನವರು (ಪು-೩೨೪) ಬಡಿಗೇರ ಬಾಬಣ್ಣಗಳು (ಪು-೩೨೯) ಕಮ್ಮಾರ ಕಾಸಣ್ಣಗಳು (ಪು-೩೩೪) ವೀರಗಂಟಿ ಮಡಿವಾಳಯ್ಯಗಳು (ಪು-೩೩೬) ಪೊತ್ತಾರ ಬಾಳಣ್ಣಗಳು (ಪು-೩೪೮) ಬಳಿಗಾರ ಬಸವಂತಯ್ಯಗಳು (ಪು-೩೫೦) ಜೋವಿಸರ ಗೋವಿಂದ ಭಟ್ಟರು (ಪು-೩೫೪) ಶಾನುಭೋಗ ರಾಮಯ್ಯ (ಪು-೩೬೨) ಸೀಂಪಿಗೇರ ಸಂಗಣ್ಣಗಳು (ಪು-೩೬೮) ಚಿತ್ರಗಾರ ಸೋಮಯ್ಯಗಳು (ಪು-೩೭೫) ಸುಣ್ಣಗಾರ ಕೇತಯ್ಯಗಳು (ಪು-೩೯೧) ಗಾಣಿಗೇರ ಕಲ್ಲಪ್ಪಗಳು (ಪು-೩೮೬) ಬಿಳಿಮಗ್ಗದ ಗುರುಬಸಯ್ಯಗಳು (ಪು-೩೯೫) ಪಿಂಜಾರ ಮಮದಖಾನಯ್ಯಗಳು (ಪು-೩೯೩) ವಲ್ಲಿ ಪೀರಣ್ಣಗಳು (ಪು-೩೯೫) ಜೀರಸಂಕಣ್ಣ (ಪು-೪೦೨) ಸುಂಕದ ಸೋಮಯ್ಯ (ಪು-೪೧೩) ಗೊಲ್ಲರ ನಾಗಣ್ಣಗಳು (ಪು-೪೧೬) ಮಜೂರಿ ಸಂಗಣ್ಣಗಳು (ಪು-೪೨೧) ಭೋಗಾರ ಕಾಸಣ್ಣ (ಪು.೪೩೩) ಉಪ್ಪಣಿಗ ಭರಮಣ್ಣ (ಪು.೪೪೦) ತೋಟಿಗೇರ ಮಲ್ಲಣ್ಣಗಳು (ಪು-೪೪೨) ಬಣ್ಣಗಾರ ಬಸಯ್ಯನವರು (ಪು-೪೪೭) ಅವಟಿಗ ಮಲ್ಲಣ್ಣಗಳು (ಪು-೪೫೩) ಇಂಗಳಿಗಿ ವೈಜಕವ್ವ (ಪು-೪೭೪) ಗೌಳಿಗೇರ ನಾಗಣ್ಣಗಳು (ಪು-೪೮೪) ಸುವ್ವಿಶಿವಯ್ಯ (ಪು-೪೯೦) ಕಲಹದ ಖ್ಯಾತ ಮುರಿಗಿಸ್ವಾಮಿಗಳು (ಪು-೪೯೭) ಸೂಳೆ ಚೋಳಕ್ಕ, ಸೊಳೆ ನೆಂಬವ್ವ.
ಕಾಡಸಿದ್ಧೇಶ್ವರರು ಇವರೆಲ್ಲರನ್ನು ಶರಣರೆಂದು ಭಾವಿಸಿ ಉಲ್ಲೇಖಿಸಿರುವುದು ಸ್ಪಷ್ಟವಾಗಿದೆ. ಈ ಶರಣರು ವಚನಗಳನ್ನೇನಾದರೂ ಬರೆದಿದ್ದರೆ ? ಈ ಪ್ರಶ್ನೆಗೆ ಸದ್ಯ ಉತ್ತರಿಸುವುದು ಕಠಿಣ. ಕಾಡಸಿದ್ಧೇಶ್ವರರು ಆಯಾ ಶರಣರ ಕಾಯಕ ಮತ್ತು ಹೆಸರುಗಳನ್ನೂ ಹೇಳವುದರೊಂದಿಗೆ ಅವರು ಮಾಡಿದ ಕಾಯಕದ ವಚನ ಎಂದು ಒಂದೆರಡು ವಚನಗಳನ್ನು ಕೂಡ ಹೇಳುತ್ತಾರೆ. ಕೆಲವೆಡೆ ವಚನಗಳ ಸಂಖ್ಯೆ ಹೆಚ್ಚಾಗಿರುವುದೂ ಉಂಟು. ಉದಾಹರಣೆಗೆ ”ಯಾತ್ರೆಯ ಸಂಕಣ್ಣಗಳು ಕಾಯಕವ ಮಾಡಿದ ವಚನವ ಪೇಳ್ವೆ” ಎಂದು ಉತ್ತಮಪುರುಷ ಏಕವಚನದಲ್ಲಿ ಹೇಳಿ ತರುವಾಯ ಯಾತ್ರೆಯ ಸಂಕಣ್ಣಗಳ ವಚನ ಎಂದು ಮುಂದಿನ ವಚನ ಕೊಡುತ್ತಾರೆ :
ಒಂದು ಕ್ಷೇತ್ರಕ್ಕೆ ಹೋಗಿ ಬ್ರಹ್ಮಲೋಕವ ದಾನಕೊಟ್ಟೆ.
ಮೂರನೆಯ ಕ್ಷೇತ್ರಕ್ಕೆ ಹೋಗಿ ರುದ್ರಲೋಕವ ದಾನವ ಕೊಟ್ಟೆ.
ನಾಲ್ಕನೆಯ ಕ್ಷೇತ್ರಕ್ಕೆ ಹೋಗಿ ಈಶ್ವರಲೋಕವ ದಾನವ ಕೊಟ್ಟೆ.
ಐದನೆಯ ಕ್ಷೇತ್ರಕ್ಕೆ ಹೋಗಿ ಸದಾಶಿವಲೋಕವ ದಾನವ ಕೊಟ್ಟೆ.
ಆರನೆಯ ಕ್ಷೇತ್ರಕ್ಕೆ ಹೋಗಿ ಶಿವಲೋಕವ ದಾನವ ಕೊಟ್ಟೆ.
ಏಳನೆಯ ಕ್ಷೇತ್ರಕ್ಕೆ ಹೋಗಿ ಮರ್ತ್ಯಲೋಕವ ದಾನವ ಕೊಟ್ಟೆ.
ಎಂಟನೆಯ ಕ್ಷೇತ್ರಕ್ಕೆ ಹೋಗಿ ಸ್ವರ್ಗಲೋಕವ ದಾನವ ಕೊಟ್ಟೆ.
ಒಂಭತ್ತನೆಯ ಕ್ಷೇತ್ರಕ್ಕೆ ಹೋಗಿ ಪಾತಾಳಲೋಕವ ಕೊಟ್ಟೆ.
ದಶಕ್ಷೇತ್ರಕ್ಕೆ ಹೋಗಿ ಚತುರ್ದಶ ಭೂವನವ ದಾನವಕೊಟ್ಟು ನಾಸತ್ತು ಬದುಕಿದವರ ಹೊತ್ತು ಕಾಯಕವ ಮಾಡುತಿರ್ದನಯ್ಯ ಕಾಡನೊಳಗಾದ ಶಂಕರಲಿಂಗ ಚನ್ನಕದಂಬಲಿಂಗ ನಿರ್ಮಾಯ ಪ್ರಭುವೆ.
ಇಲ್ಲಿನ ವಚನಶಿಲ್ಪವನ್ನು ನೋಡಿದರೆ ಅಂಕಿತದವರೆಗೆ ಇರುವ ವಚನ ಭಾಗವೆಲ್ಲ ಯಾತ್ರೆ ಸಂಕಣ್ಣನವರದ್ದಿರಬಹುದೆಂಬ ಭಾವನೆ ಉಂಟಾಗುತ್ತದೆ. ಆದರೆ ಕೊನೆಯಲ್ಲಿಯ ವಚನಾಂಕಿತ ಕಾಡಸಿದ್ಧೇಶ್ವರದೇ ಆಗಿದೆ. ಹೀಗಾಗಿ ಇಲ್ಲಿನ ವಚನ ಕಾಡಸಿದ್ಧೇಶ್ವರರೇ ಬರೆದದ್ದು ಎಂದು ಹೇಳಬೇಕಾಗಿ ಬರುತ್ತದೆ. ಎಂದರೆ ಬೇರೆಯವರ ಕಾಯಕವನ್ನು ಸ್ಪಷ್ಟವಾಗಿ ತಮಗೆ ಅರೋಪಿಸಿಕೊಂಡು ಅವರ ಹೆಸರನ್ನೇ ಹೇಳಿ ತಾವು ವಚನಗಳನ್ನು ರಚಿಸುವ ಈ ಪರಿ ಅನ್ಯಾದೃಶವಾಗಿದೆ. ಇದಕ್ಕೆ ಬೇರೆ ಉದಾಹರಣೆಯಾಗಿ ವಲ್ಲಿ ಪೀರಣ್ಣಗಳ ಎರಡು ವಚನಗಳನ್ನು ನೋಡಬಹುದು.
ಸಹೀ ದರ ಖುರಾನವ ನೋಡಿ
ದಾಡಿಜವನ ಲೋಚನ ಬಿಟ್ಟು ದಿಗಂಬರವ ಆಗುವರು.
ಆ ಖುರಾನವ ನೋಡಿ ದಾಡಿಜಾವನ ಲೋಚವ ಬೋಳಿಸಿ
ಸಹೀ ದನಾಗುವ ನಾರನು ಕಾಣೆ
ಕಾಡನೊಳಗಾದ ಶಂಕರಪ್ರಿಯ ಚನ್ನಕದಂಬಲಿಂಗ ನಿರ್ಮಾಯ ಪ್ರಭುವೇ
ಏಕ ಪಾವಮೇ ಶತ ಏಕ ಪಾಂವು ಗಈಬಾ
ಏಕ ಪಾನಿಮೇ ಛೇ ಕೋಟಿ ಪಾನಿ ಗಈಬಾ
ಏಕ ಪನ್ನೇ ಜಾಗಾಮೇ ತೇಶತ್ ಛೇದಸ ಕೋಟಿ ಪನ್ನೇಜಾಗಾ ಗಈಬಾ
ಈ ಅಲ್ಲಾಕು ಖಬರ ಸಹಿದರ ಸುಲತಿ ಕೊ ಬಮ್ಮನ ಬಲಾ ಆದ್ಮಿಕು ಜಾನತಾ ಹೈ
ಕಾಡನೊಳಗಾದ ಶಂಕರಪ್ರಿಯ ಚನ್ನಕದಂಬಲಿಂಗ
ನಿರ್ಮಾಯ ಪ್ರಭುವೇ
ಇಂಥ ವಚನಗಳನ್ನು ಕಾಡಸಿದ್ಧೇಶ್ವರರು ಹೇಗೆ ಮತ್ತು ಯಾವ ಸಂದರ್ಭದಲ್ಲಿ ರಚಿಸಿದರೋ ತಿಳಿಯದು. ಇವೆಲ್ಲವುಗಳಿಗೆ ಟೀಕಾಕಾರನು ವೀರಶೈವ ಪರವಾದ ವಿವರಣೆಯನ್ನಿತ್ತಿದ್ದಾನೆ. ಹೀಗಾಗಿ ಇವು ಕಾಡಸಿದ್ಧೇಶ್ವರರ ಸ್ವಂತದ ರಚನೆಗಳೆಂದು ತಿಳಿಯುವುದು ಅನಿವಾರ್ಯವಾಗುತ್ತದೆ. ಬಸವಾದಿ ಪುರಾತನರಂತೆ ತರುವಾಯದ ಈ ಶರಣರು ಕೂಡಾ ಅವರಿಗೆ ಗೌರವಾರ್ಹರಾಗಿ ಮತ್ತು ನಿಕಟ ಪರಿಚಯದವರಾಗಿದ್ದು ಆಧ್ಯಾತ್ಮಕೋನ್ನತಿ ಸಾಧಿಸಿದವರಾದುದರಿಂದ ಕಾಯಕಗಳ ಮೂಲಕ ಅವರ ಸಾಧನ ಸಿದ್ಧಿಗಳನ್ನು ಪ್ರಕಟಪಡಿಸುವುದೇ ಕಾಡಸಿದ್ಧೇಶ್ವರರ ಉದ್ದೇಶವಾಗಿರುವಂತೆ ಕಾಣುತ್ತದೆ.
ಇಲ್ಲಿ ಇನ್ನೊಂದು ಸಂಗತಿಯನ್ನು ಬೇಕಾದರೆ ಎತ್ತಿ ಹೇಳಬಹುದು. ಡೋಹಾರ ಕಕ್ಕಯ್ಯ, ಗಾಣದ ಕಣ್ಣಪ್ಪ, ಮೇದಾರ ಕೇತಯ್ಯ ಮತ್ತು ಹೊಡೆಹುಲ್ಲ ಬಂಕಣ್ಣ ಎಂಬ ಪುರಾತನರ ಹೆಸರಿನ ಮುಂದೆ ಬಂದಿರುವ ವಚನಗಳನ್ನು ಕೂಡಾ ಪರಿಶೀಲಿಸಲು ಅಡ್ಡಿ ಇಲ್ಲ. ಈ ಸಂಕಲನದಲ್ಲಿ ಇವರ ಹೆಸರಿನ ಮುಂದಿರುವ ವಚನಗಳು ಈಗ ಪ್ರಕಟವಾಗಿರುವ ಇದೇ ಶರಣರ ವಚನಗಳಿಂದ ತೀರ ಭಿನ್ನವಾಗಿವೆ. ಅಂಶಿಕವಾಗಿ ಯಾದರೂ ಆ ಪುರಾತನರ ವಚನಗಳಿಗೆ ಈ ವಚನಗಳು ಹೋಲಿಕೆ ತೋರುವುದಿಲ್ಲ.
ಕಾಡಸಿದ್ಧೇಶ್ವರರು ಈ ಮುಂಚೆ ಹೇಳಿದ ಸುಮಾರು ‘೫೦’ ಜನರನ್ನು ಅವರು ಶರಣರೆಂದು ಭಾವಿಸಿ ಉಲ್ಲೇಖಿಸಿರುವುದು ಸ್ಪಷ್ಟವಾಗಿದೆ. ಇವರೆಲ್ಲ ಎಲ್ಲಿಯವರು ? ಯಾವ ಕಾಲದವರು ಎಂಬ ಸಮಸ್ಯೆಗೆ ಸದ್ಯ ಉತ್ತರ ದೊರೆಯುವುದಿಲ್ಲ. ಇವರ ಕಾಯಕಗಳ ಉಲ್ಲೇಖ ಮಾತ್ರ ಸ್ಪಷ್ಟವಾಗಿದೆ. ಮಠಪತಿ, ವಿಭೂತಿ ಮತ್ತು ರುದ್ರಾಕ್ಷಿ ಮಾರುವವರು, ಕಾಮಾಟಿಕ ಸಿಂಪಿಗ ಕೋಮಟಿಗ ಸುಣ್ಣಗಾರ ಬಳಿಗಾರ ಸಮಗಾರ ಪೊತ್ತಾರ (ಅಕ್ಕಸಾಲಿ) ಬಡಿಗ ಕಮ್ಮಾರ ಗಾಣಿಗ ತೋಟಿಗ ಉಪ್ಪಣಿಗ ಬಣ್ಣಗಾರ ಗೌಳಿಗ ಬೋಗಾರ ಈ ಮೊದಲಾದ ಕಾಯಕಗಳವರೂ ಇವರಲ್ಲಿದ್ದಾರೆ. ಬಿಳಿಮಗ್ಗದ ಎಂದರೆ ನೇಕಾರ ಕಾಯಕವೆಂದು ಕಾಣುತ್ತದೆ. ಆವಟಿಗಿ ಮಲ್ಲಣ್ಣ ಮತ್ತು ಸುವ್ವಿ ಶಿವಯ್ಯ ಎಂಬ ಶರಣರ ಕಾಯಕಗಳ ಬಗ್ಗೆ ಖಚಿತವಾಗಿ ಹೇಳುವುದು ಕಷ್ಟ. ಸುವ್ವಿ ಶಿವಯ್ಯ ಬಹುಶಃ ಪುರಾಣ ಹೇಳುವ ಉದ್ಯೋಗದವನೆಂದು ಕಾಣುತ್ತದೆ. ಮಜೂರಿ ಸಂಗಣ್ಣ ಎಂದರೆ ಕೂಲಿಕಾರ ಕಾಯಕದವರು.
ಮೇಲೆ ಹೇಳಿದ ಕಾಯಕ ಎಂದರೆ- ಜಾತಿಗಳಲ್ಲದೆ ಕುರುಬ, ಬೇಡ, ವಡ್ಡ, ಕೊರವ, ಛತ್ರಿಯ ಎಂದರೆ ಕ್ಷತ್ರಿಯ ಜೋಯಿಸ ಶಾನುಭೋಗ ಮುಂತಾದ ಜಾತಿಯವರು ಇಲ್ಲಿ ಸಮಾವಿಷ್ಟರಾಗಿದ್ದಾರೆ. ಅದೇ ರೀತಿ ಹೇಳಿರುವ ಚನ್ನಯ್ಯನವರು ಎಂದರೆ ಮಾದಾರ ಚನ್ನಯ್ಯನವರ ಜಾತಿವಂತರೆಂದೂ ಹರಳಯ್ಯನವರೆಂದರೆ ಸಮಗಾರ ಜಾತಿಯವರೆಂದೂ ಸಾಧಾರಣವಾಗಿ ಗುರುತಿಸಿಬಹುದು.
ಒಬ್ಬಿಬ್ಬರು ತಮ್ಮ ಊರು ಹೆಸರುಗಳಿಂದ ಪ್ರಸಿದ್ಧರಾಗಿದ್ದಂತೆ ಕಾಣುತ್ತದೆ. ಅಂಥವರಲ್ಲಿ ಇಂಗಳಿಗೆಯ ವೈಜಕವ್ವೆ ಒಬ್ಬಳು. ಇಂಗಳಿ, ಇಂಗಳಿಗಿ, ಇಂಗಳಗಾಂವಿ ಮುಂತಾದ ಹೆಸರಿನ ಹಲವಾರು ಊರುಗಳು ಕರ್ನಾಟಕದಲ್ಲಿವೆ. ಅವುಗಳಲ್ಲಿ ಈ ವೈಜಕವ್ವೆ ಯಾವ ಇಂಗಳಿಗಿಯವಳೋ ? ವೀರಗಂಟಿ ಮಡಿವಾಳಯ್ಯಗಳು ಇಲ್ಲಿ ಗಮನಾರ್ಹ, ನಿರಂಜನವಂಶರತ್ನಾಕರ ಪ್ರಸಿದ್ಧಶರಣ ಮಡಿವಾಳ ಮಾಚಯ್ಯನನ್ನು ವೀರಗಂಟಿ ಮಡಿವಾಳಯ್ಯನೆಂದು (ಪು. ೮ ಮತ್ತು ೨೩) ಹೇಳುವಂತೆ ತೋರುತ್ತದೆ. ಇದು ನಿಜವಾದರೆ ಇಲ್ಲಿ ಉಲ್ಲೇಖಿತನಾದ ಶರಣ ವೀರಗಂಟಿ ಮಡಿವಾಳಯ್ಯ, ಮಡಿವಾಳ ಮಾಚಯ್ಯನೆಂದಾಗುತ್ತದೆ. ಇದು ಇನ್ನೂ ಹೆಚ್ಚಿನ ಪರಿಶೀಲನೆಗೆ ಒಳಪಡಬೇಕಾದ ವಿಷಯ. ಏಕೆಂದರೆ ಮಡಿವಾಳ ಮಾಚಯ್ಯನವರು ಹಿಪ್ಪರಿಗಿಯರೆಂಬ ನಂಬಿಕೆಯೇ ಈಗ ಸಾರ್ವತ್ರಿಕವಾಗಿದೆ. ಭೈರವೇಶ್ವರ ಕಾವ್ಯದ ಕಥಾಮಣಿ ಸೂತ್ರ ರತ್ನಾಕರ ಮೊದಲಾದ ಕೃತಿಗಳಲ್ಲಿ ಮಡಿವಾಳ ಮಾಚಯ್ಯ ಹಿಪ್ಪರಿಗೆಯವರೆಂದು ಸ್ಪಷ್ಟವಾಗಿ ಹೇಳಿದೆ. ಕಲಹದ ಖ್ಯಾತ ಮುರಗಿಸ್ವಾಮಿ ಎಂಬ ಶರಣನೊಬ್ಬನ ಹೆಸರು ಇಲ್ಲಿ ಬಂದಿದೆ. ಕಲಹ ಎಂದರೆ ಅದು ಒಂದು ಕಾಯಕ ಎಂದು ಪ್ರಸ್ತುತ ಕೃತಿಯ ಸಂಪಾದಕರು ಭಾವಿಸಿದ್ದಾರೆ (ಪ್ರಸ್ತಾವನೆ, ಪು. ೩೧). ಕಲ್ಲೆ-ಕಲ್ಲೆಹ ಮುಂತಾದ ಹೆಸರುಗಳಿರುವ ಊರುಗಳು ನಮ್ಮಲ್ಲಿವೆ. ಆದ್ದರಿಂದ ಈ ಶರಣ ಇಂತಹ ಒಂದು ಊರಿಗೆ ಸಂಬಂಧಪಟ್ಟವನಾಗಿರಬಹುದು. ಮಮದಾಖಾನ ಮತ್ತು ವಲ್ಲಿ ಪೀರಣ್ಣಗಳು ಹುಟ್ಟಿನಿಂದ ಮುಸಲ್ಮಾನರೆಂದು ಬೆರೆ ಹೇಳಬೇಕಾಗಿಲ್ಲ. ಇವರೇನಾದರೂ ವಚನಗಳನ್ನೂ ರಚಿಸಿರಬಹುದೇ ? ರಚಿಸಿದ್ದರೆ ಅದೊಂದು ಅಪೂರ್ವ ದಾಖಲೆ ಯಾಗುತ್ತದೆ. ಒಟ್ಟಿನಲ್ಲಿ ಈ ಶರಣರನ್ನು ಕುರಿತು ಕಾಡಸಿದ್ಧೇಶ್ವರರ ಹೊರತಾಗಿ ಬೇರೆ ಯಾವ ವೀರಶೈವ ಲೇಖಕನೂ ಉಲ್ಲೇಖಿಸಿದಂತೆ ಕಂಡುಬರುವುದಿಲ್ಲ.
ಸ್ಥಲ ಕಟ್ಟುಗಳನ್ನು ನೋಡಿದರೆ ಕಾಡಸಿದ್ಧೇಶ್ವರ ವಚನಗಳ ಸ್ವರೂಪವೇನೆಂಬುದು ಸಾಮಾನ್ಯವಾಗಿ ತಿಳಿಯಬರುತ್ತದೆ. ವೀರಶೈವ ಷಟ್‌ಸ್ಥಳದ ಪ್ರತಿಪಾದನೆ ಅವರ ಪ್ರಮುಖ ಗುರಿ. ಅಷ್ಟಾವರ್ಣಗಳ ಮಹತಿಯನ್ನು ಎತ್ತಿ ಹೇಳುವುದು ಅವರ ಇನ್ನೊಂದು ಉದ್ದೇಶ.
ಅವರ ವಚನಗಳಲ್ಲಿ ಮುಕ್ಕಾಲುಪಾಲು ಬೆಡಗಿನ ವಚನಗಳೆ ಆಗಿವೆ. ಎಂದರೆ ಸುಮಾರು ೧೨೦೦ ರಷ್ಟು ಬೆಡಗಿನ ವಚನಗಳ ಈ ಸಂಕಲನದಲ್ಲಿವೆ. ಬೇರೆ ಬೇರೆ ಶರಣರ ಕಾಯಕಗಳನ್ನೆಲ್ಲ ರೂಪಕಕ್ಕೆ ಪರಿವರ್ತಿಸಿ ಅವನ್ನು ಬೆಡಗಿನ ವಚನಗಳನ್ನಾಗಿ ಹೇಳುವುದು ಕಾಡಸಿದ್ದೇಶ್ವರರಿಗೆ ತುಂಬಾ ಇಷ್ಟವಾದ ವಿಚಾರ. ಮುಂದಿನ ಉದಾಹರಣೆಗಳನ್ನು ನೋಡಬಹುದು :
ಅನೇಕ ಹೊಲಿಗೆಯ ಕಪ್ಪಡವ ಬಿಚ್ಚಿ
ಮೂರೆಳಿದಾರದ ಕಪ್ಪಡವ ಹೊಲಿದು
ನಾಲ್ಕುಗಳಿಗೆಯ ಜೊಡಿಸಿ
ಬೇಡಿದವರಿಗೆ ಕೊಡರು ಬೇಡದವರಿಗೆ ಕೊಡುವರು
ನೋಡೆಂದನಯ್ಯ ಲಿಂಗಿಗಳು
ಕಾಡನೊಳಗಾದ ಶಂಕರಪ್ರಿಯ ಚನ್ನಕದಂಬಲಿಂಗ
ನಿರ್ಮಾಯ ಪ್ರಭುವೆ
(ಸಿಂಪಿಗೇರ ಸಂಗಣ್ಣಗಳು ಕಾಯಕವ ಮಾಡಿದ ವಚನ, ಪು-೩೬೯).
ಎರಡು ಗಾಲಿಯ ಬಂಡಿಯ ಮುರಿದು
ಮೂರುಗಾಲಿಯ ಬಂಡಿಯ ಹೂಡಿ
ಮೂಗೇನಬಿಟ್ಟು ಮೂಎತ್ತ ಕಟ್ಟಿ
ಭೂಮಿ ಇಲ್ಲದಾರುಣ್ಯ ಬೆಟ್ಟದ ಕಲ್ಲ ಬಂಡಿಯ ತುಂಬಿ
ತಂದು ಬೇಡಿದವರಿಗೆ ಕಲ್ಲಕೊಡೆ [ಕೊಡದೆ] ಬೇಡದವರಿಗೆ ಕಲ್ಲಹಾಕಿ
ಹಾಗದ ರೊಕ್ಕವ ಕೊಂಡು ಕಾಯಕವ ಮಾಡುತಿರ್ದರಯ್ಯ
ಕಾಡನೊಳಗಾದ ಶಂಕರಪ್ರಿಯ ಚನ್ನಕದಂಬಲಿಂಗ ನಿರ್ಮಾಯ ಪ್ರಭುವೆ
(ವಡ್ಡರ ತಿಮ್ಮಯ್ಯಗಳು ಕಾಯಕವ ಮಾಡಿದ ವಚನ, ಪು ೨೯೦).
ಹಲವು ಸಂದರ್ಭಗಳಲ್ಲಿ ಅವರ ಬೆಡಗು ಸುಂದರವಾದ ಪ್ರತಿಮಾ ಲೋಕವನ್ನು ಸೃಷ್ಟಿಸುವುದೂ ಉಂಟು. ಉದಾ :
ನೀರಲಫಲ ಉತ್ತತ್ತಿ ಮಾವಿನಹಣ್ಣಿನಂತಿರುವರು ಮರ್ತ್ಯರು
ಹಲಸು, ತೆಂಗು ಡಾಳಿಂಬದಂತಿರುವವರು ಸ್ವರ್ಗದವರು
ಹಾಲು ಸಕ್ಕರೆ ಬೆಲ್ಲ ತುಪ್ಪದಂತಿರುವವರು ನಿಮ್ಮವರು
ಕಾಡನೊಳಗಾದ ಶಂಕರಪ್ರಿಯ ಚನ್ನಕದಂಬಲಿಂಗ ನಿರ್ಮಾಯ ಪ್ರಭುವೆ.
ಕತ್ತೆಯ ಕಟ್ಟಲಿಲ್ಲ ಕತ್ತೆ ಇಲ್ಲದ ಅರಣ್ಯಕ್ಕೆ ಹೋಗಲಿಲ್ಲ.
ಕತ್ತೆಯ ಕಾಲ ಮುರಿದು ಕಣ್ಣ ಕಳೆದು ಅಡವಿಗೆ ಹೋಗಿ
ಬೇರಿಲ್ಲದೆ ಪುಟ್ಟಿ ಪರ್ಣಶಾಖೆಗಳಿಲ್ಲದೆ ಪಲ್ಲವಿಸದ
ವೃಕ್ಷದ ಕಟ್ಟಿಗೆಯ ತಂದು
ಮುಪ್ಪುರದ ಅರಸುಗಳಿಗೆ ಕೊಟ್ಟು
ಭಿಕ್ಷವ ಕೊಂಡು
ಆರಿಗೂ ಕೊಡದೆ ಇರ್ದನಯ್ಯ
ಕಾಡನೊಳಗಾದ ಶಂಕರಪ್ರಿಯ ಚನ್ನಕದಂಬಲಿಂಗ ನಿರ್ಮಾಯ ಪ್ರಭುವೆ.
ಹೆಚ್ಚಿನ ವಚನಗಳಲ್ಲಿ ಅವರ ಬೆಡಗು ಬಿನ್ನಾಣಕ್ಕೆ ತಿರುಗುತ್ತದೆ. ಉದಾ :
ಅಂಗೈ ಒಳಗಿನ ಕೂಸು ಅವಕಾಶವ ನುಂಗಿ
ಮಂಗಳಾಂಗಿಯ ಸಂಗವ ಮಾಡಿ
ಕಂಗಳಿಲ್ಲದವನ ಕೈಯ ಪಿಡಿದು
ಕೋಲು ಮುರಿದು ಕಾಲ ಕಡಿದು
ಕಮಲದ ಹಾಲು ಕುಡಿದು
ಸತ್ತು ಎತ್ತಹೊಯಿತ್ತೆಂದು ಅರಿಯನಯ್ಯ
ಕಾಡನೊಳಗಾದ ಶಂಕರಪ್ರಿಯ ಚನ್ನಕದಂಬಲಿಂಗ ನಿರ್ಮಾಯ ಪ್ರಭುವೆ.
ಕಾಡಸಿದ್ಧೇಶ್ವರರಿಗೆ ಬೆಡಗು ತೀರ ಸಹಜವೂ ಹೌದು, ಪ್ರಿಯವು ಹೌದು. ಅನೇಕ ವೇಳೆ ಅವರ ನುಡಿ ಬಿಚ್ಚುಧಾರೆಯಾಗುತ್ತದೆ. ಆಷಾಢಭೂತಿತನವನ್ನು ಅವರು ಎಳ್ಳಷ್ಟೂ ಸೇರರು. ಅಂತಹ ತೀಕ್ಷ್ಣವಚನಗಳು ಈ ಸಂಕಲನದಲ್ಲಿ ಬೇಕಾದಷ್ಟಿವೆ.
ಉದಾಹರಣೆಗೆ :
ಇಂದಿನ ಚಿಂತೆ ಉಳ್ಳವರೆಲ್ಲ ಹಂದಿಗಳು
ನಾಳಿನ ಚಿಂತೆಯವರೆಲ್ಲ ನಾಯಿಗಳು
ತನ್ನ ಚಿಂತೆಯುಳ್ಳವರೆಲ್ಲ ಜೋಗಿಗಳು
ನಿನ್ನ ಚಿಂತೆಯುಳ್ಳವರೆಲ್ಲ ಯೋಗಿಗಳು ನೋಡಾ
ಕಾಡನೊಳಗಾದ ಶಂಕರಪ್ರಿಯ ಚನ್ನಕದಂಬಲಿಂಗ
ನಿರ್ಮಾಯ ಪ್ರಭುವೆ.
ಒಟ್ಟಿನಲ್ಲಿ ಬೆಡಗು ಮತ್ತು ಬಿಚ್ಚು ಮಾತು ಅವರ ವಚನಗಳ ಪ್ರಧಾನ ಲಕ್ಷಣಗಳೆಂದು ಹೇಳಬಹುದು.
 
*ಇಲ್ಲಿನ ಹೆಸರುಗಳನ್ನು ಮೂಲದಲ್ಲಿ ಪ್ರಯೋಗಿಸಿದಂತೆ ಕೊಟ್ಟಿದ್ದೇವೆ.
ನೇಗಿನಹಾಳ ಪ್ರಬಂಧಗಳು: ಶಾಸನಗಳಲ್ಲಿ ವೀರಭದ್ರದೇವರು
ಶಿವನದಕ್ಷಾಧ್ವರ ಸಂಹಾರ ಲೀಲೆ ಪ್ರಸಿದ್ಧವಾದುದು. ಪಂಚವಿಂಶತಿ ಲೀಲೆಗಳಲ್ಲಿ ಬ್ರಹ್ಮ ಕಪಾಲಚ್ಛೇದ ಲೀಲೆಯಂತೆ ಇದೂ ಒಂದು ಸಂಹಾರಲೀಲೆ ಎಂದು ಪರಿಗಣಿತವಾಗಿದೆ. ಲಿಂಗ, ಸ್ಕಂದ, ಶಿವ ಪುರಾಣಗಳಲ್ಲಷ್ಟೆ ಅಲ್ಲದೆ, ಮತ್ಸ್ಯ, ವಿಷ್ಣು, ವಾಯು, ಬ್ರಹ್ಮಾಂಡ, ಭಾಗವತ ಪುರಾಣಗಳು ಹಾಗೂ ಮಹಾಭಾರತದಲ್ಲಿ ಕೂಡ ಈ ಲೀಲೆಯ ಉಲ್ಲೇಖವಿದೆ. ಯಜ್ಞಯಾಗಾದಿ ಹಿಂಸಾತ್ಮಕ ಸಂಸ್ಕೃತಿಯ ಬಗ್ಗೆ ಜನಸಾಮಾನ್ಯರಲ್ಲಿ ವಿರೋಧ ವ್ಯಕ್ತವಾಗತೊಡಿದಾಗ ಈ ಕಥೆ ಹುಟ್ಟಿರುವಂತೆ ಊಹಿಸಬಹುದು.
ಹಿಂದೂ ಪುರಾಣಗಳ ವಿವರಗಳನ್ನು ಶಿಲ್ಪದಲ್ಲಿ ಚಿತ್ರಿಸುವ ಸಂದರ್ಭಗಳಲ್ಲಿ ಆನುಷಂಗಿಕವಾಗಿ ವೀರಭದ್ರನ ಶಿಲ್ಪಗಳನ್ನು ನಮ್ಮ ಪ್ರಾಚೀನ ದೇವಾಲಯಗಳಲ್ಲಿ ಆಗೀಗ ಕಾಣಬಹುದು. ಆದರೆ ಶಾಸನಗಳಲ್ಲಿ ವೀರಭದ್ರನ ಉಲ್ಲೇಖ ಅಷ್ಟು ಪ್ರಾಚೀನ ಕಾಲದಲ್ಲಿ ಕಂಡುಬರದು. ಭಾರತವರ್ಷದ ತುಂಬ ವೀರಭದ್ರದೇವರ ಆರಾಧನೆ ನಡೆಯುತ್ತಿತ್ತು ಮತ್ತು ಈಗಲೂ ನಡೆಯುತ್ತಿದೆಯಾದರೂ ಈ ದೇವರ ಆರಾಧನೆ ದಕ್ಷಿಣಾಪಥದಲ್ಲಿ, ಅದರಲ್ಲೂ ವಿಶೇಷವಾಗಿ ಕರ್ನಾಟಕ ಮತ್ತು ಆಂಧ್ರಗಳಲ್ಲಿ ವ್ಯಾಪಕವಾಗಿರುವಂತೆ ಇತರೆಡೆಗಳಲ್ಲಿ ಅಷ್ಟಾಗಿ ಇಲ್ಲ. ತಮಿಳರಲ್ಲಿ ಶಿವನ ಪುತ್ರನೆನಿಸುವ ಷಣ್ಮುಖ ಮಹಾರಾಷ್ಟ್ರದಲ್ಲಿ ಶಿವನ ಇನ್ನೊಬ್ಬ ಪುತ್ರ ಗಣಪತಿ ಇವರ ಆರಾಧನೆ ವಿಶೇಷವಾಗಿದೆ. ಎಂದರೆ ದಕ್ಷಿಣಾಪಥದಲ್ಲಿಯೂ ಮಹಾರಾಷ್ಟ್ರ, ತಮಿಳುನಾಡು ಮತ್ತು ಕೇರಳಗಳಲ್ಲಿ ವೀರಭದ್ರದೇವರ ಆರಾಧನೆ ಅಷ್ಟಾಗಿ ಇಲ್ಲ.
ಹೀಗಾಗಿ ಕರ್ನಾಟಕ ಮತ್ತು ಆಂಧ್ರಗಳಲ್ಲಿ ಈ ದೇವರನ್ನು ಕುರಿತ ಶಾಸನೋಲ್ಲೇಖಗಳು ಹೆಚ್ಚಾಗಿ ಕಂಡುಬರುತ್ತವೆ. ಕರ್ನಾಟಕದ ಶಾನಗಳಲ್ಲಿ ಅನೇಕ ವೇಳೆ ರಾಜರು ಅಥವಾ ಇತರ ಪರಾಕ್ಷಮಿಗಳನ್ನು ವಣಿಸುವ ಸಂದರ್ಭದಲ್ಲಿ ಅವರನ್ನು ‘ವೀರಾವತಾರ’ ಎಂದು ವಿಶ್ಲೇಷಿಸಲಾಗುತ್ತದೆ. ಇಂಥ ವಿಶೇಷಣಗಳಲ್ಲಿ ಬರುವ ‘ವೀರ’ ಎಂಬ ಪದ ಕೇವಲ ವೀರವೃತ್ತಿಯ ದ್ಯೋತಕವಾಗಿರಬಹುದು ಅಥವಾ ‘ವೀರಭದ್ರನಂತೆ ಪರಾಕ್ರಮಿ’ ಎಂಬರ್ಥದಲ್ಲೂ ಇರಬಹುದು. ಎಂದರೆ ಈ ಅರ್ಥಾನ್ವಯದಲ್ಲಿ ಖಚಿತವಾಗಿ ವೀರಭದ್ರದೇವರ ಉಲ್ಲೇಖವೇ ಇದೆ ಎಂದು ಹೇಳುವದು ಕೊಂಚ ಕಷ್ಟವೆ.
ಮೇಲಿನ ವಿವರಗಳ ಹಿನ್ನೆಲೆಯಲ್ಲಿ ಕರ್ನಾಟಕದ ಶಾಸನಗಳಲ್ಲಿ ತೋರುವ ಕೆಲವು ಉಲ್ಲೇಖಗಳನ್ನು ಇಲ್ಲಿ ಪರಿಶೀಲಿಸಬಹುದು. ಧಾರವಾಡ ಜಿಲ್ಲೆಯ ಕೋಳೂರು (ಹಾವೇರಿ ತಾಲೂಕು) ಶಾಸನದಲ್ಲಿ[1]ವೀರಭದ್ರದೇವರ ಉಲ್ಲೇಖ ಪ್ರಥಮ ಭಾರಿಗೆ ಸ್ಪಷ್ಟವಾಗಿ ಕಂಡುಬಂದಿದೆ. ಇದರ ಕಾಲ ಕ್ರಿ.ಶ. ೧೦೪೫. ಚಾಲುಕ್ಯ ತ್ರೈಲೋಕಮಲ್ಲ ೧ನೆಯ ಸೋಮೇಶ್ವರನನ್ನು ವಣಿಸುವಾಗ ‘ಶೌರ್ಯರಲ್ಲಿ ಅವನು ವೀರಭದ್ರನಿಗೆ ಸಮಾನ’ ಎಂದು ಹೇಳಲಾಗಿದೆ. ಕ್ರಿ.ಶ. ೧೧೦೭ರ ನೀಲಗುಂದ (ಹರಪನಹಳ್ಳಿ ತಾಲೂಕು) ಶಾಸನ[2] ಕಲ್ಯಾಣ ಚಾಲುಕ್ಯರ ದೊರೆ ತ್ರಿಭುವನ ಮಲ್ಲದೇವ ೬ನೆಯ ವಿಕ್ರಮಾದಿತ್ಯನ ಕಾಲದ್ದು. ಇದರಲ್ಲಿ ಶ್ರೀಸ್ವಯಂಭೂ ವೀರೇಶದೇವರಿಗೆ ದತ್ತಿಬಿಟ್ಟ ವಿಷಯವನ್ನು ಉಲ್ಲೇಖಿಸಲಾಗಿದೆ. ವೀರೇಶ್ವರನೆಂದರೆ ವೀರಭದ್ರದೇವರೇ ಎಂದು ತಿಳಿಯಲು ಅಡ್ಡಿಯಿಲ್ಲ. ವೀರಭದ್ರದೇವರ ದೇವಸ್ಥಾನವೊಂದು ನೀಲಗುಂದದಲ್ಲಿದ್ದು, ದೇವರ ಪೂಜೆ ಪುನಸ್ಕಾರಗಳು ನಡೆಯುತ್ತಿದ್ದ ಬಗ್ಗೆ ಖಚಿತವಾದ ಮಾಹಿತಿ ಈ ಶಾಸನದಿಂದ ತಿಳಿದುಬರುತ್ತದೆ. ಕೃಷ್ಣರಾಜಪೇಟೆಯ ಕಕ್ಕೇರಿಯಲ್ಲಿ ಕ್ರಿ. ಶ. ೧೧೭೧ರಲ್ಲಿ ಹುಟ್ಟಿರುವ ಶಾಸನ[3] ಬ್ರಹ್ಮರಾಶಿ ಜೀಯರ್ ಎಂಬ ಶೈವ ಗುರುವಿಗೆ ದತ್ತಿಕೊಟ್ಟ ವಿಷಯವನ್ನು ತಿಳಿಸುತ್ತದೆ. ಅದರ ಮೇರೆಗಳನ್ನು ಹೇಳುವಾಗ ವೀರಭದ್ರನ ‘ಹುಣುಸೆ’ ಎಂದು ಉಲ್ಲೇಖಿಸಿದೆ. ಎಂದರೆ ಆ ಊರಲ್ಲಿ ದೇವಾಲಯವಿಲ್ಲದೆ ಕೇವಲ ಹುಣಸೆಮರದ ಕೆಳಗೆ ಮೂರ್ತಿಯುಳ್ಳ ವೀರಭದ್ರದೇವರ ಸ್ಥಾನ ಇತ್ತೆಂದು ತೋರುತ್ತದೆ.
ಕ್ರಿ.ಶ. ೧೧೬೦ ರಿಂದ ಕ್ರಿ. ಶ. ೧೨೧೧ ರ ವರೆಗಿನ ಕಾಲಾವಧಿಯ ಬೇರೆ ಬೇರೆ ದತ್ತಿಗಳನ್ನು ಶರಣ ಏಕಾಂತರಾಮಯ್ಯನಿಗೆ ನೀಡಿರುವ ಉಲ್ಲೇಖವುಳ್ಳ ಅಬ್ಬಲೂರಿನ ಶಾಸನ ಗಮನಾರ್ಹವಾಗಿದೆ.[4] ಏಕಾಂತರಾಮಯ್ಯ ಉಗ್ರ ಶಿವಭಕ್ತನಾಗಿದ್ದು, ಶಿರಸ್ಸು ಪವಾಡಗೈದು ಪ್ರಖ್ಯಾತನಾದವ. ಈತನನ್ನು ಕುರಿತು ಹಲವಾರು ಮಹತ್ವಪೂರ್ಣವಾದ ವಿಷಯಗಳನ್ನಿಲ್ಲಿ ಉಲ್ಲೇಖಿಸಿದೆ. ಈತ ಮೂಲತಃ ಬೀದರ ಜಿಲ್ಲೆಯ ಅಳಂದೆ (ಆಳಂದ) ಯವನಾಗಿದ್ದು, ವೀರಭದ್ರನ ಅವತಾರವೆಂದು ಶಾಸನ ಸಾರುತ್ತದೆ. ಲೋಕದಲ್ಲಿ ಹೆಚ್ಚಿದ್ದ ಪರವಾದಿಗಳನ್ನು ನಿಗ್ರಹಿಸಲು ವೀರಭದ್ರನಿಗೆ ಶಿವನು ಆಜ್ಞಾಪಿಸಲು ತನ್ನ ಅಂಶದಿಂದ ವೀರಭದ್ರದೇವರು ಏಕಾಂತರಾಮಯ್ಯನನ್ನು ಹುಟ್ಟಿಸಿದನು ಮತ್ತು ಅಳಂದೆಯಲ್ಲಿ ಬೆಳೆದು ದೊಡ್ಡವನಾದ ಏಕಾಂತರಾಮಯ್ಯ ದೈವನಿಯಾಮಕದಂತೆ ಶಿವಭಕ್ತಿ ಪರಾಯಣನಾಗಿ ಲೋಕ ಸಂಚಾರ ಮಾಡುತ್ತ ಪುಲಿಗೆರೆ ಪಟ್ಟಣಕ್ಕೆ ಬಂದನು. ಅಲ್ಲಿಂದ ದೇವರ ಪ್ರೇರಣೆಯಂತೆ ಅಬ್ಬಲೂರಿಗೆ ಹೋಗಿ ಬ್ರಹ್ಮೇಶ್ವರ ದೇವಾಲಯದಲ್ಲಿ ಶಿವಪೂಜೆಯಲ್ಲಿ ನಿರತನಾಗಿದ್ದಾಗ ಜೈನರು ಬಂದು ಕಾಲು ಕೆದರಿ ಜಗಳ ತೆಗೆದರು. ಆಗ ಕನಸಿನಲ್ಲಿ ಕಾಣಿಸಿದ ವೀರಭದ್ರ
ಏಕಾಂತರಾಮಯ್ಯನಿಗೆ-
ಅಬ್ಬಲೂರು ವರಗ್ರಾಮಂ ಗತ್ವಾರಾಮ ಮಮಾಜ್ಞಯಾ |
ತತ್ರ ವಾಸಂ ಕುರು ಸ್ವಸ್ಥ ಯಾಜಮಾಂ ಭಕ್ತಿಯೋಗತಃ ||
ಜೈನೈಃ ಸಹ ವಿವಾದಂ ವ ಶಂಕಾಂ ಹಿತ್ವಾ ಕುರುಷ್ವಥ |
ಸ್ವಶಿರೋsಪಿ ಪಣಂ ಕೃತ್ವಾ ಪುತ್ರಂ ತ್ವಂ ವಿಜಯೀ ಭವ ||
ಎಂದು ಆಜ್ಞೆಯಿತ್ತನು. ಅದೇ ಪ್ರಕಾರ ತನ್ನ ಶಿರಸ್ಸನ್ನು ಪಣವಾಗಿಟ್ಟು, ಪವಾಡ ಮೆರೆದು ಜೈನರನ್ನು ಸೋಲಿಸಿದನು.
ರಾಮಯ್ಯನ ಈ ಕಾರ್ಯದಿಂದಾಗಿ ಬೆಳವಣಿಗೆಯ ಹಂತದಲ್ಲಿದ್ದ ವೀರಶೈವಕ್ಕೆ ಅಪಾರ ಬಲ ಬಂದಿತೆಂದು ಬೇರೆ ಹೇಳಬೇಕಾಗಿಲ್ಲ.
ಕ್ರಿ.ಶ. ೧೧೯೯ರ ಯಾದವ ಜೈತುಗಿಯ ಕಾಲದ (ಸಿಂದಗಿ ತಾ.) ದೇವಣ ಗಾಂವ ಶಾಸನ ಕೂಡ ಗಮನಾರ್ಹವಾಗಿದೆ. ವೀರಭದ್ರದೇವರನ್ನು ಸುಂದರವಾಗಿ ಈ ಶಾಸನ ವರ್ಣಿಸಿದೆ.[5]
ಸ್ವಸ್ಥಿಃ ಸಮಸ್ತದಿವಿಜ ದನುಜಾರಿ ಮುಕುಟ ಮಾಣಿಕ್ಯ ಕಿರೀಟಕೋಟಿ
ಜಾಳ ಮಂಜರೀ ಬಿಂಜರಿ ರಂಜಿತ ಪಾದಾರವಿಂದಂ, ಅನೇಕ
ಪ್ರಮಥ ಗಣ ಪರಿವೇಷ್ಠಿತಾಳಂಕೃತಂ ಸಮಸ್ತ ಜನಸ್ತುತ್ಯಂ
ಸುಧಾ ಧವಳಿತಾಂಶು ದ್ಯುತಿಯೆನಿಪ ತರುಣ ಹರಿಣೋತ್ತುಂಗ
ಶಶಿ ಶಿಖಾಮಣಿ, ಅತ್ಯುಗ್ರ ಅತಿವಿಷಮ ಕರ್ಕೋಟಕ ಕುಂತಳಾ
ಭರಣ ಭೂಸಿತಂ, ದಕ್ಚಕೃತು ವಿದ್ವಾಂಸಕಂ ಭಕ್ತ ಜನಃ ರಕ್ಷಕ ದಕ್ಷಕಂ
ಸಂಸಾರ ಸಾಗರೋತ್ತುಂಗ ತರಂಗ ಗಂಗಾಧರಂ ತುಂಬುರ ನಾರದಾದಿ
ನೃತ್ಯಗೀತ ವಾದ್ಯ ವಿತರಣ ವಿನೋದಪ್ರಿಯಂ
ಎಂದು ಶಿವನ ವರ್ಣನೆ ಮಾಡುವಲ್ಲಿ ದಕ್ಷಾಧ್ವರಲೀಲೆಯ ಉಲ್ಲೇಖ ಬಂದಿದೆ.
ಹೊಳೆನರಸಿಪುರ ತಾಲೂಕಿನ ಒಂದು ಶಾಸನದಲ್ಲಿ ವೀರಭದ್ರನ ಬನದ ಉಲ್ಲೇಖವಿದೆ. ಮಂಡ್ಯ ಜಿಲ್ಲೆಯ ರಾಯಶೆಟ್ಟಿಪುರ ಸೋಮೇಶ್ವರ ದೇವಾಲಯದ ಕ್ರಿ.ಶ. ೧೨೫೧ನೆಯ ವರ್ಷದ ಶಾಸನ ಪರಮೇಶ್ವನ ಓಲಗದ ವರ್ಣನೆ ಮಾಡಿದೆ. ಅವರಲ್ಲಿ ಭೃಂಗೀಶ ಚಂಡೀಶ ಮುಖ್ಯವಾದ ದೇವಗಣಂಗಳು. ವೀರಭದ್ರ ವೀರಸೋಮನಾಥ ಎಂಬ ಉಲ್ಲೇಖಗಳ ಜೊತೆಗೆ ಅಸಂಖ್ಯಾತ ಮುಹಾಗಣಂಗಳು ವೀರಭದ್ರ ದೇವರು ಮತ್ತು ವೀರಸೋಮೇಶ್ವರ ಬಿಟ್ಟಿರುವ ದತ್ತಿ ಈ ಮೊದಲಾದ ಉಲ್ಲೇಖಗಳಿವೆ. ಇವಲ್ಲದೆ ಶಾಸನದ ಮಿತಿಯಲ್ಲಿ ಮಂಗಳವಾರದ ಪ್ರಸ್ತಾಪ ಬಂದಿದೆ. ವೀರಭದ್ರದೇವರ ವಾರವೆಂದು ಮಂಗಳವಾರವನ್ನು ದೇವರ ಪೂಜೆ ಸೇವೆಗಳಿಗಾಗಿ ಪ್ರಶಸ್ತ ಎಂದು ತಿಳಿಯುವ ಪದ್ಧತಿ ೧೩ನೆಯ ಶತಮಾನದಷ್ಟು ಹಿಂದಿನದೆಂಬ ಅಂಶ ಈ ಶಾಸನದಿಂದ ಸ್ಪಷ್ಟಪಡುತ್ತದೆ. ಕ್ರಿ.ಶ. ೧೨೫೭ನೆಯ ವರ್ಷದ ಚಿಕ್ಕಮಗಳೂರ ತಾಲೂಕಿನ ಒಂದು ಶಾಸನ[6] ಇನ್ನೊಂದು ದೃಷ್ಟಿಯಿಂದ ಪ್ರಮುಖವಾಗಿದೆ. ಈ ಶಾಸನದಲ್ಲಿ ದೇವಳಿಗೆ ನಾಡಿನ ಚಿಕ್ಕಮುಗಳಿಯ ನಾಡಪ್ರಭು ಸೋಮಗೌಡ ಮತ್ತು ಆತನ ತಮ್ಮ ನಾಡಪ್ರಭು ಬಾಚನಾಯಕ ಶ್ರೀ ಸೋಮನಾಥದೇವರನ್ನೂ ವೀರಭದ್ರದೇವರನ್ನೂ ಪ್ರತಿಷ್ಠಾಪಿಸಿ ದೇವರಿಗೆ ಕೆಲವು ದತ್ತಿಗಳನ್ನು ಬಿಟ್ಟಿದ್ದಾಗಿ ತಿಳಿಸುತ್ತದೆ. ಇದರಿಂದ ವೀರಭದ್ರದೇವರನ್ನು ಪ್ರತಿಷ್ಠಾಪಿಸುವ ಉಲ್ಲೇಖವುಳ್ಳ ಪ್ರಥಮ ಶಾಸನ ಇದಾಗುತ್ತದೆ. ಇದೇ ರೀತಿ ೧೩ನೆಯ ಶತಮಾನದ ಬಸವಾಪಟ್ಟಣ, ಅರಸಿಕೆರೆ, ಮರಡಿಪುರ, ಗಿರಿಸಿದ್ಧಾಪೂರ, ಹೊಸಹೊಳಲು ಮೊದಲಾದ ಶಾಸನಗಳಲ್ಲಿ ವೀರಭದ್ರದೇವರ ಉಲ್ಲೇಖ ಬಂದಿದೆ. ಅರಸಿಕೆರೆ ೧೪೯ನೆಯ ಕ್ರಿ.ಶ. ೧೨೭೮ರ ಶಾಸನದಲ್ಲಿ ಕಲ್ಲಯ್ಯನೆಂಬ ವೀರನೊಬ್ಬನು ಭೃಂಗೀಶ, ನಂದಿನಾಥ ಮತ್ತು ವೀರಭದ್ರದೇವರು ಮೆಚ್ಚುವಂತೆ ಹೋರಾಡಿದನೆಂದು ಹೇಳಿದೆ. ಅದೇ ರೀತಿ ಕ್ರಿ.ಶ. ೧೨೫೦ ಮರಡಿಪುರ ಶಾಸನದಲ್ಲಿ ಶಿವ ಮತ್ತು ಕಲಿದೇವ ಒಬ್ಬನೇ ಎಂದು ಹೇಳುವುದಲ್ಲದೆ, ನಂದಿನಾಥ, ಭೃಂಗಿನಾಥ, ವೀರಭದ್ರದೇವರು ಈ ಮೂವರನ್ನು ಪ್ರತ್ಯೇಕವಾಗಿ ಪೂಜಿಸುವ ಪರಂಪರೆ ವೀರಶೈವ ಧರ್ಮದಲ್ಲಿ ೧೩ನೆಯ ಶತಮಾನದ ಕಾಲಾವಧಿಯಲ್ಲಿ ರೂಢಗೊಂಡಿತ್ತೆಂದು ಹೇಳಬೇಕಾಗುತ್ತದೆ. ಶಿವನ ಪೂಜೆಯ ಜೊತೆಗೆ ಈ ಮೂವರು ಪ್ರಮಥಗಣಂಗಳ ಪೂಜೆಗೆ ಮಹತ್ವದ ಸ್ಥಾನ ಕಲ್ಪಿತವಾಗಿದ್ದು, ಇದರಿಂದ ಸ್ಪಷ್ಟವಾಗುತ್ತದೆ.
ಮುಂದೆ ೧೪ನೆಯ ಶತಮಾನದಲ್ಲಿ ವೀರಭದ್ರ ದೇವರನ್ನು ಕುರಿತ ಉಲ್ಲೇಖಗಳು ಹೆಚ್ಚುತ್ತ ಹೋಗಿವೆ. ಭೃಂಗಿ, ನಂದಿ, ವೀರಭದ್ರ ಜೊತೆಗೆ ೬೩ ಮಹಾಗಣಂಗಳು, ಬಸವರಾಜ, ನಂಬಿಯಣ್ಣ ಮೊದಲಾದವರ ಉಲ್ಲೇಖವುಳ್ಳ ಅರಕಲಗೂಡು ತಾಲೂಕಿನ ಕೇರಳಾಪುರದ ಶಾಸನ ಇನ್ನೊಂದು ಹೊಸ ಅಂಶವನ್ನು ತಿಳಿಸುತ್ತದೆ.[7] ವೀರಭದ್ರನೇ ಶರಭಾವತಾರ ತಾಳಿ ಉಗ್ರ ನರಸಿಂಹನ ಸಂಹಾರ ಮಾಡಿದನೆಂದು ಕಥೆ ಪುರಾಣ ಪ್ರಸಿದ್ಧವಾಗಿದೆ. ಈ ಅಂಶ ಪ್ರಸ್ತುತ ಶಾಸನದಲ್ಲಿ “ಶೂಲಾಯುಧಾಯ, ಸುರಪಾಂತಕ ಮೌಳಿಮಾಲಾಲೀಲಾಯ; ಮಾನ ಚರಣಾಂಬುಜ ಪಲ್ಲವಾಯ, ಹೇಳಾವರೇಪ ಭೂಯಃ ನೃಸಿಂಹ ಹರಂ ಹೋ ಲೀಲಾಪಹುತಿ ಶರಭಾಶ್ರುತಯೇ ನಮೋಸ್ತು’ ಎಂದು ವೀರಭದ್ರನ ಸ್ತುತಿ ಮತ್ತು ಶರಭ, ವೀರಭದ್ರರ ಅಭೇದ ಕಲ್ಪನೆ ಇಲ್ಲಿ ಸ್ಪಷ್ಟವಾಗಿದೆ. ಬೇಲೂರ ತಾಲೂಕಿನ (೪೪೮) ಪುಷ್ಪಗಿರಿಯ ಕ್ರಿ.ಶ. ಸುಮಾರು ೧೪ನೆಯ ಶತಮಾನದ ಶಾಸನದಲ್ಲಿ ನಖರೇಶ್ವರ ‘ಓರುಂಗಲ’ ಶ್ರೀ ವೀರಭದ್ರದೇವರಿಗೆ ಶ್ರೀ ವೀರಹರಿಹರಮಾ ರಾಯರ ಅಳಿಯ ಕುಲಖಂಡ ಸಿದ್ಧರಾಜ ಎಂಬುವನು ಕೆಲವು ದಾನಗಳನ್ನು ನೀಡಿದ ಉಲ್ಲೇಖವಿದೆ. ಆಂಧ್ರದ ಓರಗಲ್ಲಿನ ವೀರಭದ್ರ ದೇವರು ಕರ್ನಾಟಕದ ಭಕ್ತರಿಗೂ ಪೂಜ್ಯನೀಯನಾಗಿದ್ದ. ಈ ಸಂಗತಿ ರಾಘವಾಂಕನ ವೀರೇಶ ಚರಿತೆಯಿಂದ ಸ್ಪಷ್ಟವಾಗಿದೆ. ಇದು ಈ ಸಂಗತಿಯನ್ನು ದೃಢಪಡಿಸುವ ಮೊದಲ ಶಿಲಾಲಿಪಿಯೆಂದು ಹೇಳಬಹುದು.
ಕ್ರಿ.ಶ. ೧೪೨೨ರ ಅಡಗೂರು (ಬೇಲೂರು-೪೬೫) ಶಾಸನದಲ್ಲಿ ವೀರಭದ್ರ ದೇವರಿಗೆ ದತ್ತಿ ಬಿಟ್ಟ ಪ್ರಸ್ತಾಪ ಜೊತೆಗೆ ದ್ಯಾವಾಪೃಥ್ವಿ ಮಹಾಮಹತ್ತಿನ ಹೆಸರು ಹೇಳಲಾಗಿದೆ. ಇದೊಂದು ವಿಶಿಷ್ಟವಾದ ಉಲ್ಲೇಖ. ಮಹಾಮಹತ್ತು ಅಥವಾ ಮಹಾಮಹತ್ತಿನ ಮಠವೆಂದರೆ ವೀರಶೈವ ಮಠವೆಂದೇ ಅರ್ಥ. ಈ ಮಹಾಮಹತ್ತಿನ ಮಠದ ಉಲ್ಲೇಖ ದಕ್ಷಿಣ ಕರ್ನಾಟಕದ ಹಲವಾರು ಶಾಸನಗಳಲ್ಲಿ ಮೇಲಿಂದ ಮೇಲೆ ಕಂಡುಬರುತ್ತದೆ. ಉದಾಹರಣೆಗೆ ಕ್ರಿ.ಶ. ೧೫೧೨ರ ಕುಂತೂರು (ಕೊಳ್ಳೇಗಾಲ ತಾಲೂಕು) ಮೊದಲಾದ ಶಾಸನಗಳನ್ನು ನೋಡಬಹುದು.
ಕೊಪ್ಪ ತಾಲೂಕು ನಂ. ೫ನೆಯ ಕ್ರಿ.ಶ. ೧೫೬೯ನೆಯ ಶಾಸನದಲ್ಲಿ ೯ ದಾನಿವಾಸದ ಸೀಮೆಯ ಸಮಸ್ತ ಗೌಡರು ಸೇರಿ ಬಾಳೆಹಳ್ಳಿಯ ಸಿಂಹಾಸನದ ಕುಮಾರ ಚನ್ನಬಸವೇಶ್ವರ ಒಡೆಯರಿಗೆ ದತ್ತಿಯನ್ನು ಬಿಟ್ಟ ಸಂದರ್ಭದಲ್ಲಿ ಈ ಗೌಡರುಗಳ ಮನೆದೇವರಾದ ದಾನಿವಾಸದ ವೀರಭದ್ರದೇವರ ಸಾಕ್ಷಿ ಹೇಳಲಾಗಿದೆ. ೧೬ನೆಯ ಶತಮಾನದ ಉತ್ತರಾರ್ಧದ ಈ ಶಾಸನ ಬಾಳೇಹಳ್ಳಿಯ ಕುಮಾರ ಚೆನ್ನಬಸವದೇವರ ಉಲ್ಲೇಖ ಮತ್ತು ಮನೆದೇವರು ವೀರಭದ್ರದೇವರ ಉಲ್ಲೇಖ ಮಾಡಿರುವುದು ಮಹತ್ವ ಸಂಗತಿ. ಕ್ರಿ.ಶ. ೧೪೩೭ರ ಅಡುವಳಿ (ತಾ. ಕೊಪ್ಪ-೮) ಉಯ್ಯಾಲೆ ಕಂಬದ ಶಾಸನದಲ್ಲಿ ತಮ್ಮಣ್ಣ ಹೆಗ್ಗಡೆ ಎಂಬುವನ ಮಹಾಂಕಾಳಿದೇವಿಗೆ ಉಯ್ಯಾಲೆಯ ಕಂಬ ಮಾಡಿಸಿದನೆಂದು ಹೇಳಲಾಗಿದೆ. ಬೇಲೂರು ನಂ. ೧೮ರ ಕ್ರಿ. ಶ. ೧೫೫೬ರ ಶಾಸನದಲ್ಲಿ ಪಾಂಚಾಳರ ವಸತಿಕ ವಿಷಯಕವಾಗಿ ಉಂಟಾದ ವಿವಾದದ ಪ್ರಸ್ತಾಪವಿದೆ. ಜೊತೆಗೆ ಅಲ್ಲಿದ್ದ ಕಾಳಿಕಾ ದೇವಸ್ಥಾನದ ಉಲ್ಲೇಖವೂ ಬಂದಿದೆ. ಇದೇ ರೀತಿ ಟಿ. ನರಸಿಪುರ ೨೭೭ನೆಯ ಶಾಸನದಲ್ಲಿ ಮಹಾಕಾಳಿ, ಭದ್ರಕಾಳಿ, ಯೋಗಕಾಳಿ ಎಂಬ ನಾಲ್ಕು ವಿಗ್ರಹ ಪಾದಪೀಠದ ಬರಹಗಳಿವೆ. ಎಂದರೆ ಕಾಳಿಕಾ ಮೂರ್ತಿಗಳಲ್ಲಿಯೇ ನಾಲ್ಕು ಬೇರೆ ಬೇರೆ ಪ್ರಕಾರಗಳಿದ್ದು, ಅವರಲ್ಲಿ ಭದ್ರಕಾಳಿಯೂ ಒಬ್ಬಳು. ಭದ್ರಕಾಳಿಯೇ ವೀರಭದ್ರ ದೇವರ ಪತ್ನಿ ಎಂಬ ನಂಬಿಕೆ ಭಕ್ತರಲ್ಲಿ ಸಾರ್ವತ್ರಿಕವಾಗಿದೆ.
ಮೇಲೆ ತಿಳಿಸಿದ ಶಾಸನ ಸುಮಾರು ೧೯ನೆಯ ಶತಮಾನದ್ದೆಂದು ತಿಳಿದು ಬರುತ್ತದೆ. ಗುಂಡ್ಲುಪೇಟೆ ತಾಲೂಕಿನ ತೊಂಡವಾಡಿ ಗ್ರಾಮದಲ್ಲಿ ದೊರೆತ ತಾಮ್ರಪಟವೊಂದನ್ನು ರಾಚವಟ್ಟಿ ವೀರಭದ್ರದೇವರ ಉಲ್ಲೇಖವಿದೆಯಾದರೂ ಈ ಶಾಸನ ಕೃತಕವೆಂದು ವಿದ್ವಾಂಸರಿಂದ ತೀರ್ಮಾನಿಸಲ್ಪಟ್ಟಿದೆ.
ಕ್ರಿ.ಶ. ಸುಮಾರು ೧೫ನೆಯ ಶತಮಾನದ ಕೆಂಪನಪುರ (ಚಾಮರಾಜನಗರ ೧೪೪) ಶಾಸನ ಇನ್ನೊಂದು ರೀತಿಯಲ್ಲಿ ಪ್ರಮುಖವಾಗಿದೆ. ಈ ಶಾಸನದಲ್ಲಿ ೧೨ನೆಯ ಶತಮಾನದ ಪ್ರಸಿದ್ಧ ಶರಣ ಏಕಾಂತರಾಮಯ್ಯನ ವಂಶೋದ್ಭವ ಏಕಾಂತ ಬಸವೇಶ್ವರ ದೇವರು ಎಂಬ ಉಲ್ಲೇಖವಿದೆ. ಶಾಸನ ಈತನನ್ನು ಅನೇಕಾಂತ ವಾದವಿ ಘಟನ ಎಂದೂ ಏಕಾಂತ ಸ್ಥಿತಿವಾದವೆಂದು ವೀರಸೋಮೇಶ್ವರ ದ್ವಾದಶಾವತಾರ ಶ್ರೀ ವೀರಭದ್ರ ಅನ್ವಯೋದ್ಭುತನೆಂದೂ ಸಾರುತ್ತದೆ. ಅಷ್ಟೇ ಅಲ್ಲದೆ, ಈ ಬಸವೇಶ್ವರದೇವನು ವೀರಶೈವ ಮತಸ್ಥಾಪನಾಚಾರ್ಯನೆಂದೂ ಉಲ್ಲೇಖಿಸಲಾಗಿದೆ. ಈ ಮೊದಲು ನೋಡಿರುವಂತೆ ನಂಬಿ ಭೃಂಗಿ, ವೀರಭದ್ರದೇವರಿಗೆ ಪರಾಶಸ್ತ್ಯವುಳ್ಳ ದ್ಯಾವಾಪೃಥ್ವಿ, ಮಹಾಮಹತ್ತಿನ ಸಂಪ್ರದಾಯ ಒಂದಾದರೆ, ಅನೇಕಾಂತ ವಿರೋಧಿ ಏಕಾಂತವಾದಿಯಾದ ಇನ್ನೊಂದು ಪರಂಪರೆ ೧೫ನೆಯ ಶತಮಾನದ ವರೆಗೂ ಕೆಲಮಟ್ಟಿಗೆ ಪ್ರತ್ಯೇಕ ಅಸ್ತಿತ್ವವನ್ನು ಉಳಿಸಿಕೊಂಡುಬಂದಿತೆಂದೂ, ಅದೂ ಕೂಡ ವೀರಭದ್ರದೇವರ ಪೂಜೆಯನ್ನು ಒಪ್ಪಿಕೊಂಡಿತ್ತೆಂದೂ ಹೇಳಬಹುದಾಗಿದೆ. ಈ ರೀತಿ ಶಾಸನಗಳಿಂದ ತಿಳಿದುಬರುವಂತೆ ಕಲ್ಯಾಣ ಚಾಲುಕ್ಯರು, ವಿಜಯನಗರದ- ವಿಶೇಷವಾಗಿ ಸಂಗಮ ವಂಶದ- ದೊರೆಗಳು, ಕೆಳದಿ ನಾಯಕರು, ಉಮ್ಮತ್ತೂರು (೧೪ನೆಯ ಶತಮಾನದಲ್ಲಿದ್ದ) ಕದಂಬ ಶಾಖೆಯವರು ಮೊದಲಾದ ರಾಜಮನೆತನದವರು ವೀರಭದ್ರದೇವರನ್ನು ಪೂಜಿಸಿದ ಸ್ಪಷ್ಟ ಉಲ್ಲೇಖಗಳು ಶಾಸನಗಳಲ್ಲಿ ಕಂಡುಬಂದಿವೆ. ೧೧ನೆಯ ಶತಮಾನದ ಶಾಸನಗಳಲ್ಲಿ ಕ್ವಚಿತ್ತಾಗಿ ಅಥವಾ ನಾಮಮಾತ್ರ ಉಲ್ಲೇಖವಾಗಿ ಕಂಡು ಬರುತ್ತಿದ್ದ ಈ ದೇವರ ಆರಾಧನೆ ೧೨ನೆಯ ಶತಮಾನದಿಂದ ಹೆಚ್ಚುತ್ತ ಬಂದು ವಿಜಯನಗರ ಕಾಲದಲ್ಲಿ ಹೆಚ್ಚು ವ್ಯಾಪಕಗೊಂಡಿತೆಂಬುದನ್ನು ನಾವು ಗಮನಿಸಬಹುದಾಗಿದೆ.
—-
(ಸಂಖ್ಯಾಗೊಂದಲ / ಚುಕ್ಕಿ ಚಿಹ್ನೆಯ ಗೊಂದಲ ಇರುವುದರಿಂದ ಈ ಅಧ್ಯಾಯದ ಕೆಲವು ಅಡಿಟಿಪ್ಪಣಿಗಳನ್ನು ನಮೂದಿಸಿಲ್ಲ)

ಸ್ವಾದಿಯ ಅರಸುಮನೆತನವನ್ನು ಕುರಿತಂತೆ ಐತಿಹಾಸಿಕ ಅಂಶಗಳನ್ನು ಒಳಗೊಂಡ ಹಲವು ಕನ್ನಡಕೃತಿಗಳು ಲಭ್ಯವಾಗಿವೆ. ಅವುಗಳನ್ನು ವಿವರವಾಗಿ ಕೆಳಗಿನಂತೆ ಪಟ್ಟಿಮಾಡಬಹುದು.
೧. ಸ್ವಾದಿಯ ಸದಾಶಿವರಾಯನ ಕೃತಿಗಳು (ಕ್ರಿ. ಶ. ೧೬೨೪ ರಿಂದ ೧೬೯೭)
೧. ಸ್ವರ ವಚನಗಳು-ಸುಮಾರ ೧೬೦
೨. ಸಮಸ್ಯಾಪೂರ್ಣ
೩. ರಾಗಮಾಲಿಕೆ
೪. ಪಂಚವಿಂಶತೀ ರಗಳೆ
೫. ತ್ರಿವಿಧಿ
೬. ಉಳಿವೆಯ ಮಹಾತ್ಮೆ
೭. ಜೋಗಳ ಪದಗಳು
೮. ನವರಸ ಜಕ್ಕಣಿ
೯. ಪಂಚವಿಂಶತೀ ಮೂಲಪದ್ಯಗಳು
೧೦. ಜಾವಳಿ
೧೧. ಭಿಕ್ಷಾಟನೆ ಲೀಲೆಯ ಕಂದ
೧೨. ಖಡ್ಗಪ್ರಬಂಧ
೧೩. ಮಂಗಳಾಷ್ಟಕಗಳು
೧೪. ಪ್ರಭುಲಿಂಗಲೀಲೆಯ ಜಾವಳಿ
೧೫. ಮಹಾಚದುರಂಗ ಲಕ್ಷಣ
೧೬. ಕಲಹಕೇತಯ್ಯಗಳ ಲಕ್ಷಣ
೧೭. ಕಂದಪದ್ಯಗಳು
೧೮. ಸದಾಶಿವ ನೀತಿ
೨. ಶಾಂತಬಸವರಾಜೇಂದ್ರದೇವ (ಕ್ರಿ.ಶ ೧೬೯೦)
ಶ್ರೀ ಸೋದೆ ಬಸವಲಿಂಗರಾಜನ ಭಕ್ತಿಚಂದ್ರೋದಯ
೩. ಇಮ್ಮಡಿ ಮುರುಗೆಯ ಗುರುಸಿದ್ದ (ಕ್ರಿ. ಶ. ಸು. ೧೬೯೦)
ಮುರಿಗೆಯ ತಾರಾವಳಿ,
ಹಾಲಾಸ್ಯ ಪುರಾಣ.
೪. ಮರಿಶಾಂತ ಬಸವೇಶ್ವರ,
ಸ್ವರವಚನಗಳು.
೫. ಲಿಂಗಣ್ಣಕವಿ (ಸು. ೧೭೫೦)
ಕೆಳದಿನೃಪವಿಜಯ.
೬. ಬಿಳಿಗೆಯ ಅರಸರ ವಂಶಾವಳಿ (ಸು. ೧೭೦೦)
೭. ಕವಿ ಪರಮದೇವ (ಕ್ರಿ.ಶ. ೧೭೨೧-೧೮೦೫)
ಕೀರ್ತನೆಗಳು
೮. ಮಹಾದೇವ (ಸು.೧೮೭೦)
ಮಹಲಿಂಗೇಂದ್ರ ವಿಜಯ.
ಈ ಮೇಲೆ ತಿಳಿಸಿದ ಕೃತಿಕಾರರಲ್ಲಿ ಸೋದೆಯ ಅರಸು ಮನೆತನದ ಬಗ್ಗೆ ದಾಖಲೆಗಳನ್ನೊದಗಿಸುವ ಪ್ರಥಮವ್ಯಕ್ತಿ ಆ ಅರಸು ಮನೆತನದವನೇ ಆದ ಸದಾಶಿವರಾಯ. ಈತ ಕ್ರಿ. ಶ. ೧೬೭೪ ರಿಂದ ೧೭೯೭ ರವರೆಗೆ ಈ ಸೋದೆಯ ರಾಜ್ಯ ಆಳುತ್ತಿದ್ದ. ಈತನ ಕೃತಿ ಸದಾಶಿವನೀತಿ ಪ್ರಕಟಗೊಂಡು ಹೆಚ್ಚು ಪ್ರಚಲಿತವಾಗಿದ್ದುದರಿಂದ ಹಿಂದೆಯೇ ಅದರ ಪರಿಚಯವಾಗಿತ್ತು. ಇತ್ತೀಚೆಗೆ ಈತನು ರಚಿಸಿದ ಸದಾಶಿವ ನೀತಿಯನ್ನೊಳಗೊಂಡ ಹದಿನೆಂಟು ಕೃತಿಗಳ ಕಟ್ಟೊಂದು ಡಾ || ಬಿ.ಆರ್. ಹಿರೇಮಠ ಅವರಿಗೆ ದೊರೆತುದು ತುಂಬ ಮಹತ್ವದ ಸಂಗತಿ. ಅವನ್ನು ಮೇಲೆ ಪಟ್ಟಿಮಾಡಿದೆ. ಈ ಹದಿನೆಂಟು ಕೃತಿಗಳಲ್ಲದೆ ವರ್ಣಕವಾಗಿ ಹಾಲಾಸ್ಯಪುರಾಣವನ್ನು ಕೂಡ ಈತ ರಚಿಸಿದ್ದಾಗಿ ಚಿತ್ರದುರ್ಗದ ಇಮ್ಮಡಿ ಮುರಿಗೆಯ ಗುರುಸಿದ್ದರು ತಮ್ಮ ಹಾಲಾಸ್ಯಪುರಾಣದಲ್ಲಿ (೧-೧೦) ಹೇಳಿದ್ದಾರೆ. ಶ್ರೀ.ಎಸ್. ಶಿವಣ್ಣ ಬೆಂಗಳೂರು ವಿ.ವಿ. ಅವರು “ಸದಾಶಿವರಾಜೀಯ” ಎಂಬ ಇನ್ನೊಂದು ಕೃತಿ ಇದೀಗ ಪತ್ತೆಯಾಗಿರುವುದಾಗಿ ತಿಳಿಸುತ್ತಾರೆ. ಅಲ್ಲದೆ, ಶ್ರೀ ಶಿವಣ್ಣನವರು ಸಂಪಾದಿಸಿದ ಶ್ರೀ ಜಗದ್ಗುರು ಮುರುಘರಾಜೇಂದ್ರ ಬೃಹನ್ಮಠದ ಹಸ್ತಪ್ರತಿ ಸೂಚಿ ಸಂಪುಟ-೧ರಲ್ಲಿ ಸೋದೆಯ ಸದಾಶಿವರಾಯ ವೃಷಭಪುರಾಣಕ್ಕೆ ಕನ್ನಡದಲ್ಲಿ ಟೀಕೆ ಬರೆದಿರುವುದಾಗಿ ದಾಖಲೆಯಾಗಿದೆ. ಇದರಿಂದ ಈತನ ಕೃತಿಗಳ ಸಂಖ್ಯೆ ಈಗ ೨೧ ಕ್ಕೇರಿದ್ದು ಇವುಗಳಲ್ಲಿ ಈ ಮನೆತನ ಸಂಬಂಧಿಯಾದ ಹಲವು ಐತಿಹಾಸಿಕ ಸಂಗತಿಗಳು ಉಲ್ಲೇಖಗೊಂಡಿವೆ. ಈತನ ಸ್ವರವಚನಗಳಲ್ಲಿ ಈ ಮನೆತನದ ಮೂಲವನ್ನು ಕುರಿತಂತೆ ಬಹುಮುಖ್ಯವಾದ ಚಾರಿತ್ರಿಕ ಅಂಶಗಳ ಉಲ್ಲೇಖ ಬಂದಿದೆ ಇವರು ಸೋಮವಂಶೀಯರು, ಆಪಸ್ತಂಭ ಸೂತ್ರ ಮತ್ತು ಕೌಶಿಕ ಗೋತ್ರದ ಯಜುರ್ವೇದಿಗಳೆಂಬ ಅಪೂರ್ವವಾದ ಸಂಗತಿಯನ್ನು ಇಲ್ಲಿ ಹೇಳಲಾಗಿದೆ. ಇನ್ನೊಂದು ಸ್ವರವಚನದಲ್ಲಿ ಈ ಸದಾಶಿವರಾಯ ತನ್ನ ವಂಶದ ಮೂಲವನ್ನು ಹೇಳುತ್ತ ತೊಂಡಮಾನ್ ಚಕ್ರವರ್ತಿಯ ವಂಶಸ್ಥರಾದ ಇವರು ಚಂದ್ರವಂಶೀಯರು, ಆ ವಂಶದಲ್ಲಿ ವೆಂಕಟಪತಿರಾಜ, ರಾಮರಾಜ, ಇವನ ಸಹೋದರ ವಜ್ರಒಡೆಯ, ಇವನ ಮಗ ದೇವರಾಜ, ಇವನ ತರುವಾಯ ಬೈರಸಶೂರ? ಎಂದು ವಂಶಾವಳಿಯನ್ನು ಇತ್ತಿದ್ದಾನೆ. ಬಹುಶಃ ಇವರೆಲ್ಲ ಅರಸಪ್ಪನಾಯಕನ ಪೂರ್ವದವರೆಂದು ತಿಳಿಯಬಹುದು. ಜೊತೆಗೆ ಇವರು ಮೂಲತಃ ಪೂರ್ವ ತಮಿಳು ಆಂಧ್ರದೇಶದ ಕರಾವಳಿ ಪ್ರದೇಶದವರಾಗಿದ್ದು ವಿಜಯನಗರದ ಅಳಿಯ ರಾಮರಾಯನ ವಂಶದವರೆಂದು ಕಂಡುಬರುತ್ತದೆ. ಬಹುಶಃ ವಿಜಯನಗರ ಸಾಮ್ರಾಜ್ಯದ ಕೊನೆಯ ಹಂತದಲ್ಲಿ, ಇವರನ್ನು ಕರ್ನಾಟಕದ ಪಶ್ಚಿಮಭಾಗದಲ್ಲಿ ಬನವಾಸಿ ಕಡೆಗೆ ನೆಲೆಗೊಳಿಸಲಾಯಿತೆಂದು ಸದ್ಯದ ಮಟ್ಟಿಗೆ ಭಾವಿಸಬಹುದು ಪ್ರಸ್ತುತ ಇದೇ ಸ್ವರವಚನದಲ್ಲಿ ಈ ವಂಶದ ಮಧುಲಿಂಗರಾಜ, ಅವನ ಮಗ ಸವಾಯಿ ರಾಮಚಂದ್ರರಾಯ, ಮುಮ್ಮಡಿಯರಸು, ವಜ್ರರಾಜ, ಇಮ್ಮಡಿ ಮಧುಲಿಂಗರಾಯ ಸದಾಶಿವರಾಯ, ಶಾಂತಲಿಂಗ[1] ಇವರು ರಾಜ್ಯವಾಳುತ್ತಿದ್ದರೆಂದು ಹೇಳಿದೆ. ಎಂದರೆ ಮಧುಲಿಂಗನಾಯಕನ ಮಗ ಸದಾಶಿವರಾಯನ ಕೆಲವು ಸಹೋದರರ ಹೆಸರುಗಳು ಇಲ್ಲಿ ಬಂದಿವೆ. ಇಲ್ಲಿನ ಮುಮ್ಮುಡಿಯರಸು, ವಜ್ರರಾಜ ಎಂದಿರುವುದು ಒಂದೇ ಹೆಸರೋ ಅಥವಾ ಇಬ್ಬರ ಹೆಸರುಗಳೊ ತಿಳಿಯದು ಮತ್ತೊಂದು ಸ್ವರವಚನದಲ್ಲಿ ಸದಾಶಿವರಾಯ, ಬಸವಲಿಂಗರಾಜ, ಇಮ್ಮಡಿ ರಘುನಾಥ,ಶಾಂತವೀರ, ಇಮ್ಮಡಿ ಸದಾಶಿವೇಂದ್ರ, ಚನ್ನಬಸವಲಿಂಗ ಮುಂತಾದ ಸುತರು ತನಗಿದ್ದರೆಂದು ಹೇಳಿದ್ದಾನೆ.
ಸದಾಶಿವರಾಯ ತನ್ನ ಸ್ವರವಚನವೊಂದರಲ್ಲಿ ತಂದೆ ಮಧುಲಿಂಗರಾಜನು ಎದುರಿಸಿದ ಒಂದು ದುರ್ಭರ ಪ್ರಸಂಗವನ್ನು ಉಲ್ಲೇಖಿಸಿದ್ದಾನೆ, ಅದೆಂದರೆ ಕೆಳದಿಯ ವೀರಭದ್ರನಾಯಕನು (ಕ್ರಿ.ಶ. ೧೬೨೬-೧೬೪೫) ತನ್ನ ಮನೆತನದ ಸದಾಶಿವ ನಾಯಕನಿಗೆ ಆಶ್ರಯವಿತ್ತುದಕ್ಕಾಗಿ ಸ್ವಾದಿಯವರ ಮೇಲೆ ಏರಿ ಹೋಗಿ ಅವರನ್ನು ಸೋಲಿಸಿದನು ಹಾಗೂ ಅವರ ರಾಜ್ಯವನ್ನು ಹಿಡಿದುಕೊಂಡನು. ಸ್ವಾದಿಯ ಅರಸು ಮಧುಲಿಂಗರಾಜ ಆಗ ವಿಜಾಪುರದವರ ಮೊರೆ ಹೋಗಲು, ಅವರು ಸೈನ್ಯ ಸಮೇತ ಕೆಳದಿಯ ಮೇಲೆ ಏರಿಬಂದು ವೀರಭದ್ರನಾಯಕನನ್ನು ಮಣಿಸಿ ಮಧುಲಿಂಗ ರಾಜನಿಗೆ ಅವನ ರಾಜ್ಯ ಮರಳುವಂತೆ ಮಾಡಿದರು. ಈ ಸಂಧರ್ಭದಲ್ಲಿ ವಿಜಾಪುರದ ಸೇನಾಪತಿ ಶರಜಾಖಾನನೆಂಬವನು ಆದಿಲಶಾಹೆ ಪಡೆಯ ಮುಖ್ಯಸ್ಥನಾಗಿದ್ದನೆಂಬ ಐತಿಹಾಸಿಕ ಅಂಶ ಇಲ್ಲಿ ದಾಖಲೆಗೊಂಡಿದೆ. ಈ ಘಟನೆಯನ್ನು ಸ್ವತಃ ಸದಾಶಿವ ರಾಯನೇ ಹೇಳಿಕೊಂಡಿದ್ದಾನೆ. ಅದೇ ಸ್ವರವಚನದಲ್ಲಿ ಕೆಳದಿಯವರು ಪುನಃ ಕಾಲು ಕೆದರಿ ಯುದ್ದಕ್ಕೆ ಬರಲು ಮಧುಲಿಂಗರಾಯ ಅವರನ್ನು ಸೋಲಿಸಿ ಬೆನ್ನೆಟ್ಟಿ ಕವಲೆದುರ್ಗವನ್ನು ಮುತ್ತಿ, ಅಲ್ಲಿ ಧರ್ಮಕಹಳೆ ಹಿಡಿಸಿ ಕೀರ್ತಿಪತಾಕೆ ಹಾರಿಸಿದನೆಂದು ಸದಾಶಿವರಾಯ ಹೇಳಿದ್ದಾನೆ. ನಮ್ಮ ಮಧ್ಯಕಾಲೀನ ರಾಜ್ಯಡಳಿತದಲ್ಲಿ ಬಾಹತ್ತರ (೭೨ ಜನ) ನಿಯೋಗಿಗಳು ಎಂದರೆ ಅಧಿಕಾರ ವರ್ಗದವರು ಇರುತ್ತಿದ್ದಾರೆಂಬುದು. ಪರಂಪರಾಗತ ಕಲ್ಪನೆ. ಆದರೆ ಸದಾಶಿವರಾಯನ ಸ್ವರವಚನವೊಂದರಲ್ಲಿ ಇವರ ಸಂಖ್ಯೆ ೧೦೮ ಆಗಿತ್ತೆಂದು ತಿಳಿದುಬರುತ್ತದೆ. ತಳವಾರ, ಹರಕೆಕಾರ ಮುಂತಾದ ಕೆಲವೇ ಹೆಸರುಗಳು ಅದರಲ್ಲಿ ಉಲ್ಲೇಖಗೊಂಡಿವೆ, ಒಟ್ಟಿನಲ್ಲಿ ಮಧುಲಿಂ‌ಗರಾಯ ಇವರಲ್ಲಿ ತುಂಬ ಸಮರ್ಥನಾದ ರಾಜನಾಗಿದ್ದನೆಂದು ಇದರಿಂದ ತಿಳಿದುಬರುತ್ತದೆ.
ಯಾಕೆ ಬರೆದೆಯೊ ಶಿವನೆ ಎನ್ನ ಪಣೆಯಲಿ ನೀನು
ಲೋಕದೊಳು ಕಿರಿದಾದ ರಾಜತನ ಮಾಳ್ಪುದನು || ಪ ||
ಎಂಬ ಪಲ್ಲವಿಯಿಂದ ಪ್ರಾರಂಭವಾಗುವ ಸ್ವರವಚನವೊಂದರಲ್ಲಿ ತನ್ನದು ಮಧ್ಯಮಗಾತ್ರದ ಸಂಪತ್ತು, ಸೇನೆಗಳುಳ್ಳ ರಾಜ್ಯ. ಇತ್ತ ಪ್ರಬಲವಾದ ವೈರಿಗಳೊಡನೆ ಹೋರಾಡಲೂ ಆಗದು, ಅತ್ತ ಅವರಿಗೆ ಕಪ್ಪು ಕಾಣಿಕೆಯಿತ್ತು. ಸಾಗ ಹಾಕಲೂ ಸಂಪತ್ತು ಸಾಲದು; ಕಾಲ ಕಾಲಕೆ ಬಹಳ ಕರಕರೆ (ಕಿರಿಕಿರಿ) ಯುಂಟಾಗಿ ಬಹುತಾಪ ಪಡುವಂತಾಗಿದೆ-ಎಂದು ತನ್ನ ನಿಜದುಃಖ ತೋಡಿಕೊಂಡಿದ್ದಾನೆ. ಸ್ವಾದಿಯಃರು ಉದ್ದಕ್ಕೂ ಅನುಭವಿಸುತ್ತ ಬಂದ ರಾಜಕೀಯ ಸ್ಥಿತಿಗೆ ಇದು ಕನ್ನಡಿ ಹಿಡಿದಂತಿದೆ.
ಸದಾಶಿವರಾಯನು ರಚಿಸಿದ ರಾಗಮಾಲಿಕೆ, ನವರಸ ಜಕ್ಕಣಿ ಜಾವಡಿ ಮತ್ತು ಖಡ್ಗಪ್ರಬಂಧಗಳು ಸಂಗೀತಶಾಸ್ತಕ್ಕೆ ಸಂಬಂಧಪಟ್ಟಿವೆ. ಇವುಗಳನ್ನು ಸಂಗೀತ ವಿದ್ವಾಂಸರು ಅಧ್ಯಯನಮಾಡಿ ಇವುಗಳ ಮಹತ್ವವೇನೆಂಬುದನ್ನು ಪ್ರಕಟಪಡಿಸುವುದು ತುಂಬ ಅವಶ್ಯವಾಗಿದೆ. ಇದರಿಂದ ಮಧ್ಯಕಾಲೀನ ಕರ್ನಾಟಕದ ಸಂಗೀತ ಪರಂಪರೆಯ ಮೇಲೆ ಹೊಸಬೆಳಕು ಬೀಳುವ ಸಾಧ್ಯತೆ ತುಂಬಾ ಇದೆ. ಜೊತೆಗೆ ಸಂಗೀತಕ್ಷೇತ್ರಕ್ಕೆ ಸ್ವಾದಿಯ ಅರಸರ ಕಾಣಿಕೆಯ ಸ್ವರೂಪ ಕೂಡ ಅಭಿವ್ಯಕ್ತಗೊಳ್ಳುತ್ತದೆ.
ಈ ರೀತಿ ಸದಾಶಿವರಾಯನ ಸ್ವರವಚನದಲ್ಲಿ ಹಲವಾರು ಐತಿಹಾಸಿಕ ಮಹತ್ವದ ವಿವರಗಳು ಅಡಗಿದ್ದು ಆತನ ಎಲ್ಲ ಕೃತಿಗಳು ಲಭ್ಯವಾಗಿ ಪ್ರಕಟವಾದಲ್ಲಿ ಇನ್ನೂ ಹಲವಾರು ಮಹತ್ವದ ಸಂಗತಿಗಳು ಬೆಳಕಿಗೆ ಬರಬಹುದು.
ಪ್ರಸ್ತುತ ಸದಾಶಿವರಾಯ ಕ್ರಿ.ಶ. ೧೬೯೭ ರಲ್ಲಿ ಮರಣಹೊಂದಿದ. ಅವನ ಮಗ ಬಸವಲಿಂಗರಾಯ ತನ್ನ ತಂದೆಯ ಅಂತ್ಯಕ್ರಿಯೆಯನ್ನು ವೈಭವಪೂರ್ಣವಾಗಿ ಸಾಂಗಗೊಳಿಸಿದನು. ಇದರ ವಿವರಗಳನ್ನೊದಗಿಸಲೋಸುಗವೇ ಸೋದೆಯ ಶಾಂತ ಬಸವ ರಾಜೇಂದ್ರನು ‘ಶ್ರೀ ಸೋದೆಯ ಬಸವಲಿಂಗರಾಜನ ಭಕ್ತಿಚಂದ್ರೋದಯ’ ವೆಂಬ ಹೆಸರಿನ ೧೫ ವಾರ್ಧಕಪದ್ಯಗಳ ಲಘುಕೃತಿ ರಚಿಸಿದರು. ಇದರಲ್ಲಿ ಮಧ್ಯಕಾಲೀನ ಕರ್ನಾಟಕದಲ್ಲಿ ಪ್ರಚಲಿತವಾಗಿದ್ದ (ವೀರಶೈವ) ಅಂತ್ಯಸಂಸ್ಕಾರದ ವಿವರಗಳಲ್ಲದೆ ಅಂದಿನ ಹಲವಾರು ಖಾದ್ಯಾನ್ನಗಳು ಇಲ್ಲಿ ಉಲ್ಲೇಖಿತವಾಗಿವೆ.
ಶ್ರೀ ಎಸ್. ಶಿವಣ್ಣವರು ಪ್ರಕಟಿಸಿದ (೧೯೯೧) ‘ಶ್ರೀ ಜಗದ್ಗುರು ಮುರುಘರಾಜೇಂದ್ರ ಬೃಹನ್ಮಠ’ (ಚಿತ್ರದುರ್ಗ) ಹಸ್ತಪ್ರತಿಸೂಚಿ ಸಂಪುಟ ಒಂದರಲ್ಲಿ (ಪು:೩೬೦) ಸದಾಶಿರಾಯನ ಮಗ ಬಸವಲಿಂಗರಾಜನು ಗುರುಸಿದ್ದೇಶ್ವರ ಸ್ತೋತ್ರ ಮತ್ತು ಒಂದೆರಡು ಹಾಡುಗಳನ್ನು ಬರೆದಿರುವುದಾಗಿ ದಾಖಲೆಯಿದೆ. ಗುರುಸಿದ್ದೇಶ್ವರ ಸ್ತೋತ್ರವು ಒಂಬತ್ತು ಕಂದಗಳುಳ್ಳ ಕೃತಿ. ಇವು ಅಪ್ರಕಟತವಾಗಿರುವುದರಿಂದ ಹೆಚ್ಚಿನ ವಿವರಗಳು ನಮಗೆ ಲಭ್ಯವಿಲ್ಲ.
ತರುವಾಯದಲ್ಲಿ ಮರಿಶಾಂತ ಬಸವದೇವ ( ಕ್ರಿ.ಶ. ೧೬೯೭) ಬರೆದ ಸ್ವರವಚನಗಳಲ್ಲಿ ಈ ಮನೆತನ ಕುರಿತಾದ ಕೆಲವು ಉಲ್ಲೇಖಗಳು ಬಂದಿದೆ. ಈ ಮರಿಶಾಂತ ಬಸವನು ಬನವಾಸಿಯ ಮಳೆಯ ಮಠದ ಸಂಪ್ರದಾಯದವನು. ಈತನ ಸ್ವರವಚನ ೫೬ರಲ್ಲಿ ಸೋದೆಯ ಬಸವಲಿಂಗರಾಜನ ತಂದೆ ಸದಾಶಿವರಾಯ ಮತ್ತು ತಾಯಿ ಶಾಂತಮ್ಮಾಜಿಯ ಉಲ್ಲೇಖ ಬಂದಿದೆ. ಜತೆಗೆ ಬಸವಲಿಂಗರಾಯನ ಅಂತ್ಯದ ಉಲ್ಲೇಖ ಕೂಡ ಇದೇ ಸ್ವರವಚನದಲ್ಲಿದೆ.
೬೩, ೭೨ ಮುಂತಾದ ಪದ್ಯಗಳಲ್ಲಿ ಪರಮತೀಯರು ರಾಜನಲ್ಲಿ ಚಾಡಿಹೇಳಿದ್ದು. ರಾಜ ಅದನ್ನು ನಂಬಿದ್ದ. ತತ್ಕಾರಣ ಮಳೆಯ ಮಠದವರನ್ನು ಪರಮತೀಯರು ಪೀಡಿಸಿದ್ದು, ತಮ್ಮ ಏನೇನೂ ತಪ್ಪಿಲ್ಲದಿರುವುದು ಮೊದಲಾದ ಕೆಲವು ವಿಶಿಷ್ಟ ಸಂಗತಿಗಳನ್ನು ಇಲ್ಲಿ ತೋಡಿಕೊಂಡಿರುವುದು ಕಂಡುಬರುತ್ತದೆ.
ಮೇಲಿನ ನಾಲ್ವರ ಕೃತಿಗಳ ತರುವಾಯ ಉಲ್ಲೇಖಿಸಬೇಕಾದ ಗ್ರಂಥ ‘ಬಿಳಿಗೆಯ ಅರಸರ ವಂಶಾವಳಿ’ ಇದರ ರಚನಾ ಕಾಲ ಕ್ರಿ.ಶ. ಸು ೧೭೦೦ ಎಂದು ಕವಿಚರಿತೆಯಲ್ಲಿ ಹೇಳಿದೆ. ಇದರ ಪ್ರಥಮಾಶ್ವಾಸ ಪದ್ಯ ೧೨೫ರಲ್ಲಿ ಸೋದೆಯ ಅರಸಪ್ಪನಾಯಕನು ಬಿಳಿಗೆಯ ಸಂತತಿಯಲ್ಲಿ (೭ನೆಯವನಾದ) ಇಮ್ಮಡಿ ಘಂಟೇಂದ್ರನಿಗೆ ತನ್ನ ಮಗಳು ವೀರಮಾಂಬೆಯನ್ನು ಕೊಟ್ಟು ಲಗ್ನ ಮಾಡಿದನೆಂದೂ, ಇವರಿಗೆ ಜನಿಸಿದ ತ (ತಿ?) ಮ್ಮರಸ ಒಡೆಯ ಬಿಳಿಗಿಗೆ ಅಧಿಪತಿಯಾದನೆಂದೂ ಹೇಳಲಾಗಿದೆ. (ಈ ವಿವಾಹ ಸು. ೧೫೫೦ರ ಪೂರ್ವದಲ್ಲಿ ನಡೆದ ಘಟನೆಯಾಗಿದೆ) ಇದೇ ಕೃತಿಯಲ್ಲಿ ಮೇಲೆ ತಿಳಿಸಿದ ಇಮ್ಮಡಿ ಘಂಟೇಂದ್ರನಿಗೆ ವಿಜಯನಗರದ ವೆಂಕಟಪತಿರಾಯನ ಮಗಳು ರಾಮಾಂಬೆಯನ್ನೂ ಕೊಡಲಾಗಿತ್ತೆಂದು ಹೇಳಿದೆ. ಈಗಾಗಲೇ ನೋಡಿರುವಂತೆ ಸೋದೆಯವರು ಮೂಲತಃ ವಿಜಯನಗರದವರ ರಕ್ತಸಂಬಧಿಗಳು. ಇದರಿಂದ ಬಿಳಿಗೆ ಮತ್ತು ಸೋದೆಯ ಮನೆತನಗಳು ತಮ್ಮ ಹಳೆಯ ಸಂಬಂಧಗಳನ್ನು ಬಹುಕಾಲ ಸೌಹಾರ್ದಯುತವಾಗಿ ಉಳಿಸಿಕೊಂಡು ಬಂದುದು ವಿದಿತವಾಗುತ್ತದೆ. ಇದನ್ನು ಪೋಷಿಸುವಂತೆ ಮುಂದೆ ಪದ್ಯ ೧೨೯ರಲ್ಲಿ ಮುಮ್ಮಡಿ ಘಂಟೇಂದ್ರನು ‘ಸೋದೆಯ ಧಾರುಣಿಪ ರಘುನಾಥರಾಜನು ಆಮಂತ್ರಿಸಿದ್ದರಿಂದ ಬನವಾಸಿಗೆ ಹೋಗಿ ಮಧುಕೇಶ್ವರನ ತೇರಿನ ಉತ್ಸವ ನೋಡಿ ಆನಂದ ಪಟ್ಟಿ’ ನೆಂದು ಹೇಳಲಾಗಿದೆ. ಈ ಅನ್ಯೋನ್ಯತೆಯ ಜತೆಗೆ ಅಂದಿನ ದಾಖಲೆಗಳನ್ನು ಪರಶೀಲಿಸಿದರೆ ಕೆಳದಿಯವರ ಕಾಟ ಇವರಿಬ್ಬರಿಗೂ ಸರಿಸುಮಾರು ಒಂದೇ ತೆರನಾಗಿದ್ದುದು ಮತ್ತು ಹಲವು ಬಾರಿ ಸಂಯುಕ್ತವಾಗಿ ಕೆಳದಿಯವರನ್ನು ಇವರು ಎದುರಿಸಿದ್ದಿ, ಸಹಜವಾಗಿ ಕಂಡು ಬರುತ್ತದೆ.
ಇನ್ನು ಮುಂದಿನ ಕೃತಿ, ಲಿಂಗಣ್ಣಕವಿಯ ಕೆಳದಿನೃಪವಿಜಯ (ಕಾಲ ಕ್ರಿ.ಶ. ೧೭೫೦) ಇದು ಸೋದೆಯ ಅರಸರನ್ನು ಕುರಿತಂತೆ ಹಲವಾರು ಮಹತ್ವದ ವಿವರಗಳನ್ನು ಕೊಡುತ್ತದೆ. ಉದಾಹರಣೆಗೆ ಆಶ್ವಾಸ-೫ರಲ್ಲಿ ದೊಡ್ಡ ಸಂಕಣ್ಣ ನಾಯಕನ ಮಗ ವೆಂಕಟಪ್ಪ ನಾಯಕನು ಶಾ.ಶ. ೧೫೦೫ ನೆಯ ಚಿತ್ರಭಾನು ಸಂವತ್ಸರ ಮಾರ್ಗ ಶು. ೫ ರಂದು ಇಕ್ಕೇರಿಯಲ್ಲಿ ಪಟ್ಟವೇರಿದನು. ಇವನು ಗೋರಾಷ್ಟ್ರದ ನಾಲ್ಕೂ ಭಾಗಗಳನ್ನು ತನ್ನ ವಶಕ್ಕೆ ತೆಗೆದುಕೊಂಡಿದ್ದನಂತೆ (ಪು. ೧೨೫) ಸೋದೆಯ ರಾಜ್ಯ ಕ್ರಿ.ಶ. ೧೫೮೭ ರ ಸುಮಾರಿನಲ್ಲಿ ಕೆಳದಿಯಲ್ಲಿ ಸಮಾವಿಷ್ಟಗೊಂಡಿರುವ ಸಾಧ್ಯತೆಯನ್ನು ಇದು ತೋರಿಸುತ್ತದೆ ಆಗ ಸೋದೆಯ ರಾಜನಾಗಿದ್ದ ಇಮ್ಮಡಿ ಅರಸಪ್ಪನಾಯಕನನ್ನು ವೆಂಟಪ್ಪನಾಯಕ ಸೋಲಿಸಿರಬಹುದಾಗಿದೆ. ಆದರೆ ಇಲ್ಲಿ ಸೋದೆಯವರ ನೇರ ಉಲ್ಲೇಖವಿಲ್ಲದಿರುವುದನ್ನು ನಾವು ಮರೆಯಲಾಗದು. ಮುಂದೆ ಪುಟ ೧೨೯ ರಲ್ಲಿ ಕೆಳದಿಯ ವೆಂಕಟಪ್ಪನಾಯಕನು ”ಸೋದೆ, ಬಿಳಿಗೆ ತರೀಕೆರೆ ಮುಂತಾದ ಮನ್ನೆಯರ್ಕಳೊಳ್ ತಾನತ್ಯಂತ ಪ್ರಖ್ಯಾತಿಯಂ, ಪಡೆದು” ಎಂಬ ಮಾತು ಬಂದಿರುವುದರಿಂದ ವೆಂಕಟಪ್ಪನಾಯಕನು ಸೋದೆಯವರನ್ನು ಸಂಪೂರ್ಣ ಸೋಲಿಸಿರಲಿಲ್ಲವೆಂದು ತಿಳಿಯಬಹುದಾಗಿದೆ.
ಆಶ್ವಾಸ ೬ರಲ್ಲಿ ಕೆಳದಿಯ ವೀರ ಒಡೆಯರು ತೀರಿ ಹೋಗಲು (ಅವರ) ಮೈದುನನಾದ ಸದಾಶಿವನಾಯಕನು ವೀರ ಒಡೆಯನ ಮಗ ಬಸವಲಿಂಗನಾಯಕನನ್ನು ಅಂಗಹೀನಗೊಳಿಸಿ ತನಗೇ ರಾಜ್ಯಾಭಿಷೇಕ ಮಾಡಿಕೊಂಡನು. ಆದರೆ ವೀರಭದ್ರನಾಯಕನ ಕಾಟಕ್ಕೆ ಹೆದರಿ ಸದಾಶಿವನಾಯಕನು ಓಡಿ ಹೋಗಿ ಬಿಳಿಗೆ-ಸ್ವಾದಿಯವರ ಮೊರೆಹೊಕ್ಕನು. ಬಿಳಿಗೆ-ಸೋದೆಯವರು ಒಂದಾಗಿ ನಾಯಕನಿಗೆ ಆಶ್ರಯವಿತ್ತರು. ಇದರಿಂದ ಕುಪಿತನಾದ ವೀರಭದ್ರನಾಯಕನು ಸದಾಶಿವನಾಯಕನು ತೀರಿಹೋದರೂ ಬಿಡದೆ ಬಿಳಿಗೆ ಸೋದೆಗಳ ಮೇಲೆ ಏರಿ ಹೋಗಿ ಅವರ ರಾಜ್ಯಗಳನ್ನು ಆಕ್ರಮಿಸಿದನು. ಅವರು ವಿಜಾಪುರದವರ ಮೊರೆ ಹೋಗಲು, ಆ ಆದಿಲಶಾಹಿಗಳು ಕೆಳದಿಯ ಮೇಲೆ ದಂಡೆತ್ತಿ ಬರುವ ಸಿದ್ದತೆ ನಡೆಸಿದರು. ಇದನ್ನರಿತ ವೀರಭದ್ರನಾಯಕನು ತನ್ನ ರಾಯಸದ ಶಂಕರನಾರಾಯಣನೆಂಬ ನಿಯೋಗಿಯನ್ನು ಕಳುಹಿಸಿ, ಎಲ್ಲ ವೃತ್ತಾಂತವನ್ನು ತಿಳಿಸಿದ್ದರಿಂದ ವಿಜಾಪುರದ ಸೈನ್ಯ ಕೆಳದಿಯ ಮೇಲೆ ಬರಲಿಲ್ಲ. (ಪು.೧೪೪-೪೫)
ಈ ಹಿಂದೆ ನಾವು ನೋಡಿದಂತೆ ಈ ಘಟನೆ ನಡೆದುದು ಸೋದೆಯ ದೊರೆ ಮಧುಲಿಂಗರಾಜ (ಕ್ರಿ. ಶ. ೧೬೬೨-೭೪) ನ ಕಾಲಾವಧಿಯಲ್ಲಿ ಇಲ್ಲಿನ ಮಧುಲಿಂಗ ನಾಯಕ ಮತ್ತು ಕೆಳದಿಯ ವೀರಭದ್ರನಾಯಕರ ಕಾಲಗಣೆಯಲ್ಲಿ ಎಲ್ಲಿಯೋ ತಪ್ಪಿರುವ ಹಾಗಿದೆ. ಸದಾಶಿವರಾಯನ ಒಂದು ಸ್ವರವಚನದಲ್ಲಿ ಇದರ ಸ್ಪಷ್ಟ ಉಲ್ಲೇಖವಿದ್ದು, ವಿಜಾಪುರದವರ ಪರವಾಗಿ ಶರಜಾಖಾನನೆಂಬ ಸರದಾರನು ಈ ಜಗಳದಲ್ಲಿ ಭಾಗವಹಿಸಿ ಶಮನಗೊಳಿಸಿದ ಅಂಶ ಅಲ್ಲಿ ಖಚಿತವಾದಿದೆ. ಈ ಸಂದರ್ಭದಲ್ಲಿ ಸ್ವಾದಿ-ಬಿಳಿಗೆಯವರು ಪ್ರಾರ್ಥಿಸಿಕೊಂಡದ್ದರಿಂದ ವೀರಭದ್ರನಾಯಕನು ಅವರ ರಾಜ್ಯಗಳನ್ನು ಅವರಿಗೆ ಮರಳಿ ಕೊಟ್ಟನೆಂದಿರುವುದು ಆಸ್ಥಾನಕವಿಯ ನಯದ ಹೇಳಿಕೆ ಎಂಬುದು ಸ್ಪಷ್ಟ.
ಇದೇ ಆಶ್ವಾಸದ ಪುಟ ೧೪೮ ರಲ್ಲಿ ಕೆಳದಿಯವರಿಗೂ ಸೋದೆಯವರಿಗೂ ಕೆಂಗೆರೆಯಲ್ಲಿ ದೊಡ್ಡ ಯುದ್ಧವೊಂದು ಜರುಗಿದ್ದರ ಉಲ್ಲೇಖ ಬಂದಿದೆ.
ಮೇದಿನಿಗತಿ ಬಲನೆನಿಸಿದ |
ಸೋದೆಯ ರಘನಾಥರಾಜನಂ ಕೆಂಗೆರೆಯೊಳ್ |
ಕಾದಿ ಪಿಂದೆಗಿಸಿ ಪೋಗಲಾ |
ಮೋದರೆ ಸಂಧಿಯೊಳ್ ಮೈತ್ರಿಯಂ ಮನ್ನಿಸಿದಂ ||
ಎಂದು ಹೇಳಿರುವುದರಿಂದ ಈ ಯುದ್ದದಲ್ಲಿ ಸೋದೆಯವರ ಕೈಮೇಲಾಗಿರುವಂತೆ ಕಾಣುತ್ತದೆ. ವೀರಭದ್ರನಾಯಕನು ಇಲ್ಲಿ (ಆ) ಮೋದರೆ ಎಂಬಲ್ಲಿ ಸಂಧಿ ಮಾಡಿ ಕೊಂಡಿರುವುದನ್ನೂ ಮೇದಿನಿಗತಿ ಬಲನೆನಿಸಿಕೊಂಡಿದ್ದ ರಘನಾಥರಾಜನೆಂಬ ಉಲ್ಲೇಖ ಬಂದಿರುವುದನ್ನೂ ಗಮನಿಸಿದರೆ, ಸೋದೆಯ ರಘನಾಥ ರಾಜ ತುಂಬ ಬಲಶಾಲಿಯೂವೀರನೂ ಆಗಿದ್ದನೆನ್ನ ಬೇಕಾಗುತ್ತದೆ.
ಇಲ್ಲಿ ಈ ಘಟನೆಯ ಕಾಲವನ್ನು ಕುರಿತಂತೆ ಒಂದಿಷ್ಟು ಚಿಂತನೆ ಮಾಡಬೇಕಾಗಿದೆ. ಸೋದೆಯ ಮೊದಲನೆಯ ರಘುನಾಥರಾಯನ ಕಾಲ ಕ್ರಿ.ಶ. ೧೬೧೮ ರಿಂದ ೧೬೩೮ ಎಂದು ತಿಳಿಯಲಾಗಿದೆ ಮತ್ತು ಕೆಳದಿಯ ಪ್ರಸ್ತುತ ವೀರಭದ್ರನಾಯಕನ ಕಾಲ ಕ್ರಿ.ಶ ೧೬೨೯ ರಿಂದ ೧೬೪೫ ಎಂದಾಗಿದೆ. ಕ್ರಿ.ಶ ೧೬೩೮ ರಿಂದ ಸೋದೆಯ ಮಧುಲಿಂಗನಾಯಕನು ರಾಜ್ಯಭಾರ ಮಾಡುತ್ತಿದ್ದ ಹಾಗೂ ಅವನ ಕಾಲಾವಧಿಯಲ್ಲಿಯೇ ಸೋದೆಯವರು ಕವಲೆದುರ್ಗವನ್ನು ಮುತ್ತಿ ಅದನ್ನು ವಶಪಡಿಸಿಕೊಂಡು ಅಲ್ಲಿ ಧರ್ಮಗಹಳೆ ಹಿಡಿಸಿದ ಸಂಗತಿಯನ್ನು ಈಗಾಗಲೇ ಗಮನಿದ್ದೇವೆ. ಇವೆರಡು ಸಂಗತಿಗಳು ಬಹುಶ: ಬೇರೆಬೇರೆಯಾಗಿರದೆ ಒಂದೇ ಸಂದರ್ಭದಲ್ಲಿ ಜರುಗಿದವೆನ್ನಬೇಕಾಗಿದೆ. ಹೀಗಾದಲ್ಲಿ ಕೆಳದಿನೃಪವಿಜಯದಲ್ಲಿ ಉಲ್ಲೇಖಿತನಾದ ರಘುನಾಥರಾಜ ಮಧುಲಿಂಗನಾಯಕನ ತಂದೆ ಒಂದನೆಯ ರಘುನಾಥರಾಯನಾಗಿರದೆ ಸದಾಶಿವರಾಯನ ಮಗ ಇಮ್ಮಡಿ ರಘುನಾಥರಾಯನಾಗಿರುವ ಸಾಧ್ಯತೆಯೂ ಇದೆ. ಇಮ್ಮಡಿ ರಘುನಾಥರಾಯ ಆಗ ಒಳ್ಳೆಯ ತರುಣನಾಗಿದ್ದು, ಈ ಯುದ್ದದಲ್ಲಿ ಮುಂದಾಳುತನ ವಹಿಸಿರುವನೆಂದು ಹೇಳಬಹುದಾಗಿದೆ. ಮಧುಲಿಂಗನಾಯಕನ ಜೊತೆಗೆ ಕಳದಿಯವರು ಮಾಡಿಕೊಂಡ ಸಂಧಿಯ ಉಲ್ಲೇಖದ ತರುವಾಯವೇ ಕೆಳದಿನೃಪವಿಜಯದಲ್ಲಿ ಈ ಉಲ್ಲೇಖ ಬಂದಿರುವುದು ಹೀಗೆ ಊಹಿಸಲು ಪ್ರಬಲ ಕಾರಣ.
ಸಪ್ತಮ ಆಶ್ವಾಸ-ಪುಟ ೧೬೨ ರಲ್ಲಿ ಕೆಳಗಿನ ವಿವರವಿದೆ: ಕೆಳದಿಯ ಶಿವಪ್ಪನಾಯಕನು ಪಟ್ಟವೇರಿ ಕ್ರಿ.ಶ. ೧೬೪೫ ರಿಂದ ೧೬೬೧ ರ ವರೆಗೆ ರಾಜ್ಯವಾಳುತ್ತದ್ದನು. ಈ ಕಾಲಾವಧಿಯಲ್ಲಿ ಸೋದೆಯ ಪಟ್ಟದ ಮೇಲೆ ಮಧುಲಿಂಗರಾಯನೇ (ಕ್ರಿ.ಶ. ೧೬೩೮ ರಿಂದ ೧೬೭೪) ಇನ್ನೂ ಆಸೀನನಾಗಿದ್ದ. ಈ ಮಧ್ಯಂತರ ಅವಧಿಯ ದುರ್ಮುಖಿ ಸಂವತ್ಸರದಲ್ಲಿ (ಕ್ರಿ. ಶ. ೧೬೫೭) ವಿಜಾಪುರದ ಸುಲ್ತಾನನು ತೀರಿ ಹೋದನು. ಈ ಸಂದರ್ಭದಲ್ಲಿ ಶಿವಪ್ಪನಾಯಕ ಸೋದೆಯ ಮೇಲೆ ಏರಿಹೋಗಿ, ಅವರ ರಾಜ್ಯದ ಶಿರಸೆ, ಹೆರೂರ, ಬೋಳೂರು, ಪುಲಿಯ ಕಣ್, ಕರೂರು, ಬನವಾಸೆ ಬದನಗೋಡು ಮುಂತಾದ ಪಟ್ಟಣಗಳನ್ನು ಹಿಡಿದುಕೊಂಡನು. ಶಿರಸೆಯ ಕೋಟೆಯನ್ನು ವಶಪಡಿಸಿಕೊಂಡು ಮಧುಲಿಂಗನಾಯಕನನ್ನು ಸೆರೆಹಿಡಿದನು. ಆದರೆ ಅವನು ದೈನ್ಯದಿಂದ ಬೇಡಿಕೊಂಡದ್ದರಿಂದ ಅವನಿಗೆ ಅವನ ರಾಜ್ಯವನ್ನು ಮರಳಿ ಕೊಟ್ಟು ಅವನನ್ನು ಬಂಧಮುಕ್ತಗೊಳಿಸಿದನು. ಸೋದೆಯವರಿಗೆ ಇದು ಕೆಳದಿಯವರಿಂದ ಸುಮಾರು ೨೫ ವರ್ಷಗಳ ಕಾಲಾವಧಿಯಲ್ಲಿ ಒದಗಿದ ಎರಡನೆಯ ವಿಪತ್ತು ಆದರೆ ವಿಜಾಪುರದವರ ಹಸ್ತಕ್ಷೇಪವಿಲ್ಲದೆ ಇದು ಬಗೆ ಹರಿದಿರುವ ಲಕ್ಷಣವಿರುವುದರಿಂದ (?) ಅಷ್ಟೇನೂ ತೀವ್ರತರದ್ದಾಗಿರುವಂತೆ ಕಾಣದು ಇದೇ ಆಶ್ವಾಸದ ಪುಟ ೧೬೭ ರಲ್ಲಿ ಶಿವಪ್ಪನಾಯಕನು ರಾಯರ ಸಂಸ್ಥಾನವನ್ನು ಶ್ರೀರಂಗಪಟ್ಟಣದಲ್ಲಿ ನೆಲೆಸಿದ್ದ (ಶ್ರೀರಂಗರಾಜನ ರಾಜ್ಯವನ್ನು) ಉದ್ದರಿಸಬೇಕೆಂದು ಇಚ್ಚೆಪಟ್ಟು ವಿಕಾರಿ ಸವತ್ಸರದಲ್ಲಿ ಎಂದರೆ ಕ್ರಿ, ಶ. ೧೬೬೦ ರಲದಲಿ ಸೋದೆ, ಬಿಳಿಗೆ, ತರೀಕೆರೆ, ಹರಪುರ ಮುಂತಾದ ನಾಡದೊರೆಗಳ ಸೈನ್ಯವನ್ನು ಕೂಡಿಸಿಕೊಂಡು ಬೇಲೂರನ್ನು ಮುತ್ತಿವಶಪಡಿಸಿಕೊಂಡನು ಮತ್ತು ಅದನ್ನೆಲ್ಲ ಶ್ರೀರಂಗರಾಜನಿಗೆ ಅರ್ಪಿಸಿದನು. ಇದರಿಂದ ಕೆಳದಿಯವರಂತೆ ಸೋದೆಯ ಮಧುಲಿಂಗರಾಯನೂ ಈ ಪ್ರಸಂಗದಲ್ಲಿ ಶ್ರೀರಂಗರಾಜನ ಪರವಾಗಿದ್ದನೆಂದು ತಿಳಿದು ಬರುತ್ತದೆ.
ಶಿವಪ್ಪನಾಯಕನ ತರುವಾಯ ಅವನ ಮಗ ಇಮ್ಮಡಿ ವೆಂಕಟಪ್ಪನಾಯಕ (ಕ್ರಿ.ಶ.೧೬೬೧ ರಿಂದ ೧೬೬೨) ಮತ್ತು ಅವನ ತಮ್ಮ (ಶಿವಪ್ಪನಾಯಕನ ಮಗ) ಭದ್ರಪ್ಪನಾಯಕ (ಕ್ರಿ.ಶ. ೧೬೬೨ ರಿಂದ ೧೬೬೪) ಕೆಳದಿಯ ರಾಜ್ಯವಾಳಿದರು. ಭದ್ರಪ್ಪನಾಯಕನ ಕಾಲಾವಧಿಯಲ್ಲಿ ಅಳಿಯ ಶಿವಲಿಂಗನಾಯಕನು ಮೈಸೂರಿನವರೊಡನೆ ನಡೆದ ಕಣಗಾಲದ ಯುದ್ದದಲ್ಲಿ ಹತನಾದನು. ಆದರೆ ಭದ್ರಪ್ಪನಾಯಕನು ಮೈಸೂರು ಸೀಮೆಯ ಹೊನ್ನವಳ್ಳಿ, ಚಿಕ್ಕನಾಯಕನ ಹಳ್ಳಿ ಮೊದಲಾದುವನ್ನು ಗೆದ್ದು, ತರುವಾಯ ಸೋದೆಯವರನ್ನು ಸೋಲಿಸಿದ್ದಾಗಿ ಲಿಂಗಣ್ಣಕವಿ ಹೇಳಿದ್ದಾನೆ. (ಆ.೭. ಪು. ೧೭೦). ಈ ಸಂದರ್ಭದಲ್ಲಿ ವಿಜಾಪುರದವರು ಸೋದೆಯವರ ಪಕ್ಷವಹಿಸಿ ಕೆಳದಿಯ ಮೇಲೆ ದಂಡೆತ್ತಿ ಹೋದರು. ಬಿಜಾಪುರದ ಏದುಲಶಾಹನು (ಆದಿಲಶಾಹ) ಸ್ವತಃ ಶಾಜಿ, ಬಲೂಲಖಾನ, ಸೈಯದ ವಿಲಾಸ, ಶರಜಾಖಾನ ಸಹಿತ ಯುದ್ಧಮಾಡಿದನು. ಇವರೆಲ್ಲ ಸೇರಿ ಬಿಲುಸಾಗರ ಕಣಿವೆಯಲ್ಲಿ ಜಾತಪ್ಪನ ಮಗ ಭದ್ರಪ್ಪ ಎಂಬ ಕೆಳದಿಯ ಸೇನಾನಿಯನ್ನು ಸೋಲಿಸಿ, ಬಿದಿರೂರಿಗೆ ಮುತ್ತಿಗೆ ಹಾಕಿದರು. ತರುವಾಯ ಕೌಲೆದುರ್ಗದಲ್ಲಿ ಅಡಗಿದ್ದ ಭದ್ರಪ್ಪನಾಯಕನನ್ನು ಮುತ್ತಿದರು. ಭದ್ರಪ್ಪನಾಯಕನು ಪರಾಕ್ರಮದಿಂದ ಹೋರಾಡಿ ವಿಜಾಪುರ ಸೋದೆಯ ಸಂಯುಕ್ತ ಸೈನ್ಯವನ್ನು ಸೋಲಿಸಿದನು(?). ಆದರೆ ತರುವಾಯ ಹೂವಯ್ಯ ಮುಂತಾದ ನಿಯೋಗಿಗಳನ್ನು ಸಂಧಾನಕ್ಕೆ ಕಳುಹಿಸಿ ಅವರೊಡನೆ ಒಪ್ಪಂದ ಮಾಡಿಕೊಂಡನಂತೆ !
ಸೋಮಶೇಖರನಾಯಕನ ಮರಣಾನಂತರ ಅವನ ಹೆಂಡತಿ ಚೆನ್ನಮ್ಮಾಜಿ ಕ್ರಿ.ಶ. ೧೬೭೨ರಲ್ಲಿ ಕೆಲದಿಯ ಪಟ್ಟವೇರಿದಳು. ಇವಳ ಕಾಲಾವಧಿಯಲ್ಲಿ ಸೋದೆಯವರ ಮೇಲಿನ ಕೆಳದಿಯವರ ದ್ವೇಷ ಹಾಗೇ ಮುಂದುವರಿಯಿತು (ಈಕೆ ಪಟ್ಟಕ್ಕೆ ಬರುವ ಪೂರ್ವದಲ್ಲಿ) ಸೋದೆಯವರು ಪಂಚಮಹಲಿನಲ್ಲಿದ್ದ ಮಿಡಿಜೆಯ ಕೋಟೆಯನ್ನು ಹಿಡಿದುಕೊಂಡಿದ್ದರು. ಎಂದರೆ ಈ ಅವಧಿಯಲ್ಲಿ ಸೋದೆ ಸಿಂಹಾಸನದ ಮೇಲೆ ಸದಶಿವರಾಯನು ಕುಳಿತಿದ್ದನು. ಚೆನ್ನಮ್ಮ ಸೋದೆಯವರಿಂದ ಆ ಕೋಟೆಯನ್ನು ಪುನಃ ವಶಪಡಿಸಿಕೊಂಡು ಅಲ್ಲಿ ನೆಲೆಯೂರಿದ್ದ ಸೋದೆಯ ಸೇನಾಪತಿ ಹನುಮನಾಯಕ ನೆಂಬವನನ್ನು ಓಡಿಸಿಬಿಟ್ಟಳು (ಪುಟ-೧೮೯). ಕೆಳದಿನೃಪವಿಜಯದ ಪುಟ ೧೯೧ ರಲ್ಲಿ ಸೋದೆಯ ರಾಮಚಂದ್ರನಾಯಕನು ಮಿಡಿಜೆಯ ಕೋಟೆಯನ್ನು ಹಿಡಿದುಕೊಂಡು ಗರ್ವದಿಂದ ಮೆರೆಯುತ್ತಿದ್ದನೆಂದು ಹೇಳಿದೆ. ಈ ಅವಧಿಯಲ್ಲಿದ್ದ ಸೋದೆಯ ರಾಮಚಂದ್ರರಾಯನೆಂದರೆ ಮಧುಲಿಂಗನಾಯಕನ ಮಗ ಸವಾಯಿ ರಾಮಚಂದ್ರ ನಾಯಕನೇ ಸೈ. ಈತ ಸದಾಶಿವರಾಯನ ಅಣ್ಣನೆಂದು ಸದಾಶಿವರಾಯನೇ ತನ್ನ ಸ್ವರವಚನದಲ್ಲಿ ಕೊಟ್ಟಿರುವ ವಿವರಗಳಿಮದ ತಿಳಿಯಬಹುದಾಗಿದೆ. ಸಬ್ಬುನೀಸ ಕೃಷ್ಣಪ್ಪಯ್ಯನೆಂಬ ಕೆಳದಿಯ ಸೇನಾಪತಿಯು ಯುದ್ಧಕ್ಕೆ ಬಂಧು, ಸ್ವಾದಿಯ ಈ ಅರಸನನ್ನು ಸೋಲಿಸಿದನು. ಅಲ್ಲದೆ ಚೆನ್ನಮ್ಮಾಜಿ ಸಿರಿಸಿ ಮತ್ತು ಸೋದೆಗಳನ್ನು ಸ್ವಾಧೀನಪಡಿಸಿಕೊಂಡು ರಾಮಚಂದ್ರ ನಾಯಕನನ್ನು ಹೊಡೆದೋಡಿಸಿ ಸೋದೆಯಲ್ಲಿಯೇ ಬೀಡುಬಿಟ್ಟಳು. ಅವರ ಬಿರುದು ಬಾವಲಿಗಳನ್ನೆಲ್ಲ ಕಸಿದುಕೊಂಡು, ಅವರಿಗೆ ಸೇರಿದ್ದ ಬನವಾಸಿ, ಬದನಗೋಡು, ಬಾಳೂರು, ಪುಲಿಯಕಣ್, ಕರವೂರು ಮುಂತಾದವನ್ನು ವಶಪಡಿಸಿಕೊಂಡದ್ದಲ್ಲದೆ ಅವರ ನೀಲಿ ಕೊಡೆಯನ್ನು ಅಪಹರಿಸಿ ಅದನ್ನು ಕೆಳದಿಯ ವೀರಭದ್ರದೇವರಿಗೆ ಕಾಣಿಕೆಯಾಗಿ ಇತ್ತಳು. ತರುವಾಯ, ಸೋದೆಯವರ ವಿನಂತಿಯನ್ನು ಮನ್ನಿಸಿ, (ಬಹುಶಃ ಅವರಿಂದ ಕಪ್ಪು-ಕಾಣಿಕೆ ಪಡೆದು) ಅವರ ರಾಜ್ಯವನ್ನು ಅವರಿಗೆ ಹಿಂದಿರುಗಿಸಿದಳು. ಇದರಿಂದ ಸೋದೆಯವರ ರಾಜ್ಯದಲ್ಲಿ ಸೋದೆ, ಸಿರಸಿ, ಬನವಾಸಿ ಬದನಗೋಡು, ಬಾಳೂರು, ಪುಲಿಕಣ್ ಮತ್ತು ಕರವೂರು ಇವು ತುಂಬಾ ಪ್ರಸಿದ್ಧ ಪಟ್ಟಣಗಳಾಗಿದ್ದವೆಂಬಂಶ ಖಚಿತವಾಗುತ್ತದೆ. ಜತೆಗೆ ಸೋದೆಯವರ ರಾಜಛತ್ರ ನೀಲಿಬಣ್ಣದ್ದಾಗಿತ್ತೆಂಬ ವಿಷಯ ಇಲ್ಲಿ ಸ್ಪಷ್ಟಪಡುತ್ತದೆ.
ಮುಂದೆ ಕೆಳದಿನೃಪವಿಜಯದ ೧೦ ನೆಯ ಆಶ್ವಾಸ ಪುಟ ೨೫೫-೫೬ ರಲ್ಲಿ ಸೋದೆಗೆ ಸಂಬಂಧಿಸಿದ್ದ ಇನ್ನೆರಡು ಉಲ್ಲೇಖ ಕಂಡುಬರುತ್ತವೆ. ಅದರಲ್ಲಿ ಕೆಳದಿಯ ಬಸವಪ್ಪನಾಯಕನು (ಕ್ರಿ.ಶ. ೧೬೯೭-೧೭೧೪) ಜಡೆ ಗ್ರಾಮಕ್ಕೆ ಭೆಟ್ಟಿಕೊಟ್ಟಾಗ ಸೋದೆಯ ಸದಾಶಿವನಾಯಕನು ಅವನನ್ನು ಪರಿವಾರ ಸಮೇತ ಗುಡ್ಡಣಾಪುರದ ಕೆರೆಯ ಬಯಲಿನಲ್ಲಿ ಭೆಟ್ಟಿಯಾದನು. ತರುವಾಯ ಇಬ್ಬರೂ ಸೇರಿ ಬನವಾಸಿಗೆ ಭೆಟ್ಟಿಯಿತ್ತರೆಂದಿದೆ. ಬಹುಶಃ ಬನವಾಸಿಯ ಮಧುಕೇಶ್ವರನ ದರ್ಶನಾಪೇಕ್ಷೆಯೇ ಕೆಳದಿಯ ಬಸವಪ್ಪನಾಯಕನ ಭೆಟ್ಟಿಯ ಉದ್ದೇಶವೆಂದು ತಿಳಿಯಬಹುದಾಗಿದೆ. ಪ್ರಸ್ತುತ ಕೃತಿಯಲ್ಲಿನ ಸೋದೆಯವರನ್ನು ಕುರಿತ ಕೊನೆಯ ಉಲ್ಲೇಖ ಇದೇ ಎಂದು ಕಾಣುತ್ತದೆ. ಜತೆಗೆ ಸೋದೆಯ ಸದಾಶಿವರಾಯನ ಕೊನೆಯ ವರ್ಷ ಇದಾಗಿರುವುದು ಗಮನಾರ್ಹವಾಗಿದೆ.
ಕೆಳದಿನೃಪವಿಜಯದ ತರುವಾಯ ಸೋದೆಯ ಅರಸರನ್ನು ಉಲ್ಲೆಖಿಸುವ ಇನ್ನೊಂದು ಕೃತಿ ಮಹಾದೇವಕವಿಯ ಮಹಲಿಂಗೇಂದ್ರವಿಜಯ (ಸು. ೧೮೭೦). ಇದರ ಅಧ್ಯಾಯ ೧೮ರಲ್ಲಿ ಸ್ವಾದಿಯನ್ನು ಕುರಿತು ಒಂದೆರಡು ವಿಶಿಷ್ಟ ಉಲ್ಲೇಖಗಳು ಕಂಡು ಬರುತ್ತವೆ. ಸ್ವಾದಿಯಲ್ಲಿದ್ದ ಕುಮಾರಸ್ವಾಮಿ ಎಂಬವರು ಚಿತ್ರದುರ್ಗದ ಇಮ್ಮಡಿ ಗುರುಸಿದ್ಧಸ್ವಾಮಿಗಳ ವಿರುದ್ಧ ಸ್ವಾದಿಯ ಸದಾಶಿವರಾಯನಲ್ಲಿ ಯಾವುದೋ ವಿಷಯಕ್ಕೆ ಚಾಡಿಹೇಳಿದರಂತೆ. ಆಗ ಗುರುಸಿದ್ಧಸ್ವಾಮಿಗಳು ಸ್ವೆತಃ ಸ್ವಾದಿಗೆ ಹೋಗಿ ಸದಾಶಿವರಾಯನನ್ನು ಭೆಟ್ಟಿಯಾದರಲ್ಲದೆ, ರಾಜರಿಗಾಗಿದ್ದ ತಪ್ಪು ಕಲ್ಪನೆಯನ್ನು ಹೋಗಲಾಡಿಸಿದರು. ಸ್ವಾದಿಯ ಅರಸರಿಂದ ಗೌರವಾದರಗಳನ್ನು ಪಡೆದು ಸನ್ಮಾನಿತರಾದರು. ಇದೇ ಗ್ರಂಥದಲ್ಲಿ ಮುಂದೆ ಬಂದಿರುವ ಇನ್ನೊಂದು ಉಲ್ಲೇಖದಿಂದ ಚಿತ್ರದುರ್ಗ ಮಠದ ೧೦ ನೆಯ ಸ್ವಾಮಿಗಳು ಸ್ವಾದಿಯಿಂದಲೇ ಬಂದವರೆಂದು ತಿಳಿದುಬರುತ್ತದೆ. ಅವರ ಹೆಸರು ಸ್ವಾದಿಯ ಚೆನ್ನಬಸವಸ್ವಾಮಿಗಳೆಂದೇ ಪ್ರಸ್ತುತ ಕೃತಿ (ಪದ್ಯ-೩೯) ಯಲ್ಲಿ ಹೇಳಿದೆ.
ಸ್ವಾದಿಯಿಂದ ಹೊರದೂಡಲ್ಪಟ್ಟ ಕುಮಾರಸ್ವಾಮಿ ಎಂಬವರು ಹುಬ್ಬಳ್ಳಿಗೆ ಹೋಗಿ ಅಲ್ಲಿಯ ಶೆಟ್ಟರ ಸಹಾಯದಿಂದ ಮಠ ಸ್ಥಾಪಿಸಿದರೆಂದು ಅಲ್ಲಿ ಉಲ್ಲೇಖ ಬಂದಿದೆ. ಬಹುಶಃ ಈ ಕುಮಾರಸ್ವಾಮಿಗಳಿಂದಲೇ ಕುಮಾರಸಂಪ್ರದಾಯ ಪ್ರಾರಂಭವಾದಂತೆ ಕಾಣುತ್ತದೆ.
ಈ ಮೇಲಿನ ಕೆಲವು ಕೃತಿಗಳಲ್ಲದೆ ಅಪ್ರಕಟಿತವಾಗಿರುವ ಸೋದೆಯ ಬಸವಲಿಂಗ ರಾಜನ ಗುರುಸಿದ್ಧೇಶ್ವರಸ್ತೋತ್ರ ಮತ್ತು ಹಾಡುಗಳು, ಇಮ್ಮಡಿ ಮುರಿಗೆಯ ಗುರುಸಿದ್ಧರ ಮುರಿಗೆಯ ತಾರಾವಳಿ, ಹೊಸದಾಗಿ ಪತ್ತೆಯಾಗಿರುವ ಸದಾಶಿವರಾಜೀಯ, ಕವಿ ಪರಮದೇವ ರಚಿಸಿರುವ ಕೀರ್ತನೆಗಳು, ಕೆಲವು ಕೈಫಿಯತ್ತುಗಳು ಮತ್ತು ಬಖೈರುಗಳು ಮೊದಲಾದ ಸಾಹಿತ್ಯಕೃತಿಗಳಲ್ಲಿ ಈ ಮನೆತನವನ್ನು ಕುರಿತಾಗಿರುವ ಉಲ್ಲೇಖಗಳನ್ನು ಹೆಕ್ಕಿ ತೆಗೆಯುವುದು ಅವಶ್ಯಕವಾಗಿದೆ. ಇಲ್ಲಿನ ಅಪ್ರಕಟಿತ ಕೃತಿಗಳೆಲ್ಲ ಪ್ರಕಟವಾದಾಗ ಸ್ವಾದಿಯ ಅರಸುಮನೆತನಕ್ಕೆ ಸಂಬಂಧಪಟ್ಟ ಹಲವಾರು ಚಾರಿತ್ರಿಕ ಸಂಗತಿಗಳು ಬೆಳಕಿಗೆ ಬರುವ ಸಾಧ್ಯತೆಯಿದೆ.
ಸಂದರ್ಭ ಸೂಚಿ
೧. ಸದಾಶಿವ ನೀತಿ-ಸೋದೆಯ ಸದಾಶಿವರಾಯ

೬. ಮಹಲಿಂಗೇಂದ್ರ ವಿಜಯ
೭. ನಿರಂಜನವಂಶರತ್ನಾಕರ
೮. ನಿರಂಜನ ಜಂಗಮವಂಶದರ್ಪಣ
೯. ಕರ್ನಾಟಕ ಇತಿಹಾಸ ದರ್ಶನ. (೧೯೯೨), ಸಂ. ೭. ಕರ್ನಾಟಕ ಇತಿಹಾಸ ಅಕಾಡಮಿ, ಬೆಂಗಳೂರು
೧೦. ಸ್ವಾದಿ ಅರಸರ ಮನೆತನ-ಪ್ರೊ.ಸ.ಸ. ಮಾಳವಾಡ
೧೧. ಕರ್ನಾಟಕ ಕವಿಚರಿತೆ-ಸಂ. ೨ ಮತ್ತು ೩
೧೨. ದೇವಚಂದ್ರನ ರಾಜಾವಳೀಕಥೆ
೧೩. ಹಾಲಾಸ್ಯಪುರಾಣ- (ಇಮ್ಮಡಿ ಮುರುಗೆಯ ಗುರುಸಿದ್ಧ)
೧೪. ಜಯಂತಿ ಪತ್ರಿಕೆ- ಸಂಪುಟ ೧೧ ಮತ್ತು ೧೮
೧೫. ಶಿವಾನುಭವ-ಸಂಪುಟ ೧, ೨, ೭, ೯, ೧೧ ಮತ್ತು ೨೯
೧೬. ಕನ್ನಡ ವಿಷಯ ವಿಶ್ವಕೋಶ-ಮೈಸೂರು, ವಿಶ್ವವಿದ್ಯಾಲಯ
ನೇಗಿನಹಾಳ ಪ್ರಬಂಧಗಳು: ಬೆಳಗಾವಿ ಜಿಲ್ಲೆಯ ವೀರಶೈವ ಮಠ ಪರಂಪರೆ (೧)
ಒಂದು ರೀತಿಯ ಬೆಳಗಾವಿ ಜಿಲ್ಲೆಯ ವೀರಶೈವಮಠಗಳಿಗೆ ಪರಂಪರೆಯ ಮೂಲ ಅರ್ಜುನವಾಡ (ಹುಕ್ಕೇರಿ. ತಾ) ಶಾಸನದಲ್ಲಿಯೇ ಕಂಡುಬರುತ್ತದೆ. ಈ ಶಾಸನದಲ್ಲಿ ಸ್ಪಷ್ಟವಾದ ಕಾಲ ಉಲ್ಲೇಖವಿದ್ದು ದೇವಗಿರಿಯಾದವ ದೊರೆ ಕನ್ನರ ದೇವನ ಆಳ್ವಿಕೆಯ ಕ್ರಿ.ಶ. ೧೨೬೦ನೆಯ ವರ್ಷವನ್ನು ನಮೂದಿಸಿದೆ. ಇದರಲ್ಲಿ ದೇವಗಿರಿ ಯಾವದವರ ಅಧಿಕಾರಿಗಳಾದ ಚಾವುಂಡ ಮತ್ತು ನಾಗರಾಜರು ಸೇರಿ ಬಸವಣ್ಣನವರ ವಂಶಸ್ಥನಾದ ಹಾಲಬಸವಿದೇವ ಮುನೀಶನಿಗೆ ಅರ್ಜುನವಾಡ ಸಮೀಪದ ಕವಿಳಾಸಪುರದಲ್ಲಿ ಅವನಿಗೆ ಮೊದಲಿದ್ದ ದತ್ತಿಗಳನ್ನು ನವೀಕರಸಿಕೊಟ್ಟಿದ್ದಾರೆ. ಕವಿಳಾಸಪುರ ಈಗ ಹಾಳಾಗಿದ್ದು ಪ್ರಸ್ತುತ ಅರ್ಜುನವಾಡಿ ಗ್ರಾಮದ ಸೀಮೆಯಲ್ಲಿದೆ. ಅಲ್ಲಿರುವ ಮಲ್ಲಿಕಾರ್ಜುನ ಸಂಗಮೇಶ್ವರ ಮತ್ತು ನಾಗೇಶ್ವರ ಈ ಮೂರು ದೇವಸ್ಥಾನಗಳಿಗಾಗಿ ಅವುಗಳ ಅಧಿಕಾರಿ ಹಾಲಬಸವಿದೇವನಿಗೆ ಕೊತ್ತಸಿ, ಕುರುವನಿಗೆ ಮತ್ತು ಅಂಕವಲ ಎಂಬ ಮೂರು ಊರುಗಳನ್ನು ಮತ್ತು ಕೆಲವು ಕರಪರಿಹಾರಗಳನ್ನು ಲಕ್ಷ್ಮೇಶ್ವರದ ಸೋಮನಾಥದೇವರ ಸನ್ನಿಧಿಯಲ್ಲಿದ್ದುಕೊಂಡು ಮೇಲೆ ಹೇಳಿದ ಅಧಿಕಾರಿಗಳಿಬ್ಬರುದತ್ತಿ ಬಿಟ್ಟುಕೊಟ್ಟಿದ್ದಾರೆ. ಎಂದರೆ ಹಾಲ ಬಸವಿದೇವ ಮುನಿ ಮತ್ತು ಆತನ ಮನೆತನದವರು ಸ್ವಲ್ಪ ಮುಂಚಿನಿಂದಲೇ ಕವಿಳಾಸಪುರದಲ್ಲಿ ನೆಲೆಸಿದ್ದರೆಂದು ತಿಳಿದುಬರುತ್ತದೆ.
ಈ ಶಾಸನದ ಪ್ರತಿಗೃಹಿ ಹಾಲಬಸವಿದೇವಮುನಿ ಬಸವಣ್ಣನವರ ಅಣ್ಣ ದೇವ ರಾಜ ಮುನಿಯ ನೇರವಂಶಸ್ಥನಿದ್ದು ಅವರಿಂದ ನಾಲ್ಕನೆಯ ತಲೆಮಾರಿನವನೆಂಬುದು ಖಚಿತವಾಗಿದೆ. ಎಂದರೆ ಬಸವಣ್ಣನವರ ಈ ಮನೆತನ ಪ್ರಸ್ತುತ ಕವಿಳಾಸಪುರದಲ್ಲಿ ಕ್ರಿ.ಶ. ೧೨೬೦ ಕ್ಕಿಂತ ಮುಂಚೆಯೇ ನೆಲೆಸಿದ್ದು ಬಸವಣ್ಣನವರ ತತ್ವ ಪ್ರಚಾರದಲ್ಲಿ ನಿರತವಾಗಿತ್ತೆಂದು ಹೆಳಬೇಕಾಗುತ್ತದೆ. ”ಸಮಸ್ತಭುವನಾಶ್ರಯಂ ಮಹಾಮಹೇಶ್ವರಂ ಕವಿಳಾಸಪುರವರಾಧೀಶ್ವರಂ ಸುವರ್ಣ ವೃಷಭಧ್ವಜಂ ತೇಸಷ್ಠಿ (೬೩) ಪುರಾತಪಾದಾ ರ್ಚಕರುಂ ಮಹಾಲಿಂಗ ಜಂಗಮ ಪ್ರಸಾದನಿಯತರುಂ……….ಶ್ರೀ ಬಸವರಾಜನನ್ವಯರುಮಪ್ಪ ತಪಚಕ್ರವರ್ತಿ ವೀರಬ್ರತಿ ಹಾಲಬಸವಿ ದೇವ”ಎಂದು ಶಾಸನ ವರ್ಣಿಸುತ್ತದೆ. ಶಾಸನದ ಕೊನೆಯಲ್ಲಿ ಹೇಳುವ ಎರಡು ವಾಕ್ಯಗಳೂ ಇಲ್ಲಿ ಗಮನಾರ್ಹವಾಗಿವೆ. ಹದಿನೆಂಟು ಸಮಯವೂ ಅರವತ ಮೂವರು ಬಣಜುಭಕುತಿ; ಭೇದವಿಲ್ಲ. ಕವಿಳಾಸಪುರವೇ ಶಾಸನದ ಮನೆ; ಬಸವರಾಜನೇ ಶಾಸನಿಗನೆಂದು ಉಭಯ ನಾನಾದೇಶಿ ಮುಮ್ಮರಿದಂಡಂಗಳು ಕೊಟ್ಟ ಶಾಸನ” ಎಂದಿದೆ. ಆದ್ದರಿಂದ ಕವಿಳಾಸಪುರದಲ್ಲಿದ್ದುಕೊಂಡು ಕಲ್ಯಾಣದಲ್ಲಿದ್ದ ಬಸವಣ್ಣನವರು ಮಾಡುತ್ತಿದ್ದ ಧರ್ಮಚಕ್ರ ಪರಿವರ್ತನೆಯ ಮಹಾಕಾರ್ಯವನ್ನು ಈ ಮನೆತನ ಮುಂದು ವರೆಸಿತ್ತೆಂದೆಂಬಲ್ಲಿ ಅನುಮಾನವೇ ಇಲ್ಲ. ಈ ಶಾಸನದ ಕಾಲಾವಧಿಯ ತರುವಾಯ ಸು. ೧೮೦ ವರ್ಷಗಳ ಅಂತರದಲ್ಲಿದ್ದ ಹಂಪೆಯ ಲಕ್ಕಣ್ಣ ದಂಡೇಶನು ತನ್ನ ಶಿವತತ್ವ ಚಿಂತಾಮಣಿಯಲ್ಲಿ ಕಲ್ಯಾಣದಲ್ಲಿ ಬಸವರಾಜನ ಮಠವಿತ್ತೆಂದೂ ಅದರಲ್ಲಿ ವರಧಾನ್ಯದಯ್ಯ ಎಂಬ ಶರಣನಿದ್ದನೆಂದೂ ಸ್ಪಷ್ಟವಾಗಿ ಹೇಳಿದ್ದಾನೆ. ಶ್ರೀ ಚನ್ನಬಸವಣ್ಣನವರಂಥ ಶರಣರು ಕಲ್ಯಾಣ ತ್ಯಜಿಸಿ ಹೋಗಬೇಕಾಗಿ ಬಂದರೂ ಅವರ ವಂಶಸ್ಥರಾದ ಕೆಲವರು ಕ್ರಾಂತಿಯ ಝಂಝಾವಾತದಿಂದ ಪಾರಾಗಿ ಉತ್ತರ ಕರ್ನಾಟಕದ ಹಲವು ಊರುಗಳಲ್ಲಿ ದೃಢವಾಗಿ ನಿಂತಿದ್ದರೆಂದು ಇದರಿಂದ ಸಾಬೀತಾಗುತ್ತದೆ.
ಕವಿಳಾಸಪುರದ ತರುವಾಯದ ನಮಗೆ ಗೋಚಿರಿಸುವ ಬೆಳಗಾವಿ ಜಿಲ್ಲೆಯ ಇನ್ನೊಂದು ಪ್ರಮುಖ ವೀರಶೈವ ಕೇಂದ್ರವೇಂದರೆ ಹೂಲಿ. ಸವದತ್ತಿ ತಾಲೂಕಿನ ಈ ಕೇಂದ್ರ ಮೊದಲು ಕಾಳಾಮುಖ ಸಂಪ್ರದಾಯದ ಕೇಂದ್ರವಾಗಿತ್ತೆಂದು ಅಲ್ಲಿ ದೊರೆತಿರುವ ಶಾಸನಗಳಿಂದ ಡಾ. ಸಿ.ಚೆ. ನಂದಿಮಠ ಮುಂತಾದ ವಿದ್ವಾಂಸರು ನಿರ್ಣಯಿಸಿದ್ದಾರೆ. ಇಲ್ಲಿನದು ತರುವಾಯದಲ್ಲಿ ಪ್ರಸಿದ್ಧ ವೀರಶೈವ ಮಠವಾಯಿತು. ಲಕ್ಕಣ್ಣ ದಂಡೇಶನು ತನ್ನ ಶಿವತತ್ವ ಚಿಂತಾಮಣಿಯಲ್ಲಿ ಹೂಲಿಯಲ್ಲಿದ್ದ ಶರಣ ‘ಪೌರಾತ ಬೊಮ್ಮಣ್ಣ ಅಥವಾ ಚೊಮ್ಮಣ್ಣ’ ಎಂಬವನ ಹೆಸರು ಹೇಳಿದ್ದಾನೆ. ಈತ ಹೂಲಿಯ ಪಂಚವಣ್ಣಿಗೆಯ ಮಠಕ್ಕೆ ಸೇರಿರಬಹುದಾದ ಸಾಧ್ಯತೆಯನ್ನು ಅಲ್ಲ ಗಳೆಯುವಂತಿಲ್ಲ.
ಮೇಲೆ ಹೇಳಿದ ಶಿವತತ್ವ ಚಿಂತಾಮಣಿಯಲ್ಲಿ ಲಕ್ಕಣ್ಣದಂಡೇಶ (ಸಂ. ೩೮-ಪ ೧೩೫ ರಿಂದ ೧೪೧) ಬೆಳಗಾವಿ ಜಿಲ್ಲೆಯ ಹಲವು ಜನ ಶಿವಭಕ್ತರ-ಶರಣರ ಹೆಸರುಗಳನ್ನು, ಅವರ ಊರು ಮತ್ತು ಕಾಯಕಗಳ ಸಮೇತ ಹೇಳಿದ್ದಾನೆ. ‘ಪಡುವನಾಡಿನ ಕೊಟ್ಟಬಾವಿಯ ಮೆಂಡೆಹರಕಾಯಕದ ಚೌಡು ಎಂಬವನು ಅವರಲ್ಲಿ ಒಬ್ಬ. ಈ ಕೊಟ್ಟಬಾವಿ ಎಂಬ ಊರ ಹೆಸರು ಸ್ವಲ್ಪತಪ್ಪಾಗಿರುವಂತೆ ಕಾಣುತ್ತದೆ. ಇದು ಕೊಟ್ಟಬಾವಿ ಎಂದಿರದೆ ಕೊಟ್ಟಬಾಗಿ ಎಂದಿರಬೇಕು. ಈ ಹೆಸರಿನ ಒಂದು ಊರು ಬೈಲಹೊಂಗಲ ತಾಲೂಕಿನಲ್ಲಿ, ಒಂದು ಹುಕ್ಕೇರಿ ತಾಲೂಕಿನಲ್ಲಿ, ಮತ್ತೊಂದು ಧಾರವಾಡ ತಾಲೂಕಿನಲ್ಲಿವೆ. ಈ ಮೂರರ ಪೈಕಿ ಒಂದಕ್ಕೆ ಈ ಮೆಂಡೆಹರ ಕಾಯಕದ ಚೌಡು ಸಂಬಂಧಪಟ್ಟವನಾಗಿರಬೇಕು. ಅದೇ ಪದ್ಯದಲ್ಲಿ ಬಟ್ಟಕೆಱೆಯಲ್ಲಿ ಬಸವನೆಂಬವನಿದ್ದನೆಂದು ಲಕ್ಕಣ್ಣ ದಂಡೇಶ ತಿಳಿಸುತ್ತಾನೆ. ಇಲ್ಲಿನ ಬಟ್ಟಕೆರೆಯೆಂದರೆ ಬೆಟಗೇರಿ ಎಂಬ ಊರು. ಈಗ ಗೋಕಾಕ ತಾಲೂಕಿನಲ್ಲಿ ಒಂದು ಮತ್ತು ಧಾರವಾಡ ತಾಲೂಕಿನಲ್ಲಿ ಇನ್ನೊಂದು ಈ ಹೆಸರಿನ ಊರುಗಳಿವೆ. ಬಸವನೆಂಬವನು ಈ ಎರಡರ ಪೈಕಿ ಒಂದಕ್ಕೆ ಸೇರಿದವನು. ಮುಂದೆ ಪದ್ಯ ೧೩೬ ರಲ್ಲಿ ದೊಡ್ಡವಾಡದಲ್ಲಿ ಸ್ವರ್ಣಗೆಲಸಿ ಮಲ್ಲಪ್ಪನೆಂಬ ಶರಣನಿದ್ದನೆಂದು ತಿಳಿಸುತ್ತಾನೆ. ಪದ್ಯ ೧೩೯ ರಲ್ಲಿ ಕರಿಗೊಂಡನೆಂಬ ಭಕ್ತನೂ ಇದೇ ಊರಿನವನೆಂಬ ಉಲ್ಲೇಖ ಬಂದಿದೆ. ಮುಂದುವರಿದು ಇದೇ ಪದ್ಯದಲ್ಲಿ ಬೆಳವಡಿಯಲ್ಲಿ ‘ಅತಿ ಮೆರೆವ ದಂಡಪ್ಪನಾಯಕ’ ಮತ್ತು ಒಕ್ಕುಂದದಲ್ಲಿ ನಾಗಪ್ಪಯ್ಯನೆಂಬ ಶರಣರು ಇದ್ದುದಾಗಿ ಹೇಳಿದ್ದಾನೆ. ದೊಡ್ಡವಾಡ ಬೆಳವಡಿ ಮತ್ತು ಒಕ್ಕುಂದಗಳು ಈಗ ಬೈಲಹೊಂಗಲ ತಾಲೂಕಿನ ದಕ್ಷಿಣಪೂರ್ವ ಭಾಗದಲ್ಲಿಯೇ ಇವೆ. ನಾಗಪ್ಪನ ಹೆಸರು ಬಂದಿರುವ ಪದ್ಯ ೧೪೦ರಲ್ಲಿ ‘ಧೀರ ಮುರುನಾಡ’ ಸುರಗಿಯ ಚೌಡಿದೇವರ ಮಠದಲ್ಲಿಪ್ಪ ಹಾಲಯ್ಯನು, ಬೆಳಗಾವಿಯಲ್ಲಿಯ ಅಮರಪ್ಪನು ಮತ್ತು ಮಲಿದೇವ ರಾಣಿಯರು (ರಾಣೆಯರು) ಎಂಬ ಶರಣರ ಹೆಸರುಗಳು ಕಂಡು ಬರುತ್ತವೆ. ಇಲ್ಲಿಯ ಬೆಳಗಾವಿ ಎಂದರೆ ಇಂದಿನ ಜಿಲ್ಲಾ ಕೇಂದ್ರವಾದ ಬೆಳಗಾವಿ ನಗರವೇ. ಇದು ರಟ್ಟರ ಕಾಲದಿಂದಲೂ ಪ್ರಖ್ಯಾತ ಪಟ್ಟಣ ವಾಗಿದ್ದರಿಂದ ತುಂಬ ಗಮನಾರ್ಹವಾಗಿದೆ. ೧೫ನೆಯ ಶತಮಾನಕ್ಕಾಗಲೇ ಇಲ್ಲಿ ವೀರಶೈವ ಮತ ನೆಲೆಯೂರಿತ್ತೆಂದು ಶಿವತತ್ವ ಚಿಂತಾಮಣಿ ಸಾಕ್ಷಿನುಡಿಯುತ್ತಿದೆ.
ಮೇಲೆ ತಿಳಿಸಿದಂತೆ ಮುರುನಾಡಸುರಗಿಯ ಚೌಡಯ್ಯನ ಮಠದಲ್ಲಿ ಹಾಲಯ್ಯ ನಿದ್ದನೆಂಬ ಹೇಳಿಕೆ ಇನ್ನೂ ಮಹತ್ವದ್ದಾಗಿದೆ. ಬಸವಣ್ಣನವರ ಸಮಕಲೀನನಾದ ಈ ಶರಣ ಸುರಗಿಯ ಚೌಡಯ್ಯ ಮೂಲತಃ ಗುಜರಾತ ದೇಶದ ಮಂಗಳಪುರ ದವನಾಗಿದ್ದು ಪ್ರವರಶೈವ ಎಂಬ ಶೈವಪಂಗಡಕ್ಕೆ ಸೇರಿದ್ದನೆಂದೂ ತರುವಾಯ ಬಸವಣ್ಣನವರಿದ್ದ ಮಂಗಳವಾಡಿಕ್ಕೆ ಬಂದು ವೀರಶೈವನಾದನೆಂದೂ ಬೈರವೇಶ್ವರ ಕಾವ್ಯದ ಕಥಾಮಣಿ ಸೂತ್ರ ರತ್ನಾಕರದಲ್ಲಿ ಹೇಳಿದೆ. ಬಸವಣ್ಣನವರಲ್ಲಿ ಸುರಗಿ ಹಿಡಿದಿರುವ ಕಾಯಕದಲ್ಲಿದ್ದ ಈ ಶರಣನ ಪರಂಪರೆಯ ಮಠವೊಂದು ಮುರುನಾಡೆಂಬ ಊರಲ್ಲಿತ್ತೆಂದು ಲಕ್ಕಣ್ಣ ದಂಡೇಶ ಹೆಳಿರುವುದು ವೀರಶೈವ ಮಠಪರಂಪರೆಯ ದೃಷ್ಟಿಯಿಂದ ತುಂಬ ಬೆಳೆಯುಳ್ಳದ್ದು. ಈಗ ಮುರನಾಳ ಎಂಬ ಊರು ಬೆಳಗಾವಿಯ ಪರಿಸರದಲ್ಲಿದ್ದದೆಂದು ಹೇಳಬೇಕಾಗಿದೆ. ಸವದತ್ತಿ ತಾಲೂಕಿನಲ್ಲಿರುವ ಮುರಗೋಡು ಈ ಊರಾಗಿರುವ ಸಾಧ್ಯತೆಯನ್ನೂ ತಳ್ಳಿಹಾಕುವಂತಿಲ್ಲ.
ಚಿಕ್ಕನಂಜೇಶ ಅಥವಾ ಸಿದ್ಧನಂಜೇಶ (೧೭ನೆಯ ಶತಮಾನ) ರಾಘವಾಂಕ ಚರಿತೆ ಮತ್ತು ಗುರುರಾಜ ಚಾರಿತ್ಯ್ರಗಳನ್ನು ಬರೆದಿದ್ದಾನೆ. ಈತ ಈಗಿನ ಕರ್ನೂಲು ಜಿಲ್ಲಯ ನಂದ್ಯಾಲ ಮಠಕ್ಕೆ ಅಧಿಪತಿಯಾಗಿ ಹೋಗುವ ಪೂರ್ವದಲ್ಲಿ ಹೂಲಿಯ ಪಂಚವಣ್ಣಿಗೆಯ ಮಠದ ಗುರುಸಿದ್ಧನಂಜೇಶನ ಶಿಷ್ಯನಾಗಿ ಅಧ್ಯಯನ ನಿರತನಾಗಿದ್ದ. ಈತ ತನ್ನ ಗುರುರಾಜ ಚಾರಿತ್ಯ್ರದಲ್ಲಿ ಗುರುಸಿದ್ಧ ನಂಜೇಶ ಮತ್ತು ಅವನ ಪತ್ನಿ ಚನ್ನ ವೀರಾಂಬೆಯರನ್ನು ಜೊತೆಗೆ ಹೂಲಿಯ ಪರಿಸರವನ್ನು ಸುಂದರವಾಗಿ ವರ್ಣಿಸಿದ್ದಾನೆ. ಅಲ್ಲದೆ ಹೂಲಿಯ ಮಠವು ಅಂದು ಬಹುಪ್ರಖ್ಯಾತವಾಗಿತ್ತೆಂದೂ ಅನೇಕ ಜನ (ವೀರಶೈವ) ವಿದ್ವಾಂಸರು ಸಿದ್ಧನಂಜೇಶನ ಮಾರ್ಗದರ್ಶನದಲ್ಲಿ ವಿದ್ಯಾಭ್ಯಾಸ ನಿರತರಾಗಿದ್ದರೆಂದೂ ಹೇಳಿದ್ದಾನೆ. ಕವಿನಂದೀಶ, ರಾಚವಟ್ಟಿಯಾರಾಧ್ಯ, ಸಿದ್ಧ ಭದ್ರೇಶ, ನಂಜಯ್ಯ, ವಿಜಯಪುರದ ನಂಜಯ್ಯ, ಮುಖಬೋಳು ಸಿದ್ಧರಾಮಯ್ಯ, ಭೂಷದೋಣಿಯಮಠದ ಮುತ್ತಿನಕಂಥೆಯಯ್ಯ, ಬೀಳಲಿಗೆಯ ಸಿದ್ಧರಾಮಯ್ಯ ಮುಂತಾದ ಸು. ೨೨ ಜನ ಶಿಷ್ಯರ ಹೆಸರುಗಳು ಅದರಲ್ಲಿ ಬಂದಿವೆ. ಇದರಿಂದ ಕವಿಯ ಗುರು ಸಿದ್ಧನಂಜೇಶ ಅಂದಿನ ದೊಡ್ಡ ವಿದ್ವಾಂಸರಲ್ಲಿ ಒಬ್ಬನಾಗಿದ್ದು ಹೂಲಿ ಅಂದು ಉತ್ತರ ಕರ್ನಾಟಕದ ಪ್ರಖ್ಯಾತ ಮಠಗಳಲ್ಲಿ ಒಂದಾಗಿತ್ತೆಂದು ತಿಳಿದು ಬರುತ್ತದೆ. ಸ್ವತಃ ಕವಿಯಾದ ಚಿಕ್ಕನಂಜೇಶ ಗುರುಸಿದ್ಧನಂಜೇಶನನ್ನು ‘ಕರ್ನಾಟಕ ಕವಿತ್ವ ಕೋವಿದ’ ಎಂದು ವಿಶ್ಲೇಷಿಸಿದ್ದಾನೆ. ಇದರಿಂದ ಮೂಲ ಕುರುವತ್ತಿಯವನಾಗಿ ಹೂಲಿಯ ಮಠದ ಅಧಿಕಾರಕ್ಕೆ ಬಂದಿದ್ದ ಸಿದ್ಧನಂಜೇಶನೂ ಒಬ್ಬ ಕವಿಯಾಗಿದ್ದನೆಂದು ತಿಳಿದುಬರುತ್ತದೆ. ಇದಲ್ಲದೆ ಬೆಳಗಾವಿ ಜಿಲ್ಲೆಯ ದೃಷ್ಟಿಯಿಂದ ಗಮನಿಸಬೇಕಾದ ಎರಡು ಹೆಸರುಗಳು ಮೇಲಿನ ೨೨ ಜನರ ಪಟ್ಟಿಯಲ್ಲಿವೆ. (ಗು. ರಾ. ಚಾ.ಸಂ-೧ ಪದ್ಯ ೪೦-೪೪). ರಾಯಬಾಗಿಯ ನಂಜಯ್ಯ ಮತ್ತು ಸೇಡುಬಳದ ನಂಜಯ್ಯ ಎಂಬುವವರೇ ಅವರು. ರಾಯಬಾಗಿ ಎಂದರೆ ಈಗನ ತಾಲೂಕಾ ಸ್ಥಳವಾದ ರಾಯಬಾಗ ಮತ್ತು ಸೇಡುಬಳ ಎಂದರೆ ಅಥಣಿ ತಾಲೂಕಿನಲ್ಲಿರುವ ಇಂದಿನ ಸೇಡಬಾಳ ಎಂಬ ಊರು. ಮುಂದೆ ಸಂಧಿ-೧೬ ಪದ್ಯ ೨೧ ರಲ್ಲಿ ಕಲುಬಾವಿಯಲ್ಲಿ ಕುಂಬಾರಕಾಯಕದ ಶೀಲವಂತ ಬಸವಪ್ಪಯ್ಯನೆಂಬ ಪ್ರಸಿದ್ಧ ಭಕ್ತನಾಗಿ ಹೋದನೆಂದು ಹೇಳಿದ್ದಾನೆ. ಈಗ ಬೈಲಹೊಂಗಲ ತಾಲೂಕಿನಲ್ಲಿರುವ ಕಲಭಾವಿ ಎಂಬ ಊರಲ್ಲಿ ಹಲವು ಶಾಸನಗಳೂ ಪ್ರಾಚೀನ ದೇವಾಲಯದ ಅವಶೇಷಗಳೂ ಇವೆ. ಚಿಕ್ಕನಂಜೇಶ ಹೇಳುವ ಶೀಲವಂತ ಬಸವಪ್ಪಯ್ಯ ಪ್ರಸ್ತುತ ಕಲಭಾವಿಯವನೇ ಎನ್ನಬಹುದು. ಹೀಗೆ ಚಿಕ್ಕನಂಜೇಶನ ಇವೆರಡು ಕೃತಿಗಳು ೧೬-೧೭ನೆಯ ಶತಮಾನದ ಬೆಳಗಾವಿ ಪ್ರದೇಶದಲ್ಲಿದ್ದ ವೀರಶೈವಮಠ ಪರಂಪರೆಯ ಮೇಲೆ ವಿಶೇಷ ಬೆಳಕು ಬೀರುವ ಕೃತಿಯಾಗಿವೆ. ಅದರಂತೆ ಇಂದು ಬೆಳಗಾವಿ ಜಿಲ್ಲೆಯಲ್ಲಿ ಪ್ರಸಿದ್ಧಿಯಲ್ಲಿರುವ ಬಹಳಷ್ಟು ಮಠಗಳು ಅಂದು ಇನ್ನೂ ಪ್ರಸಿದ್ಧಿಗೆ ಬಂದಿರ ಇಲಿಲ್ಲವೆಂದು ತಿಳಿದುಬರುತ್ತದೆ.
ನಿರಂಜನವಂಶ ರತ್ನಾಕರ ಎಂಬೊಂದು ಕೃತಿಯನ್ನು ದಿ. ಫ. ಗು. ಹಳ ಕಟ್ಟಿಯವರು ೧೯೩೨ರಲ್ಲಿ ಪ್ರಕಟಿಸಿದ್ದಾರೆ. ಅದರಲ್ಲಿ ಶ್ರೀ ಅಲ್ಲಮ ಪ್ರಭುದೇವರಿಂದ ಪ್ರಾರಂಭವಾಗಿ ತೋಂಟದ ಸಿದ್ಧಲಿಂಗೇಶ್ವರರಿಂದ ಜಾಜ್ವಲ್ಯಮಾನವಾಗಿ ಬೆಳಗಿದ ವಿರಕ್ತ ಸಂಪ್ರದಾಯದ ವಿವರಣೆ ಬಂದಿದೆ. ಅದೇ ಮುಂದುವರಿದು ಚಿತ್ರದುರ್ಗದ ಮುರುಘಾ ಸಮಯದ ಸ್ಥಾಪನೆಯಲ್ಲಿ ಪರ್ಯವಸಾನಗೊಂಡುದರ ಸಂಕ್ಷಿಪ್ತ ಚರಿತ್ರೆ ಪ್ರಸ್ತುತ ಕೃತಿಯಲ್ಲಿ ದಾಖಲಾಗಿದೆ. ಜೊತೆಗೆ ೧೨ನೆಯ ಶತಮಾನದ ಕಲ್ಯಾಣದಲ್ಲಿ ಅಲ್ಲಮ ಪ್ರಭುದೇವರಿಂದ ಏರಲ್ಪಟ್ಟ ಶೂನ್ಯಸಿಂಹಾಸನದ ಅಧಿಕಾರವು ಕ್ರಮಬದ್ಧವಾಗಿ ಚಿತ್ರದುರ್ಗದ ಮುರುಘಾಮಠಕ್ಕೆ ಪ್ರಾಪ್ತವಾಯಿತೆಂಬ ಐತಿಹ್ಯವನ್ನು ವಿವರಿಸುವ ಪ್ರಯತ್ನಮಾಡಿದೆ. ಈ ಪ್ರಯತ್ನದ ಅಂಗವಾಗಿ ಚಿತ್ರಿತವಾದ ಪರಂಪರೆಯ ಇತಿಹಾಸದಲ್ಲಿ ಬೆಳಗಾವಿ ಜಿಲ್ಲೆಗೆ ಸಂಬಂಧಪಟ್ಟ ವೀರಶೈವ ಮಠ ಸಂಪ್ರದಾಯದ ಉಲ್ಲೇಖ ಕೆಲವು ಕಡೆಗೆ ಬರುತ್ತಿದೆ. (ಪ್ರಸ್ತುತ ಕೃತಿಯ ಕಾಲ ೧೮ ಅಥವಾ ೧೯ನೆಯ ಶತಮಾನವಾಗಿದ್ದರೂ ಇದರಲ್ಲಿ ಶ್ರೀ ತೋಂಟದ ಸಿದ್ಧಲಿಂಗೇಶ್ವರರ ಹಿಂದಿನ ಕೆಲವು ತಲೆಮಾರುಗಳು ಮತ್ತು ಅವರ ತರುವಾಯದ ಹೆಚ್ಚಿನ ತಲೆಮಾರುಗಳ ವಿವರಗಳು ಐತಿಹಾಸಿಕ ಸತ್ಯವಾಗಿರುವಂತೆ ತೋರುತ್ತದೆ. ಇತರ ವೀರಶೈವ ಕೃತಿಗಳಲ್ಲಿ ಶ್ರೀ ತೋಂಟದ ಸಿದ್ಧಲಿಂಗೇಶ್ವರರ ಹಿಂದು-ಮುಂದಿನ ತಲೆಮಾರುಗಳ ಸಂಬಂಧಿಯಗಿ ಬಂದಿರುವ ವಿವರಗಳು ಪ್ರಸ್ತುತ ಕೃತಿಯ ವಿವರಗಳೊಂದಿಗೆ ತಾಳೆಯಾಗುತ್ತಿವೆ. ಅದರ ವಿವರವಾಗ ಚರ್ಚೆ ಇಲ್ಲಿ ಅನವಶ್ಯಕ.) ಇಲ್ಲಿ ಬೆಳಗಾವಿ ಜಿಲ್ಲೆಗೆ ಸಂಬಂಧಪಟ್ಟಂತೆ ಆಸಕ್ತಿದಾಯಕವಾದ ವಿವರಗಳನ್ನು ಮಾತ್ರ ನೋಡಬಹುದು.
ರಾಮದುರ್ಗ ತಾಲೂಕಿನ ಗೊಡಚಿಯಲ್ಲಿ ಇಂದು ಪ್ರಸಿದ್ಧವಾಗಿರುವ ವೀರಭದ್ರ ದೇವರನ್ನು ‘ವೀರಗಂಟಿ ಮಡಿವಾಳಯ್ಯನವರು’ ಸ್ಥಾಪಿಸಿದರೆಂದು ಪು.೮ರಲ್ಲಿ ಹೇಳಿದೆ ಇದೇ ವಿಷಯ ಕುರಿತಂತೆ ಮುಂದೆ ಪುಟ ೨೩ರಲ್ಲಿ ಶರಣ ಮಡಿವಾಳ ಮಾಚಯ್ಯನವರು ದೇವರ ಹಿಪ್ಪರಿಗೆಗೆ ದಯಮಾಡಿಸುವಾಗ ‘ಆ (ಗೊಡಚಿಯ) ಹುತ್ತದಿ ಚಿಕ್ಕ ಗುಡಿಯನ್ನು ಕಟ್ಟಿ, ಆ ಗುಡಿಯಲ್ಲಿ ತಮ್ಮ ವೀರೇಶನನ್ನು ಸ್ಥಾಪಿಸಿದ್ದರೆಂದೂ ಅಲ್ಲಿಯೇ ನಿರಂಜನ ವಂಶದ ೧೩ನೆಯ ಪಟ್ಟದ ಆದಿಲಿಂಗ ಸ್ವಾಮಿಗಳು ತಮ್ಮ ಪಟ್ಟವನ್ನು ಚನ್ನವೀರ ಸ್ವಾಮಿಯವರಿಗೆ ಮಾಡಿದರೆಂದೂ, ಹೇಳಿದೆ ಮತ್ತು ಜಗದೇವ ಹಾಗೂ ಮಲ್ಲಿಬೊಮ್ಮಣ್ಣರು ಗೊಡಚಿಯ ಸಮೀಪದ ತೊರಗಲ್ಲಿನಲ್ಲಿ ಗುಂಡ ಬ್ರಹ್ಮಯ್ಯರಾಗಿ ಹುಟ್ಟಿದರೆಂದೂ ಈ ಗುರುತಿಗಾಗಿ ತೊರಗಲ್ಲು ಮತ್ತು ಬನ್ನೂರುಗಳ ಮಧ್ಯದಲ್ಲಿ ಇವರಿಬ್ಬರ ಹೆಸರಿನ ದೇವಾಲಯವೊಂದು ಸ್ಥಾಪಿತವಾಗಿತ್ತೆಂದೂ (ಪುಟ-೧೦) ಹೇಳಿದೆ. ಬಹುಶಃ ಗೊಡಚಿಯಲ್ಲಿ ಆದಿಲಿಂಗ ಸ್ವಮಿಯವರಿಂದ ಮಠವೊಂದು ನಿರ್ಮಾಣಗೊಂಡಿರುವ ಸಾಧ್ಯತೆಯೂ ಇದೆ.
ಮೇಲೆ ತಿಳಿಸಿದ ಆದಿಲಿಂಗ ಸ್ವಾಮಿಗಳ ಗುರುಗಳಾದ ಬಸವಪ್ರಭು ಸ್ವಾಮಿಗಳು ಹುಕ್ಕೇರಿನಾಡಿಗೆ ದಯಮಾಡಿಸಿದ್ದರೆಂದೂ ಹಿರೇಸೂರು ಕಿರೇಸೂರುಗಳಲ್ಲಿ ತಮ್ಮ ಕುರುಹುಗಳನ್ನುಳಿಸಿ ತರುವಾಯ ತಮ್ಮ ಕುರುಹಾದ ಮಗಿ ಬೆತ್ತ ಹಾಗೂ ಹಾವುಗೆಗಳನ್ನು ತೇರದಾಳದಲ್ಲಿ ಬಿಟ್ಟು ಅಲ್ಲಿಯೇ ನಿರ್ಬಯಲಾದರೆಂದೂ ಹೇಳಿದೆ. (ಪು. ೨೧, ೨೨.) ಇಲ್ಲಿನ ಬಸವ ಪ್ರಭು ಸ್ವಾಮಿಗಳೇ ಇಂದಿನ ತೇರದಾಳ ಮಠದ ಪ್ರಭುದೇವರೆಂದು ಇಲ್ಲಿನ ಸ್ಪಷ್ಟ ಅಭಿಪ್ರಾಯವಾಗಿದೆ. ಹುಕ್ಕೇರಿಯ ಉತ್ತರಕ್ಕೆ ಚಿಕ್ಕೋಡಿ ತಾಲೂಕಿನ ಚಿಂಚಣಿಯಲ್ಲಿಯೂ ಒಂದು ಪ್ರಭುದೇವರ ಮಠವು ಈಗಲೂ ಇದೆ. ಬಹುಶಃ ಇದೂ ಕೂಡ ಈ ೧೨ ನೆಯ ಚರಂತಿಗೆಯ ಪ್ರಭು ಸ್ವಾಮಿಗಳ ಕುರುಹೇ ಆಗಿರಬಹುದೆ?
ಮೇಲೆ ಹೇಳಿದ ಆದಿಲಿಂಗ ಸ್ವಾಮಿಯವರು ಗೊಡಚಿಗೆ ಹೋಗುವ ಮುನ್ನ ತೊರಗಲ್ಲಿಗೆ ಸಮೀಪದ ಮೇಗುಂಡಿ ಕೊಳ್ಳದ ತಿರುಕಾಮೇಶ್ವರದಲ್ಲಿ ಅನುಷ್ಠಾನ ಮಾಡಿದರು. ಅಲ್ಲಿಂದ ಕಲ್ಲುರಿಗೆ ಹೋಗಿ ಅಲ್ಲಿಯೇ ದೇಹ ಬಿಟ್ಟರು ಮತ್ತು ಅವರಿಟ್ಟ ಭಸ್ಮದ ಘಟ್ಟಿಯ ಕುರುಹಿನೊಂದಿಗೆ ಸಿದ್ಧೇಶ್ವರನನ್ನು ಅಲ್ಲಿ ಸ್ಥಾಪಿಸಲಾಯಿತು.
ಗೊಡಚಿಯಲ್ಲಿ ಪಟ್ಟಾಧಿಕಾರ ಪಡೆದ ೧೪ನೆಯ ಚನ್ನವೀರ ಸ್ವಾಮಿಗಳು ಸೊಗಲ ಕ್ಷೇತ್ರಕ್ಕೆ ಬಂದು ಅಲ್ಲಿ ಕೆಲವು ದಿನಗಳಿದ್ದು ಮುನವಳ್ಳಿಗೆ ಹೋದರು. ಅಲ್ಲಿದ್ದ ಪ್ರಾಚೀನ ಪಂಚಲಿಂಗೇಶ್ವರ ದೇವಾಲಯವನ್ನು ಜೀರ್ಣೋದ್ದಾರ ಮಾಡಿದರು. (ಪು. ೨೪) ಈ ಹೇಳಿಕೆಯಲ್ಲಿ ಸತ್ಯಾಂಶವಿದ್ದಂತೆ ಕಾಣುತ್ತದೆ.
ಪ್ರಭು ವಂಶೋದ್ಭವರಾದ ಶ್ರೀ ಚೆನ್ನವೀರ ಸ್ವಾಮಿಗಳು ಸೊಗಲ ಕ್ಷೇತ್ರದಲ್ಲಿದ್ದಾಗ ಕಕುದ್ಗಿರಿ ಎಂಬ ಶಿವಗಂಗೆಯ ಹೊನ್ನಮ್ಮನ ಗವಿಮಠದ ಸೂತ್ರಕಾರರಾದ ರುದ್ರ ಮುನಿ ದೇವರು ಶ್ರೀ ಚೆನ್ನವೀರ ಸ್ವಾಮಿಗಳನ್ನು ಕಾಣಲು ಸೊಗಲ ಕ್ಷೇತ್ರಕ್ಕೆ ಬಂದರು. ಚೆನ್ನವೀರ ಸ್ವಾಮಿಗಳು ಅವರನ್ನು ಮೇಲೆ ತಿಳಿಸಿದ ಮುನವಳ್ಳಿಗೆ ಕರೆದೊಯ್ದು ಅವರೊಡನೆ ಅಲ್ಲಿ ಕೆಲವು ದಿನವಿದ್ದರು. ಅಲ್ಲಿಯೇ ಬಸವ ಪುರಾಣದ ಪ್ರವಚನಕ್ಕಾಗಿ ಹೊಲಿಯ ಪಂಚವಣ್ಣಿಗೆಯ ಮಠಸ್ಥರಾದ ನಂಜಣಾರ್ಯರೆಂಬವರನ್ನು ನೇಮಿಸಿದರು. ಈ ರುದ್ರ ಮುನಿ ದೇವರು ಮತ್ತು ಚನ್ನವೀರ ಸ್ವಾಮಿಗಳು ಮುನವಳ್ಳಿಯಲ್ಲಿಯೇ ಲಿಂಗೈಕ್ಯರಾಗಲು ಅವರಿಬ್ಬರ ಗದ್ದುಗೆಗಳನ್ನು ಅಲ್ಲಿ ನಿರ್ಮಿಸಲಾಯಿತು. (ಪು. ೨೬). ಹರಪನಹಳ್ಳಿ, ಗುಳೂರು, ಗುಮ್ಮಳಾಪುರ ಮೊದಲಾದ ಪ್ರಸಿದ್ಧ ವೀರಶೈವ ಪರಂಪರೆಯ ಕೇಂದ್ರಗಳಂತೆ ಬೆಳಗಾವಿ ಜಿಲ್ಲೆಯ ಸೊಗಲ, ಮುನವಳ್ಳಿ ಮತ್ತು ಗೊಡಚಿಗಳು ಆ ಪೂರ್ವದಲ್ಲಿಯೇ ವೀರಶೈವ ಪರಂಪರೆಯ ಪ್ರಸಿದ್ಧ ಕ್ಷೇತ್ರವಾಗಿದ್ದವೆಂಬುದು ಇದರಿಂದ ಶ್ರುತ ಪಡುತ್ತದೆ. ಶ್ರೀ ಸಿದ್ಧಲಿಂಗೇಶ್ವರರು ಹರಪನಹಳ್ಳಿಯಲ್ಲಿ ಪ್ರಖ್ಯಾತರಾದ ತರುವಾಯ ಈ ಕ್ಷೇತ್ರಗಳ ಆಕರ್ಷಣೆ ಸ್ವಲ್ಪ ಕಡಿಮೆಯಾದಂತೆ ಕಾಣುತ್ತದೆ. ಕ್ರಿ. ಶ. ೧೫ ನೆಯ ಶತಮಾನದಲ್ಲಿ ಬೆಳಗಾವಿ ಜಿಲ್ಲೆಯ ಈ ಕ್ಷೇತ್ರಗಳು ಮತ್ತು ಹೂಲಿಯ ಮಠ ತುಂಬ ಚಟುವಟಿಕೆಯಿಂದ ಕೂಡಿದ್ದವೆಂಬುದು ಸ್ಪಷ್ಟ. ಆಗ ಬೆಳಗಾವಿ ಜಿಲ್ಲೆ ವೀರಶೈವದ ಆಡುಂಬೊಲವಾಗುತ್ತೆಂಬುದು ಗಮನಿಸಬೇಕಾದ ಅಂಶ.
ಪ್ರಸ್ತುತ ನಿರಂಜನ ವಂಶದಲ್ಲಿ ತೋಂಟದ ಸಿದ್ಧಲಿಂಗೇಶ್ವರರು ೧೮ನೆಯವರೆಂದು ಈ ಕೃತಿಕಾರ ತಿಳಿಸುತ್ತಾನೆ. ಅವರ ಹಿಂದಿನ ೧೭ ತಲೆಮಾರುಗಳ ವಿಷಯದಲ್ಲಿ ಮತ್ತು ಮುಂದಿನ ಕೆಲವು ತಲೆಮಾರುಗಳ ಪಟ್ಟಾಧಿಕಾರಿಗಳ ಸಂಬಂಧದಲ್ಲಿ ‘ನಿರಂಜನ ಜಂಗಮ ವಂಶದರ್ಪಣ’ ಎಂಬ ಕೃತಿಯೂ ಏಕಾಭಿಪ್ರಾಯ ಉಳ್ಳದ್ದಾಗಿದೆ. ಆದ್ದರಿಂದ ನಿರಂಜನ ವಂಶದ ೧೨, ೧೩, ಮತ್ತು ೧೪ನೆಯ ತಲೆಮಾರಿನ ವಿಷಯಗಳು ಐತಿಹಾಸಿಕ ಸತ್ಯವೆಂದು ಒಪ್ಪಬೇಕಾಗುತ್ತದೆ.
ಇದೇ ಗ್ರಂಥದ ೬೦ನೆಯ ಪುಟದಲ್ಲಿ ನಿರಂಜನ ವಂಶದ ೨೩ ನೆಯ ಪಟ್ಟಾಧಿಕಾರಿಗಳಾದ ಕಟ್ಟಿಗೆ ಹಳ್ಳಿಯ ಸಿದ್ಧವೀರ ಸ್ವಾಮಿ ಎಂಬುವರು ಮಾಗಡಿಯಲ್ಲಿ ಕೆಲವು ಕಾಲ ಇದ್ದರೆಂದು ಹೇಳಿದೆ. ಆಗ ಸಂಪಾದನೆಯ ಸಿದ್ಧ ವೀರಪ್ಪ ಎಂಬವನು ಅವರಿಗೆ ವಿರೋಧವಾಗಿ ನಡೆದುಕೊಂಡನೆಂದಿದೆ. ಈ ಸಂಪಾದನೆಯ ಸಿದ್ಧವೀರಪ್ಪ (ತರುವಾಯ) ಹಾಗಲವಾಡಿಗೆ ಹೋಗಿ ಅಲ್ಲಿಯ ರಾಜನನ್ನು ಭಕ್ತನನ್ನಾಗಿ ಮಾಡಿ ಅಲ್ಲಿಯೇ ಉಳಿದು ಅಲ್ಲಿಯೇ ಲಿಂಗೈಕ್ಯನಾದನು. ಈ ಸಿದ್ಧವೀರಪ್ಪನವರ ತರುವಾಯ ಅವರ ಪರಂಪರೆಯವರು ಹಾಗಲವಾಡಿ, ಹುಕ್ಕೇರಿ ನಾಡು, ಒಂಟಮುರಿ, ನರೇಂದ್ರ, ಬಾಗವಾಡಿ ಮುಂತಾದ ಸ್ಥಳಗಳಲ್ಲಿ ಸಂಪಾದನೆಯ ಮಠಗಳನ್ನು ಸ್ಥಾಪಿಸಿದರು ಎಂದು ಇದರಲ್ಲಿ ಹೇಳಿದೆ. ಪ್ರಸ್ತುತ ಇಲ್ಲಿನ ಹುಕ್ಕೇರಿನಾಡು ಮತ್ತು ಒಂಟಮುರಿಗಳು ಬೆಳಗಾವಿ ಜಿಲ್ಲಾ ಪ್ರದೇಶವೇ ಎಂಬುದು ನಿರ್ವಿವಾದ. ಈಗ ಈ ಪ್ರದೇಶದಲ್ಲಿ ಒಂಟಮುರಿ, ಯಮಕನಮರಡಿ, ಘೋಡಗೇರಿ, ಬೆಲ್ಲದ ಬಾಗೇವಾಡಿ (ನಾಲ್ಕೂ ಹುಕ್ಕೇರಿ. ತಾ || ) ಗೋಕಾವಿ, ಮಮದಾಪುರ (ಗೋಕಾಕ. ತಾ || ) ಚಿಕ್ಕೋಡಿ, ಖಡಕಲಾಟ, ನೀರಲಗಿ ನವನಿಹಾಳ (ಹೆಚ್ಚಿನವು ಚಿಕ್ಕೋಡಿ. ತಾ || ) ಗಡಹಿಂಗ್ಲಜ (ಕೊಲ್ಲಾಪುರ ಜಿ.) ಈ ಊರುಗಳಲ್ಲಿ ಸಂಪಾದನೆಯ ಸಮಯದ ಮಠಗಳಿವೆ. ಎಂದರೆ ನಿರಂಜನ ವಂಶದ ೨೩ ನೆಯ ಪಟ್ಟಾವಧಿಯಲ್ಲಿ ಈ ಸಂಪಾದನೆಯ ಸಮಯ ಹುಟ್ಟಿಕೊಂಡಿತೆಂಬುದು ಈ ಗ್ರಂಥಕರ್ತನ ಅಭಿಪ್ರಾಯವಾಗಿದೆ. ಅದನ್ನು ನಾವು ಒಪ್ಪಬೇಕಿಲ್ಲ. ಆದರೆ ಈ ಭಾಗದಲ್ಲಿ ಆಗಲೇ ಸಂಪಾದನೆಯ ಸಂಪ್ರದಾಯದ ಪರಂಪರೆ ನೆಲೆಯೂರಿತ್ತೆಂಬ ಸಂಗತಿಯ ದೃಢೀಕರಣ ಈತನ ಹೇಳಿಕೆಯಲ್ಲಿ ಸ್ಪಷ್ಟವಾಗಿದೆ.
ಈ ಸಂಪಾದನೆಯ ಸಂಪ್ರದಾಯ ಎಷ್ಟು ಹಳೆಯದು ಎಂಬ ಅಂಶವನ್ನು ನಾವಿಲ್ಲ ಸ್ಪಷ್ಟಪಡಿಸಲಾರೆವು. ಇದು ಪ್ರತ್ಯೇಕ ಸಂಶೋಧನೆಯ ವಿಷಯ. ಇಲ್ಲಿ ಸದ್ಯ ಇಷ್ಟನ್ನು ಹೇಳಬಹುದು. ಶ್ರೀ ತೋಂಟದ ಸಿದ್ಧಲಿಂಗೇಶ್ವರರು ೧೮ ನೆಯವರು, ಶ್ರೀ ಬೋಳ ಬಸವೇಶ್ವರರು ೧೯ನೆಯವರು, ಗುಮ್ಮಳಾಪುರ ಸಿದ್ಧಲಿಂಗ ಮತ್ತು ಇನ್ನೊಬ್ಬ ಶಿಷ್ಯ ಸಂಪಾದನೆಯ ಚನ್ನಂಜೆದೇವ ಇವರು ನಿರಂಜನ ವಂಶದಲ್ಲಿ ೨೦ ನೆಯ ತಲೆಮಾರಿನವರು. ಈ ಇಬ್ಬರೂ ಸಂಪಾದನೆಯ ಸಂಪ್ರದಾಯದವರೇ ಎಂಬಲ್ಲಿ ಅನುಮಾನವಿಲ್ಲ ಅದ್ದರಿಂದ ನಿರಂಜನ ವಂಶದ ೨೩ ನೆಯ ತಲೆಮಾರಿನ ತರುವಾಯ ಸಂಪಾದನೆಯ ಸಂಪ್ರದಾಯ ಹುಟ್ಟಿತೆಂಬು ಅಭಿಪ್ರಾಯ ಹುರುಳಿಲ್ಲದ್ದು. ೨೦ನೆಯ ತಲೆಮರಿಗಾಗಲೇ ಎಂದರೆ ಕ್ರಿ.ಶ. ೧೫೫೦ ರಿಂದ ೧೬೦೦ರ ಅವಧಿಯಲ್ಲಿಯೇ ಅದರ ಅಸ್ತಿತ್ವವಿದ್ದ ಬಗ್ಗೆ ಸಂಶಯ ಉಳಿಯುವುದಿಲ್ಲ. ಶ್ರೀ ತೋಂಟದ ಸಿದ್ಧಲಿಂಗೇಶ್ವರರ ಪೂರ್ವದಲ್ಲಿಯೇ ಈ ಪ್ರದೇಶದಲ್ಲಿ ಇರಬಹುದಾದ ಶಕ್ಯತೆಯೂ ಇದೆ.
ಸದ್ಯ ನಮ್ಮ ಕೈಗೆ ಮೇಲೆ ತಿಳಿಸಿದ ಸಂಪಾದನೆ ಮಠಗಳ ಪೈಕಿ ಗೋಕಾಕ ಮತ್ತು ಘೋಡಗೇರಿ ಮಠಗಳ ಕೆಲಮಟ್ಟಿನ ಮಾಹಿತಿ ಬಂದಿದೆ. ಗೋಕಾಕ ಸಂಪಾದನೆಯ ಮಠದ ಮೂಲ ಕರ್ತೃಗಳು ಶ್ರೀ ಗುರುಸಿದ್ಧ ಚರಮೂರ್ತಿಗಳೆಂಬವರು. ಇವರು ಶಕವರ್ಷ ೧೬೦೧ ರಲ್ಲಿ ಎಂದರೆ ಕ್ರಿ. ಶ. ೧೬೭೯ರಲ್ಲಿ ಶ್ರೀ ತೋಂಟದ ಸಿದ್ಧಲಿಂಗೇಶ್ವರರ ತೋರುಗದ್ದಿಗೆಯೊಂದನ್ನು ಸ್ಥಾಪಿಸಿದರೆಂದು ಈ ಮಠದ ಪ್ರಕಟನೆಯಲ್ಲಿ ಹೇಳಲಾಗಿದೆ. (ಇವರ ತರುವಾಯ ಶ್ರೀ ರಾಚೋಟಿ ದೇವರು ಅಧಿಕಾರಕ್ಕೆ ಬಂದರು. ಆಮೇಲೆ ಎರಡನೆಯ ಗುರುಸಿದ್ಧದೆವರು, ಎರಡನೆಯ ರಾಚೋಟಿ ಸ್ವಾಮಿಗಳು, ಮೂರನೆಯ ಗುರುಸಿದ್ಧ ಸ್ವಾಮಿಗಳು, ಮೂರನೆಯ ರಾಚೋಟಿ ಸ್ವಾಮಿಗಳು ಈ ಕ್ರಮದಲ್ಲಿ ಪಟ್ಟಾಧಿಕಾರಿಗಳಾದರು) ಶ್ರೀ ನಿ. ಪ್ರ. ಸ್ವ. ೩ ನೆಯ ರಾಚೋಟಿ ಸ್ವಾಮಿಗಳು ಕಾಲದಲ್ಲಿ ಯಮಕನಮರಡಿ, ಘೋಡಗೇರಿ ಮತ್ತು ಗೋಕಾವಿ ಮಠಗಳು ಒಬ್ಬರೇ ಸ್ವಾಮಿಗಳ ಅಧೀನದಲ್ಲಿದ್ದವು. ಈ ಪೀಠಾಧಿಕಾರಿಗಳು ಹತ್ತರಗಿಯ ಹಿರಿಯ ಮಠದ ಬಾಲಕನೊಬ್ಬನನ್ನು ತಂದು ಶ್ರೀ. ನಿ. ಪ್ರ. ಸ್ವ. ಚನ್ನಬಸವ ಸ್ವಾಮಿಗಳೆಂದು ಹೆಸರಿಟ್ಟು ಗೋಕಾವಿ ಮಠದ ಮರಿದೇವರನ್ನಾಗಿ ಮಾಡಿದರು. ಶ್ರೀ. ನಿ.ಪ್ರ.ಸ್ವ. ಚನ್ನಬಸವ ಸ್ವಾಮಿಗಳು ಮಠದ ಏಳಿಗೆಗಗಿ ತುಂಬಾ ಶ್ರಮವಹಿಸಿದರು. ಈ ಚರಿತ್ರ ರೂಪವಾದ ಗ್ರಂಥವೊಂದು ಈಗ ಪ್ರಕಟವಾಗಿದೆ. ಇವರು ೧೯೫೦ ರಲ್ಲಿ ಲಿಂಗದೊಳಗಾದರು. ಈಗ ಶ್ರೀ ಮಠದ ಅಧಿಕಾರಿಗಳಾಗಿರುವ ಶ್ರೀ ನಿ. ಪ್ರ. ಬಸವಲಿಂಗ ಸ್ವಾಮಿಗಳು ೧೯೫೨ ರಲ್ಲಿ ಪೀಠವಹಿಸಿಕೊಂಡಿದ್ದಾರೆ.)
ಘೋಡಗೇರಿಯ ಮಠ ಸಾಕಷ್ಟು ಹಳೆಯದಾದರೂ ಅದರ ಹೆಚ್ಚಿನ ವಿವರಗಳು ಲಭ್ಯವಿಲ್ಲ. ಇದರ ಮೂಲ ಕರ್ತೃ ಶ್ರೀ. ನಿ. ಪ್ರ. ಗಟ್ಟಿವಾಳ ಸ್ವಾಮಿಗಳು. ಇವರ ಸಮಾಧಿ ಮಹಾರಾಷ್ಟದ ಆಜರಾದಲ್ಲಿದೆ. ಆಜರಾದಲ್ಲಿ ಈಗಲೂ ಈ ಮಠಕ್ಕೆ ಸಂಬಂಧಿಸಿದ ಆಸ್ತಿಯಿದೆ. ಸದ್ಯ ಶ್ರೀ. ನಿ. ಪ್ರ. ಸ್ವ. ಕಾಶಿನಾಥ ಸ್ವಾಮಿಗಳು ಪ್ರಭು ದೇವರು ಈ ಮಠದ ಅಧಿಕಾರಿಗಳಾಗಿದ್ದಾರೆ. ಮೂಲತಃ ನೇರಲಿಗ್ರಾಮದವರಿದ್ದು ದೊಡ್ಡ ವಿದ್ವಾಂಸರಾಗಿದ್ದಾರೆ. ಕನ್ನಡ, ಹಿಂದಿ, ಸಂಸ್ಕೃತ ಭಾಷೆಗಳಲ್ಲಿ ಒಳ್ಳೆಯ ಪರಿಣತಿ ಹೊಂದಿದ್ದಾರೆ.
ಈ ಸಂಪಾದನೆ ಮಠಗಳ ಹೆಚ್ಚಿನ ವಿವರಗಳು ಲಭ್ಯವಾದರೆ ಸಂಪಾದನೆ ಸಂಪ್ರದಾಯದ ಇತಿಹಾಸದ ಮೇಲೆ ಹೊಸಬೇಳಕು ಬೀಳುವ ಸಾಧ್ಯತೆ ಇದ್ದೇ ಇದೆ.
ಶ್ರೀ ಕಾಡಸಿದ್ಧೇಶ್ವರ ಮಠ
ಶ್ರೀ ಕಾಡಸಿದ್ಧೇಶ್ವರರು ಕರ್ನಾಟಕ-ಮಹಾರಾಷ್ಟ್ರಗಳ ನಾನಾ ಭಾಗಗಳಲ್ಲಿ ಸಂಚರಿಸಿ ಲಕ್ಷಾಂತರ ಭಕ್ತರನ್ನು ಪಡೆದು ಹಲವಾರು ಕಡೆ ತಮ್ಮ ಮಠಗಳ ಸ್ಥಾಪನೆಗೆ ಕಾರಣೀಭೂತರಾದ ಮಹಾ ಮಹಿಮರು. ಬೆಳಗಾವಿ ಜಿಲ್ಲೆಯ ಹಲವಾರು ಕಡೆಗೆ ಇವರ ಮಠಗಳಿವೆ. ಈಗಲೂ ಚಿಕ್ಕೋಡಿ ತಾಲೂಕಿನ ಯಡೂರು ಮತ್ತು ಗೋಕಾಕ ತಾಲೂಕಿನ ಮರಡಿ ಮಠಗಳು ತುಂಬ ಪ್ರಸಿದ್ಧವಾಗಿವೆ. ಇವಲ್ಲದೆ ಗುಂಡೇವಾಡಿ, ಚಂದೂರು, ರಬಕವಿ, ಕುಂಡಲ, ಬಸ್ತವಾಡ, ನೇಜ, ಮಾವನೂರು, ಕರ್ಜಗಿ, ನವಲಗುಂದ, ಹೂಲಿ ಕಟ್ಟಿ, ನಗರಸಿದ್ಧಗಿರಿ, ಹುಬ್ಬಳ್ಳಿ, ಗೋಕಾಕ, ಧೂಮ (ಸಾತಾರಾ) ಮುಂತಾದೆಡೆಗಳಲ್ಲಿ ಮಠಗಳಿರುವುದಾಗಿ ತಿಳಿದು ಬರುತ್ತದೆ. ಈ ಸಂಪ್ರದಾಯದ ಮೂಲ ಮಠ (ಕರ್ನಾಟಕದ ಗಡಿಯ) ಕೊಲ್ಲಾಪುರದ ಸಮೀಪ ಕಣೇರಿಯಲ್ಲಿದೆ. ಇದನ್ನು ಸಿದ್ಧಗಿರಿ ಕಣೇರಿ ಎಂದು ಕರೆಯಲಾಗುತ್ತದೆ.
ಪ್ರಸ್ತುತ ಕಣೇರಿ ಮಠದಲ್ಲಿ ಹಲವಾರು ಸನದುಗಳು ಈಗಲೂ ಇರುವುದಾಗಿ ತಿಳಿದು ಬರುತ್ತದೆ. ಅವುಗಳಲ್ಲಿ ಫಸಲಿ ಸನ್ ೧೧೦೭ ನೆಯ ವರ್ಷದ್ದು ಅತ್ಯಂತ ಹಳೆಯದು. ಎಂದರೆ ಕ್ರಿ. ಶ. ೧೬೯೮ ರ ಪೂರ್ವದಲ್ಲಿಯೇ ಶ್ರೀ ಮಠ ಅಸ್ತಿತ್ವಹೊಂದಿತ್ತಷ್ಟೆ ಅಲ್ಲದೆ ರಾಜ ಪೂಜಿತವಾಗಿದ್ದುದಾಗಿ ತಿಳಿದು ಬರುತ್ತದೆ. ಈ ಸನದಿನಲ್ಲಿ ಈ ಮಠವು ಪ್ರಾಚೀನವಾದುದೆಂದು ಹೇಳಿರುವಂತೆ ತಿಳಿದು ಬರುತ್ತದೆ. ಹಿಂದೂ ದ್ವೇಷಿಯೆಂದು ಹೆಸರಾದ ಔರಂಗಜೇಬನು ಕೂಡ ಈ ಮಠಕ್ಕೆ ಸನದು ಹಾಕಿಕೊಟ್ಟಿರುವುದೊಂದು ವಿಶೇಷ. ‘ಶ್ರೀ ಕಾಡಸಿದ್ಧೇಶ್ವರರ ವಚನಗಳು’ ಗ್ರಂಥದ ಮುನ್ನುಡಿ ಪು. ೧೭ರಲ್ಲಿ ಹೇಳಿರುವಂತೆ ಈ ಸನದಿನ ಕಾಲ ದಿನ ೧೭ ತಿಂಗಳು ರಜ್ಜಲ (ಔರಂಗಜೇಬನ) ಸಿಂಹಾಸನಾರೋಹದ ವರ್ಷ ೪೧ ಎಂದು ತಿಳಿದುಬರುತ್ತದೆ. ಕೊಲ್ಲಾಪುರದ ಛತ್ರಪತಿಗಳು ಮತ್ತು ಬಾದಶಹರು ಈ ಮಠಕ್ಕೆ ಬೇರೆ ಬೇರೆ ಅವಧಿಗಳಲ್ಲಿ ಕೊಟ್ಟಿರುವ ಸನದುಗಳ ಸಂಖ್ಯೆ ಸು. ೧೨೦ ಎಂದು ತಿಳಿದು ಬರುತ್ತದೆ.
ಶ್ರೀ ಶಿವಪ್ಪ ಛಪ್ರೆ ಎಂಬವರು ಬರೆದ ”ಶ್ರೀಕ್ಷೇತ್ರ ಯಡೂರು” ಎಂಬ ತಮ್ಮ ಗ್ರಂಥದಲ್ಲಿ ಶ್ರೀ ಕಾಡಸಿದ್ಧೇಶ್ವರರು ಬಸವಣ್ಣನವರ ಸಮಕಾಲೀನರೆಂದು ಹೇಳಿರುವುದಾಗಿ ತಿಳಿದು ಬರುತ್ತದೆ. (ಪೂರ್ವೋಕ್ತ. ಪು. ೧೮) ಈ ಹೇಳಿಕೆ ಸಾಧಾರವಾಗಿಲ್ಲ. ದಿ. ಆರ್. ನರಸಿಂಹಾಚಾರ್ಯರು ಇಷ್ಟಲಿಂಗ ಶತಕವನ್ನು ಬರೆದ ಕಾಡಸಿದ್ಧೇಶ್ವರರ ಕಾಲ. ಕ್ರಿ. ಶ. ಸು. ೧೭೨೫ ಎಂದು ಕ. ಕ. ಚ. ಸಂ. ೧೧ ರಲ್ಲಿ ಹೇಳಿದ್ದಾರೆ. ‘ಶ್ರೀ ಕಾಡ ಸಿದ್ಧೇಶ್ವರ ವಚನಗಳ’ ಸಂಪಾದಕರಾದ ವೇ. ಚಂದ್ರಶೇಖರ ಶಾಸ್ತ್ರಿಗಳು ಹೀರೇಮಠ ಹೊಳಲು ಅವರು ಕವಿಚರಿತ್ರೆಕಾರರ ಈ ಅಭಿಪ್ರಾಯ ತಪ್ಪೆಂದು ಪ್ರತಿಪಾದಿಸಿದ್ದಾರೆ. ಈ ಪ್ರತಿಪಾದನೆಯಲ್ಲಿ ಹಾಗೂ ಕಾಡಸಿದ್ಧೇಶ್ವರರ ಕಾಲ ನಿರ್ಣಯದಲ್ಲಿ ಹಲವು ತಪ್ಪುಗಳು – ಅಸಂಗತಿಗಳು ಹಣಿಕಿಕ್ಕಿವೆ.
ಕೊಕಟನೂರು, ಕೊಣ್ಣೂರು ಮತ್ತು ಶಿರಸಂಗಿ-ನವಲಗುಂದಗಳ ದೇಸಾಯರಿಗೆ ಶ್ರೀ ಕಾಡಸಿದ್ಧೇಶ್ವರರು ಕುಲದೇವರು. ಈ ಪರಂಪರೆಯ ಮಠಗಳಿಗೆ ಈ ಮನೆತನಗಳವರು ಬಹಳ ಹಿಂದಿನಿಂದ ತಮ್ಮ ಭಕ್ತಿ ತೋರಿಸುತ್ತ ಬಂದಿದ್ದಾರೆ. ಈಗಲೂ ಆಕ್ರಮ ಮುಂದುವರಿದಿದೆ. ಇದರ ಆಧಾರದಿಂದ, ವೇ. ಚಂದ್ರಶೇಖರ ಶಾಸ್ತ್ರಿಗಳು ಈ ಮನೆ ತನದ ಮೂಲ ಪುರುಷನಿಗಿಂತ ಹಿಂದೆಯೇ ಶ್ರೀ ಕಾಡಸಿದ್ಧೇಶ್ವರರು ಇದ್ದರೆಂದು ನಿರ್ಣಯಿಸಿದ್ದಾರೆ. ಈ ವಿಷಯವನ್ನು ನಂಬುವುದು ಕಷ್ಟ. ಅವರ ಈ ನಿರ್ಣಯದಲ್ಲಿರುವ ಅಸಂಗತಿಗಳನ್ನು ಇಲ್ಲಿ ಎತ್ತಿ ತೋರಿಸಬಹುದು. ಉದಾಹರಣೆಗೆ ಈ ದೇಸಾಯರ ವಂಶಸ್ಥನಾದ ಗದಿಗೆಪ್ಪಗೌಡನೆಂಬವನು ಕ್ರಿ.ಶ. ೧೩೦೨ರಲ್ಲಿ ಆನೆಗೊಂದಿಯಲ್ಲಿದ್ದ (ವಿಜಯನಗರದ) ದೊರೆ ರಾಮರಾಯನೆಂಬವ ನಿಂದ ಕೊಕಟನೂರಿನ ಗೌಡಿಕೆಯನ್ನು ಪಡೆದನೆಂದು ಹೇಳಿರುವುದನ್ನು ನೋಡಬಹುದು. (ಪು. ೨೩) ವಿಜಯನಗರ ರಾಜ್ಯ ಸ್ಥಾಪನೆಯಾದುದೇ ಕ್ರಿ.ಶ. ೧೩೩೬ ರಲ್ಲಿ ಎಂಬುದು ಎಲ್ಲರಿಗೂ ತಿಳಿದ ವಿಷಯ.
ಕವಿಚರಿತೆಗಾರರು ಇಷ್ಟಲಿಂಗ ಶತಕದ ಕರ್ತೃ ಕಾಡಸಿದ್ಧೇಶರ ಕಾಲ ಕ್ರಿ. ಶ. ೧೭೨೫ ಎಂದು ಹೇಳಿರುವ ಸಂಗತಿಯನ್ನು ಮೇಲೆ ನೋಡಿದ್ದೇವೆ. ಈ ಕಾಡಸಿದ್ಧೇಶ ತಾನು ‘ಪರ್ವತೇಶನ ಅಂಗೈಯೊಳೊಗೆದಾತ ಭಕ್ತರಣುಗ ಕಾಡಸಿದ್ಧೇಶ” ಎಂದು ಹೇಳಿಕೊಂಡಿರುವುದರಿಂದ ಈತ ಕ್ರಿ. ಶ. ೧೬೯೮ ರಲ್ಲಿ ಚತುರಾಚಾರ್ಯ ಪುರಾಣವನ್ನು ಬರೆದ ಪರ್ವತೇಶನ ಶಿಷ್ಯನಾಗಿರಬಹುದೆಂದು ಅವರು ಊಹಿಸಿದ್ದಾರೆ. ತತ್ಕಾರಣ ಅವನಿಗೆ ಕ್ರಿ.ಶ. ೧೭೨೫ರ ಗಡುವನ್ನು ಹೇಳಿದ್ದಾರೆ. ಜೊತೆಗೆ ”ಕಾಡಿ (ಡ) ನೊಳಗಾದ ಶಂಕರ ಪ್ರಿಯ ಚೆನ್ನಕದಂಬಲಿಂಗ ನಿರ್ಮಾಯ ಪ್ರಭುವೇ” ಎಂಬ ಅಂಕಿತದಲ್ಲಿ ವಚನಗಳನ್ನು ಬರೆದ ಶ್ರೀ ಕಾಡಸಿದ್ಧೇಶ್ವರನೂ ಇಷ್ಟಲಿಂಗ ಶತಕ ಬರೆದ ಕಾಡಸಿದ್ಧನೂ ಒಬ್ಬನೇ ಇರಬಹುದೆಂಬ ಊಹೆ ಮಾಡಿದ್ದಾರೆ.
ನೇಗಿನಹಾಳ ಪ್ರಬಂಧಗಳು: ಬೆಳಗಾವಿ ಜಿಲ್ಲೆಯ ವೀರಶೈವ ಮಠ ಪರಂಪರೆ (೨)
ಇಲ್ಲಿ ಉದ್ಭವಿಸುವ ಒಂದು ತೊಡಕನ್ನು ಮೊದಲು ಮನಗಾಣಬೇಕು. ಮೂಲ ಶ್ರೀ ಕಾಡಸಿದ್ಧೇಶ್ವರರು ಇಷ್ಟಲಿಂಗ ಶತಕ ಮತ್ತು ವಚನಗಳನ್ನು ಬರೆದಿದ್ದಾರೆ ಎಂದು ಗ್ರಹಿಸಿದರೆ ಈ ಕೃತಿಕಾರರು ಮತ್ತು ಕಣೇರಿ ಮಠ ಪರಂಪರೆಯ ಮೂಲಕರ್ತೃ ಒಬ್ಬರೆ ಎಂದು ಸ್ಥಾಪಿಸಬೇಕಾಗುತ್ತದೆ. ಇದು ಅಸಾಧ್ಯವಾಗಿ ತೋರುತ್ತದೆ. ಇದನ್ನು ಸ್ವಲ್ಪ ವಿವರವಾಗಿ ನೋಡುವಾ :
ಕಣೇರಿ-ಸಿದ್ಧಗಿರಿಯ ಮಠ ಕ್ರಿ.ಶ. ೧೬೯೮ ಕ್ಕಿಂತ ಹಿಂದಿನದೆಂಬ ಸಂಗತಿಯನ್ನು ಈಗಾಗಲೇ ನೋಡಿದ್ದೇವೆ. ಪ್ರಸ್ತುತ ಈ ಮಠದ ಗುರು ಪರಂಪರೆ ಲಭ್ಯವಿದ್ದು ಅದನ್ನು ಇಲ್ಲಿ ನೋಡಬಹುದು :
೧. ಶ್ರೀ ಮೂಲ ಕಾಡಸಿದ್ಧೇಶ್ವರ ಸ್ವಾಮಿಗಳು
೨. ” ಅದೃಶ್ಯ ಕಾಡದೇವರು
೩. ” ಕೆಂಚ ಕಾಡದೇವರು
೪. ” ಮುಪ್ಪಿನ ಕಾಡದೇವರು
೫. ” ಸಿದ್ಧಕಾಡ ಸ್ವಾಮಿಗಳು
೬. ” ಅದೃಶ್ಯ ಕಾಡಸಿದ್ಧರು
೭. ” ಗದಿಗೆಯ್ಯಸ್ವಾಮಿ ಕಾಡಸಿದ್ಧೇಶ್ವರರು
೮. ” ಮುಪ್ಪಿನ ಕಾಡದೇವರು
೯. ” ಗುರುಸಿದ್ಧ ಕಾಡದೇವರು
೧೦. ” ಕೆಂಚ ಸಿದ್ಧೇಶ್ವರರು
೧೧. ” ಪವಾಡಿ ಕಾಡದೇವರು
೧೨. ” ವಿರುಪಾಕ್ಷ ಕಾಡಸಿದ್ಧೇಶ್ವರ ಸ್ವಾಮಿಗಳು
೧೩. ” ಅದೃಶ್ಯ ಕಾಡಸಿದ್ಧರು
೧೪. ” ಸಿದ್ಧಕಾಡದೇವರು
೧೫. ” ಮುಪ್ಪಿನ ಕಾಡಸಿದ್ಧ ಸ್ವಾಮಿಗಳು
೧೬. ” ಗುರುಸಿದ್ಧ ಕಾಡದೇವರು (ಹುಲ್ಯಾಳ ಸಂಸ್ಥಾನ ಜಮಖಂಡಿ)
೧೭. ” ಗದಿಗೆಯ್ಯಸ್ವಾಮಿ ಕಾಡದೇವರು (ಪನ್ನಾಳಸಂಸ್ಥಾನ ಜಮಖಂಡಿ)
೧೮. ” ಪವಾಡಿ ಕಾಡದೇವರು (ಸಾವಗಾಂವ ಹುಕ್ಕೇರಿ)
೧೯. ” ಗುರುಸಿದ್ಧ ಕಾಡದೇವರು (ಜಮಖಂಡಿ)
೨೦. ” ಪವಾಡಿ ಕಾಡದೇವರು (ಮುರಕಿಬಾವಿ-ಬೈಲಹೊಂಗಲ)
೨೧. ಶ್ರೀ ಗುರುಸಿದ್ಧ ಕಾಡದೇವರು (ಕರಗಾವ-ತಾ.ಹುಕ್ಕೇರಿ)
೨೨. ” ಮುಪ್ಪಿನಕಾಡಸಿದ್ಧಸ್ವಾಮಿಗಳು (ಗೊರವನಕೊಳ್ಳ-ಸವದತ್ತಿ)
೨೩. ” ಸಿದ್ಧಕಾಡದೇವರು (ರಾಯರ ದೊಡ್ಡ ಹುಬ್ಬಳ್ಳಿ) (೧೧-೩-೧೮೫೦ ರಂದು ಲಿಂಗೈಕ್ಯ)
೨೪. ” ಮುಪ್ಪಿನ ಕಾಡದೇವರು (ಪಾಟಗಾಂವ ಕೊಲ್ಲಾಪುರ)(೧೮೯೭ರಲ್ಲಿ ಲಿಂಗೈಕ್ಯ)
೨೫. ” ವಿರೂಪಾಕ್ಷ ಕಾಡದೇವರು (ಗಳತಗಿ -ಚಿಕ್ಕೋಡಿ)
೨೬. ” ಮುಪ್ಪಿನ ಕಾಡದೇವರು (ಲಿಂಗನೂರು)
ಕ್ರಿ.ಶ. ೧೮೫೦ರ ತನಕ ಈ ಪರಂಪರೆಯಲ್ಲಿ ೨೩ ಜನ ಪೀಠಾಧಿಕಾರಿಗಳಾಗಿ ಹೋಗಿರುವುದು ಸ್ಪಷ್ಟ ಎಂದರೆ ಕಣೇರಿ ಮಠದ ಪರಂಪರೆ ತಲೆಮಾರಿಗೆ ೨೦ ರಂತೆ ಎಣಿಸಿದರೂ ಕ್ರಿ.ಶ. ೧೪೦೦-೧೪೫೦ರ ವರೆಗೆ ಹಿಂದೆ ಸರಿಯುತ್ತದೆ. ಅಂದರೆ ಈ ಮಠ ಪರಂಪರೆ ೧೪ ಅಥವಾ ೧೫ನೆಯ ಶತಮಾನದಿಂದ ಬಂದುದೆಂದು ಭಾವಿಸು ವಲ್ಲಿ ತಪ್ಪೇನು ಕಾಣದು.
ಇಷ್ಟಲಿಂಗ ಶತಕದ ಕರ್ತೃ ಕಾಡಸಿದ್ಧನು ಇಷ್ಟು ಪ್ರಾಚೀನನಾಗಿರಲಾರನೆಂಬ ಅಂಶ ಸ್ಷಷ್ಟವಿದೆ. ಈ ಮಠ ಪರಂಪರೆಯ ಯಡೂರಿನಲ್ಲಿ ಶ್ರೀ ಕಾಡಸಿದ್ಧೇಶ್ವರ ವಚನಗಳನ್ನು ಈಗಲೂ ಖಡ್ಗದಂತೆ ಹೇಳುವ ಪರಿಪಾಠವಿದೆ. ಕೊಣ್ಣೂರು ಮಠದಲ್ಲಿಯೂ ಈ ವಚನಗಳು ಈ ಸಂಪ್ರದಾಯದ ಸ್ವಾಮಿಗಳಿಂದಲೇ ರಚಿತವಾದವುಗಳೆಂಬ ನಂಬಿಕೆಯಿದೆ. ಆದರೆ ವಚನಕಾರ ಕಾಡಸಿದ್ಧೇಶ್ವರರು ತಮ್ಮ ಪ್ರಾರಂಭದ ವಚನದಲ್ಲಿ ಹೇಳಿರುವ ಗುರು ಪರಂಪರೆ ಬೇರೊಂದು ತೆರನಾಗಿದೆ. ಆ ವಚನ ತಕ್ಕಷ್ಟು ದೀರ್ಘವಾಗಿದ್ದು ಆದಿಯಿಲ್ಲಿ ”ಕಾಡಸಿದ್ಧೇಶ್ವರ ಸ್ವಾಮಿಗಳು ನಿರೂಪಿಸಿದ ವೀರಶೈವ ಷಟ್ ಸ್ಥಲದೊಳಗೆ ಕುಲಕೊಬ್ಬ ಗಣಂಗಳು ಕಾಯಕವ ಮಾಡಿ ಆಚರಿಸಿ ನಿರ್ವಯಲಾದ ವಚನವು” ಎಂಬ ವಾಕ್ಯವಿದೆ. ತರುವಾಯ ‘ಪ್ರಥಮದಲ್ಲಿ ಗುರುಸ್ತೋತ್ರ’ – ಎಂದು ಹೆಳಿ ಮೊದಲ ವಚನ ಪ್ರಾರಂಭವಾಗುತ್ತದೆ !
”ನಿರವಯನೆಂಬ ಗಣೇಶ್ವರನ ಶಿಷ್ಯ ನಿರಾಕುಳನೆಂಬ ಗಣೇಶ್ವರ” ಎಂದು ಮುಂತಾಗಿ ೧೦ ಕಾಲ್ಪನಿಕ ಹೆಸರುಗಳು ಬಂದಿವೆ. ಆಮೇಲೆ ”………. ಸರ್ವಾಧಾರ ಸದಾಶಿವ ಸ್ವರೂಪರಾದಂಥಾ ಆದಿನಾಥೇಶ್ವರರು” > ಶಿಷ್ಯ ಸತ್ಯೇಶ್ವರ ದೇವರು > ಶಿಷ್ಯ ಘಟಿಯಂತ್ರ ದೇವರು > ಶಿಷ್ಯ ಭೃಕುಟೇಶ್ವರ ದೇವರು > ಶಿಷ್ಯ ವಿಶ್ವೇಶ್ವರ ದೇವರು > ಶಿಷ್ಯ ಮುತ್ತೇಶ್ವರ ದೇವರು > ಶಿಷ್ಯ ಬ್ರಹ್ಮೇಸ್ವರ ದೇವರು > ಶಿವದೇವಯ್ಯನವರು > ಶಿವಜ್ಞಾನೇಶ್ವರರು > ಓಂಕಾರ ದೇವರು > ಸೋಮಲಿಂಗ ದೇವರು > ಇವರ ಶಿಷ್ಯ ಸಂಗಮೇಶ್ವರ ದೇವರು. ಈ ಸಂಗಮೇಶ್ವರ ದೇವರ ಕರಕಮಲದಲ್ಲಿ ಉತ್ಪತ್ತಿ ಯಾದವರು ಶ್ರೀ ಕಾಡಸಿದ್ಧೇಶ್ವರರು ತಾವೆಂದು ಸ್ಪಷ್ಟವಾಗಿ ಹೇಳಿಕೊಂಡಿದ್ದಾರೆ.
ಇಲ್ಲಿನ ಯಾವ ಹೆಸರುಗಳೂ ಕಣೇರಿ ಪರಂಪರೆಯಲ್ಲಿ ಇಲ್ಲದಿರುವುದು ಗಮನಿಸಬೇಕಾದ ಅಂಶ. ಇಲ್ಲಿನ ಸಂಗಮೇರ್ಶವರ ದೇವರಲ್ಲದೆ ಪ್ರಸ್ತುತ ವಚನ ಸಂಗ್ರಹದ ಪುಟ-೯೪ ರಲ್ಲಿ ”ಶ್ರೀ ಗುರು ಚನ್ನಮಲ್ಲಯ್ಯ” ಎಂಬವರ ಉಲ್ಲೇಖವೂ ಇದೆ. ಇದರಿಂದ ಇಷ್ಟಲಿಂಗ ಶತಕದ ಪರ್ವತೇಶ್ವರನ ಶಿಷ್ಯ ಕಾಡಸಿದ್ಧ ಬೇರೆ : ಈ ವಚನ ಕಾರ ಕಾಡಸಿದ್ಧರು ಬೇರೆ ಎಂಬ ಅಂಶ ಸ್ಪಷ್ಟವೇ ಇದೆ. ಸದ್ಯ ” ಶ್ರೀ ಗುರು ಚನ್ನ ಮಲ್ಲಯ್ಯ” ಎಂಬುದನ್ನು ನಾವು ಅಲಕ್ಷಿಸಿದರೂ ಕಣೇರಿ ಮಠದ ಪರಂಪರೆ, ವಚನ ಕಾರ ಕಾಡಸಿದ್ಧರು ಮತ್ತು ಇಷ್ಟಲಿಂಗ ಶತಕದ ಕರ್ತೃ ಕಾಡಸಿದ್ಧರು ಹೇಳಿಕೊಂಡಿರುವ ಪರಂಪರೆಗಳು ತೀವ್ರ ವ್ಯತ್ಯಾಸ ತೋರುತ್ತವೆಂಬುದನ್ನು ಯಾರೂ ಮನಗಾಣ ಬಹುದು.
ಇನ್ನು ವಚನಕಾರ ಶ್ರೀ ಕಾಡಸಿದ್ಧೇಶ್ವರರು ಬಳಸಿದ ಭಾಷೆ ೧೭ ನೆಯ ಶತಮಾನಕ್ಕಿಂತ ಹಿಂದಿನದಲ್ಲವೆಂಬುದು ಎಂದು ತೋರುತ್ತದೆ.
ಹೊನ್ನು ತೆತ್ತಲ್ಲದೆ ಹೊಲ ಮಾಡದೆ ಬಿಟ್ಟಿಬೇಗಾರಿ ಇಲ್ಲದೆ
ಊರೊಳಗಿದ್ದೆ | ಸರಕಾರಕ್ಕೆ ರುಜು ಇಲ್ಲದೆ ರೈತನಾಗಿ |
ಅದೆಂತೆಂದೊಡೆ ಇಂತಲ್ಲದೆ ಪಾಚ್ಛಾ ರೈತನಲ್ಲ; ಅವನಕ್ರ |
ಕಾಡ (ಡಿ) ನೊಳಗಾದ ಶಂಕರಪ್ರಿಯ ಚನ್ನಕದಂಬ ಲಿಂಗ ನಿರ್ಮಾಯ ಪ್ರಭುವೆ |
ಇಲ್ಲಿನ ಸರಕಾರ, ರುಜು, ರೈತ, ಪಾಚ್ಛಾ (<ಬಾದಶಹ) ಎಲ್ಲವೂ ಉರ್ದು ಭಾರ್ಷೆಯಿಂದ ಬಂದವುಗಳು. ಇದೇ ರೀತಿ ಬುರುಬು, ಕೊತ್ತಲ, ದರವಾಜ (ಪು-೯೧) ಕಾರಭಾರಿಗಳು, ಕುಂಪಣಿ (ಇಂ-?< ಕಂಪನಿ) ಕುಲ್ಪಿ (ಪು-೯೪) ಮುಂತಾದವನ್ನು ಧಾರಾಳವಾಗಿ ಬಳಸಲಾಗಿದೆ. ಅಲ್ಲದೆ ವಲ್ಲೀ ಪೀರಣ್ಣಗಳ ವಚನ ಎಂದು ಹೇಳಿ ಕೊಟ್ಟಿರುವ ಮೂರು ವಚನಗಳು ಉರ್ದು ಭಾಷೆಯಲ್ಲಿವೆ. (P-೩೯೭) ಇದರಿಂದ ವಚನಕರ ಕಾಡಸಿದ್ಧೇಶ್ವರರು ಬಸವಣ್ಣನವರ ಸಮಕಾಲೀನರಾಗಿರಲಾರರು; ಬಹುಶಃ ಪೇಶ್ವೆಗಳ ಕಾಲದಲ್ಲಿ ಎಂದರೆ ಕ್ರಿ.ಶ. ೧೮ ನೆಯ ಶತಮಾನದಲ್ಲಿ ಇದ್ದರೆಂದು ತಿಳಿಯಲು ಅಡ್ಡಿಯಿಲ್ಲ.
ಮಠದ ಪ್ರಾಚೀನತೆಗೆ ಸಂಬಂಧಿಸಿದಂತೆ ಇನ್ನೂ ಒಂದೆರಡು ಅಂಶಗಳನ್ನು ಇಲ್ಲಿ ನೋಡಬಹುದು. ಕೊಕಟನೂರಿನ ದೇಸಾಯಿ ಗದಿಗೆಪ್ಪಗೌಡರ ತಂದೆ ಮತ್ತು ಮಕ್ಕಳ ಹೆಸರುಗಳು ಕಾಡಗೌಡ ಎಂದಿವೆ. (ಕಾ.ಸಿ.ವ.ಪು. ೨೩) ಇವನ ತರುವಾಯದಲ್ಲಿಯೂ ಸಿದ್ಧಕಾಡಗೌಡ, ಅದೃಶ್ಯ ಕಾಡಗೌಡ ಇತ್ಯಾದಿ ಹೆಸರುಗಳು ಇವರ ವಂಶದಲ್ಲಿ ಇದ್ದಂತೆ ತಿಳಿದುಬರುತ್ತದೆ. ಗದಿಗೆಪ್ಪಗೌಡನ ಕಾಲ ಕ್ರಿ. ಶ. ೧೩೦೨ ಎಂದು ಹೇಳಲಾಗಿದೆ. ಇದನ್ನು ಎಷ್ಟರ ಮಟ್ಟಿಗೆ ನಂಬಬೇಕೋ ತಿಳಿಯದು. ಈ ಮನೆತನದಲ್ಲಿ ಮುಂದೆ ಬಂದ ವಿಟಗೌಡನು ಕ್ರಿ. ಶ. ೧೩೬೫ ರಿಂದ ೧೫೯೦ ರ ವರೆಗೆ ಆಡಳಿತ ನಡೆಸಿದನೆಂದು ತಿಳಿದು ಬರುತ್ತದೆ. ಈ ಮನೆತನದ ಇತಿಹಾಸ ವಿಜಯನಗರ ಮತ್ತು ವಿಜಾಪುರದ ಆದಿಲಶಾಹಿ ಮನೆತನಗಳ ಪಾರ್ಶ್ವ ವರ್ತಿಯಾಗಿ ಬರುತ್ತಿರುವುದರಿಂದ ಶ್ರೀ ಕಾಡಸಿದ್ಧೇಶ್ವರ ಮಠದ ಮೂಲ ಕರ್ತೃಗಳು ಈ ಮೊದಲೇ ಹೇಳಿದಂತೆ ಕ್ರಿ. ಶ. ೧೪ ನೆಯ ಶತಮಾನದ ಸ್ವಲ್ಪ ಹಿಂದು ಮುಂದಿನ ಕಾಲದಲ್ಲಿ ಆಗಿಹೋದರೆಂದು ನಂಬಬಹುದು.
ಈ ಮಠಕ್ಕೆ ಕೊಲ್ಲಾಪುರದ ಛತ್ರಪತಿಗಳು, ಸಾಂಗಲಿಯ ಪಟವರ್ಧನರು, ಔರಂಗಜೇಬ, ಕೊಕಟನೂರು, ಕೊಣ್ಣೂರು ಹಾಗೂ ಶಿರಸಂಗಿ ಮತ್ತು ನವಲ ಗುಂದದ ದೇಸಾಯರು ಮೊದಲಾದ ರಾಜಮಹಾರಾಜರು, ದೇಸಾಯರು ಗೌರವ ಸಲ್ಲಿಸುತ್ತ ಬಂದಿದ್ದಾರೆ. (ಮೂಲ ಕರ್ತೃಗಳಾದ) ಶ್ರೀ ಕಾಡಸಿದ್ಧೇಶ್ವರರು ಅಥಣಿ ತಾಲೂಕಿನ ಶೇಗುಣಸಿ ಗೌಡರ ಮನೆತನದವರೆಂಬ ನಂಬಿಕೆಯೂ ಇದೆ.
ಇಷ್ಟಲಿಂಗ ಶತಕ ಮುದ್ರಣಗೊಂಡಂತೆ ಕಾಣಲಿಲ್ಲ. ‘ವಚನಗಳು’ ಕ್ರಿ. ಶ. ೧೯೩೭ ರಲ್ಲಿ ಹುಬ್ಬಳ್ಳಿಯ ಮೂರುಸಾವಿರ ಮಠದಿಂದ ಮುದ್ರಿಸಲ್ಪಟ್ಟಿವೆ. ಇವು ಹಲವು ದೃಷ್ಟಿಯಿಂದ ಗಮನಾರ್ಹವಾಗಿವೆ. ಬಸವಾದಿ ಪ್ರಮಥರ ಜತೆಗೆ ಹಲವಾರು ಜನ ನವೀನರ ಹೆಸರುಗಳು ಇದರಲ್ಲಿ ಬಂದಿವೆ. ವೀರಶೈವದ ಷಟ್‌ಸ್ಥಲ ಕಟ್ಟಿಗನು ಸರಿಸಿ ಈ ವಚನಗಳು ಜೋಡಿಸಲ್ಪಟ್ಟಿದ್ದು, ಷಟ್‌ಸ್ಥಲ, ಪಂಚಾಚಾರ, ಅಷ್ಟಾವರಣಗಳ ಪ್ರತಿಪಾದನೆ ಇವುಗಳಲ್ಲಿದೆ. ಕಾಯಕತತ್ವ ಮತ್ತು ಪಂಚಾಚಾರಗಳ ಪ್ರಸಕ್ತಿ ವಿಶೇಷವಾಗಿದೆ. ಹೆಚ್ಚಿನ ಸಂಖ್ಯೆಯ ವಚನಗಳು ಬೆಡಗಿನ ವಚನಗಳಾಗಿರುವ ದೊಂದು ವಿಶೇಷ. ಯಡೂರಿನ ಶ್ರೀ ವೀರಭದ್ರದೇವಸ್ಥಾನದಲ್ಲಿ ಇವುಗಳನ್ನು ಒಡಬುಗಳಂತೆ ಬಳಸುವುದನ್ನು ಕುರಿತು ಈಗಾಗಲೇ ಹೇಳಿದ್ದೇವೆ.
ಬೆಳಗಾವಿ ಜಿಲ್ಲೆಯಲ್ಲಿ ಈಗ ಅಸ್ಥಿತ್ವದಲ್ಲಿದ್ದು ಹೆಚ್ಚು ಪ್ರಮಾಣದಲ್ಲಿ ಜನಾದರಣೆಗೆ ಒಳಗಾದ ಮಠಗಳು ಕ್ರಿ. ಶ. ಸು. ೧೬ ನೆಯ ಶತಮಾನದ ಅಂತ್ಯ ಅಥವಾ ೧೭ನೆಯ ಶತಮಾನದ ಆದಿಯಲ್ಲಿ ಹುಟ್ಟಿಕೊಂಡಂತೆ ಕಂಡುಬರುತ್ತದೆ. ಇವುಗಳಲ್ಲಿ ಅರಭಾವಿಯ ದುರದುಂಡಿ ಮಠವು ಬಹು ಜನಾದರಣೀಯವಾಗಿ ಹಲವಾರು ಶಾಖೆಗಳನ್ನು ಹೊಂದಿದೆ.
ದುರದುಂಡಿ ಮಠ ಅರಭಾವಿ :
ಜನಶ್ರದ್ಧೆ ಮತ್ತು ಶಾಖಾಮಠಗಳ ಪ್ರದೇಶ ವಿಸ್ತಾರವನ್ನು ಗಮನಿಸಿದರೆ ಈ ಮಠಪರಂಪರೆ ತುಂಬ ಮಹತ್ವದ್ದು ಎಂಬಲ್ಲಿ ಎರಡು ಮಾತಿಲ್ಲ. ಗೋಕಾಕ ತಾಲೂಕಿನಲ್ಲಷ್ಟೆಯಲ್ಲದೆ ಹುಕ್ಕೇರಿ, ಚಿಕ್ಕೋಡಿ, ಬೆಳಗಾವಿ, ಬೈಲಹೊಂಗಲ ಸವದತ್ತಿ ಮತ್ತು ರಾಮದುರ್ಗ ತಾಲೂಕುಗಳಲ್ಲಿ ಮತ್ತು ಕೆಲಮಟ್ಟಿಗೆ ಈ ಜಿಲ್ಲೆಯಿಂದ ಹೊರಗಡೆ ಕೂಡ ಇದರ ಪ್ರಭಾವ ಕಂಡುಬರುತ್ತದೆ. ಈಗ ಗಮನಕ್ಕೆ ಬಂದಿರುವಂತೆ ನಿಡಸೋಸಿ, ಸಂಕೇಶ್ವರ, ಬೋರಗಲ್, ಕಮಟನೂರ, ಕೋಚರಿ (ಹುಕ್ಕೇರಿ ತಾ), ಬೆಳವಡಿ, ತಿಗಡೊಳ್ಳಿ, ಸಂಪಗಾವ, ಕಲ್ಲೂರ, (ಬೈಲಹೊಂಗಲ ತಾ) ಮುರಗೋಡ, ಯರಗಟ್ಟಿ, ಗೋರಾಬಾಳ, (ಸವದತ್ತಿ ತಾ) ಕಟಕೋಳ, (ರಾಮದುರ್ಗ ತಾ) ಬೆಳಗಾವ ತಾಲೂಕಿನ ಕಡೋಲಿ, ತಾರೀಹಾಳ, ಚಿಕ್ಕೋಡಿ ತಾಲೂಕಿನ ಚಿಕ್ಕೋಡಿ ಮುಂತಾದ ಊರುಗಳಲ್ಲಿ ಶ್ರೀ ದುರದುಂಡೇಶ್ವರರ ಮಠಗಳು ಅಥವಾ ಗುಡಿಗಳು ನೆಲೆನಿಂತಿರುವುದು ಕಂಡುಬರುತ್ತದೆ. ವಿಜಾಪುರ ಜಿಲ್ಲೆಯಲ್ಲಿಯೂ ಕೆಲವೆಡೆ ಮಠಗಳಿವೆ. (ಸರ್ವೆ ನಡೆಸಿದರೆ ಇನ್ನೂ ಹಲವಡೆ ಶ್ರೀ ಮಠದ ಶಾಖೆಗಳು ಕಂಡು ಬರುಬಹುದು.)
ಅರಭಾವಿ ಸಮೀಪದ ದುರದುಂಡಿಯಲ್ಲಿ ಈ ಮಠದ ಮೂಲ ಕರ್ತೃಗಳಾದ ಶ್ರೀಮನ್‌ ನಿರಂಜನ ಜಗದ್ಗುರು ಶಿವಲಿಂಗೇಶ್ವರರು ನೆಲೆನಿಂತು ಮೊದಲು ಕಾಡು ಪ್ರದೇಶವಾಗಿದ್ದ ನೆಲವೆನ್ನು ಪುಣ್ಯದ ಬೀಡಾಗಿಸಿದರು.
ಮೂಲ ಕರ್ತೃಗಳಾದ ಶ್ರೀ ಶಿವಲಿಂಗೇಶ್ವರರ ಜೀವನದ ಹೆಚ್ಚಿನ ವಿವರಗಳು ತಿಳಿದುಬಂದಿಲ್ಲ. ಇವರು ಪ್ರಸಿದ್ಧಯೋಗಿವರರಾಗಿದ್ದು ದೇಶದ ನಾನಾಭಾಗಗಳಲ್ಲಿ ಸಂಚರಿಸುತ್ತ ಬಂದು ಅರುಣಾಚಲದ ಕಂಬಳೇಶ್ವರ ಲಿಂಗದಲ್ಲಿ ಅನುಷ್ಠಾನ ಮಾಡಿ ಕೊಂಡಿದ್ದರು. ತರುವಾಯ ಜತ್ತ ಪ್ರದೇಶದ ಡಫಳಾಪುರಕ್ಕೆ ಬಂದು ಅಲ್ಲಿನ ಶ್ರೀ ಗುರುಲಿಂಗೇಶ್ವರರ ದರ್ಶನ ಪಡೆದರು. ಅವರ ಆಜ್ಞಾನುಸಾರ ದುರದುಂಡಿ ಪ್ರದೇಶಕ್ಕೆ ಬಂದು ನೆಲೆಸಿದರು ಎಂದರೆ ೧೮ ನೆಯ ಶತಮಾನದ ಮಧ್ಯಭಾಗದಷ್ಟೊತ್ತಿಗೆ ಶ್ರೀ ಶಿವಲಿಂಗೇಶ್ವರರು ದುರದುಂಡಿಗೆ ಬಂದು ಶ್ರೀ ದುರದುಂಡೀಶರೆನಿಸಿದರು. ಇವರ ಪರಂಪರೆಯಲ್ಲಿ ಎರಡನೆಯವರಾಗಿ ಹಣಬರಹಟ್ಟಿಯಲ್ಲಿದ್ದ ಪಟ್ಟದದೇವರ ಮನೆತನದವರೆಂದು ಕಾಣುತ್ತದೆ. ಈಗಿರುವ ಕರ್ತೃಗದ್ದಿಗೆ ಮತ್ತು ಮಠದ ಕಟ್ಟಡವನ್ನು ಇವರೇ ಕಟ್ಟಿಸಿದರು. ಈ ಪರಂಪರೆ ಯಲ್ಲಿ ಶ್ರೀ ನಿ.ಪ್ರ.ಸ್ವ. ಶಿವಲಿಂಗೇಶ್ವರರು ಎಂಟನೆಯವರು. ಒಂಬತ್ತನೆಯವರೇ ಶ್ರೀ. ನಿ.ಪ್ರ.ಸ್ವ. ಮಹಾಂತ ಶಿವಯೋಗಿಗಳು. ಇವರು ಮುರಗೋಡಿಗೆ ಬಂದು ಅಲ್ಲಿಯೇ ಕೊನೆತನಕ ನೆಲೆಸಿದರು. ಶತಯುಷಿಗಳಾದ ಶ್ರೀ ಮಹಾಂತ ಶಿವಯೋಗಿ ಗಳು ಅರ್ಧಶತಮಾನ ಕಾಲ ಈ ಭಾಗದ ಆಧ್ಯಾತ್ಮ ಜ್ಯೋತಿಯಾಗಿ ಬೆಳಗಿದರು.
ಶ್ರೀ ದುರದುಂಡಿ-ಮಠದಿಂದ ನಡೆಯುತ್ತ ಬಂದ ಧಾರ್ಮಿಕ, ಸಾಂಸ್ಕೃತಿಕ ಕಾರ್ಯಗಳಿಗೆ ಲೆಕ್ಕವಿಲ್ಲ. ಪುಣ್ಯಾರಣ್ಯವೆಂಬ ಮಾಸಿಕ ಮಠದಿಂದ ಪ್ರಕಟವಾಗುತ್ತಿದೆ. ಮುರಗೋಡ ಶಾಖೆಯಿಂದ ಜ್ಯೋತಿ ಬೆಳಗುತಿದೆ. ಮಹಾಂತ ಶಿವಯೋಗಿಗಳ ಚರಿತಾಮೃತ, ಮಹಾಂತ ಮಹಿಮೆ, ಪ್ರಸಾದವಾಣಿ, ಬಸವೇಶ್ವರರ ವಚನಗಳು, ಭಕ್ತಿಯ ಬೆಳಕು, ಗೀತಾ ಕುಸುಮಮಾಲೆ ಮುಂತಾದ ೧೫ ರಷ್ಟು ಗ್ರಂಥಗಳು ಪ್ರಕಟವಾಗಿವೆ. ಅರಭಾವಿ ಮತ್ತು ಮುರಗೋಡಗಳಲ್ಲಿ ಪ್ರೌಡಶಾಲೆ, ಜ್ಯು. ಕಾಲೇಜು, ಸಂಸ್ಕೃತ-ಜ್ಯೋತಿಷ್ಯ ಪಾಠ ಶಾಲೆ, ಉಚಿತ ಪ್ರಸಾದನಿಲಯ ಮುಂತಾದವು ನಡೆಸಲ್ಪಡುತ್ತಿವೆ. ಇವೆಲ್ಲಕ್ಕೆ ಕಳಸವಿಟ್ಟಂತೆ ಕರ್ನಾಟಕ ವಿಶ್ವವಿದ್ಯಾಲಯದಲ್ಲಿ ಶ್ರೀ ಮಹಾಂತ ಶಿವಯೋಗಿಗಳ ಹೆಸರಿನಲ್ಲಿ ಶ್ರೀ ಬಸವೇಶ್ವರ ಅಧ್ಯಯನ ಪೀಠ ಸ್ಥಾಪಿತವಾಗಿ ವೀರಶೈವದ ಅಧ್ಯಯನಕ್ಕೆ ಒಂದು ದೊಡ್ಡ ಅವಕಾಶ ಕಲ್ಪಿಸಿದಂತಾಗಿದೆ.
ನಿಡಸೋಸಿಮಠ :
ಇದು ಅರಭಾವಿಯ ದುರದುಂಡೀಶ್ವರ ಮಠದ ಶಾಖೆಗಳಲ್ಲಿ ತುಂಬ ಪ್ರಸಿದ್ಧವಾದುದು. ಮೂಲ ಕರ್ತೃ ಶ್ರೀ ಆದಿ ನಿಜಲಿಂಗೇಶ್ವರರು, ಸಾಕ್ಷಾತ್‌ ಶ್ರೀ ದುರ ದುಂಡೀಶರ ಶಿಷ್ಯರು. ಇವರ ಭಕ್ತಿಗೆ ಮೆಚ್ಚಿ ಶ್ರೀ ದುರದುಂಡೀಶ್ವರರು ದಿನಾಂಕ ೨೨-೮-೧೭೬೫ ರಂದು ಭಸ್ಮಘಟ್ಟಿ ಮತ್ತು ಪಂಚಪಾತ್ರೆಗಳ ರೂಪದಲ್ಲಿ ನಿಡಸೋಸಿಯಲ್ಲಿ ಪ್ರಕಟವಾದರು. ಸ್ಥಳೀಯವಾದ ಐತಿಹ್ಯ ಮತ್ತು ವದಂತಿಗಳು ಈ ವಿಷಯವನ್ನು ಸಂಶಯಕ್ಕೆಡೆಯಲ್ಲದಂತೆ ಪ್ರತಿ ಪಾದಿಸುತ್ತವೆ.
ಇದರಿಂದ ಶ್ರೀ ಆದಿನಿಜಲಿಂಗೇಶ್ವರರು ೧೮ ನೆಯ ಶತಮಾನದ ಮಧ್ಯಾವಧಿಯಲ್ಲಿದ್ದರೆಂದು ತಿಳಿಯಬಹುದಾಗಿದೆ. ಇವರು ನಿಡಸೋಸಿ ಗ್ರಾಮದವರೇ ಆದ ಹೂಗಾರ ಮನೆತನ ಶಿವಲಿಂಗಯ್ಯ ಮತ್ತು ಲಿಂಗಮ್ಮ ಎಂಬ ದಂಪತಿಗಳ ಪುತ್ರರು. ಸಮೀಪದ ಕರೋಶಿ ಗ್ರಾಮದ ಬಸವಯ್ಯ ಮತ್ತು ನೀಲಮ್ಮ ಎಂಬ ದಂಪತಿಗಳ ಮಗಳು ಬಾಳಮ್ಮ ಎಂಬವರನ್ನು ಲಗ್ನವಾಗಿದ್ದರೂ ಪರಮ ವಿರಾಗಿಗಳಾಗಿ ಶರಣ ಜೀವನವನ್ನು ಬಾಳಿಬದುಕಿದರು. ಅಸಂಖ್ಯ ಭಕ್ತರನ್ನು ತಮ್ಮ ಅನುಗ್ರಹ ಶಕ್ತಿಯಿಂದ ಉದ್ಧರಿಸಿದರು. ಅವರ ಭಕ್ತ ಸಮುದಾಯದಲ್ಲಿ ವೀರಶೈವರಂತೆ ವೀರಶೈವೇತರರೂ ಇದ್ದಾರೆ. ಕೊಲ್ಲಾಪುರದ ಛತ್ರಪತಿಗಳ ಮನೆತನದ ರಾಜರು, ಸಾಂಗಲಿಯ ರಾಜ ಮನೆತನದವರು ಶ್ರೀ ಮಠಕ್ಕೆ ಭಯಭಕ್ತಿಯಿಂದ ನಡೆಯುತ್ತ ಬಂದಿದ್ದಾರೆ. ಶ್ರೀಮಠದ ಆಶ್ರಯದಲ್ಲಿ ಪ್ರಾರಂಭವಾದ ಸಂಸ್ಕೃತ ಪಾಠಶಾಲೆ ಇಂದಿಗೂ ನಡೆಯುತ್ತಿದೆ.
ಪ್ರಥಮ ನಿಜಲಿಂಗೇಶ್ವರರ ತರುವಾಯ ಅಧಿಕಾರಿಗಳಾಗಿ ಶ್ರೀಪ್ರಥಮ ಶಿವಲಿಂಗೇಶ್ವರರು ಬಂದರು. ಇವರು ಕೂಡ ತಮ್ಮ ಗುರುಗಳಂತೆ ತಪಃ ಪ್ರಭಾವದಿಂದಲೂ ಸತ್ವಾತಿಶಯದಿಂದಲೂ ಖ್ಯಾತನಾಮರಾದರು. ಕೊಲ್ಲಾಪುರ ಜಿಲ್ಲೆಯ ಸಾಮಾನಗಡದ ನೀಲಕಂಠ ಮನೆತನದ ಶಿವಲಿಂಗ ಮತ್ತು ಪಾರ್ವತಿ ದಂಪತಿಗಳ ಉದರದಲ್ಲಿ ಬಂದ ವರಪುತ್ರರು. ಶ್ರೀ ಆದಿನಿಜಲಿಂಗೇಶ್ವರರ ಆಶೀರ್ವಾದದಿಂದಲೇ ಜನಿಸಿದವರು. ಶ್ರೀ ನಿಜಲಿಂಗೇಶ್ವರರು ಇವರಿಗೆ ಮಾಹೇಶ್ವರ ದೀಕ್ಷೆಯಿತ್ತು. ಶಾ. ಶ. ೧೭೪೮ ಫಾಲ್ಗುಣ ಶು. ೯ ಗುರುವಾರದಂದು (ಕ್ರಿ.ಶ. ೧೮೨೬) ಶ್ರೀ ಶಿವಲಿಂಗೇಶ್ವರ ಎಂಬ ನಾಮದಿಂದ ಪಟ್ಟಗಟ್ಟಿದರು. ಇವರು ಕೂಡ ಸಕಲ ಮತ ಜಾತಿಗಳವರಿಗೆ ಆದರಣೀಯರಾಗಿ ತಮ್ಮ ಲೀಲಾಮಯ ಜೀವನದಲ್ಲಿ ಒದಗಿಬಂದ ಹಲವಾರು ಜನರನ್ನು ಉದ್ಧರಿಸಿದ್ದಾರೆ. ಮುತನಾಳ ಗ್ರಾಮದ ಭೀಮರಾವ ದೇಶಪಾಂಡೆ, ಹಲಕರಣಿಯ ಉದಾಜಿರಾವ ಚವ್ಹಾಣ, ಅಕೂರ್ಡೆಯ (ಕೊಲ್ಲಾಪುರ ಜಿಲ್ಲೆ) ನರಸಿಂಹಭಟ್ಟ, ಹರಗಾಪುರದ ಸಿದ್ಧನಗೌಡ, ಕೊಲ್ಲಾಪುರದ ೪ ನೆಯ ಛತ್ರಪತಿ ಶಿವಾಜಿ, ಸಾಂಗಲಿಯ ಚಿಂತಾಮಣರಾವ ಅಪ್ಪಾಸಾಹೇಬ ಪಟವರ್ಧನ ಮೊದಲಾದವರು ಅಂಥವರಲ್ಲಿ ಕೆಲವರು. ಇವರ ಸಿದ್ಧಿ ಸಾಧನೆಗಳು ಅಮೋಘವಾಗಿದ್ದವೆಂದೂ ಆ ಕಾರಣ ಹಲವಾರು ಸ್ಥಳಗಳಲ್ಲಿ ಭೂತ, ಪ್ರೇತ, ಶಾಕಿನಿ-ಡಾಕಿಣಿ ಮೊದಲಾದವರನ್ನು ನಿಗ್ರಹಿಸಿದರೆಂದೂ ವದಂತಿಗಳಿವೆ : ಶ್ರೀಮಠವನ್ನು ಭವ್ಯವಾಗಿ ನಿರ್ಮಿಸಿದವರು ಶ್ರೀ ಆದಿಶಿವಲಿಂಗೇಶ್ವರರೇ. ಮಠದ ಆವರಣದಲ್ಲಿ ಗಣಪತಿ, ಹನುಮಂತ, ಶಕ್ತಿ ಮುಂತಾದ ದೇವತಾ ಮೂರ್ತಿಗಳನ್ನು ಸ್ಥಾಪಿಸಿರುವುದು ಅವರ ಮನೋ ವೈಶಾಲ್ಯಕ್ಕೆ ಸಾಕ್ಷಿಯಾಗಿದೆ.
ತರುವಾಯದಲ್ಲಿ ಇಬ್ಬರು ಶ್ರೀ ನಿಜಲಿಂಗೇಶ್ವರರು ಹಾಗೂ ಇಬ್ಬರು ಶ್ರೀ ಶಿವ ಲಿಂಗೇಶ್ವರರು ಪೀಠಾಧಿಕಾರಿಗಳಾಗಿ ಶ್ರೀ ಮಠದ ಅಭಿವೃದ್ಧಿ ಮಾಡಿದ್ದಾರೆ. ಶ್ರೀ. ನಿ. ಪ್ರ. ಸ್ವ. ಚತುರ್ಥ ನಿಜಲಿಂಗೇಶ್ವರರು ಆಶೀರ್ವದಿಸಿದ ಶ್ರೀ ದುರದುಂಡೀಶ್ವರ ವಿದ್ಯಾವರ್ದಕ ಸಂಘವು ಕ್ರಿ. ಶ. ೧೯೪೬ ರಲ್ಲಿ ಪ್ರಾರಂಭಗೊಂಡು ಇದರ ವತಿಯಿಂದ ಈಗ ಹಲವಾರು ಶೈಕ್ಷಣಿಕ ಸಂಸ್ಥೆಗಳು ನಡೆಯುತ್ತಿವೆ. ಈಗ ಸಂಕೇಶ್ವರದ ಕಲಾ, ವಾಣಿಜ್ಯ ಮತ್ತು ವಿಜ್ಞಾನ ಮಹಾವಿದ್ಯಾಲಯ, ನಿಡಸೋಸಿಯ ಪಾಲಿಟೆಕ್ನಿಕ್‌ ಮತ್ತು ಬೇರೆ ಬೇರೆ ಊರುಗಳಲ್ಲಿ ನಡೆಯುತ್ತಿರುವ ಪ್ರೌಢಶಾಲೆಗಳು ಮೊದಲಾದವು ಶ್ರೀಮಠದ ಕೃಪಾಶೀರ್ವಾದದಿಂದ ಈ ಭಾಗದಲ್ಲಿ ವಿದ್ಯಾಜ್ಯೋತಿಯನ್ನು ಬೆಳಗುತ್ತಲಿವೆ.
ಶ್ರೀ ನಿ. ಪ್ರ. ಸ್ವ. ಪಂಚಮ ನಿಜಲಿಂಗೇಶ್ವರರ ಕಾಲದಲ್ಲಿ ಶ್ರೀ ಮಠದ ಜೀರ್ಣೋದ್ಧಾರ, ಮಠದ ಹೊಲಗಳ ಅಭಿವೃದ್ಧಿ, ಬೆಳ್ಳಿಯ ಸಿಂಹಾಸನ ಮತ್ತು ಪಲ್ಲಕ್ಕಿಗಳ ನಿರ್ಮಾಣ ಮೊದಲಾದವು ಸಿದ್ಧಗೊಂಡು ಮಠದ ಸಾಂಸ್ಕೃತಿಕ ಪರಂಪರೆಗೆ ವಿಶೇಷ ಶೋಭೆ ತಂದಿವೆ. ಹಿಂದೂ ಧರ್ಮದ ಎಲ್ಲ ಹಬ್ಬಗಳನ್ನು ಆಚರಿಸುವದು ಈ ಮಠದ ಪರಂಪರೆಯಲ್ಲಿ ನಡೆದು ಬಂದಿದೆ. ಗುಳ್ಳವ್ವನ ಹಬ್ಬ ಕೂಡ ಇದಕ್ಕೆ ಹೊರತಾಗಿಲ್ಲ. ಮಠದ ಗುರು ಪರಂಪರೆ ಮುಂದಿನಂತಿದೆ.
೧. ಶ್ರೀ ನಿ. ಪ್ರ. ಸ್ವ. ಪ್ರಥಮ ನಿಜಲಿಂಗೇಶ್ವರರು (ಕಿ. ಶ. ಸು. ೧೭೪೮ ರಿಂದ ೧೮೨೬)
೨. ಶ್ರೀ ನಿ. ಪ್ರ. ಸ್ವ. ಪ್ರಥಮ ನಿಜಲಿಂಗೇಶ್ವರರು (೧೮೨೬-೧೮೫೭)
೩. ಶ್ರೀ ನಿ. ಪ್ರ. ಸ್ವ. ದ್ವಿತೀಯ ನಿಜಲಿಂಗೇಶ್ವರರು (೧೮೫೭-೧೮೭೦)
೪. ಶ್ರೀ ನಿ. ಪ್ರ. ಸ್ವ. ದ್ವಿತೀಯ ಶಿವಲಿಂಗೇಶ್ವರರು (೧೮೭೦-೧೮೯೦)
೫. ಶ್ರೀ ನಿ. ಪ್ರ. ಸ್ವ. ತೃತೀಯ ನಿಜಲಿಂಗೇಶ್ವರರು (೧೮೯೦-೧೯೦೭)
೬. ಶ್ರೀ ನಿ. ಪ್ರ. ಸ್ವ. ತೃತೀಯ ನಿಜಲಿಂಗೇಶ್ವರರು (೧೯೦೭-೧೯೧೬)
೭. ಶ್ರೀ ನಿ. ಪ್ರ. ಸ್ವ. ಚ. ನಿಜಲಿಂಗೇಶ್ವರರು (೧೯೧೬-೧೯೫೦)
೮. ಶ್ರೀ ನಿ. ಪ್ರ. ಸ್ವ. ಚ. ನಿಜಲಿಂಗೇಶ್ವರರು (೧೯೫೦-೫೯೭೧)
೯. ಶ್ರೀ ನಿ. ಪ್ರ. ಸ್ವ. ಪಂ. ನಿಜಲಿಂಗೇಶ್ವರರು (೧೯೭೧-೧೯೮೯)
೧೦. ಶ್ರೀ ನಿ. ಪ್ರ. ಸ್ವ. ಪಂ. ಶಿವಲಿಂಗೇಶ್ವರರು (ಸಧ್ಯದ ಪಟ್ಟಾಧಿಕಾರಿಗಳು)
ಕಿತ್ತೂರಿನ ಕಲ್ಮಠ :
ಬೆಳಗಾವಿ ಜಿಲ್ಲೆಯ ದಕ್ಷಿಣ ಭಾಗದಲ್ಲಿ ಬಹುಪ್ರಸಿದ್ಧವಾದ ಮಠವಿದು. ಕಿತ್ತೂರ ಸಂಸ್ಥಾನಕ್ಕಿಂತಲೂ ಪೂರ್ವದ್ದೆಂದು ನಂಬಿಕೆಯಿದೆ. ಕಿತ್ತೂರ ಸಂಸ್ಥಾನದ ಆರಂಭ ಕ್ರಿ. ಶ. ೧೫೮೫. ಆದರೆ ಇಷ್ಟು ಹಿಂದಿನ ಮಠದ ಪರಂಪರೆಯ ದಾಖಲೆಗಳು ನಮಗಿಂದು ಲಭ್ಯವಿಲ್ಲ ಇದರ ಮೂಲ ಕರ್ತೃಗಳು ಶ್ರೀ. ನಿ. ಪ್ರ. ಸ್ವ. ಗುರುಸಿದ್ಧ ಸ್ವಾಮಿಗಳು, ಕ್ರಿ. ಶ. ೧೬೨೭ ರ ಸುಮಾರಿಗೆ ಇದ್ದರೆಂದು ನಂಬಲಾಗಿದೆ. ಈ ಪರಂಪರೆಯಲ್ಲಿ ಏಳನೆಯವರಾದ ಶ್ರೀ ಪ್ರಭುಸ್ವಾಮಿಗಳು ಕಿತ್ತೂರಿನ ದೊರೆ ಮಲ್ಲಸರ್ಜನ (ಕ್ರಿ. ಶ. ೧೭೮೨-೧೮೧೬) ಸಮಕಾಲೀನರೆಂದು ಸುಮಾರಾಗಿ ನಿರ್ಧರಿಸಬಹುದು. ಕ್ರಿ. ಶ. ೧೭೩೪ ರಿಂದ ೧೭೪೯ ರ ವರೆಗೆ ಆಳಿದ ಮಾಳವರುದ್ರ ಗೌಡ ಅಥವಾ ರುದ್ರ ಸರ್ಜ ಮತ್ತು ಅವನ ಪ್ರೇಯಸಿ ನಿರಂಜನಿಯರ ಸಮಾಧಿಗಳು ಈಗಲೂ ಕಲ್ಮಠದ ಆವರಣದಲ್ಲಿರುವುದರಿಂದ ಹದಿನೆಂಟನೆಯ ಶತಮಾನದ ಆರಂಭಕ್ಕಾಗಲೇ ಈ ಮಠ ರಾಜಗೌರವಕ್ಕೆ ಪಾತ್ರವಾಗಿ ಅವರ ಭಕ್ತಿ-ಶ್ರದ್ಧೆಗಳಿಂದ ವೈಭವಯುತವಾಗಿ ಮೆರೆಯುತ್ತಿತ್ತೆಂದು ಊಹಿಸಬಹುದು. ಶ್ರೀ ಮಠದ ಪಟ್ಟಾವಳಿಯು ಮುಂದಿನಂತಿದೆ.
೧) ಶ್ರೀ ನಿ. ಪ್ರ. ಸ್ವ. ಗುರುಸಿದ್ಧಸ್ವಾಮಿಗಳು (ಮೂಲಕರ್ತೃ)
೨) ಶ್ರೀ ನಿ. ಪ್ರ. ಸ್ವ. ರಾಚೋಟಿ ಸ್ವಾಮಿಗಳು
೩) ಶ್ರೀ ನಿ. ಪ್ರ. ಸ್ವ. ಶಿವಲಿಂಗ ಸ್ವಾಮಿಗಳು
೪) ಶ್ರೀ ನಿ. ಪ್ರ. ಸ್ವ. ಮುದಿ ಮಡಿವಾಳ ಸ್ವಾಮಿಗಳು
೫) ಶ್ರೀ ನಿ. ಪ್ರ. ಸ್ವ. ಕಲ್ಪಿತ ಗುರುಸಿದ್ಧಸ್ವಾಮಿಗಳು
೬) ಶ್ರೀ ನಿ. ಪ್ರ. ಸ್ವ. ಮುದಿರಾಚೋಟಿ ಸ್ವಾಮಿಗಳು
೭) ಶ್ರೀ ನಿ. ಪ್ರ. ಸ್ವ. ಪ್ರಭು ಸ್ವಾಮಿಗಳು
೮) ಶ್ರೀ ನಿ. ಪ್ರ. ಸ್ವ. ಮಡಿವಾಳ ಶಿವಯೋಗಿಗಳು (ಪಟ್ಟವಾಗಲಿಲ್ಲ)
೯) ಶ್ರೀ ನಿ. ಪ್ರ. ಸ್ವ. ರಾಚೋಟಿ ಸ್ವಾಮಿಗಳು (ಗಂದಿಗವಾಡ)
೧೦) ಶ್ರೀ ನಿ. ಪ್ರ. ಸ್ವ. ಶಿವಲಿಂಗ ಸ್ವಾಮಿಗಳು ( ” )
೧೧) ಶ್ರೀ ನಿ. ಪ್ರ. ಸ್ವ. ಗುರುಸಿದ್ಧಸ್ವಾಮಿಗಳು ( ” )
೧೨) (ಅ) ಶ್ರೀ ನಿ. ಪ್ರ. ಸ್ವ. ಚನ್ನಬಸವ ಸ್ವಾಮಿಗಳು (ಬೆಳವಡಿ, ಕಿತ್ತೂರನ್ನು ತ್ಯಜಿಸಿದರು)
(ಬ) ಶ್ರೀ ನಿ. ಪ್ರ. ಸ್ವ. ಗುರುಸಿದ್ಧೇಶ್ವರರು (ಗಂದಿಗವಾಡ)
೧೩) ಶ್ರೀ ನಿ. ಪ್ರ. ಸ್ವ. ಶಿವಬಸವ ಸ್ವಾಮಿಗಳು (ಸದ್ಯದವರು)
ಮೇಲಿನ ಪಟ್ಟಾವಳಿಯ ನಂ. ೨ ಮತ್ತು ೩ನೆಯವರ ಹೆಸರಿನ ಬಗ್ಗೆ ಕೊಂಚ ಅಸ್ಪಷ್ಟತೆಯಿದೆ. ಒಟ್ಟು ೧೬ ತಲೆಮಾರುಗಳಾಗಿ ಹೋದವೆಂದು ಹೇಳುವುದೂ ಉಂಟು. ಆದರೆ ಮೇಲಿನ ಪಟ್ಟಾವಳಿಯನ್ನು ಅಂಗೀಕರಿಸಿದರೆ ಹೆಚ್ಚಿನ ತೊಂದರೆ ಯಾಗುವುದಿಲ್ಲ.
ವೈಮನಸ್ಯಕಾರಣವಾಗಿ ಶಿವಲಿಂಗ ರುದ್ರಸರ್ಜನು ೮ನೆಯವರಾದ ಶ್ರೀ ಮಡಿವಾಳ ಶಿವಯೋಗಿಗಳು ಪಟ್ಟಕ್ಕೆ ಬರದಂತೆ-ನೋಡಿಕೊಂಡನೆಂದೂ ತತ್ಕಾರಣ ಅವರು ಕಿತ್ತೂರನ್ನು ಶಪಿಸಿ ಹೊರಟು ಹೋದರೆಂದೂ ಈ ಭಾಗದಲ್ಲಿ ದಟ್ಟವಾದ ವದಂತಿಯಿದೆ. ಎಂಟನೆಯವರಾದ ಶ್ರೀಮಡಿವಾಳ ಶಿವಯೋಗಿಗಳನ್ನು ಹೊರತು ಪಡಿಸಿದರೆ ಈ ವರೆಗೆ ಈ ಮಠಕ್ಕೆ ಒಟ್ಟು ೧೨ಜನ ಪೀಠಾಧಿಕಾರಿಗಳಾಗಿರುವುದು ಸ್ಪಷ್ಟವಾಗುತ್ತದೆ.
ಕಲ್ಮಠವು ಕಿತ್ತೂರಿನ ರಾಜರಿಂದ ಪೂಜನೀಯವೇನಿಸಿದ್ದರಿಂದ ಸಂಸ್ಥಾನದ ಆಗುಹೋಗುಗಳಲ್ಲಿ ಇದರ ಪಾತ್ರತುಂಬ ಮಹತ್ವದ್ದಾಗಿತ್ತು. ದೊರೆ ಮಾಳವರುದ್ರ ಗೌಡನ ಕಾಲದಲ್ಲಿ ಅವನ ಅವಕೃಪೆಗೆ ಪಾತ್ರನಾಗಿದ್ದ ಅವನ ತಮ್ಮನ ಮಗ ವೀರಪ್ಪ ಗೌಡನನ್ನು ರಕ್ಷಿಸಿದವರು ಕಲ್ಮಠದ ಸ್ವಾಮಿಗಳೇ. ರುದ್ರಗೌಡನ ತರುವಾಯ ಈ ವೀರಪ್ಪ ಗೌಡನೇ ಸಂಸ್ಥಾನದ ಅಧಿಪತಿಯಾದ. ಹುಡುಕಿದರೆ ಶ್ರೀಮಠದ ಪರಂಪರೆಯಲ್ಲಿ ಇಂಥ ಹಲವಾರು ಸಂಗತಿಗಳು ಘಟಿಸಿರುವ ವಿವರಗಳು ಲಭ್ಯವಾಗಬಹುದು.
ಈ ಮಠಕ್ಕೆ ಹಲವಾರು ಶಾಖಾಮಠಗಳಿವೆ. ಅವುಗಳ ಸಂಖ್ಯೆ ಒಟ್ಟು ೩೬ ಎಂದು ಹೇಳಲಾಗುತ್ತದೆ. ಕುಲವಳ್ಳಿ, ಅರವಳ್ಳಿ, ತುರ್ಕಾರ, ಶೀಗೆಹಳ್ಳಿ, ಸಂಪಗಾಂವಿ, ತಿಗಡಿ, ನೇಸರಗಿ ಬೈಲಹೊಂಗಲ, ಬೆಳವಡಿ, ಬೀಡಿ, ಹಲಸಗಿ, ಮುಗಳಿಹಾಳ, ನಂದಗಡಿ, ಇಟಗಿ, ಖಾನಾಪುರ ಬೈಲೂರ, ದೇಶನೂರ ಮೊದಲಾದೆಡೆಗಳಲ್ಲಿ ಶಾಖೆಗಳಿದ್ದುವೆಂದು ತಿಳಿದು ಬರುತ್ತದೆ. ಕೆಲವೆಡೆಗಳಲ್ಲಿ ಈಗ ಇವುಗಳ ಅಸ್ತಿತ್ವವಿಲ್ಲ. ಸು. ೧೧೦೦ ಎಕರೆ ಭೂಮಿ ಈ ಮಠಕ್ಕೆ ಮುಂಚೆ ಇದ್ದದ್ದು ಭೂಸುಧಾರಣೆಯ ಕಾನೂನಿನಿಂದಾಗಿ ಅದರ ಬಹುಭಾಗ ರೈತರ ಕೈವಶವಾಗಿದೆ.
ಸಾಹಿತ್ಯಿಕವಾಗಿ ಈ ಮಠದಿಂದ ಸಾಕಷ್ಟು ಕಾರ್ಯ ನಡೆದಿದೆಯೆಂದು ಹೇಳಲಾಗುತ್ತದೆ. ಅದರ ವಿವರಗಳನ್ನು ಕಲೆ ಹಾಕುವ ಆವಶ್ಯಕತೆಯಿದೆ. ಸಂಸ್ಥಾನಿಕರ ಕಾಲದಲ್ಲಿ ಮಠದಿಂದ ಸಂಸ್ಕೃತ ಪಾಠಶಾಲೆಯೊಂದು ನಡೆಯುತ್ತಿತ್ತು. ಈಗ ಅದರ ಅಸ್ತಿತ್ವವಿಲ್ಲ. ಮಠದ ಉದಾರಾಶ್ರಯದಲ್ಲಿ ಉಚಿತ ಪ್ರಸಾದ ನಿಲಯ, ಸಿದ್ಧೇಶ್ವರ, ಪ್ರೌಢಶಾಲೆ, ಶಿಶುವಿಹಾರ, ಜ್ಯೂನಿಯರ ಮತ್ತು ಪದವಿ ಕಾಲೇಜುಗಳು ನಡೆಯುತ್ತಿವೆ. ಈ ಭಾಗದ ಶೈಕ್ಷಣಿಕ ಕೇಂದ್ರವಾಗಿ ಕಿತ್ತೂರು ಅಭಿವೃದ್ಧಿ ಹೊಂದುತ್ತಿರುವುದು ಶ್ರೀಮಠದ ಪ್ರಭಾವ ಪ್ರಯತ್ನಗಳಿಂದಲೇ. ಇನ್ನಿತರ ಸಾಂಸ್ಕೃತಿಕ ಧಾರ್ಮಿಕ ಕಾರ್ಯಕ್ರಮಗಳಿಗೂ ಕೊರತೆಯಿಲ್ಲ.
ಗರಗದ ಮಡಿವಾಳೇಶ್ವರರೆಂದು ಈಗ ಖ್ಯಾತರಾದವರು ಪ್ರಸ್ತುತ ಕಲ್ಮಠಕ್ಕೇ ಸೇರಿದವರೆಂಬ ವಿಷಯವನ್ನು ಈ ಮುಂಚೆ ಹೇಳಲಾಗಿದೆ. ಪರಂಪರೆಯಲ್ಲಿ ಏಳನೆಯ ವರಾದ ಶ್ರೀ ಪ್ರಭು ಸ್ವಾಮಿಗಳು ತಮಗೆ ದೊರೆತ (ಅಜಾತವೆಂಬ ಭಾವನೆಯಿರುವ) ಕೂಸನ್ನು ಮಠದಲ್ಲಿ ಸಾಕಿ ದೊಡ್ಡವರನ್ನಾಗಿ ಮಾಡಿದರು. ಸಂಸ್ಥಾನಿಕರೊಡನೆ ಉಂಟಾದ ಭಿನ್ನಾಭಿಪ್ರಾಯ ಕಾರಣವಾಗಿ ಮಠ ತೊರೆದು ಈ ಬಾಗದ ಹಲವು ಊರುಗಳಲ್ಲಿ ಸಂಚರಿಸುತ್ತ ಲೀಲಾ ಮೂರ್ತಿಗಳಾಗಿ ಮೆರೆದರು. ಅವರನ್ನು ಕುರಿತು ಈ ಬಾಗದ ಜನ ಅನೇಕ ಪವಾಡರೂಪದ ಕಥೆಗಳನ್ನು ಹೇಳುತ್ತಾರೆ. ಅವರು ಬಿಟ್ಟು ಹೋದ ಕುರುಹುಗಳು ಈ ಭಾಗದ ಹಲವಾರು ಜನ ಭಕ್ತರಲ್ಲಿ ಮತ್ತು ಮಠಗಳಲ್ಲಿ ಇಂದಿಗೂ ಇವೆ. ಅಂಥ ಹೆಚ್ಚಿನ ವಿವರಗಳನ್ನು ದಿ. ಈಶ್ವರ ಸಣಕಲ್‌ರು ಬರೆದಿರುವ ಗ್ರಂಥದಲ್ಲಿ ನೋಡಬಹುದು.
ಕಲ್ಮಠದಲ್ಲಿ ಬೆಳದವರಾಗಿ ವೀರಶೈವ ದೀಕ್ಷೆ ಪಡೆದವರಾಗಿದ್ದರೂ ಶ್ರೀಮಡಿವಾಳೇಶ್ವರರು ತಮ್ಮ ಅನಂತರದ ಕಾಲಾವಧಿಯಲ್ಲಿ ಇಷ್ಟಲಿಂಗವಿಲ್ಲದೆ ಲೀಲಾಮೂರ್ತಿಗಳಾಗಿ ಮರೆದರೆಂದು ಹೇಳಲಾಗುತ್ತದೆ. ಅವರ ವ್ಯಕ್ತಿತ್ವಕ್ಕೆ ಮಾರುಹೋದ ಬಕ್ತರು ತಮ್ಮ ಊರುಗಳಲ್ಲಿ ಅವರನ್ನು ಉಳಿಸಿಕೊಳ್ಳಲು ಮಾಡಿದ ಯಾವ ಪ್ರಯತ್ನಿಗಳೂ ಸಫಲವಾಗಲಿಲ್ಲ. ಒಂದೆಡೆಯಲ್ಲಿ ನಿಲ್ಲದೆ ತಮ್ಮ ಸಮಕಾಲೀನರಾದ ನವಿಲುಗುಂದದ ನಾಗಲಿಂಗ ಸ್ವಾಮಿಗಳು, ಕಳಸದ ಗೋವಿಂದ ಭಟ್ಟರು ಮತ್ತು ಶಿಶುನಾಳ ಶರೀಫ ಸಾಹೇಬರು ಒಟ್ಟಾಗಿ ಸಂಚರಿಸುತ್ತಿದ್ದರು.
ಇವರು ಯಾವುದೇ ಊರಲ್ಲಿ ಮಠ ಸ್ಥಾಪಿಸಿ ತಮ್ಮ ಮರಿಯನ್ನು ಬಿಡುವ ಗೋಜಿಗೆ ಹೋಗದಿದ್ದರೂ ಶ್ರದ್ಧಾಳುಗಳಾಗಿ ಅವರ ಭಕ್ತರು ಕೆಲಕಾಲದ ಮಟ್ಟಿಗೆ ಅವರು ಉಳಿದು ಹೋದ ಊರುಗಳಲ್ಲಿ ತೊರಗದ್ದಿಗೆಗಳನ್ನು ಮಾಡಿಕೊಂಡಿದ್ದಾರೆ. ಅಂಥವುಗಳು ಈಗಲೂ ಪರಂಪರೆಯಾಗಿ ಉಳಿದು ಬಂದಿವೆ. ಇಂಥವುಗಳ ಸಂಖ್ಯೆ ಕೂಡ ತಕ್ಕಷ್ಟು ದೊಡ್ಡದಿದೆ. ನನ್ನ ಗಮನಕ್ಕೆ ಬಂದಿರುವಂತೆ ಮುಂದಿನ ಊರುಗಳಲ್ಲಿ ಅವರ ಮಠ ಅಥವಾ ತೋರುಗದ್ದಿಗೆಗಳು ಇವೆ :
ನಿಚ್ಚಣಕಿ, ದೇಗಲೊಳ್ಳಿ, ಅಂಬಡಗಟ್ಟಿ, ನೇಗಿನಹಾಳ, ತುರಮರಿ, ಒಕ್ಕುಂದ (ಈಗ ಮುಳಗಡೆಯಾಗಿದೆ) ಹಿರೇನಂದಿಹಳ್ಳಿ, ದೇವರ ಶೀಗೆಹಳ್ಳಿ, ಭಾವಿಹಾಳ, ಯರಡಾಲ, (ಎಲ್ಲವೂ ಬೈಲಹೊಂಗಲ-ತಾ) ಕೊರವಿಕೊಪ್ಪ, ಕಾರೀಮನಿ, ಹೊಸೂರ (ಸವದತ್ತಿ-ತಾ.) ಬಡಸ (ಖಾನಾಪುರ-ತಾ.), ಗರಗ ಮತ್ತು ರಾಯಾಪುರ. ಗರಗದ ಮಠ ಈಗಲೂ ಜಾಗೃತಸ್ಥಾನವೆಂದು ಗೌರವಿಸಲ್ಪಡುತ್ತಿದೆ. ಇಲ್ಲಿ ಶ್ರೀ ಮಡಿವಾಳೇಶ್ವರರ ಸಮಾಧಿಯಿದೆ. ಈ ಪರಂಪರೆಯಲ್ಲಿ ಪಂಚಮ ಸಾಲಿ ಲಿಂಗಾಯತ ಸ್ವಾಮಿಗಳೇ ಮಠಾಧಿಪತಿಗಳಾಗುತ್ತ ಬಂದಿದ್ದಾರೆ.
ನೇಗಿನಹಾಳ ಪ್ರಬಂಧಗಳು: ಬೆಳಗಾವಿ ಜಿಲ್ಲೆಯ ವೀರಶೈವ ಮಠ ಪರಂಪರೆ (೩)
ಸಾವಳಗಿಯ ಶ್ರೀ ಶಿವಲಿಂಗೇಶ್ವರ ಮಠ :
ಗೋಕಾಕ ತಾಲೂಕಿನ ಇನ್ನೊಂದು ಪ್ರಖ್ಯಾತಮಠ ಸಾವಳಗಿಯ ಶ್ರೀ ಶಿವಲಿಂಗೇಶ್ವರರದು. ಘಟಪ್ರಭಾತೀರದ ಈ ಮಠದಲ್ಲಿ ಮೂಲ ಶ್ರೀಶಿವಲಿಂಗೇಶ್ವರರು ಮತ್ತು ಅವರ ಪರಮ ಶಿಷ್ಯೆ ‘ಮಳ್ಳಮ್ಮ’ನವರ ಸಮಾಧಿಗಳಿವೆ.
ಸಾವಳಗಿ ಸಂಪ್ರದಾಯದ ಮೂಲ ಪುರುಷ ಶ್ರೀ ಶಿವಲಿಂಗೇಶ್ವರರು ಕಲಬುರ್ಗಿ ಜಿಲ್ಲೆಯ ಕೊಳ್ಳೂರು ಎಂಬ ಗ್ರಾಮದವರು. ಅಲ್ಲಿನ ಹಿರಿಯಗೌಡರ ಮನೆತನದ ಲಿಂಗಬಸಪ್ಪ ಮತ್ತು ಮಲ್ಲಮ್ಮ ಎಂಬ ದಂಪತಿಗಳ ದಿವ್ಯಪುತ್ರರು. ಮಕ್ಕಳ ಅಪೇಕ್ಷೆಯಿಂದ ಶಿವನನ್ನು ಭಜಿಸಲು ಶಿವ-ಕನಸಿನಲ್ಲಿ ಬಂದು ‘ನೀವು ಮಾಹೇಶ್ವರ ದೀಕ್ಷೆ ವಹಿಸಿದರೆ ನಿಮಗೆ ಮಗ ಹುಟ್ಟುವನು’ ಎಂದು ಆಜ್ಞೆಯಿತ್ತನು. ಅದರ ಪ್ರಕಾರ ಗೌಡರು ಮಾಹೇಶ್ವರ ದೀಕ್ಷೆ ತೆಗೆದುಕೊಳ್ಳಲು ಸಿದ್ಧರಾದಾಗ ಅವರ ತಮ್ಮ ಅದನ್ನು ವಿರೋಧಿಸಿದನು. ಆದರೆ ಲಿಂಗಬಸಪ್ಪಗೌಡರು ಶಿವನ ಆಜ್ಞೆಯನ್ನು ಶಿರಸಾವಹಿಸಿ ಮಾಹೇಶ್ವರ ದೀಕ್ಷೆ ವಹಿಸಿದರು ಮತ್ತು ವರಪುತ್ರನಾಗಿ ಶ್ರೀಶಿವಲಿಂಗೇಶ್ವರರನ್ನು ಪಡೆದರು. ಬಾಲಕ ಶಿವಲಿಂಗೇಶ ಲೀಲಾ ಮೂರ್ತಿಯಾಗಿದ್ದು (ಆಫಜಲಪುರ-ತಾ.) ಶಿವಪುರದ ಶ್ರೀ ಗುರುಸಿದ್ಧದೇವರಿಂದ ಅನುಗ್ರಹೀತನಾಗಿ ಸಾವಳಗಿಯಲ್ಲಿ ಮಠ ಸ್ಥಾಪಿಸಿದರು. ತರುವಾಯ ಈ ಮೂಲ ಸಾವಳಗಿಯಿಂದ ದೇಶಸಂಚಾರ ಹೊರಟು ಹೋದಲ್ಲೆಲ್ಲ ತಮ್ಮ ಪರಂಪರೆಯ ಮಠಗಳ ಸ್ಥಾಪನೆಗೆ ಕಾರಣೀಭೂತರಾದರು. ಕೊನೆಗೆ ಗೋಕಾಕ ಸಮೀಪದ ಘಟಪ್ರಭಾತೀರಕ್ಕೆ ಬಂದು ಸದ್ಯದ ಸಾವಳಗಿ ಕ್ಷೇತ್ರದಲ್ಲಿ ಲಿಂಗೈಕ್ಯರಾದರು.
ಶಿವಪುರದ ಸಿದ್ಧಲಿಂಗ ಕವಿ ಬರೆದ ‘ಸಾವಳಗಿ ಶಿವಲಿಂಗೇಶ್ವರ ಪುರಾಣ’ದ ವಿವರಗಳನುಸಾರ ಶ್ರೀಶಿವಲಿಂಗೇಶ್ವರರು ಮೊಗಲ ಬಾದಶಹ ಔರಂಗಜೇಬ, ಕಲಬುರ್ಗಿಯ ಸೂಫಿಸಂತ ಖ್ವಾಜಾಬಂದೇ ನವಾಜ, ಸಿಂದಿ ಕುರುಬೆಟ್ಟದ ದೊರೆ ಮುಷ್ಟಿಗಿ ಸಿದ್ಧರಾಮಪ್ಪ ಮೊದಲಾದವರ ಸಮಕಾಲೀನರು. ಈ ಸಂಗತಿಗಳನ್ನನುಸರಿಸಿ ಡಾ. ನಂದೀಮಠರು ಶ್ರೀ ಶಿವಲಿಂಗೇಶ್ವರರು ಹದಿನೇಳನೆಯ ಶತಮಾನದ ಅಂತ್ಯದಲ್ಲಿದ್ದರೆಂದು ನಿರ್ಣಯಿಸಿದ್ದಾರೆ.
ತಮ್ಮ ಸಂಚಾರ ಕಾಲದಲ್ಲಿ ಅವರು ಹೋದೆಡೆಗಳಲ್ಲೆಲ್ಲ ಭಕ್ತರು ಅವರ ತೋರುಗದ್ದಿಗೆ-ಮಠಗಳನ್ನು ಕಟ್ಟಿದ್ದಾರೆ. ಬಾಲ್ಖೇಡ, ನರವನೇಪುರ, ತುಂಗಳ-ತುಬಚಿ, ಕಾಗಿಣಿ, ಬಾಗಿಲುಕೋಟೆ ಗೋಕಾಕ, ಸಿಂದಿಕುರುಬೆಟ್ಟ, ಚಿಕ್ಕಸಾವಳಗಿ ಮುಂತಾದೆಡೆಗಳಲ್ಲಿ ಮಠಗಳಿರುವುದನ್ನು ಈಗಲೂ ಕಾಣಬಹುದು.
ಪ್ರಸ್ತುತ ಗೋಕಾಕ-ಸಾವಳಗಿಯ ಶ್ರೀಮಠದ ಗುರುಪರಂಪರೆ ಶ್ರೀ ಮಲ್ಲಾಬಾದಿ ವೀರಭದ್ರಪ್ಪನವರಿಂದ ತಯಾರಿಸಲ್ಪಟ್ಟಿದ್ದು ಮುಂದಿನಂತಿದೆ :
೧) ಶ್ರೀ ನಿ. ಪ್ರ. ಸ್ವ. ಶ್ರೀ ಶಿವಲಿಂಗೇಶ್ವರರು
೨) ಶ್ರೀ ನಿ. ಪ್ರ. ಸ್ವ. ಪಂಚಾಕ್ಷರ ಸ್ವಾಮಿಗಳು
೩) ಶ್ರೀ ನಿ. ಪ್ರ. ಸ್ವ. ಚಿಂಚಕೋಟಿ ಸ್ವಾಮಿಗಳು
೪) ಶ್ರೀ ನಿ. ಪ್ರ. ಸ್ವ. ಕೋಡಳ್ಳಿ ಸ್ವಾಮಿಗಳು
೫) ಶ್ರೀ ನಿ. ಪ್ರ. ಸ್ವ. ಬಸವಲಿಂಗ ಸ್ವಾಮಿಗಳು
೬) ಶ್ರೀ ನಿ. ಪ್ರ. ಸ್ವ.ಪ್ರಭುಸ್ವಾಮಿಗಳು
೭) ಶ್ರೀ ನಿ. ಪ್ರ. ಸ್ವ. ಮಹಾಲಿಂಗ ಸ್ವಾಮಿಗಳು
೮) ಶ್ರೀ ನಿ. ಪ್ರ. ಸ್ವ. ಷಡಕ್ಷರ ಸ್ವಾಮಿಗಳು (ಖಾನಾಪುರ) ವಿರೂಪಾಕ್ಷದೇವರು (೧೮೫೩)
೯) ಶ್ರೀ ನಿ. ಪ್ರ. ಸ್ವ. ಎರಡನೇ ಪ್ರಭುಸ್ವಾಮಿಗಳು (೨೦-೫-೧೮೮೫)
೧೦) ಶ್ರೀ ನಿ. ಪ್ರ. ಸ್ವ. ಅನ್ನದಾನ ಸ್ವಾಮಿಗಳು (ಕರಿಕಟ್ಟಿ-ಸವದತ್ತಿ ೧೬-೧-೧೯೦೧ ರಲ್ಲಿ ಐಕ್ಯ)
೧೧) ಶ್ರೀ ನಿ. ಪ್ರ. ಸ್ವ. ಶಾಂತಲಿಂಗ ಸ್ವಾಮಿಗಳು (ಅಕ್ಕಿವಾಡ-ನಿಡಸೋಸಿ (೧೯೧೩)
೧೨) ಶ್ರೀ ನಿ. ಪ್ರ. ಸ್ವ. ಶಂಕರ ಸ್ವಾಮಿಗಳು (ಇಳಸೂರ-ಶಿರಸಿ-೧೯೧೮)
೧೩) ಶ್ರೀ ನಿ. ಪ್ರ. ಸ್ವ. ಶಿವಲಿಂಗ ಸ್ವಾಮಿಗಳು (ಅವರಗೊಳ್ಳ -ತಾ. ಹುಕ್ಕೇರಿ-೧೯೫೩)
೧೪) ಶ್ರೀ ನಿ. ಪ್ರ. ಸ್ವ. ಸಿದ್ಧರಾಮ ಸ್ವಾಮಿಗಳು (ಯಕ್ಕುಂಡಿ- ತಾ. ಸವದತ್ತಿ)
೧೫) ಶ್ರೀ ನಿ. ಪ್ರ. ಸ್ವ. ಶಿವಲಿಂಗ ಕುಮಾರ ರಾಜೇಂದ್ರ ಸ್ವಾಮಿಗಳು (ಸದ್ಯದವರು)
ಶ್ರೀಮಠವು ಹಿಂದು ಮುಸ್ಲಿಂ ಬಾಂಧವ್ಯಕ್ಕೆ ಜ್ವಲಂತ ನಿದರ್ಶನವಾಗಿದೆ. ಸದ್ಯಗೋಕಾಕ ಸಾವಳಗಿ ಮಠದ ಕಟ್ಟಡ ಮಸೀದೆಯ ರಚನೆಯನ್ನೇ ಹೋಲುತ್ತದೆ. ಮೇಲ್ಭಾಗವಂತೂ ಶುದ್ಧ ಮಸಿದೆಯಂತೆ ಇದೆ. ಕೆಳಭಾಗದಲ್ಲಿ ಇವರು ಗದ್ದಿಗೆಗೆ ಹಣ್ಣುಕಾಯಿ ಅರ್ಪಿಸಿದರೆ, ಮೇಲ್ಭಾಗದಲ್ಲಿ ಊದು ಹಾಕುವ ಪದ್ಧತಿ ಇದೆ. ಮೂಲ ಶಿವಲಿಂಗೇಶ್ವರರು ತೊಡುತ್ತಿದ್ದರೆಂದು ಹೇಳಲಾಗುವ ವೇಷಭೂಷಣಗಳು ಈಗಲೂ ಮಠದಲ್ಲಿವೆ. ಅವು ಮುಸ್ಲಿಂ ಸಂತರ ವೇಷಭೋಷಣದಂತೆಯೇ ಕಂಡುಬರುತ್ತವೆ. ಮಠದಲ್ಲಿ ‘ದೀನಹರ’ ಎಂಬ ಘೋಷಣೆಯೇ ಮೊಳಗುತ್ತದೆ.
ಈ ಮಠದ ವತಿಯಿಂದ ಗೋಕಾವಿಯ ಕಲಾ ವಿಜ್ಞಾನ ಮತ್ತು ವಾಣಿಜ್ಯ ಕಾಲೇಜಿಗೆ ಐವತ್ತು ಜಮಿನು ದಾನವಾಗಿ ಕೊಡಲ್ಪಟ್ಟಿದೆ. ಈ ಶಿಕ್ಷಣ ಸಂಸ್ಥೆಗೆ ಶ್ರೀ ಶಿವಲಿಂಗೇಶ್ವರರ ಹೆಸರನ್ನೇ ಇಡಲಾಗಿದೆ.
ಅಥಣಿಯ ಶ್ರಿ ಗಚ್ಚಿನ ಮಠ :
ಬೆಳಗಾವಿ ಜಿಲ್ಲೆಯ ವಿರಕ್ತ ಸಂಪ್ರದಾಯದ ಪ್ರಸಿದ್ಧಮಠಗಳಲ್ಲಿ ಅಥಣಿಯ ಈ ಗಚ್ಚಿನ ಮಠವು ಒಂದು, ಇದು ಕ್ರಿ.ಶ. ಹದಿನೈದನೆಯ ಶತಮಾನದಲ್ಲಿ ಶ್ರೀರೇವಣ ಸಿದ್ಧಸ್ವಾಮಿಗಳು ಎಂಬವರಿಂದ ಸ್ಥಾಪಿತವಾಯಿತೆಂದು ಬೆಳಗಾಂವಿ ಜಿಲ್ಲಾ ಗೆಝೆಟೀಯರನಲ್ಲಿ ಹೇಳಲಾಗಿದೆ. ಇದನ್ನು ನಂಬುವುದು ಕಷ್ಟು. ಬಹು ಪ್ರಸಿದ್ಧರಾಗಿದ್ದ ಶ್ರೀ ಮುರಘೇಂದ್ರ ಶಿವಯೋಗಿಗಳ ಕಾಲ ಕ್ರಿ. ಶ. ೧೮೫೬ ರಿಂದ ೧೯೨೩ ಎಂದು ತಿಳಿಯುತ್ತದೆ. ಅವರ ಹಿಂದೆ ಮೂರು ಜನ ಸ್ವಾಮಿಗಳು ಮಾತ್ರ ಆಗಿ ಹೋಗಿದ್ದಾರೆ ಎಂದರೆ, ಮೂಲ ಕರ್ತೃ ಶ್ರೀ ರೇವಣಸಿದ್ಧೇಶ್ವರರು ಸುಮಾರು ೧೭೫೦ ರಲ್ಲಿ ಇದ್ದರೆಂದು ಹೇಳಬೇಕಾಗುವುದು.
ಶ್ರೀ ಮುರಗೇಂದ್ರ ಶಿವಯೋಗಿಗಳು ಈ ಮಠದ ವಿಶೇಷ ಪ್ರತಿಷ್ಠೆಗೆ ಕಾರಣರಾದವರು. ಇವರು ಅಥಿಣಿಯಿಂದ ಐದು ಮೈಲು ಅಂತರದ ಮೇಲಿರುವ ‘ನಂದಿ ಇಂಗಳಗಾಂವಿ‘ಎಂಬ ಗ್ರಾಮದಿಂದ ಬಂದವರು (ಅಲ್ಲಿನ ಭಾಗೋಜಿ ಮಠದ ಆದಿ ರಾಜಯ್ಯ ಎಂಬವರ ಗಂಡು ಮಕ್ಕಳಲ್ಲಿ ನಾಲ್ಕನೆಯವರು. ಪೂರ್ವಾಶ್ರಮದ ಹೆಸರು ಗುರುಲಿಂಗಯ್ಯ ಎಂದು. ಇವರ ಕಾಲಾವಧಿಯಲ್ಲಿ ಮಠದ ಪ್ರಭಾವ ಅತ್ಯಧಿಕವಾಗಿದ್ದುದರಿಂದ ಉತ್ತರ ಕರ್ನಾಟಕದ ಹಲವಾರು ಮಠಾಧಿಪತಿಗಳು ಇವರ ವ್ಯಕ್ತಿತ್ವಕ್ಕೆ ಮಾರು ಹೋಗಿದ್ದರು. ಹಲವರು ಎಡೆಗಳಲ್ಲಿ ಇವರ ಶಿಷ್ಯ ಪರಂಪರೆಯವರಿಗೆ ಅಧಿಕಾರ ಪ್ರಾಪ್ತವಾದವು. ತಮ್ಮ ಗುರುಗಳಂತೆ ಅವರು ಕೂಡಾ ಧಾರ್ಮಿಕ, ಸಾಂಸ್ಕೃತಿಕ, ಸಾಹಿತ್ಯಕ ಮತ್ತು ಶೈಕ್ಷಣಿಕ ಕ್ಷೇತ್ರಗಳಿಗೆ ಆಮೂಲ್ಯ ಕಾಣಿಕೆ ಇತ್ತರು. ಇಂಥವುಗಳಲ್ಲಿ ಧಾರವಾಡದ ಮುರುಘಾಮಠವು ಒಂದು ಈ ಗಚ್ಚಿನ ಮಠದ ಪರಂಪರೆ ಮುಂದಿನಂತಿದೆ.
೧) ಶ್ರೀ ನಿ. ಪ್ರ. ಸ್ವ. ರೇವಣಸಿದ್ಧ ಸ್ವಾಮಿಗಳು
೨) ಶ್ರೀ ನಿ. ಪ್ರ. ಸ್ವ. ಗುರುಶಾಂತ ಸ್ವಾಮಿಗಳು
೩) ಶ್ರೀ ನಿ. ಪ್ರ. ಸ್ವ. ಮರುಳಶಂಕರ ಸ್ವಾಮಿಗಳು
೪) ಶ್ರೀ ನಿ. ಪ್ರ. ಸ್ವ. ಮುರುಘೇಂದ್ರ ಶಿವಯೋಗಿಗಳು
೫) ಶ್ರೀ ನಿ. ಪ್ರ. ಸ್ವ. ಚನ್ನಬಸವ ಸ್ವಾಮಿಗಳು
೬) ಶ್ರೀ ನಿ. ಪ್ರ. ಸ್ವ. ಮರುಳಶಂಕರ ಸ್ವಾಮಿಗಳು
೭) ಶ್ರೀ ನಿ. ಪ್ರ. ಸ್ವ. ಗುರುಶಾಂತ ಸ್ವಾಮಿಗಳು
೮) ಶ್ರೀ ನಿ. ಪ್ರ. ಸ್ವ. ಚನ್ನಬಸವ ಸ್ವಾಮಿಗಳು
೯) ಶ್ರೀ ನಿ. ಪ್ರ. ಸ್ವ. ಸಿದ್ಧಲಿಂಗ ಸ್ವಾಮಿಗಳು
೧೦) ಶ್ರೀ ನಿ. ಪ್ರ. ಸ್ವ. ಚನ್ನಬಸವ ಸ್ವಾಮಿಗಳು
೧೧) ಶ್ರೀ ನಿ. ಪ್ರ. ಸ್ವ. ಮಹಾಲಿಂಗ ಸ್ವಾಮಿಗಳು (ಇದ್ದಾರೆ)
೧೨) ಶ್ರೀ ನಿ. ಪ್ರ. ಸ್ವ. ಮಲ್ಲಿಕಾರ್ಜುನ ಮುರಘೇಂದ್ರಸ್ವಾಮಿಗಳು (ಈಗಿನ ಪೀಠಾಧಿಕಾರಿಗಳು)
ಮೋಟಗಿ ಮಠ ಅಥಣಿ :
ಈ ಮಠದ ಶ್ರೀ ಮಹಾಂತಪ್ಪನವರು ಮೂಲ ಕರ್ತೃಗಳೆಂದು ತಿಳಿದುಬರುತ್ತದೆ. ಇವರಿಗೆ ಗಡ್ಡ-ಜಡೆಗಳಿದ್ದುದರಿಂದ ಗಡ್ಡ-ಜಡೆ ಸ್ವಾಮಿಗಳಂತಲೂ ಇವರನ್ನು ಕರೆಯುತ್ತಿದ್ದರು. ಇವರ ಕಾಲ ಸುಮಾರು ೧೬೫೦ ನೆಯ ಇಸ್ವಿ ಎಂದು ಹೇಳಲಾಗುತ್ತದೆ. ಶ್ರೀ ಶಿವಯ್ಯನವರು ಎರಡನೆಯವರು. ಇವರ ತರುವಾಯ ಗಡ್ಡ-ಜಡೆಸ್ವಾಮಿಗಳು, ಶ್ರೀ ಸಂಗನಬಸಯ್ಯ ಸ್ವಾಮಿಗಳು, ಶ್ರೀ ಮುರಿಗೆಪ್ಪ ಸ್ವಾಮಿಗಳು, ಶ್ರೀ ಚನ್ನಬಸವ ಸ್ವಾಮಿಗಳು, ಶ್ರೀ ಗುರುಬಸವ ಸ್ವಾಮಿಗಳು ಎಂಬವರು ಆಗಿಹೋಗಿದ್ದಾರೆ. ಶ್ರೀ ನಿ. ಪ್ರ. ಸ್ವ. ಗುರುಬಸವ ಸ್ವಾಮಿಗಳ ತರುವಾಯ ಈಗಿರುವ ಶ್ರೀ ನಿ. ಪ್ರ. ಸ್ವ. ಚನ್ನಬಸವ ದೇವರು ಪಟ್ಟಕ್ಕೆ ಬಂದಿದ್ದಾರೆ. ಇನ್ನೂ ಚಿಕ್ಕವರಿದ್ದು ಶಿವಯೋಗಿ ಮಂದಿರದಲ್ಲಿ ಅಧ್ಯಯನ ನಿರತರಾಗಿದ್ದಾರೆ.
ಈ ಮೋಟಗಿ ಮಠವು ಗಚ್ಚಿನಮಠಕ್ಕಿಂತಲೂ ಪ್ರಾಚೀನವಾದುದು ಎಂಬ ನಂಬಿಕೆ ಇದೆ. ಹೆಚ್ಚಿನ ವಿವರಗಳು ಲಭ್ಯವಿಲ್ಲ. ಈ ಪರಂಪರೆಯಲ್ಲಿ ಐದನೆಯವರಾದ ಶ್ರೀ ಮುರಿಗೆಪ್ಪ ಸ್ವಾಮಿಗಳು ಕ್ರಿ.ಶ.ಸು. ೧೮೫೦ರ ಸುಮಾರಿಗೆ ಮೋಟಗಿ ಮಠಕ್ಕೆ ಅಧಿಕಾರಿಗಳಾಗಿ ಬಂದು, ದಿನಾಂಕ ೨೩-೯-೧೯೧೪ ರಂದು ಲಿಂಗೈಕ್ಯರಾದರು. ಇವರು ಗಚ್ಚಿನಮಠದ ಶ್ರೀ ಮುರಗೇಂದ್ರ ಶಿವಯೋಗಿಗಳಿಗೆ ಧಾರ್ಮಿಕ ವೈದಿಕ ಮತ್ತು ಆಧ್ಯಾತ್ಮಿಕ ಪಾಠಗಳನ್ನು ಹೇಳಿಕೊಡುತ್ತಿದ್ದರು. ಶ್ರೀ ಮುರುಗೇಂದ್ರ ಶಿವಯೋಗಿಗಳು ಇವರನ್ನು ತಮ್ಮ ವಿದ್ಯಾಗುರುಗಳೆಂದೇ ಗೌರವಿಸುತ್ತಿದ್ದರು. ಇವರ ತರುವಾಯ ಈ ಮಠದ ಪೀಠವೇರಿದವರು ಶ್ರೀ ಚನ್ನಬಸವಸ್ವಾಮಿಗಳು.
ಶ್ರೀ ಚನ್ನಬಸವಸ್ವಾಮಿಗಳು ಶ್ರೀ ಮುರುಗೇಂದ್ರ ಶಿವಯೋಗಿಗಳ ರಕ್ತಸಂಬಂಧಿಗಳು. ನದಿ ಇಂಗಳಗಾಂವಿ ಗ್ರಾಮದ ಭಾಗೋಜಿಮಠದ ಮನೆತನಕ್ಕೆ ಸಂಬಂಧಪಟ್ಟವರು. ಶ್ರೀ ಮುರುಗೇಂದ್ರ ಶಿವಯೋಗಿಗಳ ತೀರ್ಥರೂಪರಾದ ಶ್ರೀ ಆದಿರಾಜ್ಜಯ್ಯನವರ ಹಿರಿಯಮಗ ದುಂಡಯ್ಯ ಎಂಬವರು, ಪತ್ನಿ ಲಿಂಗಮ್ಮನವರು, ಇವರ ಪುತ್ರರೇ ಶ್ರೀ ನಿ. ಪ್ರ. ಸ್ವ ಚನ್ನಬಸವಸ್ವಾಮಿಗಳು. ಇವರು ಮೋಟಗಿ ಮಠದ ಸತ್‌ ಪರಂಪರೆಗೆ ತಕ್ಕಂತೆ ಪೂಜೆ, ಅನುಷ್ಠಾನ, ಬಂದ ಭಕ್ತರಿಗೆ ಸಾಂತ್ವನಪರ ಉಪದೇಶ ಮುಂತಾದವುಗಳಿಂದ ಬಹು ಜನಪ್ರಿಯರಾಗಿದ್ದರು. ಬಂಥನಾಳದ ಶ್ರೀ ಶಿವಯೋಗಿ ಸಂಗನಬಸವ ಸ್ವಾಮಿಗಳಿಗೆ ದೀಕ್ಷೆ ಇತ್ತವರು ಇವರೇ. ಶ್ರೀ ಚನ್ನಬಸವ ಸ್ವಾಮಿಗಳ ಕಾಲದಲ್ಲಿ ಮಿರಜದ ರಾಜಾಸಾಹೇಬರು ಈ ಮಠಕ್ಕೆ ಉಂಬಳಿ ಹಾಕಿಕೊಟ್ಟಿದ್ದರು.
ಶ್ರೀ ಮುರುಘೇಂದ್ರ ಶಿವಯೋಗಿಗಳ ವಿರಕ್ತಮಠ ಸೇಗುಣಸಿ
ಈ ಮಠವು ಕೂಡ ಬಹಳ ಹಳೆಯದೆಂದು ಹೇಳಲಾಗುತ್ತದೆ. ಆದರೆ ದಾಖಲೆಗಳು ಲಭ್ಯವಿಲ್ಲ. ಈ ವರೆಗೆ ಆಗಿಹೋದ ಒಟ್ಟು ೧೨ ಜನ ಪೀಠಾಧಿಕಾರಿಗಳ ಹೆಸರುಗಳು ದೊರೆಯುತ್ತವೆ.
೧) ಶ್ರೀ ನಿ. ಪ್ರ. ಸ್ವ. ಮುರುಘೇಂದ್ರ ಸ್ವಾಮಿಗಳು
೨) ಶ್ರೀ ನಿ. ಪ್ರ. ಸ್ವ. ಬಸವಲಿಂಗ ಸ್ವಾಮಿಗಳು
೩) ಶ್ರೀ ನಿ. ಪ್ರ. ಸ್ವ. ಮಹಾಂತ ಸ್ವಾಮಿಗಳು
೪) ಶ್ರೀ ನಿ. ಪ್ರ. ಸ್ವ. ಶಂಕರ ಸ್ವಾಮಿಗಳು
೫) ಶ್ರೀ ನಿ. ಪ್ರ. ಸ್ವ. ಸೋಮಲಿಂಗ ಸ್ವಾಮಿಗಳು
೬) ಶ್ರೀ ನಿ. ಪ್ರ. ಸ್ವ. ಎರಡನೆಯ ಮುರುಘೇಂದ್ರ ಸ್ವಾಮಿಗಳು
೭) ಶ್ರೀ ನಿ. ಪ್ರ. ಸ್ವ. ಬಸವಪ್ರಭು ಸ್ವಾಮಿಗಳು
೮) ಶ್ರೀ ನಿ. ಪ್ರ. ಸ್ವ. ಮಹಾಲಿಂಗ ಸ್ವಾಮಿಗಳು
೯) ಶ್ರೀ ನಿ. ಪ್ರ. ಸ್ವ. ಎರಡನೆಯ ಬಸವಲಿಂಗ ಸ್ವಾಮಿಗಳು
೧೦) ಶ್ರೀ ನಿ. ಪ್ರ. ಸ್ವ. ಎರಡನೆಯ ಶಂಕರ ಸ್ವಾಮಿಗಳು
೧೧) ಶ್ರೀ ನಿ. ಪ್ರ. ಸ್ವ. ಮೂರನೇಯ ಮುರುಘೇಂದ್ರ ಸ್ವಾಮಿಗಳು
೧೨) ಶ್ರೀ ನಿ. ಪ್ರ. ಸ್ವ. ಮೂರನೇಯ ಶಂಕರ ಸ್ವಾಮಿಗಳು(ಸದ್ಯದ ಅಧಿಕಾರಿಗಳು)
ಇಷ್ಟನ್ನು ಬಿಟ್ಟರೆ ಶ್ರೀ ಮಠದ ಚರಿತ್ರೆಗೆ ಸಂಬಂಧಟ್ಟ ಹೆಚ್ಚಿನ ವಿವರಗಳು ನಮಗೆ ಲಭ್ಯವಾಗಲಿಲ್ಲ.
ಶ್ರೀ ಗುರುಲಿಂಗೇಶ್ವರ ವಿರಕ್ತಮಠ ಕಡೋಲಿ :
ಈ ಮಠದ ಮೂಲ ಕರ್ತೃ ಶ್ರೀ ಶಿವಲಿಂಗೇಶ್ವರರು ಜತ್ತ ತಾಲೂಕಿನ ‘ಡಫಳಾಪುರ’ದವರು. ಕ್ರಿ.ಶ.ಸು. ೧೭೭೫ರಲ್ಲಿ ಕಡೋಲಿಗೆ ಬಂದು ಇಲ್ಲಿಯೇ ನೆಲೆ ನಿಂತರು. ಈ ಮಠದ ಪರಂಪರೆಯಲ್ಲಿ ಈ ವರೆಗೆ ಏಳುಜನ ಪೀಠಾಧಿಕಾರಿಗಳಾಗಿ ಹೋಗಿದ್ದಾರೆ.
೧) ಶ್ರೀ ನಿ. ಪ್ರ. ಸ್ವ. ಗುರುಲಿಂಗೇಶ್ವರ ಸ್ವಾಮಿಗಳು
೨) ಶ್ರೀ ನಿ. ಪ್ರ. ಸ್ವ. ಬಸವಲಿಂಗ ಸ್ವಾಮಿಗಳು
೩) ಶ್ರೀ ನಿ. ಪ್ರ. ಸ್ವ. ಚನ್ನಬಸವ ಸ್ವಾಮಿಗಳು
೪) ಶ್ರೀ ನಿ. ಪ್ರ. ಸ್ವ. ಎರಡನೆಯ ಗುರುಲಿಂಗ ಸ್ವಾಮಿಗಳು (ಗಣಿಕೊಪ್ಪ)
೫) ಶ್ರೀ ನಿ. ಪ್ರ. ಸ್ವ. ಎರಡನೆಯ ಬಸವಲಿಂಗ ಸ್ವಾಮಿಗಳು (೧೮೪೪ರಲ್ಲಿ ಲಿಂಗೈಕ್ಯರಾದರು)
೬) ಶ್ರೀ ನಿ. ಪ್ರ. ಸ್ವ. ಎರಡನೆಯ ಚನ್ನಬಸವ ಸ್ವಾಮಿಗಳು (ಹಣ್ಣಿಕೇರಿ)
೭) ಶ್ರೀ ನಿ. ಪ್ರ. ಸ್ವ. ಶ್ರೀ ಸಿದ್ಧಲಿಂಗ ಸ್ವಾಮಿಗಳು (ಡಫಳಾಪುರ)  (ಸದ್ಯದ ಉತ್ತರಾಧಿಕಾರಿಗಳು)
ಈ ಮಠವು ಮುರುಘಾ ಸಮಯಕ್ಕೆ ಸಂಬಂಧಟ್ಟದ್ದೆಂದು ಹೇಳಲಾಗುತ್ತದೆ. ಇದಕ್ಕಿಂತ ಹೆಚ್ಚಿನ ವಿವರಗಳು ಲಭ್ಯವಿಲ್ಲ.
ಶ್ರೀ ಫಲಾಹಾರೇಶ್ವರ ಮಠ ಅವರಾದಿ :
ಈ ಮಠ ರಾಮದುರ್ಗ ತಾಲೂಕಿನಲ್ಲಿ ಬಹು ಜನಾದರಣೀಯವಾಗಿದೆ. ಇದರ ಮೂಲ ಕರ್ತೃ ಧಾರವಾಡ ಜಿಲ್ಲಾ ರೋಣ ತಾಲೂಕಿನ ಅಸೂಟಿ ಗ್ರಾಮದವರು. ಕ್ರಿ. ಶ. ಸು. ೧೭೭೦ರಲ್ಲಿ ಜನಿಸಿದರೆಂದು ತಿಳಿದುಬರುತ್ತದೆ. ಶ್ರೀಶೈಲಕ್ಕೆ ಹೋಗಿ ಶಿವಯೋಗ ಸಾಧನೆಮಾಡಿ ಮರಳಿ ಈ ಭಾಗಕ್ಕೆ ಬಂದು ಮಠ ಸ್ಥಾಪಿಸಿದರು. ಮೂಲತಃ ಈ ಮಠ ವಿಜಾಪುರ ಜಿಲ್ಲೆಯ ಕಕನೂರಿನಲ್ಲಿತ್ತೆಂದು ತರುವಾಯ ಅವರಾದಿಗೆ ಸ್ಥಳಾಂತರಿತಗೊಂಡಿತೆಂದೂ ತಿಳಿದು ಬರುತ್ತದೆ.
ತಮ್ಮ ಸಾಧಕ ಜೀವನಕ್ಕೆ ಅನೂಕೂಲವಾಗಲೆಂದು ಕೇವಲ ಫಲಗಳನ್ನು ಮಾತ್ರ ಆಹಾರವನ್ನಾಗಿ ಮಾಡಿಕೊಂಡಿದ್ದರಿಂದ ಜನರು ಇವರನ್ನು ಫಲಹಾರ ಸ್ವಾಮಿಗಳೆಂದು ಕರೆಯತೊಡಗಿದರು. ಈ ಹೆಸರೇ ಮುಂದೆ ಶ್ರೀ ಮಠದ ಹೆಸರಾಗಿ ರೂಢಿಗೊಂಡಿತು. ಇವರ ತಪೋಬಲಕ್ಕೆ ಪ್ರಭಾವಿತರಾದ ನರಗುಂದ, ತೊರಗಲ್ಲ ಮತ್ತು ರಾಮದುರ್ಗ ಸಂಸ್ಥಾನಿಕರು ಇವರನ್ನು ತುಂಬಾ ಭಕ್ತಿಯಿಂದ ಕಾಣುತ್ತಿದ್ದರು. ಮಠಕ್ಕೆ ಇವರು ಭೂದಾನ ಕೂಡಾ ಮಾಡಿದ್ದು ಆ ಬಗ್ಗೆ ಸನ್ನದುಗಳು ಶ್ರೀ ಮಠದ ವಶದಲ್ಲಿ ಈಗಲೂ ಇದ್ದುದಾಗಿ ತಿಳಿದುಬರುತ್ತದೆ. ಸ್ರೀ ಚಿದಂಬರ ದೀಕ್ಷಿತರು, ಗರಗಡ ಶ್ರೀ ಮಡಿವಾಳಪ್ಪನವರು ಇವರ ಸಮಕಾಲೀನರು. ಕ್ರಿ.ಶ. ೧೮೩೫ರಲ್ಲಿ ಇವರು ಲಿಂಗದೊಳಗಾದರು. ಶ್ರೀ ಮಠದಲ್ಲಿ ಈಗಲೂ ಶ್ರೀಶೈಲ ಮಲ್ಲಿಕಾರ್ಜುನನ ತೋರುಗದ್ದಿಗೆ ಇದೆ. ಇತ್ತೀಚೆಗೆ ಇದು ಮುರುಘಾ ಸಮಯಕ್ಕೆ ತನ್ನ ಸಂಬಂಧ ಕಲ್ಪಿಸಿಕೊಂಡಿದೆ.
ಈ ಪರಂಪರೆಯಲ್ಲಿ ಒಟ್ಟು ೭ ಜನ ಪೀಠಾಧಿಪತಿಗಳು ಆಗಿಹೋಗಿದ್ದಾರೆ. ಅವರಲ್ಲಿ ಐದನೆಯವರಾದ ಶ್ರೀ ನಿ. ಪ್ರ. ಸ್ವ. ಸಂಗನಬಸವ ಸ್ವಾಮಿಗಳು ೧೯೦೨ ರಿಂದ ೧೯೬೨ರ ವರೆಗೆ ಅಧಿಕಾರದಲ್ಲಿದ್ದರು. ಇವರ ಕಾಲದಲ್ಲಿ ಮಠವು ಬಹಳ ಉನ್ನತಿ ಸಾಧಿಸಿತು. ಹಲವಾರು ಧಾರ್ಮಿಕ ಶೈಕ್ಷಣಿಕ ಹಾಗೂ ಸಾಹಿತ್ಯಿಕ ಕಾರ್ಯಕ್ರಮಗಳನ್ನು ರೂಢಿಗೆ ತರಲಾಯಿತು. ಇವರ ಕಾಲದಲ್ಲಿಯೇ ಮಠದ ಚರಿತ್ರೆಯನ್ನು ಪುರಾಣದ ರೂಪದಲ್ಲಿ ಬರೆಯಿಸಲಾಯಿತು.
ಶ್ರಿ ಮಠದ ಪರವಾಗಿ ೧೯೪೬ರಲ್ಲಿ ರಾಮದುರ್ಗದಲ್ಲೊಂದು ಉಚಿತ ಪ್ರಸಾದ ನಿಲಯ ಪ್ರಾರಂಭಗೊಂಡಿತು. ಅದೇ ರೀತಿ ಸುರೇಬಾನದಲ್ಲಿ ಒಂದು ಜ್ಯೂನಿಯರ ಕಾಲೇಜು, ಉಚಿತ ಪ್ರಸಾದ ನಿಲಯ ಮತ್ತು ರೋಣ ತಾಲೂಕಿನ ಮೆಣಸಗಿಯಲ್ಲಿ ಒಂದು ಪ್ರೌಢಶಾಲೆ, ಒಂದು ಉಚಿತ ಪ್ರಸಾದ ನಿಲಯ ನಡೆಸಲ್ಪಡುತ್ತಿವೆ. ಪ್ರತಿವರ್ಷ ಮಾರ್ಗಶಿರ ಪೌರ್ಣಿಮೆಗೆ ಶ್ರೀ ಮಠದ ಜಾತ್ರೋತ್ಸವವು ವಿಜೃಂಭಣೆಯಿಂದ ನಡೆಯುತ್ತದೆ. ಈ ಮಠದ ಪರಂಪರೆ ಮುಂದಿನಂತಿದೆ :
೧) ಮೂಲಕರ್ತೃ ಶ್ರೀ ನಿ. ಪ್ರ. ಸ್ವ. ಫಲಹಾರೇಶ್ವರರು
೨)                     ಶ್ರೀ ನಿ. ಪ್ರ. ಸ್ವ. ಶಿವಪ್ಪಯ್ಯ ಸ್ವಾಮಿಗಳು
೩)                     ಶ್ರೀ ನಿ. ಪ್ರ. ಸ್ವ. ಅಡವಿ ಸ್ವಾಮಿಗಳು
೪)                     ಶ್ರೀ ನಿ. ಪ್ರ. ಸ್ವ. ಎರಡನೆಯ ಶಿವಪ್ಪಯ್ಯಸ್ವಾಮಿಗಳು
೫)                     ಶ್ರೀ ನಿ. ಪ್ರ. ಸ್ವ. ಸಂಗನಬಸವ ಸ್ವಾಮಿಗಳು
೬)                     ಶ್ರೀ ನಿ. ಪ್ರ. ಸ್ವ. ಶಿವಮೂರ್ತಿ ಸ್ವಾಮಿಗಳು
೭)                     ಶ್ರೀ ನಿ. ಪ್ರ. ಸ್ವ. ಶ್ರೀ ಮೃತ್ಯುಂಜಯ ಸ್ವಾಮಿಗಳು(ಸದ್ಯದ ಪೀಠಾಧಿಕಾರಿಗಳು)
ಶ್ರೀ ಅಡವಿಸ್ವಾಮಿ ಮಠ ಅಂಕಲಗಿ :
ಶ್ರೀ ಅಡಿವೆಪ್ಪನವರು, ಅಡವಿಸ್ವಾಮಿಗಳು, ಅಡವಿ ಸಿದ್ಧೇಶ್ವರರು ಇತ್ಯಾದಿ ಪಾರ್ಯಯ ನಾಮದಿಂದ ಪ್ರಸಿದ್ಧರಾಗಿದ್ದ ಅಂಕಲಗಿಯ ಶ್ರೀ ಅಡಿವೆಪ್ಪನವರು ೧೯ನೆಯ ಶತಮಾನದ ಆದಿಭಾಗದಲ್ಲಿ ಆಗಿಹೋದರು. ಇವರ ಲೀಲಾಜೀವನದ ಬಗ್ಗೆ ಅಪಾರ ಐತಿಹ್ಯಗಳು ಕೇಳಿಬರುತ್ತವೆ. ಹಲವಾರು ಊರುಗಳಲ್ಲಿ ಇವರ ಹೆಸರಿನ ತೋರುಗದ್ದಿಗೆಗಳು ನಿರ್ಮಾಣವಾಗಿವೆ. ಗೋಕಾಕ ತಾಲೂಕಿನ ಹಳ್ಳೂರು. ಕಳ್ಳಿಗುದ್ದಿ, ಮಾಲದಿನ್ನಿ ಮೊದಲಾದ ಊರುಗಳಲ್ಲಿ ಇವರ ಹೆಸರಿನ ಮಠಗಳಿವೆ. ತವಗ ಮಠದ ಸಂಸ್ಥಾಪಕರಾದ ಶ್ರೀ ಬಾಳಯ್ಯನವರೂ ಅವರ ಸಮಕಾಲೀನರಾಗಿದ್ದ ಕೊಣ್ಣೂರಿನ ಮರಡಿಮಠಕ್ಕೆ ಸ್ವಾಮಿಗಳಾಗಿ ಹೋದ ಶ್ರೀ ಕೆಂಪಯ್ಯನವರೂ ಅಡವೀಸಿದ್ಧೇಶ್ವರರ ಶಿಷ್ಯರು. ಇವರ ಹೆಸರಿನ ಪುರಾಣವೊಂದು ಇದ್ದು ಅವರ ಲೀಲಾಜೀವನದ ವಿಸ್ತಾರವಾದ ವರ್ಣನೆ ಅದರಲ್ಲಿದೆ. ಶ್ರೀ ತವಗದ ಬಾಳಯ್ಯನವರು ಜಾತಿ-ಮತ-ಪಂಥಗಳ ಭೇದವಿಲ್ಲದೆ ಸರ್ವರನ್ನು ಸಮಭಾವದಿಂದ ಕಾಣುವ ಸಿದ್ಧಪುರುಷರಾಗಿದ್ದಾರೆ. ಇವರ ಪ್ರಸಾದ ಪರಂಪರೆ, ತವಗ ಮತ್ತು ಇತರ ಊರುಗಳಲ್ಲಿರುವ ಮಠಗಳಲ್ಲಿ ಇಂದಿಗೂ ಅನೂಚಾನವಾಗಿ ನಡೆಯುತ್ತಿದೆ.
ಬೆಂಡವಾಡದ ಶ್ರೀ ರೇವಣಸಿದ್ಧೇರ್ಶವರರ ಮಠ
ರಾಯಬಾಗ ತಾಲೂಕಿನ ಬೆಂಡವಾಡದ ಈ ಮಠ ಮೂಲತಃ ಪವಾಡಸಿದ್ಧ ಮತ್ತು ರೇವಣಸಿದ್ಧರೆಂಬ ಸಿದ್ಧಪುರುಷರಿಂದ ಸ್ಥಾಪಿತವಾಯಿತ್ತೆಂದು ಐತಿಹ್ಯವಿದೆ. ವೀರಶೈವರ ಪ್ರಸಿದ್ಧ ಆಚಾರ್ಯ ಪುರುಷರೂ ಮಹಾಸಿದ್ಧಿಪುರುಷರೂ ಆದ ರೇವಣಸಿದ್ಧರು ಕೊಲ್ಲಿಪಾಕದ ಸೊಮೇಶ್ವರ ಲಿಂಗದಿಂದ ಉದ್ಭವಿಸಿ ಲೋಕಸಂಚಾರ ಮಾಡುತ್ತಾ ಸೋಲ್ಲಾಪುರಕ್ಕೆ ಬಂದು, ಸಿದ್ಧರಾಮನ ಜನನಭವಿಷ್ಯ ಹೆಳಿ, ಮಂಗಳವಾಡದಲ್ಲಿದ್ದ ಬಿಜ್ಜಳನ ಗರ್ವಹರಣ ಮಾಡಿ, ಕೊಲ್ಲಾಪುರದ ಮಹಾಮಾಯೆ ಮತ್ತು ಗೋರಖನಾಥ ಸಿದ್ಧರನ್ನು ಸದೆಬಡೆದು. ಹಾವಿನಹಾಳ ಕಲ್ಲಯ್ಯನಿಗೆ ದೀಕ್ಷೆ ಇತ್ತು ಅನಂತ ಲೀಲೆಗಳನ್ನೆಸಗಿದವರು ಎಂದು ಅವರನ್ನು ಕುರಿತ ಗ್ರಂಥಗಳಲ್ಲಿ ಉಲ್ಲೇಖಗಳಿವೆ. ಇತಿಹಾಸಜ್ಞರು ೧೨ನೆಯ ಶತಮಾನದ ಸಿರಿವಾಳ ಶಾಸನೋಕ್ತ ರೇವಣಸಿದ್ಧನು ಐತಿಹಾಸಿಕ ಮಹಾಪುರುಷನೆಂದು ಬಣ್ಣಿಸುತ್ತಾರೆ. ಬೆಂಡವಾಡದಲ್ಲಿರುವ ಪ್ರಸ್ತುತ ಮಠ ಗುಡಿ ಮೊದಲಾದ ಅವಶೇಷಗಳಲ್ಲಿ ಅಷ್ಟು ಹಿಂದಿನ ಅಂಶಗಳು ಈಗ ಕಾಣ ದೊರೆಯುತ್ತಿಲ್ಲ.
ರೇವಣಸಿದ್ಧ ಮತ್ತು ಪವಾಡ ಸಿದ್ಧರೂ ಈ ಮಠದ ಹುಟ್ಟಿಗೆ ಕಾರಣರೆಂಬ ನಂಬಿಕೆ ಪ್ರಚಲಿತವಾಗಿದ್ದರೂ ಈ ಮಠದ ಪರಂಪರೆಯಲ್ಲಿ ಶ್ರೀ ನಿ.ಪ್ರ.ಸ್ವ. ಸಿದ್ಧರಾಮೇಶ್ವರರು ಮೊದಲನೆಯವರಾಗಿ ಕಂಡುಬರುತ್ತಾರೆ. ಇವರು, ಈಗ ಬೆಳಗಾಂವಿ ಮತ್ತು ಪಾಶ್ಚಾಪೂರಗಳಲ್ಲಿ ಇರುವ ಮಿಶ್ರಕೋಟಿ ಎಂಬ ಭಕ್ತರ ಮನೆತನದಿಂದ ಬಂದವರು. ಇವರ ತರುವಾಯ, ಕೊಡಗಿನಿಂದ ಬಂದ ಶ್ರೀ ಕೋಡಗಸ್ವಾಮಿ ಎಂಬವರು ಈ ಮಠದ ಅಧಿಕಾರಿಗಳಾಗಿದ್ದರು. ಇವರ ಸಮಾಧಿ ಈಗಲೂ ಇದೆ. ಮೂರನೆಯವರಾದ ಶ್ರೀ ನಿ.ಪ್ರ.ಸ್ವ. ಗುರುಶಾಂತ ಸ್ವಾಮಿಯವರು ಮೈಸೂರು ಸೀಮೆಯಿಂದ ಬಂದವರು. ಇವರ ಕಾಲಾವಧಿಯಲ್ಲಿ ಅಂದರೆ ಕ್ರಿ.ಶ. ೧೭೭೮ ರಲ್ಲಿ ಪಾಶ್ಚಾಪೂರದ ಶಿವಬಾಯಿ ಮಿಶ್ರಿಕೋಟಿಯವರು ಮುಖ್ಯ ಗುಡಿಯ ಕೆಲ ಭಾಗವನ್ನು ಮತ್ತು ಕಲ್ಲಿನ ಬಾವಿಯೊಂದನ್ನು ಕಟ್ಟಿಸಿದರು. ನಾಲ್ಕನೆಯವರಾದ ಶ್ರೀ ನಿ.ಪ್ರ.ಸ್ವ. ಗುರುಸಿದ್ಧ ಸ್ವಾಮಿಗಳು ಮಂಟೂರಿನ ಗುಗ್ಗರಿ ಮನೆತನದವರು. ಇವರಿಗೆ ಶ್ರೀ ಹೂಲಿ ವೆಂಕರಡ್ಡಿ, ಶ್ರೀ ಅಣ್ಣೂಗುರೂಜಿ, ಶ್ರೀ ಅಪ್ಪಣ್ಣಗೌಡ ಪಾಟೀಲ ಮುಂತಾದ ಸ್ವಾತಂತ್ಯ್ರ ಹೊರಾಟಗಾರರ ನಿಕಟ ಪರಿಚಯವಿತ್ತು. ಚಳುವಳಿ ಕಾಲದಲ್ಲಿ ಇಂತಹವರಿಗೆ ಶ್ರೀಮಠದಲ್ಲಿ ಆಶ್ರಯ ದೊರೆಯುತ್ತಿತ್ತು. ಐದನೆಯವರಾಗಿ ಅದೇ ಮಂಟೂರಿನ ಹಂಜಿಮನೆತನದ ಸ್ರೀ ಮಲ್ಲಿಕಾರ್ಜುನ ಮತ್ತು ಪಾರ್ವತಿ ದೇವಿಯವರ ವರಪುತ್ರ ಶ್ರೀ ಶಿವಯ್ಯನವರು ಅಧಿಕಾರಕ್ಕೆ ಬಂದರು. ಕ್ರಿ.ಶ. ೧೯೨೮ರಲ್ಲಿ ಬೆಂಡವಾಡದ ಮಠಕ್ಕೆ ಶಿವಯ್ಯನವರು ಶ್ರೀ ನಿ.ಪ್ರ.ಸ್ವ.ಸಿದ್ಧ ಪ್ರಭು ಸ್ವಾಮಿಗಳೆಂದು ಪಟ್ಟಾಧಿಕಾರಿಗಳಾದರು. ತರುವಾಯ ಚಿಂಚಣಿಯ ಶ್ರೀ ಪ್ರಭು ದೇವರ ಮಠದ ಅಧಿಕಾರವು ಇವರಿಗೆ ಬಂದದ್ದರಿಂದಾಗಿ ಈ ಎರಡು ಮಠಗಳನ್ನು ಇವರೇ ನೋಡಿಕೊಳ್ಳಬೇಕಾಯಿತು. ಸ್ವಾತಂತ್ಯ್ರ ಹೋರಟ, ಕರ್ನಾಟಕದ ಏಕೀಕರಣ ಮುಂತಾದ ಚಳುವಳಿಗಳಲ್ಲಿ ಕೂಡ ಭಾಗವಹಿಸಿದ್ದಾರೆ. ಶ್ರೀ ಮಠದ ಸರ್ವತೋಮುಖದ ಏಳುಗೆಗಾಗಿ ಶ್ರಮಿಸಿದ್ದಾರೆ. ೧೯೮೮ ರಲ್ಲಿ ಶ್ರೀಗಳು ಕೈಕೊಂಡ ಧರ್ಮಯಾತ್ರೆ ಈ ಭಾಗದ ಜನಮನದಲ್ಲಿ ಇನ್ನೂ ಹಚ್ಚ ಹಸುರಾಗಿದೆ. ಭಕ್ತವರ್ಗದ ಪರಂಪರೆಯ ಈ ಮಠ ಈ ಭಾಗದಲ್ಲಿ ಸರ್ವಜನಾಧರಣೀಯವಾಗಿದೆ.
ಈ ವರೆಗೆ ಹೇಳಿರುವ ಮಠಗಳಲ್ಲಿದೆ ಇನ್ನು ಬಹಳಷ್ಟು ವಿರಕ್ತ ಸಂಪ್ರದಾಯದ ಮಠಗಳು ಜಿಲ್ಲೆಯ ತುಂಬ ಹರಡಿವೆ. ಅವೆಲ್ಲವುಗಳ ಚರಿತ್ರೆ ಸುಲಭವಾಗಿ ತಿಳಿದು ಬರುವಂತಿಲ್ಲ. ಅದಕ್ಕಾಗಿ ವಿಶೇಷ ಪರಿಶ್ರಮ ಪಡುವುದು ಅಗತ್ಯವಿದೆ. ಎಕ್ಕುಂಡಿಯ ವಿರಕ್ತ ಮಠ, ದೇಶನೂರು, ಬೆಳವಡಿ, ಹುಣಸಿಕೊಳ್ಳ, (ಯಮಕನಮರಡಿ), ರಾಮದುರ್ಗದ ಶ್ರೀ ಶಿವಮೂರ್ತೇಶ್ವರ ಮಠ, ನಾಗನೂರ ರುದ್ರಾಕ್ಷಿ ಮಠ, ಅಥಣಿಯ ಶೆಟ್ಟರ ಮಠ ಮುಂತಾಗಿ ಇನ್ನು ಬಹಳಷ್ಟು ವಿರಕ್ತ ಮಠಗಳು ಈ ಪ್ರದೇಶದಲ್ಲಿವೆ. ಇವೆಲ್ಲವುಗಳ ಚಾರಿತ್ರಿಕ ವಿವರಗಳನ್ನು ಸಂಗ್ರಹಿಸುವುದು ಆವಶ್ಯಕವಾಗಿದೆ.
ವೀರಶೈವ ಪಂಚ ಪೀಠಗಳ ಪರಂಪರೆಯಲ್ಲಿ ಬಂದಿರುವ ಹಿರೇಮಠ, ಪಟ್ಟದ ದೇವರ ಮಠಗಳು, ವೀರಶೈವ ಸಮಾಜದ ಇನ್ನೊಂದು ಒಳ ಪದರನ್ನು ಪ್ರತಿನಿಧಿಸುತ್ತವೆ. ಬೆಳಗಾಂವಿ ಜಿಲ್ಲೆಯಲ್ಲಿ ರಂಭಾಪುರ ಪೀಠದ ಪರಂಪರೆಯನ್ನು ಹೇಳಿಕೊಳ್ಳುವವರ ಸಂಖ್ಯೆ ಹೆಚ್ಚಾಗಿ ಕಂಡುಬರುವಂತೆ ಕಾಣುತ್ತದೆ. ಇದರರ್ಥ ಇತರ ಪೀಠಗಳ ಶಾಖೆಯವರು ಈ ಜಿಲ್ಲೆಯಲ್ಲಿ ಇಲ್ಲವೆಂತಲ್ಲ.
ಈ ಮಠಗಳ ಪರಂಪರೆ ಕೂಡ ಸಾಕಷ್ಟು ಪ್ರಾಚೀನವಾಗಿರುವಂತೆ ಕಾಣುತ್ತದೆ. ಆದರೆ ನಿಶ್ಚಿತ ದಾಖಲೆಗಳು ದೊರೆಯುವುದಿಲ್ಲ. ಹೂಲಿಯ ಪಂಚವಣ್ಣಿಗೆಯ ಮಠ ಇದಕ್ಕೊಂದು ಅಪವಾದ. ಈ ಮಠವನ್ನು ಕುರಿತ ವಿವರವನ್ನು ಈಗಾಗಲೇ ನೋಡಿದ್ದೇವೆ. ಶಿವತತ್ವ ಚಿಂತಾಮಣಿ, ಗುರುರಾಜ ಚರಿತ್ರೆ ಮತ್ತು ರಾಘವಾಂಕ ಚರಿತೆಗಳಲ್ಲಿ ಈ ಮಠದ ಪ್ರಸಕ್ತಿ ಇರುವುದನ್ನು ಈಗಾಗಲೇ ಗಮಿನಿಸಿದ್ದೇವೆ.
ಸದ್ಯ ನಮಗೆ ಲಭಿಸಿರುವ ಮಾಹಿತಿಯಂತೆ ಬೆಳಗಾಂವಿ ಜಿಲ್ಲೆಯಲ್ಲಿ ಪಟ್ಟದ ದೇವರ ಹಿರೇಮಠಗಳು ಮುಂದಿನ ಊರುಗಳಲ್ಲಿರುವುದು ಕಂಡು ಬರುತ್ತದೆ :
ಅಥಣಿ ತಾಲೂಕು :ತೆಲಸಂಗ,
ಚಿಕ್ಕೋಡಿ ತಾಲೂಕು :ನಿಪ್ಪಾಣಿ, ಡೋಣವಾಡ, ಸದಲಗಿ ಮತ್ತು ಕಡಕಲಾಟ.
ಹುಕ್ಕೇರಿ ತಾಲೂಕು :ಒಂಟಮುರಿ,
ಗೋಕಾಕ ತಾಲೂಕು :ಗೋಕಾಕದಲ್ಲಿ ಎರಡು ಮಠಗಳು, ಮಮದಾಪುರ ಮತ್ತು ಮಾಲದಿನ್ನಿ
ಬೆಳಗಾಂವಿ ತಾಲೂಕು :ಮುತ್ತನಾಳ ಬೆಳಗಾಂವಿ, ಕಾಗತಿ (ಈಗ ನಷ್ಟ)
ಬೈಲಹೊಂಗಲ ತಾಲೂಕ :ಬೈಲಹೊಂಗಲ, ಒಕ್ಕುಂದ, ಹಣ್ಣಿಕೇರಿ ಹಣಬರ ಹಟ್ಟಿ ಮತ್ತು ಸಂಗೊಳ್ಳಿ, ಸಂಪಗಾಂವಿಯ ಕಾಟಾಪುರಿ ಮಠ ಕೂಡ ಒಂದು ಪಟ್ಟದ ದೇವರ ಮಠವೆಂದು ಹೇಳಲಾಗುತ್ತದೆ.
ಸವದತ್ತಿ ತಾಲೂಕು :ಮುರುಗೋಡ, ಎಕ್ಕುಂಡಿ, ಸತ್ತಿಗೇರಿ, ಸವದತ್ತಿ ಮತ್ತು ಹೂಲಿ.
ರಾಮದುರ್ಗ ತಾಲೂಕು :ಕಟಕೋಳ, ಗೊಡಚಿ, ತೊರಗಲ್ಲು, ಬನ್ನೂರಿನಲ್ಲಿ ಎರಡು ಮತ್ತು ಮುಳ್ಳೂರು.
ಈ ಪಟ್ಟಿ ಸಮಗ್ರವಾಗಿಲ್ಲ. ಇನ್ನೂ ಹಲವಾರು ಪಟ್ಟದ ದೇವರ ಮಠಗಳು ಜಿಲ್ಲೆಯಲ್ಲಿ ಇರುವ ಸಾಧ್ಯತೆಯಿದೆ. ಈ ಮಠಗಳ ಪರಂಪರೆಯನ್ನು ಕುರಿತು ಪ್ರತ್ಯೇಕವಾದ ತಾಲೂಕಾ ಮಟ್ಟದ ಕ್ಷೇತ್ರಕಾರ್ಯ ನಡೆಯಬೇಕಿದೆ.
ಈವರೆಗೆ ವಿವರಿಸಿರುವ ಮಠಗಳು ಈಗ ಹೆಚ್ಚಾಗಿ ಶುದ್ಧ ವೀರಶೈವ ಪರಂಪರೆಗೆ ಅನುಗುಣವಾಗಿವೆ. ಇವಲ್ಲದೆ ಅದ್ವೈತ ಮೊದಲಾದ ಸ್ವಲ್ಪ ಬೇರೆ ತರಹದ ಪರಂಪರೆಯ ಮಠಗಳೂ ಜಿಲ್ಲೆಯಲ್ಲಿವೆ. ಈ ಮಠಗಳ ಪರಂಪರೆ ಬೇರೆಯಾಗಿದ್ದರೂ ಇವುಗಳಲ್ಲಿ ಪೀಠಾಧಿಕಾರಿಗಳಾಗಿ ಆಗಿ ಹೋಗಿರುವ ಸ್ವಾಮಿಗಳು ನಡೆದುಕೊಳ್ಳುವ ಭಕ್ತರು ಹೆಚ್ಚಿನ ಸಂಖ್ಯೆಯಲ್ಲಿ ವೀರಶೈವರೇ ಆಗಿದ್ದಾರೆ. ಅಂಥವುಗಳಲ್ಲಿ ಇಂಚಲದ ಶಿವಯೋಗೀಶ್ವರ ಮಠ, ಮುಗಳಕೋಡದ ಎಲ್ಲಾ ಲಿಂಗಮಠ, ಬಬಲಾದಿ ಸಂಪ್ರದಾಯದ ಮಠಗಳು, ಗದುಗಿನ ಶಿವಾನಂದರ ಮಠಗಳು, ಹುಬ್ಬಳ್ಳಿಯ ಸಿದ್ಧಾರೂಢರು ಮತ್ತು ಅವರ ಪರಂಪರೆಯ ರಾಮರೂಢರ ಹೆಸರಿನ ಮಠಗಳು, ರಾಮದುರ್ಗ ತಾಲೂಕಿನ ಕುಳ್ಳೂರು ಶಿವಯ್ಯನವರ ಮಠಗಳು ಮೊದಲಾದವು ಹಲವಾರು ಊರುಗಳಲ್ಲಿ ಕಂಡುಬರುತ್ತವೆ. ಬಹುಶಃ ಒಂದು ಕಾಲಕ್ಕೆ ಪ್ರಸಿದ್ಧವಾಗಿರಬಹುದಾದ, ಸೊಪ್ಪೆದೇವರ ಮಠ, ಎರಗಂಬಳಿ ಮಠ, ಸಪ್ಪೆಯ ಮಠ ಮುಂತಾದ ಕೆಲವು ಅಜ್ಞಾತ ಮಟಗಳು ಅಲ್ಲಲ್ಲಿ ಉಳಿದುಕೊಂಡಿರುವುದು ಕಂಡುಬರುತ್ತದೆ. ರೇವಣಸಿದ್ಧ, ಕಾಡಸಿದ್ಧ, ಅಲ್ಲಮ ಪ್ರಭು, ಬಸವಣ್ಣನವರು, ಸುರಿಗೆಯ ಚೌಡಯ್ಯ ಮುಂತಾದ ಪ್ರಸಿದ್ಧ ಪುರಾತನರ ಹೆಸರುಗಳು ಅಲ್ಲಲ್ಲಿ ಕೇಳ ಬರುತ್ತಲಿವೆ. ನಾಗಲಾಂಬಿಕೆ, ನೀಲಮ್ಮ, ಅಕ್ಕಮಹಾದೇವಿ ಮುಂತಾದ ಶರಣೆಯರೂ ಕೂಡ ಅಲ್ಲಲ್ಲಿ ನೆನಪಿಗೆ ಬರುವಂತೆ ಗುಡಿಗಳೂ, ಮಠಗಳೂ ಸ್ಥಾಪಿತವಾಗಿವೆ. ಇವೆಲ್ಲ ವಿಷಯಗಳನ್ನು ಇನ್ನು ಹೆಚ್ಚಿನ ಪರಿಶೀಲನೆಗೆ ಒಳಪಡಿಸಬೇಕಾದ ಅವಶ್ಯಕತೆ ಇದೆ.
ನೇಗಿನಹಾಳ ಪ್ರಬಂಧಗಳು: ಶಿವತತ್ವ ಚಿಂತಾಮಣಿಃ ಆರು ವೀರಶೈವ ಕೇಂದ್ರಗಳು
ಲಕ್ಕಣ್ಣ ದಂಡೇಶನ ಶಿವತತ್ವ ಚಿಂತಾಮಣಿ ವೀರಶೈವ ದಾಖಲೆಗಳಲ್ಲಿ ಒಂದು ಮೈಲುಗಲ್ಲು. ಮಾನ್ಯ ದೇವೀರಪ್ಪನವರು ಅದನ್ನು ಪ್ರಕಟಿಸವಾಗ ಅದರ ಮಹತ್ವದ ಮುಖಗಳನ್ನು ಪರಿಚಯ ಮಾಡಿಕೊಟ್ಟಿದ್ದಾರೆ. ತರುವಾಯದಲ್ಲಿ ಅವರೇ ಅದರ ಬಗ್ಗೆ ಉಪನ್ಯಾಸವಿತ್ತರು. ಕರ್ನಾಟಕ ವಿಶ್ವವಿದ್ಯಾಲಯ ೧೯೭೪ ರಲ್ಲಿ ಅದನ್ನು ಪುಸ್ತಕ ರೂಪದಲ್ಲಿ ಪ್ರಕಟಿಸಿದೆ. ಆದರೆ ಪ್ರಸ್ತುತ ಕೃತಿಯ ಅಧ್ಯಯನ ಇನ್ನೂ ಸವಿಸ್ತಾರವಾಗಿ ನಡೆಯಬೇಕಾದುದು ಆವಶ್ಯಕವಾಗಿದೆ.
ಶಿವತತ್ವ ಚಿಂತಾಮಣಿಯ ಮೂವತ್ತೆಂಟನೆಯ ಸಂಧಿ ೧೩ ಮತ್ತು ೧೪ನೆಯ ಶತಮಾನಕ್ಕೆ ಸಂಬಂಧಿಸಿದಂತೆ ವೀರಶೈವ ಇತಿಹಾಸದ ಒಂದು ದೊಡ್ಡ ಘಟ್ಟವನ್ನು ತನ್ನಲ್ಲಿ ಗರ್ಭೀಕರಿಸಿಕೊಂಡಿದೆ. ತರುವಾಯ ಕಾಲದ ಸಿದ್ಧ ನಂಜೇಶ ಈ ಅವಧಿಗೆ ಸಂಬಂಧ ಪಟ್ಟಂತೆ ತನ್ನ ಗುರುರಾಜ ಚಾರಿತ್ರದಲ್ಲಿ ಹೇಳಿರುವುದೆಲ್ಲ ಶಿವತತ್ವ ಚಿಂತಾಮಣಿಯ ಈ ಸಂಧಿಯ ಪ್ರತಿಧ್ವನಿ ಮಾತ್ರ. ಸಿದ್ಧನಂಜೇಶನಿಗಿಂತ ಹಿಂದೆ ಇದ್ದ ಗುಬ್ಬಿಯ ಮಲ್ಲಣಾರ್ಯ ತನ್ನ ವೀರಶೈವಾಮೃತ ಪುರಾಣದಲ್ಲಿ ಹಲಕೆಲವು ಹೆಚ್ಚಿನ ಸಂಗತಿಗಳನ್ನು ಸೇರಿಸಿರುವನಾದರೂ ಲಕ್ಕಣ್ಣ ದಂಡೇಶನಷ್ಟು ದೇಶವಿಸ್ತಾರ ಮತ್ತು ವೈವಿಧ್ಯಗಳು ಅವನಲ್ಲಿ ಕಂಡು ಬರುವುದಿಲ್ಲ. ಸಕ್ರೀಯ ರಾಜಕೀಯದಲ್ಲಿದ್ದು ದಕ್ಷಿಣಾ ಪಥದ ತುಂಬ ಸಂಚರಿಸದವನಾದುದರಿಂದ ಇಡೀ ದಕ್ಷಿಣದ ನೇರವಾದ ಪರಿಚಯ ಅವನಿಗಿತ್ತು. ಅವನು ಸು.ಕ್ರಿ.ಶ. ೧೪೦೦ ರಂದು ೧೪೭೦ ರವರೆಗೆ ಜೀವಿಸಿದ್ದನೆಂದು ವಿದ್ವಾಂಸರು ಅಭಿಪ್ರಾಯ ಪಡುತ್ತಾರೆ. ಎಂದರೆ ಅವನು ಹೇಳುವ ಶರಣರು, ಅವರ ಊರು ಮತ್ತು ಕಾಯಕಗಳ ಬಗ್ಗೆ ಸಂಶಯ ತಾಳುವ ಅವಕಾಶ ತುಂಬ ಕಡಿಮೆಯಾಗಿದೆ. ಅವನೂ ಪವಾಡಗಳನ್ನು ನಂಬಿಕೊಂಡು ಅದನ್ನು ಬೇರೆ ಬೇರೆ ಶರಣರಿಗೆ ಆರೋಪಿಸಿದ್ದು ಉಂಟು. ಆಧರೆ ಇದೊಂದು ದೊಡ್ಡ ದೋಷವೆಂದು ನಾವು ಪರಿಗಣಿಸಬೇಕಾಗಿಲ್ಲ. ತಾತ್ಪರ್ಯವಿಷ್ಟೇ, ೧೩ನೆಯ ಶತಮಾನದ ಉತ್ತರಾರ್ಧದಿಂದ ಪ್ರಾರಂಭಿಸಿ ೧೫ ನೆಯ ಶತಮಾನದ ಪೂರ್ವಾರ್ಧದ ವರೆಗಿನ ಇನ್ನೂರು ವರ್ಷಗಳ ವೀರಶೈವ ಚರಿತ್ರೆಗೆ ಸಂಬಂಧಪಟ್ಟಂತೆ ಶಿವತತ್ವ ಚಿಂತಾಮಣಿ ಒಂದು ಪ್ರಮಾಣ ಭೂತಗ್ರಂಥವೆಂದು ತಿಳಿಯಬೇಕಾಗಿದೆ.
ಪ್ರಸ್ತುತ ೩೪ನೆಯ ಸಂಧಿಯನ್ನಾತ ಶ್ರೀಶೈಲದ ವರ್ಣನೆಯಿಂದ ಪ್ರಾರಂಭಿಸುತ್ತಾನೆ. ಶ್ರೀಶೈಲದ ಪೂರ್ವದ್ವಾರವಾಗಿ ತ್ರಿಪುರಾಂತಕ, ದಕ್ಷಿಣದಲ್ಲಿ ಸಿದ್ಧವಟ, ಪಶ್ಚಿಮದಲ್ಲಿ ಅಣಪೂರುಪುರ (ಅಳಂಪುರ) ಉತ್ತರದಲ್ಲಿ ಮಹೇಶ್ವರವೆಂದು ಕರೆಯಲಾಗುವ ಪ್ರದೇಶ ಇವು ಅದರ ನಾಲ್ಕು ದ್ವಾರಗಳೆಂದು ಹೇಳುತ್ತಾನೆ. ಶ್ರೀಶೈಲದ ಬಗ್ಗೆ ಎಲ್ಲಿಲ್ಲದ ಭಕ್ತಿ ಲಕ್ಕಣ್ಣದಂಡೇಶನಿಗೆ. ಮುಂದಿನ ಕೆಲವು ಪದ್ಯಗಳಲ್ಲಿ ಅವನ್ನು ಚೊಕ್ಕಟವಾಗಿ ವ್ಯಕ್ತಪಡಿಸಿದ್ದಾನೆ. ಶ್ರೀಶೈಲದಲ್ಲಿ ವೇದವೇದಾಂಗ, ಆಗಮ ಪುರಾಣಗಳಲ್ಲಿ ಪಾರಂಗತರಾಗಿದ್ದ ಮಹಾವಿದ್ವಾಂಸರಿದ್ದರೆಂದೂ ಶೈವ-ವೀರಶೈವಪರ ಗಣ್ಯರು ನೆಲೆಸಿದ್ದರೆಂದೂ ತಿಳಿಸುತ್ತಾನೆ. ಭಿಕ್ಷಾವೃತ್ತಿರಾಯ (ಪ-೮) ವರಧಾನ್ಯ ದಯ್ಯ, ಬ್ರಹ್ಮಚಾರ್ಯೊಡೆಯರು ಮೊದಲಾದ ಹೆಸರುಗಳು ಅವರಲ್ಲಿ ಕಂಡು ಬರುತ್ತವೆ. ಬಹುಶಃ ಇವರು ಅಲ್ಲಿ ನೆಲೆಸಿದ್ದ ವೀರಶೈವ ಪ್ರಮುಖರು. ಪರಂಪರಾ ಗತವಾಗಿ ಶ್ರೀಶೈಲ ವೀರಶೈವ ಶರಣರಿಗೆ ಆಶ್ರಯಸ್ಥಾನವಾದ್ದುದರಿಂದ ಇವರೆಲ್ಲ ಅಲ್ಲಿ ನೆಲೆನಿಂತು ವೀರಶೈವದ ಹಬ್ಬುಗೆಗೆ ದುಡಿಯುತ್ತಿದ್ದರೆಂದು ತಿಳಿಯಬಹುದು.
ಶ್ರೀಶೈಲದಂತೆ ಪ್ರಮುಖವಾಗಿದ್ದ ಇನ್ನೊಂದು ವೀರಶೈವ ಕೇಂದ್ರ ಉಳಿವೆ. ಇದು ಇಂದು ಉತ್ತರ ಕನ್ನಡ ಜಿಲ್ಲೆಯ ಸುಪಾ ತಾಲೂಕಿನಲ್ಲಿರುವ ಉಳಿವೆಯೇ ಎಂಬಲ್ಲಿ ಎರಡು ಅಭಿಪ್ರಾಯವಿರದು. ಇಲ್ಲಿಯ ‘ಮಹಮನೆಯಲ್ಲಿ ಹಲವಾರು ಜನ ಶರಣರಿದ್ದರೆಂದು ಲಕ್ಕಣ್ಣ ದಂಡೇಶ ಹೇಳಿದ್ದಾನೆ (ಪ-೧೪೪-೧೪೫) ಅವರಲ್ಲಿ ಆ (ನಾ) ವಾರಿ ದಾಸೋಹಿ ಹರಿಯಪ್ಪರಾಣೆ, ವೀರಪ್ಪರಾಣೆ, ಬೋಪದೇವರಾಣೆ ಮತ್ತು ಸಪ್ಪೆಯರ ಮಂಡಳಿಕ ಸಾರಜ್ಞರೆನಿಪ ಶರಣನಿಚಯ ಪ್ರಸಿದ್ಧವಾಗಿತ್ತೆಂದು ತಿಳಿಸಿದ್ದಾನೆ. ಅಲ್ಲದೆ ಕಡವೂರ ಓಲೆಯರಾಮಣಯ್ಯ ಕಡವುಳದ ಸೋಯಿಸೆಟ್ಟಿ ದವಟದಧೀರ ಮಲ್ಲಯ್ಯ ನಾಯಕ ಇವರು ಬೇರಬೇರೆ ಊರುಗಳವರಾದರೂ ಉಳಿವೆಯಲ್ಲಿಯೇ ಇರುತ್ತಿದ್ದರೆಂದು ಕಾಣುತ್ತದೆ. ಎಂದರೆ ಚನ್ನಬಸವಣ್ಣನವರ ತರುವಾಯವೂ ಉಳಿವೆ ಪ್ರಸಿದ್ಧ ವೀರಶೈವ ಕೇಂದ್ರವಾಗಿತ್ತೆಂದು ಇದರಿಂದ ಅರಿಯಬಹುದಾಗಿದೆ. ಇಲ್ಲಿ ಹಿಂದೆ ಒಂದು ‘ಮಹಮನೆ’ಯೇ ಇತ್ತೆಂದು ಲಕ್ಕಣ್ಣದಂಡೇಶ ಹೇಳಿದ್ದಾನೆ.
ಪದ್ಯ ೧೩೯ರಲ್ಲಿ ಹುಲಿಗೆರೆಯ ಭಕ್ತರು ಮತ್ತು ಲಕಮಣೇಶ್ವರದ ಚಿಂದಿಯ ಕಾಯಕದ ಕಸವಿದೇವ ಎಂಬವರನ್ನು ಕುರಿತು ಉಲ್ಲೇಖಿಸಿದ್ದಾನೆ. ಹುಲಿಗೆರೆ ಎಂದರೆ ಈಗಿನ ಲಕ್ಷ್ಮೇಶ್ವರದಲ್ಲಿ ಹಲವಾರುಜನ ಪ್ರಸಿದ್ಧ ವೀರಶೈವ ಶರಣರು ಪಂಡಿತರು ಆಗಿಹೋದುದು ನಮಗೆ ತಿಳಿದಿದೆ. ಪುರಾಣದ ಮಾಯಿದೇವ ಪಂಡಿತ, ಮಹಲಿಂಗ ದೇವ ಅಥವಾ ವಾರಣಾಸೀಂದ್ರ ಮೊದಲಾದವರು ಪ್ರಖ್ಯಾತರಾಗಿದ್ದಾರೆ. ಇವರ ಹೆಸರುಗಳನ್ನು ಲಕ್ಕಣ್ಣ ದಂಡೇಶ ಇಲ್ಲಿ ಬಾಯಿಬಿಟ್ಟು ಹೇಳಿಲ್ಲ.
ಲಕಮಣೇಶ್ವರವು ಪ್ರಾಚೀನ ಹುಲಿಗೆರೆಯ ಒಂದು ಭಾಗವಾಗಿರಲು ಸಾಕು. ಲಕುಮಣೇಶ್ವರವೆಂಬ ದೇವಾಲಯ ಕಾರಣವಾಗಿ ಹುಲಿಗೆರೆಯ ಒಂದು ಉಪನಗರ ಅಂದು ಈ ಪ್ರತ್ಯೇಕ ಹೆಸರಿನಿಂದ ಪ್ರಸಿದ್ಧವಾಗಿತ್ತೆಂದು ಇಲ್ಲಿ ಊಹಿಸಬೇಕಾಗಿದೆ. ತರುವಾಯದಲ್ಲಿ ಈ ಉಪನಗರವೇ ಪ್ರಾಮುಖ್ಯ ಪಡೆದು ಊರ ಹೆಸರು ಲಕ್ಷ್ಮೇಶ್ವರ ಎಂದಾಗಿ ಮಾರ್ಪಟ್ಟಿತು. ಅಂತೂ ೧೪-೧೫ನೆಯ ಶತಮಾನಗಳಲ್ಲಿ ಪುಲಿಗೆರೆ ! ಲಕ್ಷ್ಮೇಶ್ವರವೂ ಒಂದು ಪ್ರಸಿದ್ಧ ವೀರಶೈವ ಕೇಂದ್ರವಾಗಿತ್ತೆಂದು ತಿಳಿಯಲಡ್ಡಿಯಿಲ್ಲ.
ಪದ್ಯ ೫೯ ರಿಂದ ೬೧ ರವರೆಗೆ ‘ಗುಮ್ಮಹಾಳ’ದ ಬಗ್ಗೆ ಲಕ್ಕಣ್ಣ ದಂಡೇಶ ಪ್ರಸ್ತಾಪಿಸಿದ್ದಾನೆ. ಇದರ ವರ್ಣನೆ ತುಂಬ ಮಹತ್ವದ್ದಾಗಿದೆ ;
ಶಿವನ ಕೈಲಾಸಾದ್ರಿಯೇ ಮನುಜರರಿಯಲ್ ಅವತರಿಸಿದಂತು
ಬಸವೇಶ್ವರನ ಕಲ್ಯಾಣ ಆ ಕಲ್ಯಾಣವೇ ಭುವನವರಿಯಲ್ ನೆಲೆಸಲು
ಉತ್ತರವ ಬಿಟ್ಟು ದಕ್ಷಿಣಭಾಗಕೆಯ್ದಂತೆ, ವಿವರಿಸುವಡೆ ಎಸೆವ
ಜಂಗಮದ ಸಂಚಾರದಿಂದ ಭವಿಯ ಮುಖ ನೋಡದ ಮಹಾಭಕ್ತ
ರಿರವಿನಿಂದವೆ ಮೆರೆವ ಗುಮ್ಮಹಾಳಪುರ‘
ಎಂದು ಲಕ್ಕಣ್ಣ ದಂಡೇಶ ಒಮ್ಮೆಲೆ ತನ್ನ ಧಾಟಿಯನ್ನು ಬದಲಾಯಿಸಿ ಹೇಳುತ್ತಾನೆ. ಈ ಪದ್ಯದಲ್ಲಿ (೧೫ನೆಯ ಶತಮಾನದ) ಗುಮ್ಮಹಾಳ ೧೨ನೆಯ ಶತಮಾನದ ಕಲ್ಯಾಣದಂತಿದ್ದಿತೆಂದು ಘೋಷಿಸುತ್ತಾನೆ. ಮುಂದುವರಿದು ‘ಶಿವನ ಪಟ್ಟವರ್ಧ ನರಿಪ್ಪರಾಪುರಂ, ಗುಮ್ಮಹಾಳ ಪುರಂ’ ಎನ್ನುತ್ತ ಅಲ್ಲಿ ಚೊಕ್ಕದೇವಪ್ಪಯ್ಯಾ, ಗುಬ್ಬಿಯಾ ಮಲ್ಲಣ್ಣ ನಮ್ಮಣನ (ಅಮ್ಮಣನ ?) ನಾಗಪ್ಪ, ಹೊನ್ನ ಮಲ್ಲಣ್ಣ, ಮಳವಳಿಯ ಬಸವಣ್ಣ ಆನುಗಲ್ಲ ನಾಗಪ್ಪ ಈ ಮೊದಲಾದ ಶರಣರಿದ್ದರೆಂದೂ ಅವರ ಅಧೀನದಲ್ಲಿ ದಾಸೋಹದ ಮಠಗಳಿದ್ದವೆಂದೂ ಹೇಳುತ್ತಾನೆ. ಲಕ್ಕಣ್ಣ ದಂಡೇಶನ ಸಮಕಾಲೀನ ಅಥವಾ ಹಿರಿಯ ಸಮಕಾಲೀನನಾದ ಗುಬ್ಬಿಯ ಮಲ್ಲಣ್ಣ ಆಗ ತನ್ನ ಸ್ವಂತ ಊರಾದ ಗುಬ್ಬಿಯಲ್ಲಿರದೆ ಗುಮ್ಮಹಾಳ ಪುರದಲ್ಲಿದ್ದುದು ಇದರಿಂದ ಖಚಿತವಾಗುತ್ತದೆ. ಇದಲ್ಲದೆ ಆ ಊರಲ್ಲಿ ”ಸಲ್ಲಲಿತ ಶತಗಣಂಗಳು’ ಪ್ರಸಿದ್ಧರಾಗಿದ್ದರೆಂದು (ಪ-೬೧) ವಾಚ್ಯವಾಗಿಯೇ ಹೇಳಿದ್ದಾನೆ. ಇದರಿಂದ ೧೦೧ ವಿರತರ ಕಲ್ಪನೆ ಲಕ್ಕಣ್ಣ ದಂಡೇಶನಿಗಿಂತ ಹಿಂದೆಯೇ ಇದ್ದುದು ಸ್ಪಷ್ಟಪಡುತ್ತದೆ. ಹಾಗೂ ಅವರೆಲ್ಲ ಇದ್ದುದ್ದು ವಿಜಯ ನಗರದಲ್ಲಿ ಅಲ್ಲ ಗುಮ್ಮಹಾಳದಲ್ಲಿ ಎನ್ನುವ ಸಂಗತಿಯನ್ನು ನಾವು ಲಕ್ಷಿಸಬೇಕಾಗುತ್ತದೆ. ಸ್ವತಃ ವಿಜಯನಗರದವನೇ ಆಗಿ ಕ್ರಿ. ಶ. ಸು. ೧೪೭೦ರ ವರೆಗೂ ಜೀವಿಸಿದ್ದ ಲಕ್ಕಣ್ಣ ದಂಡೇಶನೇ ಈ ಮಾತನ್ನು ಹೇಳಿರುವುದು ಅತ್ಯಂತ ಮಹತ್ವದ್ದು. ೧೦೧ ವಿರಕ್ತರೆಂಬ ಮಾತು ವಿಜಯನಗರದಲ್ಲಿ ಆಗಿ ಹೋದ ಶರಣರಿಗೆ ತರುವಾಯದಲ್ಲಿ ರೂಢಗೊಂಡು ಗುಮ್ಮಹಾಳದೊಂದಿಗಿನ ಅವರ ಸಂಬಂಧ ಮರೆ ಮಾಚಿದಂತೆ ಕಾಣುತ್ತದೆ. ೧೬ನೆಯ ಶತಮಾನದ ತೋಂಟದ ಸಿದ್ಧಲಿಂಗ ಯತಿಗಳ ಪರಂಪರೆ ಹೇಳಿಕೊಳ್ಳುವ (ಬೋಳ ಬಸವನ ನೇರ ಶಿಷ್ಯ) ಗುಮ್ಮಳಾಪುರ ಸಿದ್ಧಲಿಂಗನಿಗೆ ಒಂದು ಶತಮಾನ ಅಥವಾ ಅದಕ್ಕು ಹೆಚ್ಚು ಅವಧಿಯ ಹಿನ್ನೆಲೆಯಿದೆ ಎಂಬ ಮಾತನ್ನು ಇಲ್ಲಿ ಗಮನಿಸಬೇಕು. ಎಂದರೆ ಹರದನಹಳ್ಳಿ, ಕಗ್ಗೆರೆ, ಕುಣಿಗಲ್ಲುಗಳ ಪರಿಸರದಲ್ಲಿ ಸು. ಒಂದು ಶತಮಾನಕಾಲ ಮೊದಲೇ ಗುಮ್ಮಹಾಳು ಪುರ ಹೆಚ್ಚು ಜಾಗೃತವಾಗಿತ್ತೆಂದು ಭಾವಿಸಬೇಕಾಗುತ್ತದೆ. ಈ ಹಿನ್ನೆಲೆಯಲ್ಲಿ ನೂರೊಂದು ವಿರಕ್ತರ ಐತಿಹ್ಯ ಮತ್ತು ಹೆಸರುಗಳನ್ನು ಸಮಗ್ರವಾಗಿ ಪರಿಶೀಲಿಸುವ ಅಗತ್ಯವನ್ನು ಇಲ್ಲಿ ಒತ್ತಿ ಹೇಳಬೇಕಾಗಿದೆ.
ವೀರಶೈವ ಇನ್ನೊಂದು ಕೇಂದ್ರ ವಿಜಯನಗರ. ಅಲ್ಲಿದ್ದ ‘ವಿಜಯ ಕಲ್ಯಾಣ ಪುರದ’ ಚರಲಿಂಗ ಮೂರ್ತಿಗಳು’ ‘ಸಿಂಹಾಸನದ ಚರಲಿಂಗ ಮೂರ್ತಿಗಳು,’ ‘ ಸಂಪದದ ಸಿಂಹಾಸನದ ಚರಲಿಂಗ ಮೂರ್ತಿಗಳು’, ‘ನಿರಪೇಕ್ಷ ಸಿಂಹಾಸನದ ‘ಚರಲಿಂಗ ಮೂರ್ತಿಗಳು’ ಇತ್ಯಾದಿಯಾಗಿ ವಿಶೇಷಿಸುತ್ತ ಹಲವಾರು ಜನ ವೀರಶೈವ ಶರಣರಿದ್ದ ಬಗೆಗೆ ಲಕ್ಕಣ್ಣ ದಂಡೇಶ ನಿರ್ದೇಶನ ಮಾಡಿದ್ದಾನೆ. ಕೆಲವರನ್ನು ಅವರವರ ವಾಸಸ್ಥಾನಗಳಿಂದಲೇ ಸೂಚಿಸುತ್ತಾನೆ. ಉದಾ-ಸಿದ್ಧಶಿಖರಿಯಲ್ಲಿದ್ದವರು. ಮಾಲ್ಯವಂತದಲ್ಲಿದ್ದವರು, ಅಂಜನಾದ್ರಿ, ಮತಂಗಾಚಲ, ಪಂಪಾಪತಿಯ ರಥವೀಧಿಯಲ್ಲಿದ್ದವರು ಮುಂತಾಗಿ ಅವರ ವಾಸಸ್ಥಾನಗಳನ್ನು ತಿಳಿಸಿದ್ದಾನೆ. ರಥವೀಧಿಯಲ್ಲಿದ್ದ ಒಂದೆತ್ತಿನಯ್ಯ (ಪ-೨೨೪) ಕ್ರಿಯಾಶಕ್ತಿಯತಿರಾಯ (ಪ-೨೪೬) ದಕ್ಷಿಣಾಮೂರ್ತಿಯತಿ ಚಕ್ರವರ್ತಿ (ಪ-೨೪೭) ಆಕಾಶವಾಸಿಯತಿ (ಪ-೨೪೮) ಇವರನ್ನು ಹೆಸರುಗೊಂಡು ಸ್ತುತಿಸಿದ್ದಾನೆ. ಇವರಲ್ಲಿ ಕ್ರಿಯಾಶಕ್ತಿ ಸಂಗಮವಂಶದ ದೊರೆಗಳಿಗೂ ಲಕ್ಕಣ್ಣ ದಂಡೇಶನಿಗೂ ಅತ್ಯಂತ ಪೂಜ್ಯನಾಗಿದ್ದ ಕಾಳಾಮುಖ ಪಂಥದ ಯತಿ ಎಂದೂ ಆಕಾಶವಾಸಿಯತಿ ಮತ್ತು ಒಂದೆತ್ತಿನಯ್ಯಗಳು ವೀರಶೈವರೆಂದೂ ವಿದ್ವಾಂಸರು ಭಾವಿಸಿದ್ದಾರೆ. ಮೇಲೆ ಹೇಳಿದ ‘ಸಂಪದದ ಸಿಂಹಾಸನ’ ಎಂದು ವಿಶೇಷಿಸಿದ್ದು ಸಂಪಾದನೆಯ ಸಂಪ್ರದಾಯದವರನ್ನು ಸೂಚಿಸುವಂತೆ ಕಾಣುತ್ತದೆ. ಈ ಊಹೆ ನಿಜವಾದರೆ ಆಗಲೇ ವಿಜಯ ನಗರದಲ್ಲಿ ಸಂಪಾದನೆಯ ಸಂಪ್ರದಾಯ ನೆಲೆಯೂರಿತ್ತೆಂದು ಹೇಳಬೇಕಾಗುತ್ತದೆ.
೧೨ನೆಯ ಶತಮಾನದ ಕ್ರಾಂತಿ ಕೇಂದ್ರವಾಗಿ ಮೆರೆದ ಕಲ್ಯಾಣವನ್ನು ಲಕ್ಕಣ್ಣ ದಂಡೇಶ ಭಕ್ತಿ ಸತಿಯ ವಿವಾಹ ಕಲ್ಯಾಣ ಮುಂತಾಗಿ ಹೊಗಳುತ್ತ ‘ಕಲ್ಯಾಣದೊಳ್ ಬಸವನಂತಿರ್ಪ ಭಕ್ರಸುಚರಣಾಂಬುಜಕ್ಕೆ ಶರಣು’ (ಪ-೧೫೮) ಎಂದು ಅಲ್ಲಿ ಸಾಕ್ಷಾತ್‌ ಬಸವಣ್ಣ ನಂಥವರೇ ಇದ್ದರೆಂದು ಹೇಳುತ್ತಾನೆ. ಅಷ್ಟೇ ಅಲ್ಲದೆ ‘ಬಸವರಾಜನ ಮಠದ ವರಧಾನ್ಯದಯ್ಯ’ ಎಂಬ ಶರಣನ ಹೆಸರನ್ನು ಎತ್ತಿ ಹೇಳಿದ್ದಾನೆ. ಇದರಿಂದ ಬಸವಣ್ಣ ಮೊದಲಾದ ಶರಣರು ಕ್ರಾಂತಿಯಲ್ಲಿ ಕಲ್ಯಾಣ ತ್ಯಜಿಸಿದರೂ ಅವರ ಮಠ ಪರಂಪರೆ ಕಲ್ಯಾಣದಲ್ಲಿ ೧೫ನೆಯ ಶತಮಾನದ ವರೆಗೂ ಉಳಿದಿತ್ತೆಂಬುದು ನಮ್ಮನ್ನು ಆಶ್ಚರ್ಯ ಚಕಿತರನ್ನಾಗಿ ಮಾಡುತ್ತದೆ. ಅದೇ ಪದ್ಯದ (೧೫೯)ಲ್ಲಿ ಹಱುವೆಯ ಸಿದ್ಧದೇವರ ಮಠದ ಬೀಡಾಡಿದೇವಯ್ಯ, ಆ ಪುರದ ಗಂದಿಗರ ಪಸರಗಾಯಕದ ಸಂಗಪ್ಪ ಮತ್ತು ನಾಗಪ್ಪ ಎಂಬವರ ಹೆಸರುಗಳು ಬಂದಿವೆ. ಇಲ್ಲಿ ಬಂದಿರುವ ಹಱುವೆ ಪುರ, ನಾರಣಪುರ ಮತ್ತು ರಾಜೇಶ್ವರ ಪುರಗಳು ಅಂದಿನ ಕಲ್ಯಾಣ ಪಟ್ಟಣದ ಭಾಗಗಳು ಅಥವಾ ಉಪನಗರಗಳಾಗಿರಬೇಕು. ಬೀಡಾಡಿ ದೇವಯ್ಯನಿದ್ದ ವಠವು ಮೂಲದಲ್ಲಿ ಹರುವೆಯ ಸಿದ್ಧದೇವನೆಂಬ ಶರಣನಿಂದ ಸ್ಥಾಪಿತವಾದದ್ದೆಂದು ಊಹಿಸಬಹುದಾಗಿದೆ. ಎಂದರೆ ಆ ಹೆಸರಿನ ಶರಣನೊಬ್ಬ ಹಿಂದೆಯೇ ‌ಪ್ರಸಿದ್ಧನಾಗಿರಬೇಕು. ಬಹುಶಃ ಆತ ಬಸವ ಸಮಕಾಲೀನ ಅಥವಾ ಬಸವೋತ್ತರ ಕಾಲದವನಾಗಿರಬೇಕು. ಅಂತು, ಕಲ್ಯಾಣವೆಂಬ ಪ್ರಣತೆ ಒಡೆಯಿತೆಂಬ ಹೇಳಿಕೆಯಿದ್ದರೂ ಅಲ್ಲಿನ ಜ್ಯೋತಿ ಮಾತ್ರ ನಂದಿರಲಿಲ್ಲವೆಂದು ಇದರಿಂದ ತಿಳಿಯ ಬಹುದು.
ಮೇಲಿನ ಆರು ಕೇಂದ್ರಗಳಲ್ಲಿ ಶ್ರೀಶೈಲ ಬಹುಪುರಾತನವಾದುದು. ಅಲ್ಲಿ ವೀರಶೈವವು ಯಾವಾಗ ಮತ್ತು ಯಾರಿಂದ ಪ್ರಸ್ತಾಪಿತವಾಯಿತೆಂದು ನಿರ್ಧರಿಸಿಹೇಳುವುದು ಕಷ್ಟ. ಸರಿ ಸುಮಾರು ಹಂಪೆಗೂ ಇದೇ ಮಾತು ಅನ್ವಯಿಸುತ್ತದೆ. (ಸೊಲ್ಲಾಪುರದ ಚರ್ಚೆ ಇಲ್ಲಿ ಬೇಡ). ಲಕ್ಷ್ಮೇಶ್ವರ ಆದಯ್ಯನ ಕಾರ್ಯಕ್ಷೇತ್ರ. ಆದಯ್ಯ ಅಥವಾ ಸೋಮಯ್ಯರಂಥವರಿಂದ, ಕ್ರಿ. ಶ. ೧೨ನೆಯ ಶತಮಾನದ ಉತ್ತರಾರ್ಧ ನಂತರ ಅದು ವೀರಶೈವದ ಮುಖ್ಯ ಕೇಂದ್ರವೆನಿಸಿತು. ಉಲೀವೆ ಹನ್ನೆರಡನೆಯ ಶತಮಾನದ ಉತ್ತರಾರ್ಧ ನಂತರ ಅದು ವೀರಶೈವದ ಮೂಕ್ಯ ಕೇಂದ್ರವೆನಿಸಿತು. ಉಳಿವೆ ಹನ್ನೆರಡನೆಯ ಶತಮಾನದ ಉತ್ತರಾರ್ಧದಿಂದ ಮುಖ್ಯಕೇಂದ್ರಗಳಲ್ಲಿ ಒಂದೆನಿಸಿತು. ಗುಮ್ಮಳಾಪುರ ಇಷ್ಟು ಹಳೆಯದಲ್ಲವೆಂಬುದು ಸ್ಪಷ್ಟ. ಆದರೆ ಕ್ರಿ.ಶ. ೧೪೦೦ ರ ಸುಮಾರಿಗೆ ಅದು ಅಸ್ತಿತ್ವದಲ್ಲಿದ್ದು ತುಂಬಾ ಚಟುವಟಿಕೆಯಿಂದ ಕೂಡಿತ್ತೆಂದು ಹೇಳಬಹುದಾಗಿದೆ. ದಕ್ಷಿಣದಲ್ಲಿ ರಾಜಕೀಯವಾಗಿ ಪ್ರಾಬಲ್ಯಕ್ಕೆ ಬಂದ ವಿಜಯನಗರ ಮುಂದಿನ ಕಾಲದ ಜನಮಾನಸದ ಮೇಲೆ ವಿಶೇಷ ಪ್ರಭಾವ ಬೀರಿ ಅದರ ಸ್ಥಾನಮಾನ ಇತರ ಕೇಂದ್ರಗಳ ಕಾಂತಿ ಮಸುಳಿಸುವಂತೆ ಮಾಡಿತು. ಮಂಗಳವಾಡದ ಸ್ಥಿತಿಯೂ ಇದೇ ತೆರನಾಗಿ ಅದರ ಹೆಸರು ಕೇಳಿಬರದೆ ಕಲ್ಯಾಣದ ಹೆಸರೇ ಎಲ್ಲೆಡೆ ಪ್ರಚಾರಕ್ಕೆ ಬಂದುದನ್ನು ಇಲ್ಲಿ ನೆನಪಿಸಿ ಕೊಳ್ಳಬಹುದು. ಶಿವತತ್ವ ಚಿಂತಾಮಣಿಯನ್ನು ಅನುಸರಿಸಿದರೆ ಚಾಮರಸ, ಕಲ್ಲುಮಠದ ಪ್ರಭುದೇವ ಮುಂತಾದವರು ಪ್ರಸಿದ್ಧಿಗೆ ಬರುವ ಪೂರ್ವದಲ್ಲಿಯೇ ಗುಮ್ಮಳಾಪುರ ಹೆಸರಾಂತ ವೀರಶೈವ ಕೇಂದ್ರವಾಗಿತ್ತೆಂದು ಹೇಳಬೇಕಾಗುತ್ತದೆ. ಆದರೆ ಇದು ಸಾಧ್ಯವಾದುದು ಹೇಗೆ ಎಂಬ ಪ್ರಶ್ನೆಗೆ ಸಮಾಧಾನಕರ ಉತ್ತರವನ್ನು ಇನ್ನು ಮೇಲೆ ಹುಡುಕಬೇಕು.
ಶೂನ್ಯ ಸಂಪಾದನೆಗಳ ಉಗಮ ಗುಮ್ಮಳಾಪುರದ ಪರಿಸರದಲ್ಲಿ ಆಯಿತೆಂಬುದು ಎಲ್ಲರಿಗೂ ತಿಳಿದ ವಿಷಯ. ಗುಬ್ಬಿಯ ಮಲ್ಲಣ್ಣನು ‘ಗಣಭಾಷಿತ ರತ್ನಮಾಲೆ’ ಯನ್ನು ಸಂಕಲಿಸಿ ಅದರಲ್ಲಿ ನೂರೊಂದು ಸ್ಥಲಗಳನ್ನು ನಿರೂಪಿಸುವ ಪ್ರಯತ್ನ ಮಾಡಿದ್ದರೂ ಅವನ ಸ್ಥಲವ್ಯವಸ್ಥೆ ಮುಂದಿನವರಿಗೆ ಒಪ್ಪಿಗೆಯಾದಂತೆ ಕಾಣದು. ಎಂತಲೆ ಹುಲಿಗೆರೆಯ ಮಹಲಿಂಗದೇವ ಮತ್ತು ಅವನ ಪರಂಪರೆಯವರು ಬೇರೊಂದು ರೀತಿಯ ನೂರೊಂದು ಸ್ಥಲಗಳ ವ್ಯವಸ್ಥೆ ಮಾಡಿ ಅವಕ್ಕೆ ಸೈದ್ಧಾಂತಿಕ ಮನ್ನಣೆಗಳಿಸುವಲ್ಲಿ ಯಶಸ್ವಿಯಾದರು. ವಿಜಯನಗರದವರು ಹೆಚ್ಚಾಗಿ ಕಾವ್ಯಗಳನ್ನು ರಚಿಸುವುದರತ್ತ ಗಮನ ಹರಿಸಿದರು.
ನೇಗಿನಹಾಳ ಪ್ರಬಂಧಗಳು: ಶಿವಲೆಂಕ ಮಂಚಣ್ಣ
ಶಿವಲೆಂಕ ಮಂಚಣ್ಣನನ್ನು ಕುರಿತಂತೆ ಉಲೇಖವೀಯುವ ಮೊದಲ ಕವಿಯೆಂದರೆ ಪಾಲ್ಕುರಿಕೆಯ ಸೋಮನಾಥ. ಸೋಮನಾಥನ ಕಾಲ ಕ್ರಿ.ಶ. ೧೨೯೨. ಅವನ ‘ಪಂಡಿ ತಾರಾಧ್ಯ ಚರಿತ’ ಎಂಬ ತೆಲುಗು ಕೃತಿಯಲ್ಲಿ (೧-ಪು. ೭) ಮುಂದಿನ ವಿವರ ಕಂಡು ಬರುತ್ತದೆ :
ಹರಭಕ್ತಿಯುತ್ಪತ್ತಿಕಧಿಪತಿ ನಾಗ
ಬರಗೆದಾ ದೊಲ್ಲಿ ಶ್ರೀಪತಿ ಪಂಡಿತಯ್ಯ….
ಚೆನಸಿ ಭಕ್ತಿಕ್ರಿಯಾ ಸ್ಥಿತಿ ಕರ್ತ ಯನಗ
ಜನಿಯನು ಲೆಂಕಮಂಚನ ಪಂಡಿತಯ್ಯ…….
ದೂರಾನ್ಯ ಸಮಯ ಸಂಹಾರುಡೈ ಚನಿಯೆ
ಶೂರುಂಡು ಮಲ್ಲಿಕಾರ್ಜುನ ಪಂಡಿತಯ್ಯ
ಖ್ಯಾಪಿತ ಭಕ್ತಿಕಿ ಗಾರಣ ಪುರುಷು
ಲೈ ಪಂಡಿತ ತ್ರಯಂಬನ ಭುವಿ ಜನಿಯೆ
(ಮೈಸೂರು ವಿ. ವಿ. ಕ. ಸಾ. ಚ. ಸಂ. v)
ಇಲ್ಲಿ ಹೆಸರಿಸಿರುವ ಶ್ರೀಪತಿ ಪಂಡಿತ, ಲೆಂಕಮಂಚನ ಮತ್ತು ಮಲ್ಲಿಕಾರ್ಜುನ ಪಂಡಿತಯ್ಯರಲ್ಲಿ ‘ಲೆಂಕ ಮಂಚನ’ ಎಂದರೆ ಶಿವಲೆಂಕ ಮಂಚಣ್ಣನೇ. ಸೋಮ ನಾಥನು ಅವನು ಭಕ್ತಿಕ್ರಿಯಾ ಸ್ಥಿತಿಗೆ ಕರ್ತನೆಂದು ಇಲ್ಲಿ ಹೇಳಿದ್ದಾನೆ. ಮಂಚಣ್ಣನನ್ನು ಪಂಡಿತಯ್ಯ ಎಂದು ವಿಶೇಷಿಸಿರುವುದಲ್ಲದೆ ಪಂಡಿತ ತ್ರಯರ ಪಟ್ಟಿಯಲ್ಲಿ ಅವನನ್ನು ಎರಡನೆ ಯವನನ್ನಾಗಿ ಹೇಳಿದ್ದಾನೆ. ಈ ಅಂಶಗಳು ತುಂಬ ಗಮನಾರ್ಹವಾದುವುಗಳೆಂದು ಬೇರೆ ಹೇಳಬೇಕಿಲ್ಲ. ಸೋಮನಾಥನ ಕಾಲಕ್ಕಾಗಲೇ ಮಂಚಣ್ಣನು ಪ್ರಸಿದ್ಧ ಪಂಡಿತ ನೆನಿಸಿ ವೀರಶೈವ ಮತಪ್ರತಿಪಾದಕನೆಂದು ಹೆಸರುವಾಸಿ ಯಾಗಿದ್ದ ನೆಂದು ಇದರಿಂದ ವ್ಯಕ್ತವಾಗುತ್ತದೆ. ಬೇರೆ ಕಾವ್ಯಗಳಲ್ಲಿ ಈ ವಿಷಯಗಳನ್ನು ಬೆಂಬಲಿಸುವಂತೆ ಹಲವಾರು ಅಂಶಗಳು ಉಲ್ಲೇಖ ಪಡೆದಿರುವುದು ಕಂಡುಬರುತ್ತದೆ.
ಈತನ ಅಜ್ಜನ ಹೆಸರು ಸೋಮಶಂಭು ದೇಶಿಕನೆಂಬುದು. ತಂದೆ ಶಂಬುಭಟ್ಟ ಇವನು ”ಕಾಮಿಕಾದ್ಯಖಿಳ ಶಿವಕಥಿತ ತಂತ್ರಾವಳಿಗೆ | ಪ್ರೆಮದಿಂ ವೃತ್ತಿದೀಪಿಕೆಗಳಂ ಬಿತ್ತರಿಸಿ | ಸೋಮಧರ ಸಮಯಮಂ ಧರಣಿಯೊಳ್ ನಿಱಿಸಿದ” ”ಸಕಲಾಗಮಾ ಚಾರ್ಯ” ನೆನಿಸಿದ್ದನು. ನೀಲಕಂಠನೆಂಬ ಕವಿ (ಕ್ರಿ. ಶ. ೧೪೮೫) ತನ್ನ ‘ಆರಾಧ್ಯ ಚರಿತೆ’ ಯಲ್ಲಿ ಈ ಸಂಗತಿ ತಿಳಿಸಿದ್ದಾನೆ. ತಮ್ಮ ಮನೆತನದ ಈ ಪರಂಪರೆಯಂತೆ ಮಂಚಣ್ಣನು ಕೂಡ ಖ್ಯಾತಿವೆತ್ತವನು. ಮಂಚಣ್ಣನನ್ನು ಉಲ್ಲೇಖಿಸುವ ಕನ್ನಡದ ಮೊದಲ ಪುರಾಣಕಾವ್ಯವಾದ ಬಸವಪುರಾಣ (ಭೀಮಕವಿಕೃತ)ದಲ್ಲಿ ‘ಮಂಚಣಾಚಾರ್ಯ’ (ಸಂಧಿ ೫೨ ಪದ್ಯ ೬೦), ‘ಮಂಚಣ ಪಂಡಿತರು’ (ಅದೇ ಪದ್ಯ ೫೮ ಮತ್ತು ೬೨) ಎಂದು ಈತನನ್ನು ಗೌರವಪೂರ್ವಕ ಸ್ಮರಿಸಿರುವುದನ್ನು ನೋಡಿದರೆ ಭೀಮಕವಿಗೆ ಈತನ ವಿದ್ವತ್ತೆಯ ಪೂರ್ಣಕಲ್ಪನೆ ಇತ್ತೆಂಬುದು ಸ್ಪಷ್ಟಪಡುತ್ತದೆ. ಪಾಲ್ಕುರಿಕೆಯ ಸೋಮನಾಥ ಈತನನ್ನು ಪಂಡಿತ ತ್ರಯದಲ್ಲಿ ಸೇರಿಸಿರುವುದಕ್ಕೆ ಇದು ಪೋಷಕ ಅಂಶ.
ಶ್ರೀಪತಿ ಪಂಡಿತನು ತನ್ನ ಶ್ರೀಕರ ಭಾಷ್ಯದಲ್ಲಿ, ಮಂಚಣ್ಣ ಪಂಡಿತನು ‘ಗುಹಾಧಿಕರಣ’ ಎಂಬ ಸಂಸ್ಕೃತ ಕೃತಿಯನ್ನು ರಚಿಸಿದ್ದಾಗಿ ಹೇಳಿದ್ದಾನೆ. ಇದು ಮತ ಪ್ರತಿ ಪಾದಕ ಕೃತಿಯಾಗಿರಬೇಕಾದುದರಿಂದ ಮಂಚಣ್ಣನ ಪಾಂಡಿತ್ಯದ ನೇರ ಪ್ರಮಾಣವೆನ್ನಬಹುದು.
ಮತ ಪ್ರತಿಪಾದಕ ಗ್ರಂಥ ರಚನೆಯಲ್ಲದೆ ಪರಸಮಯಿಗಳನ್ನು ವಿರೋಧಿಸಿ ಅವನು ವಾದ ಮಾಡಿ ಗೆದ್ದಿರುವುದಾಗಿಯೂ ತಿಳಿದುಬರುತ್ತದೆ. ಭೀಮಕವಿ (ಕ್ರಿ.ಶ. ೧೩೬೯) ತನ್ನ ಬಸವ ಪುರಾಣದಲ್ಲಿ ಈ ವಿಷಯಕ್ಕೆ ಸಂಬಂಧಪಟ್ಟಂತೆ ಮೊದಲ ಬಾರಿಗೆ ಸವಿಸ್ತರವಾಗಿ ಹೇಳಿದ್ದಾನೆ :
ಶ್ರೀ ಮಹಾಕಾಶಿಯೊಳು ತತ್ಪುರ
ಧಾಮ ವಿಶ್ವೇಶ್ವರನನತಿಶಯ
ನೇಮವಾಗಿರಲು ತನ್ನ ಹತ್ತು ಬೆರಳ್ಗಳಂ ಕಡಿದು |
ಪ್ರೇಮದಿಂದರ್ಚಿಸಿ ಪಡೆದನಭಿ
ರಾಮವೆನಲಿಂತು ತ್ರಿಕಾಲಂ
ಭೂಮಿಜನವಚ್ಚರಿವಡುತ ಕೀರ್ತಿಸಲು ವರ್ತಿಸುತ || ೫೨–೫೬ ||
ಒತ್ತರಿಪ ಸಿತ ಕೀರ್ತಿಯೊಳು ಪ್ರಭೆ
ವೆತ್ತು ಪರದರುಶನದ ಮೂಗಿನ
ಕತ್ತಿಯೆಂಬಾ ಠೆಕ್ಕೆಯವನಾ ಪುರದೊಳೆತ್ತಿಸಿದಾ ||
ಉತ್ತಮಂ ಶಿವಭಕ್ತ ಪದಮೆ
ಚಿತ್ತಜಾರಿಯೆ ಕರ್ತನೊರ್ಬನೆ
ನುತ್ತ ಸಂಪಾದಿಸಖಿಳ ಸಮಯಿಗಳು ನಡೆತಂದು || ೫೨–೫೭ ||
ನೆರೆದು ವಾರಣಾಸಿಯೊಳು ಗದಾ
ಧರನ ದೇಗುಲದೊತ್ತಿನಲಿ ಸಭೆ
ವೆರಸಿ ಕುಳ್ಳಿತು ತರ್ಕದುನ್ಮುಖರಾಗಿ ಕರಸಿದೊಡೆ
ಶರಣ ಮಂಚಣ ಪಂಡಿತರು ಸನದು
ಚಿರ ಮಹಿಮೆಯಲಿ ಕರಮೆಸೆದು ನಡೆ
ತರಲಿತರ ಸಮಯಿಗಳು ತಾವೊಂದೊಂದು ಮತಿಗಳಲಿ || ೫೨–೫೮ ||
ಈ ರೀತಿ ತರ್ಕದ ಉನ್ಮತ್ತತೆಯಿಂದ ಶಿವಲೆಂಕ ಮಂಚಣ್ಣನನ್ನು ವಾದಕ್ಕೆ ಆಹ್ವಾನಿಸಿದರಂತೆ. ಮಂಚಣ್ಣ ಪಂಡಿತನು ವಾದಕ್ಕೆ ಹಿಂದೆಗೆಯದೆ ಬಂದು ‘ಶಿವನೇ ಶ್ರೇಷ್ಠ; ಸಕಲಕ್ಕೂ ಅವನೇ ಕರ್ತ’ನೆಂದು ನಾನಾ ಶಾಸ್ತ್ರಾಧಾರಗಳಿಂದ ಸಮರ್ಥಿಸಿ, ಕಾಶೀ ಪಟ್ಟಣದಲ್ಲಿ ‘ಪರದರ್ಶನದ ಮೂಗಿನ ಕತ್ತಿ’ ಎಂದು ಎತ್ತಿಸಿದ್ದ ತನ್ನ ಠೆಕ್ಕೆಯಕ್ಕನು ಸಾರವಾಗಿ ಶಿವಪಾರಮ್ಯವನ್ನು ಎತ್ತಿ ಹಿಡಿದನು. ಅದಕ್ಕೆ ಪ್ರತ್ಯಕ್ಷ ನಿದರ್ಶನವಾಗಿ ಅದೇ ದೇವಾಲಯದಲ್ಲಿದ್ದ (ಗದಾಧರನೆಂಬ) ವಿಷ್ಣು ಪ್ರತಿಮೆಗೆ ಆಜ್ಞೆಯಿತ್ತು ಅದು ತಾನಾಗಿಯೇ ಕಾಶೀಪಟ್ಟಣದ ಬೀದಿಯಲ್ಲಿ ನಡೆದುಬರುವಂತೆ ನಿಯಮಿಸಿದ್ದಲ್ಲದೆ ವಿಶ್ವೇಶ್ವರನಿಗೆ ಅದು ದಂಡ ಪ್ರಣಾಮಗೈದು ಅಲ್ಲಿಯೆ ಕೆಡದಿರುವಂತೆ ಮಾಡಿದನು. ಆಗ ಪರವಾದಿಗಳು ಆಶ್ಚರ್ಯಗೊಂಡು ತಮ್ಮ ಸೋಲನ್ನು ಒಪ್ಪಿಕೊಂಡರು.
ಬಸವ ಪುರಾಣದಲ್ಲಿಯ ಈ ಕಥೆಯೇ ಮುಂದಿನ ಕಾಲದ ವೀರಶೈವ ಕೃತಿಗಳಲ್ಲಿ ಪ್ರಸಂಗಾನುಸಾರ ಹಿರಿದು- ಕಿರಿದಾಗಿ ಉಲ್ಲೇಖಗೊಂಡಿದೆ. ಲಕ್ಕಣ್ಣ ದಂಡೇಶ (ಕ್ರಿ.ಶ. ೧೪೩೦) ನ ಶಿವತತ್ವ ಚಿಂತಾಮಣಿ (೩೭-೧೧೬) ಯಲ್ಲಿ ‘ಬೆರಳನ್ನು ಈಶ್ವರನಿಗಿತ್ತು ಪಡೆಯುತ್ತಿದ್ದು ಅಲ್ಲಿಯ ವಿಷ್ಣು ಮೂರ್ತಿಯನ್ನು ನಡೆತರಿಸಿದನು” ಎಂದು ಹೇಳಿದೆ. ಇದೇ ಸಂಗತಿ ಚೆನ್ನಬಸವ ಪುರಾಣ (೫೭-೪೪), ರಾಘವಾಂಕ ಚರಿತೆ (೧೪-೬೯) ಸಿಂಗಿರಾಜ ಪುರಾಣ (೯-೬) ಮೊದಲಾದ ಕೃತಿಗಳಲ್ಲಿ ಪುನರಾವರ್ತನ ಗೊಂಡಿದೆ. ಇತ್ತೀಚೆ ಕನ್ನಡ ಸಾಹಿತ್ಯ ಪರಿಷತ್ತಿನ ಚೆನ್ನಬಸವ ಪುರಾಣದ ಗದ್ಯಾನುವಾದದಲ್ಲಿ ಮಾತ್ರ ಗದಾಧರನೆಂದರೆ (ವಿಷ್ಣು ಎನ್ನುವ ಬದಲು) ಆ ಹೆಸರಿನ ಆನೆಯನ್ನು ತಂದು ವಿಶ್ವೇಶ್ವರನಿಗೆ ನಮಸ್ಕಿರಿಸುವಂತೆ ಮಾಡಿದನೆಂದು ಅರ್ಥ ಹೇಳಲಾಗಿದೆ.
ಶಾಂತಲಿಂಗದೇಶಿಕನು (ಕ್ರಿ. ಶ. ೧೬೭೨) ತನ್ನ ಭೈರವೇಶ್ವರ ಕಾವ್ಯದ ಕಥಾ ಮಣಿ ಸೂತ್ರ ರತ್ನಾಕರದಲ್ಲಿ ಇದನ್ನೆ ಕೆಲವು ಹೊಸ ವಿವರಗಳೊಂದಿಗೆ ತಕ್ಕಷ್ಟು ವಿಸ್ತಾರವಾಗಿ ಹೇಳಿದ್ದಾನೆ :
”ವಾರಣಾಸಿ ಪುರದಲ್ಲಿ ಶಂಭುಭಟ್ಟನೆಂಬ ಶಿವಬ್ರಾಹ್ಮಣನಲ್ಲಿ ಶಿವಲೆಂಕ ಮಂಚಣ್ಣ ಪಂಡಿತರು ಉದಯವಾಗಿ ವೀರಶೈವ ದೀಕ್ಷೆಯಂ ಪಡೆದು…..ಶಿವನಧಿಕವಲ್ಲ ಎಂದ ಪರಸಮಯವಾದಿಗಳ ಮೂಗನರಿವ ಶಸ್ತ್ರವು ಶಿವಲೆಂಕ ಮಂಚಣ್ಣ ಪಂಡಿತರೆಂದು ಬಿರಿದಿನ ಟೆಕ್ಕೆಯ ನೆತ್ತಿಸಿ ಸಾರುತ್ತ ಜ್ವಾಲಾಮುಖಿಗೆ ಪೋಗಿ ನೀಲ ಕಂಠನ ನೋಡಿ ಕಾಶಿಗೆ ಬಂದು ಕಲ್ಯಾಣಕ್ಕೆ ಬರಬೇಕೆಂಬ ಸಮಯದೊಳೊಂದು ದಿನಂ ಏಕ ದಂಡಿ ದ್ವಿದಂಡಿ ತ್ರಿದಂಡಿಗಳೆಂಬ ವೈಷ್ಣವಾಚಾರ್ಯರು ತಮ್ಮ ಸಮಯವಂ ನೆರಹಿ ಮಂಚಣ್ಣ ಪಂಡಿತರಂ ಕರಸಿ…. ‘ಇಂದು ದೃಷ್ಟವ ತೋಱಿ’ ಎನಲು… ‘ಶಿವನೆನಗೆ ಕರ್ತನೆಂದು ಮುಕುಂದ ನುಡಿದರೆ ಒಡಂಬಡಿಕೆ’ ಎನಲು….. ಮಂಚಣ್ಣ ಪಂಡಿತರು, ದುಂಡುಬ ವಿನಾಯಕ ಮೊದಲಾದ ಚವುದಂತ ಕಡೆಯಾದ ಎಂಬತ್ತೆಂಟು ವಿನಾಯಕರಿಗೆ ಹೇಳಿ ವಿಷ್ಣುವ ಕರೆತನ್ನಿ ಎನಲಾಗವರು ಹಾಲಸಮುದ್ರದಲ್ಲಿ ಮಲಗಿರ್ದ ನಾರಾಯಣನ ಪಿಡಿದು…….ಎಳೆಯುತ್ತ, ಕಾಶಿಯಲ್ಲಿಗೆ ವಿಷ್ಣು ಬಂದು ತನ್ನ ಶಿಲಾ ಮೂರ್ತಿಯಲ್ಲಿ ನೆಲಸಿರಲಾಗ ಮಂಚಣ್ಣ ಪಂಡಿತರು……..’ಮಮ ಕರ್ತ ಮಹೇಶ್ವರನೆಂಬ ನಿನ್ನ ನುಡಿ ಬಂಧವಾದರೆದ್ದು ಬಂದು ವಿಶ್ವನಾಥಂಗೆ ಪೊಡಮಡು ಬಾರೈ’ ಎನಲಾಗ ‘ಏಳು ಗಜ ಪ್ರಮಾಣಿನ ವಿಷ್ಣು ಪ್ರತಿಮೆಯೆದ್ದು ನಡದು ಬೀದಿಯಲ್ಲಿ ಬರೆವಾಗ ಮಂಚಣ್ಣ ಪಂಡಿತರು ಮೊದಲಾದ ಭಕ್ತರು ಮುಂದೆ ನಡೆಯಲು ನೋಡಿ ಪುರಜನ ಬೆರಗಾಗುತ್ತಿರಲು ವಿಷ್ಣುವ ಕರೆತಂದು ವಿಶ್ವನಾಥಂಗೆ ಪೊಡೆಗೆಡಹಿ ಏಳದಂತೆ ಅಲ್ಲಿಯೆ ಇರಿಸಲು ವಾದಿಗಳು ಭಂಗಿತರಾಗಿ ಪೋದರು’……. ”ಇತ್ತಂ ಶಿವಲೆಂಕ ಮಂಚಣ್ಣ ಪಂಡಿತರು ಕಲ್ಯಾಣ ಪಟ್ಟಣಕ್ಕೆ ಬಂದು ಬಸವಣ್ಣ ಮೊದಲಾದ ಪ್ರಮಥರ ದರುಶನವಂ ಮಾಡಿ ಲಿಂಗಪೂಜೆಯ ನೈಷ್ಟೆಯಲ್ಲಿರುವಾಗ ತಮ್ಮಂಗದ ವಸ್ತುವ ಲಿಂಗಕರ್ಪಿಸುವೆನೆಂದು ದಿನಂಪ್ರತಿ ತಪ್ಪದೆ ತಮ್ಮ ಕುರುಳ ಕೊಯ್ದು ಲಿಂಗಕ್ಕೆ ಚವುರವ ಬೀರಿ, ಬೆರಲನಾರತಿಯೆತ್ತಿ ಕುರುಳ ಬೆರಳ ಉರವ ಈ ಮೂರನು ಮರಳಿ ದಿನಂಪ್ರತಿಯಲ್ಲಿ ಪಡೆಯುತ್ತ ಇದ್ದರು.”
ಈ ವಿವರಣದಲ್ಲಿ ಹಲವು ಹೆಚ್ಚಿನ ಅಂಶಗಳಿರುವುದನ್ನು ಕಾಣಬಹುದು. ಶಿವಲೆಂಕ ಮಂಚಣ್ಣ ಶಂಭುಭಟ್ಟರಿಗೆ ಮಗನಾಗಿ ಜನ್ಮವೆತ್ತಿ ಪ್ರಸಿದ್ಧ ವಿದ್ವಾಂಸನೆನಿಸಿ ಕೊಂಡು ಪರವಾದಿಗಳನ್ನು ವಾದದಿಂದ ಜಯಿಸಿ ಜ್ವಾಲಾಮುಖಿ ಮೊದಲಾದ ಹಲವಾರು ಕ್ಷೇತ್ರಗಳನ್ನು ಸಂದರ್ಶಿಸಿದನು. ತರುವಾಯ ಕಲ್ಯಾಣಕ್ಕೆ ಬಂದು ಅಲ್ಲಿಯೆ ನೆಲಸಿದನು. ಅಲ್ಲಿ ಬಸವಾದಿಗಳ ಸಹವಾಸದಲ್ಲಿದ್ದು ಶಿವಲಿಂಗ ಪೂಜೆಯಲ್ಲಿ ನಿರತ ನಾದನು. ಪ್ರತಿನಿತ್ಯ ಕುರುಳು, ಬೆರಳು ಮತ್ತು ಉರಗಳನ್ನು ಕತ್ತರಿಸಿ ಲಿಂಗಕರ್ಪಿಸಿ ಪುನಃ ಪಡೆದುಕೊಳ್ಳುತ್ತಿದ್ದನು. ಇಂತು ಮಂಚಣ್ಣ ಶಿವನಿಗೆ ತನ್ನ ಲೆಂಕತನ ಮರೆಯುತ್ತಿದ್ದುದು ಕಲ್ಯಾಣದಲ್ಲಿ ಎಂದು ಇದರಿಂದ ವ್ಯಕ್ತವಾಗುತ್ತದೆ. ಅವನು ಕಾಶಿಯಲ್ಲಿ ಕೂಡ ತನ್ನ ಈ ಉಗ್ರನೇಮವನ್ನು ಸಲ್ಲಿಸುತ್ತಿದ್ದಿರಲೂಬಹುದು. ಇವಿಷ್ಟು ಶಾಂತಲಿಂಗ ದೇಶಿ ಕನ ಹೇಳಿಕೆಯಿಂದ ಪ್ರವಕ್ಷಿತವಾಗುವ ಸಂಗತಿಗಳು.
ರಾ. ಬ. ಆರ್. ನರಸಿಂಹಾಚಾರ್ಯರು ನೀಲಕಂಠನ ಆರಾಧ್ಯಚರಿತೆಯ ಆಧಾರ ದಿಂದ ಉರಿಲಿಂಗದೇವನು ಶಿವಲೆಂಕ ಮಂಚಣ್ಣನ ಮಗನೆಂದು ಹೇಳಿದ್ದಾರೆ. ಅವರೇ ಮುಂದುವರಿದು ಉರಿಲಿಂಗದೇವ ನಲ್ಲೂರಿ ಮಠದಲ್ಲಿ ಅಯ್ಯನಾಗಿದ್ದನೆಂದು ತಿಳಿಸಿದ್ದಾರೆ. ಭೈರವೇಶ್ವರ ಕಾವ್ಯದ ಕಥಾಮಣಿ ಸೂತ್ರ ರತ್ನಾಕರದಂತೆ ಉರಿಲಿಂಗ ದೇವನು ಇದ್ದುದು ಕಾಂಧಾರವೆಂಬ ಊರಿನಲ್ಲಿ. ಈ ಕಾಂಧಾರ ಮಹಾರಾಷ್ಟ್ರದ ನಾಂದೇಡ ಜಿಲ್ಲೆ ಯಲ್ಲಿರುವುದೆಂತಲೂ ಅದು ವಿಜಾಪುರ ಜಿಲ್ಲೆಗೆ ಸೇರಿದ್ದೆಂತಲೂ ಬೇರೆ ಬೇರೆ ಅಭಿ ಪ್ರಾಯಗಳಿವೆ. ಉರಿಲಿಂಗ ದೇವನು ಶಿವಲೆಂಕ ಮಂಚಣ್ಣನ ಮಗ ಅಥವಾ ಶಿಷ್ಯ ನಾಗಿದ್ದು ಒಂದು ಮಠದ ಅಧಿಕಾರಿಯಾಗಿದ್ದನೆಂದು ಒಟ್ಟಿನಲ್ಲಿ ತಿಳಿಯಬಹುದು.
ಮೇಲೆ ಹೇಳಿರುವಂತೆ ಉರಿಲಿಂಗ ದೇವನು ಮಂಚಣ್ಣನ ಶಿಷ್ಯ ಅಥವಾ ಮಗನೆಂದು ತಿಳಿದರೆ ಉರಿಲಿಂಗದೇವನ ಶಿಷ್ಯನಾದ ಉರಿಲಿಂಗ ಪೆದ್ದಣ್ಣನು ಮಂಚಣ್ಣನಿಗೆ ಎರಡನೆಯ ತಲೆಮಾರಿನವನೆನಿಸುತ್ತಾನೆ. ಈ ಉರಿಲಿಂಗ ಪೆದ್ದಿಯು ಹದಿನೈದನೆಯ ಶತಮಾನದಲ್ಲಿ ಪ್ರಸಿದ್ಧಿಗೆ ಬಂದ ಮಹಲಿಂಗದೇವ-ಕುಮಾರ ಬಂಕನಾಥ-ಭಂಡಾರಿ ಜಕ್ಕಣ್ಣರಂಥ ಪ್ರಸಿದ್ಧ ಪರಂಪರೆಗೆ ಮೂಲ ಪುರುಷರೆನಿಸಿದವರಲ್ಲಿ ಒಬ್ಬನೆಂಬುದು ಮಹಲಿಂಗ ದೇವನ ಏಕೋತ್ತರ ಶತಸ್ಥಲದಿಂದ ತಿಳಿದುಬರುತ್ತದೆ. ಮಹಲಿಂಗದೇವನ ಪರಂಪರೆಯಲ್ಲಿ ಸದ್ಯ ಶಿವಲೆಂಕ ಮಂಚಣ್ಣನ ಹೆಸರು ಕಂಡುಬರುವುದಿಲ್ಲ. ಆದರೆ ಶಿವಲೆಂಕ ಮಂಚಣ್ಣ, ಉರಿಲಿಂಗದೇವ ಮತ್ತು ಉರಿಲಿಂಗಪೆದ್ದಿಗಳ ಪರಸ್ಪರ ಸಂಬಂಧಗಳನ್ನು ಸದ್ಯ ಒಪ್ಪಿಕೊಳ್ಳಬೇಕಾಗಿರುವುದರಿಂದ ಈ ಪರಂಪರೆಯ ಮೂಲದಲ್ಲಿ ಶಿವ ಲೆಂಕ ಮಂಚಣ್ಣನ ಪಾತ್ರ ಮಹತ್ತರವಾಗಿರಬೇಕೆಂದು ಊಹಿಸಬಹುದಾಗಿದೆ.
ಈ ರೀತಿ ಶಿವಲೆಂಕ ಮಂಚಣ್ಣನನ್ನು ಕುರಿತಂತೆ ಮೇಲಿನ ಒಂದು ವಿಸ್ತೃತ ಚಿತ್ರ ವೀರಶೈವ ಕೃತಿಗಳಿಂದ ನಮಗೆ ದೊರಕುತ್ತದೆ. ಆದರೆ ಈ ಚಿತ್ರ ಪರಿಪೂರ್ಣ ಅಥವಾ ಸಮಗ್ರವೆಂದು ತಿಳಿಯುವ ಕಾರಣವಿಲ್ಲ. ಅದರಲ್ಲಿನ ಹಲವಾರು ರೇಖೆಗಳು ಮಸಕುಮಸಕಾಗಿವೆ. ಹೇಳದೆ ಬಿಟ್ಟಿರುವ ಅಂಶಗಳು ಹೆಚ್ಚಿಗಿರುವ ಸಾಧ್ಯತೆ ಯಾವತ್ತೂ ಇದ್ದೇ ಇದೆ. ಪ್ರಸ್ತುತ ಅಂಥ ಒಂದೆರಡು ಸಂಗತಿಗಳನ್ನು ಕುರಿತು ಪರಾಮರ್ಶಿಸುವುದು ಪ್ರಯೋಜನಕಾರಿಯೆನಿಸುತ್ತದೆ.
ವೀರಶೈವ ಕೃತಿಗಳನ್ನು ಸೂಕ್ಷ್ಮವಾಗಿ ಅವಲೋಕಿಸಿದರೆ ಬೇರೆ ಬೇರೆ ಸಂದರ್ಭಗಳಲ್ಲಿ ಒಟ್ಟು ನಾಲ್ಕು ಜನ ಮಂಚಣ್ಣರು ಉಲ್ಲೇಖಿತರಾದುದು ಕಂಡುಬರುತ್ತದೆ. ಶಿವಲೆಂಕ ಮಂಚಣ್ಣ, ರಾಯಸದ ಮಂಚಣ್ಣ. ಗುಪ್ತ ಮಂಚಣ್ಣ ಮತ್ತು ಕೊಂಡೆಯ ಮಂಚಣ್ಣ ಇವರೇ ಆ ನಾಲ್ವರು. ಇವರಲ್ಲಿ ಶಿವಲೆಂಕ ಮಂಚಣ್ಣನ ಹೊರತು ಉಳಿದ ಮೂವರು ಖಚಿತವಾಗಿಯೂ ಬಸವಣ್ಣನವರ ಸಮಕಾಲೀನರೆಂದು ಉಲ್ಲೇಖಗಳಿಂದ ಕಂಡು ಬರುತ್ತದೆ. ಅದೇ ರೀತಿ ಶಿವಲೆಂಕ ಮಂಚಣ್ಣನ ಕೂಡ ಬಸವಾದಿ ಪ್ರಮಧರ ಸಮಯದಲ್ಲಿ ಎಂದರೆ ಕ್ರಿ. ಶ. ಸು. ೧೧೬೦ ರ ಸುಮಾರಿನಲ್ಲಿ ಇದ್ದನೆಂಬ ಕವಿಚರಿತೆ ಕಾರರ ಹೇಳಿಕೆಯನ್ನು ಈಗಾಗಲೇ ಗಮನಿಸಿದ್ದೇವೆ. ಈತ ವಚನಕಾರನಾಗಿದ್ದು ಸಕಲ ಪುರಾತನರ ವಚನಗಳ ಕಟ್ಟುಗಳಲ್ಲಿಯೆ ಇವನವು ಸಮಾವೇಶವಾಗಿವೆ ಮತ್ತು ಇನ್ನೊಬ್ಬ ವಚನಕಾರನಾದ ಉರಿಲಿಂಗದೇವನಿಗೆ ಇವನು (ತಂದೆ ಅಥವಾ) ಗುರುವಾಗಿದ್ದನೆಂಬ ಸಂಗತಿಯ ಆಧಾರದಿಂದ ಇವನ ಕಾಲ ಕ್ರಿ.ಶ. ೧೧೬೦ ಎಂಬುದನ್ನೆ ಶ್ರೀಮಾನ್ ಬಿ.ಎಸ್. ಸಣ್ಣಯ್ಯನವರು ದೃಢೀಕರಿಸಿದ್ದಾರೆ. (ಮೈ. ವಿ. ವಿ. ಕ. ಸಾ. ಚ. ಸಂ. v) ಸದ್ಯ ವಿದ್ವಾಂಸರ ಈ ನಿರ್ದಾರವನ್ನು ಕದಲಿಸುವಂಥ ಪ್ರಬಲವಾದ ಸಾಕ್ಷ್ಯಾಧಾರ ಇಲ್ಲವೇನೊ ಸರಿ. ಆದರೆ ಇದೇ ಆತ್ಯಂತಿಕ ತೀರ್ಮಾನವೆಂದಾಗಿ ಬೇಕಿಲ್ಲ. ಕನ್ನಡದಲ್ಲಿ ಈತನ ಚರಿತ್ರೆ ಪ್ರಪ್ರಥಮವಾಗಿ ಭೀಮಕವಿಯ ಬಸವಪುರಾಣದಲ್ಲಿ ಬಂದಿದೆಯಷ್ಟೆ. ಈ ಸಂಗತಿಯನ್ನು ಈಗಾಗಲೇ ಗಮನಿಸಿದ್ದೇವೆ. ಭೀಮಕವಿ ಹೇಳಿರುವ ಕಥೆಯಿಂದ ಶಿವಲೆಂಕ ಮಂಚಣ್ಣ ಬಸವಣ್ಣನವರಿಗಿಂತ ಪ್ರಾಚೀನನೆಂಬ ಅನುಮಾನ ಉಂಟಾಗುತ್ತದೆ. ಸೊಡ್ಡಳ ಬಾಚರಸನ ಕಥೆ (ಬ.ಪು.ಕಾಂಡ – ೫ – ಸಂಧಿ ೫೨-೫೩) ಯಲ್ಲಿ ಇವನ ವೃತ್ತಾಂತ ಉಪಕಥೆಯಂತೆ ಬಂದಿದೆ. ಬಸವಣ್ಣ ಬಿಜ್ಜಳನಿಗೆ ಶಿವನ ಅತ್ಯಂತ ನಿಷ್ಠಭಕ್ತರನ್ನು ಕುರಿತು ವಿವರಿಸುವ ಸಂದರ್ಭದಲ್ಲಿ ಮಂಚಣ್ಣನ ಪ್ರಸಂಗ-ಬಸವನಿಂದಲೇ ಕಥಿತವಾಗಿದೆ. ಭೃಂಗಿನಾಥ, ಘಂಟಾಕರ್ಣ ಅರುವತ್ತು ಮೂವರಿಗಿಂತ ಪ್ರಾಚೀನನೆನಿಸುವ ಅರಿಯಮರಾಜ ವೀರಶಂಕರದೇವ. ಇವರ ತರು ವಾಯದಲ್ಲಿ ಶಿವಲೆಂಕ ಮಂಚಣ್ಣ ಈ ಕ್ರಮ ಅಲ್ಲಿ ಕಂಡು ಬರುತ್ತದೆ. ಆ ಮೇಲೆ ಬರುವ ಪೂರ್ವಕಾಲದಲ್ಲಿ ಆಗಿಹೋದ ಪ್ರಸಿದ್ಧ ಶರಣ ಶಂಕರದಾಸಿಮಯ್ಯನ ವೃತ್ತಾಂತ ಬಂದಿದೆ. ಬಸವ ಪುರಾಣದಲ್ಲಿ ಹೇಳಿದ ಇತರ ಅನೇಕ ಶರಣರು ಬಸವಣ್ಣನವರ ಸಮ ಕಾಲೀನರು, ಸಮಕಾಲೀನ ಹಿರಿಯರು ಅಥವಾ ಪ್ರಾಚೀನರು ಎಂಬಂತೆ ವರ್ಣನೆ ಬಂದಿದೆ. ಇದು ಸ್ವಾಭಾವಿಕವೇ. ಅಂತೆಯೇ ಶಿವಲೆಂಕ ಮಂಚಣ್ಣನ ಚರಿತ್ರೆ ಕೂಡ ಅದರಲ್ಲಿ ಪ್ರಾಚೀನ ಭಕ್ತರ ಸ್ತವನ ಸಂದರ್ಭವಾಗಿಯೆ ಹೇಳಲ್ಪಟ್ಟಿದೆ. ಕಾರಣ ಭೀಮ ಕವಿಯ ಅಭಿಪ್ರಾಯದಲ್ಲಿ ಈ ಮಂಚಣ್ಣ ಶಂಕರ ದಾಸಿಮಯ್ಯ ಮತ್ತು ಜೇಡರ ದಾಸಿಮಯ್ಯರಂತೆ ಬಸವ ಪೂರ್ವ ಕಾಲದವನೆಂಬ ಸಂಗತಿ ವಿವಕ್ಷಿತವಾಗುತ್ತದೆ. ಕ್ರಿ. ಶ. ಸು. ೧೫೦೦ ರಲ್ಲಿದ್ದ ಸಿಂಗಿರಾಜ ಮತ್ತು ಕ್ರಿ.ಶ. ೧೬೭೨ ರಲ್ಲಿದ್ದ ಶಾಂತಲಿಂಗದೇಶಿ ಕರು, ಶಿವಲೆಂಕ ಮಂಚಣ್ಣ ಬಸವಣ್ಣನವರ ಸಮಕಾಲೀನನೆಂದು ಹೇಳಿರುವರು. ಇವರಿಗೆ ಪ್ರಾಚೀನರಾದ ಭೀಮಕವಿ, ಲಕ್ಕಣ್ಣ ದಂಡೇಶ ಮತ್ತು ತರುವಾಯದವರಾದ ವಿರೂಪಾಕ್ಷ ಪಂಡಿತ, ಸಿದ್ಧನಂಜೇಶ ಅಥವಾ ಚಿಕ್ಕನಂಜೇಶ ಈ ಮೊದಲಾದವರು ಹಾಗೆ ಹೇಳಿಲ್ಲ. ಇದನ್ನು ಲಕ್ಷಿಸಿದರೆ ಶಿವಲೆಂಕ ಮಂಚಣ್ಣ ಬಸವಪೂರ್ವದವನೆಂಬ ಅನುಮಾನಕ್ಕೆ ಇನ್ನಷ್ಟು ಬಲ ಬರುತ್ತದೆ.
ಇನ್ನು ಇತರ ವಚನಕಾರರಾರೂ ಶಿವಲೆಂಕ ಮಂಚಣ್ಣನನ್ನು ಸ್ಮರಿಸಿರುವಂತೆ ಕಾಣದು. ಶಿವಲೆಂಕ ಮಂಚಣ್ಣನ ಶಿಷ್ಯ ಪ್ರಶಿಷ್ಯರೆಂದೆನಿಸುವ ಉರಿಲಿಂಗ ದೇವ ಮತ್ತು ಉರಿಲಿಂಗ ಪೆದ್ದಣ್ಣಗಳು ಕೂಡ ಅವನ ಹೆಸರನ್ನು ತಮ್ಮ ವಚನಗಳಲ್ಲಿ ಸ್ಮರಿಸಿಲ್ಲ. ಅದೇ ರೀತಿ ಶಿವಲೆಂಕ ಮಂಚಣ್ಣ ಕೂಡ ತನ್ನ ವಚನಗಳಲ್ಲಿ ಬೇರೆ ಯಾರ ಹೆಸರನ್ನೂ ಹೇಳಿಲ್ಲ.
ಮಂಚಣ್ಣನ ಊರು, ನಾಡುಗಳು ಯಾವವಾಗಿದ್ದುವೆಂಬುದೂ ಚಿಂತನೀಯವಾಗಿದೆ. ಅವನು ಕಾಶೀಪಟ್ಟಣದವನಾಗಿದ್ದು ಅಲ್ಲಿಯ ಗದಾಧರನ ಪ್ರತಿಮೆ ನಮಸ್ಕರಿಸುವಂತೆ ಪವಾಡವೆಸಗಿದನೆಂದು ಹೇಳುವಲ್ಲಿ ಏಕಾಭಿಪ್ರಾಯವಿದೆ. ಕೆಲವು ಕೃತಿಗಳಲ್ಲಿ ಗದಾಧರನ ಪ್ರತಿಮೆ ಎಂದಿರುವ ಬದಲು ಬಿಂದು ಮಾಧವನ ಪ್ರತಿಮೆಯೆಂದಿದೆ. ಮತ್ತೆ ಕೆಲವರಲ್ಲಿ ಮಂಚಣ್ಣ ಕಾಶಿಯಿಂದ ಹೊರಟು ಕಲ್ಯಾಣಕ್ಕೆ ಬಂದನೆಂದಿದೆ. ಈ ವಿಷಯಕ್ಕೆ ಕೆಲವು ಸಂದೇಹಗಳು ತಲೆದೋರುತ್ತವೆ. ಮಂಚಣ್ಣನ ಜತೆಗೆ ಪಂಡಿತತ್ರಯದಲ್ಲಿ ಗಣನೆಗೊಳ್ಳುವ ಇತರ ಇಬ್ಬರಾದ ಶ್ರೀಪತಿ ಪಂಡಿತ ಮತ್ತು ಮಲ್ಲಿಕಾರ್ಜುನ ಪಂಡಿತರು ನಿಶ್ಚಯವಾಗಿಯೂ ತೆಲುಗು ನಾಡಿನವರು, ಮಂಚಣ್ಣನನ್ನು ಪ್ರಪ್ರಥಮವಾಗಿ ಉಲ್ಲೇಖಿಸುವ ಪಾಲ್ಕುರಿಕೆ ಸೋಮನಾಥ ಹಾಗೂ ಭೀಮಕವಿಗಳು ಮೂಲತಃ ಆಂಧ್ರದವರು. ಮಂಚಣ್ಣ ಎಂಬ ಹೆಸರೇ ತೆಲುಗು ಮೂಲದ್ದು. ಉತ್ತರ ದೇಶದ ನಿವಾಸಿಯೊಬ್ಬ ಹೀಗೆ ತೆಲುಗು ಮೂಲದ ಹೆಸರನ್ನಿಟ್ಟುಕೊಳ್ಳುವುದು ಅಸಂಭವವೇ ಸರಿ. ಆತನ ಇಷ್ಟಲಿಂಗದ ಹೆಸರು ‘ಈಶಾನ್ಯ ಮೂರ್ತಿ ಮಲ್ಲಿಕಾರ್ಜುನ ಲಿಂಗ’ ಎಂದಿರುವುದು ಇದನ್ನೇ ಸಮರ್ಥಿಸುತ್ತದೆ. ಮಲ್ಲಿಕಾರ್ಜುನ ಎಂದಿರುವ ಶಿವನ ಹೆಸರು ಉತ್ತರ ಮೂಲದ್ದಲ್ಲ ; ಆಂಧ್ರ-ಕರ್ನಾಟಕ ಮೂಲದ್ದು. ಪ್ರಸಿದ್ಧ ಜೋತಿರ್ಲಿಂಗ ಸ್ಥಾನವಾದ ಶ್ರೀಶೈಲ ಮತ್ತು ಅದರ ಸಮೀಪದ ಪ್ರಾಂತಗಳೇ ಈ ಹೆಸರಿನ ಮೂಲ ಸ್ಥಾನವೆಂಬುದು ನಿಶ್ಚಿತ. ಈ ಕಾರಣಗಳಿಂದ ಶಿವಲೆಂಕ ಮಂಚಣ್ಣನ ಮೂಲ ಸ್ಥಳ ಮತ್ತು ಪ್ರದೇಶಗಳು ವಾರಣಾಸಿಯಷ್ಟು ದೂರದಲ್ಲಿರದೆ ದಕ್ಷಿಣದ ಈ ಭಾಗದಲ್ಲಿರ ಬೇಕಾದುದು ತರ್ಕ ಸಮ್ಮತ. ಹನ್ನೆರಡನೆಯ ಶತಮಾನದಲ್ಲಿ ಕಲ್ಯಾಣವನ್ನು ಕೇಂದ್ರವಾಗಿಟ್ಟುಕೊಂಡ ವೀರಶೈವ ಚಳುವಳಿ ನಡೆದುದರಿಂದ ಅಲ್ಲಿಗೆ ದೇಶದ ನಾನಾ ಭಾಗಗಳಿಂದ ಭಕ್ತರು-ಶರಣರು ಆಕರ್ಷಿತರಾಗಿ ಬಂದರೆಂಬುದನ್ನು ದೃಢವಾಗಿ ನಂಬಿಯೂ ಹೀಗೆ ತರ್ಕಿಸಬೇಕಾಗಿದೆ. ಒಟ್ಟಿನಲ್ಲಿ ಶಿವಲೆಂಕ ಮಂಚಣ್ಣ ಆಂಧ್ರ-ಕರ್ನಾಟಕದ ಮೂಲದವನೆಂದು ಹೇಳಿದರೆ ಹೆಚ್ಚು ಸೂಕ್ತವೆನಿಸುತ್ತದೆ. ವೀರಶೈವ ಕೃತಿಗಳಲ್ಲಿ ಈ ವಿಷಯಕ್ಕೆ ಸಂಬಂಧಪಟ್ಟ ನಿರ್ದೇಶನ ಕಂಡು ಬರದೇ ಇರುವುದು ಒಂದು ಕೊರತೆಯೆನಿಸುತ್ತದೆ.
ಇನ್ನೊಂದು ವಿಷಯ: ದೊಡ್ಡ ವಿದ್ವಾಂಸರ ವಂಶದವನೆನಿಸಿ ಸ್ವಂತಕ್ಕೂ ವಿದ್ವಾಂಸನೆಂದು ಪ್ರಸಿದ್ಧಿ ಪಡೆದಿದ್ದ ಮಂಚಣ್ಣ ಶಿವನಿಗೆ ಲೆಂಕತನವನ್ನು ಒಪ್ಪಿ ಕುರುಳು ಬೆರಳು ಮತ್ತು ಉರಗಳನ್ನು ಕತ್ತರಿಸಿ ಅರ್ಪಿಸುತ್ತಿದ್ದೆಂಬುದು ಕುತೂಹಲಕರ ಸಂಗತಿ. ತಾನು ನಂಬಿದ ದೈವಕ್ಕೆ ತನ್ನ ಸಂಪೂರ್ಣ ಶರಣಾಗತಿ ಸೂಚಿಸಲೋಸುಗ ಆಚರಣೆ ಯೊಂದನ್ನಿಟ್ಟುಕೊಂಡು, ಅದು ಎಷ್ಟೇ ಉಗ್ರವಾದದ್ದಿದ್ದರೂ ಅದನ್ನು ಪರಿಪಾಲಿಸುವುದು ಭಕ್ತನಿಗೆ ಸಹಜವಾದದ್ದು. ಅದರೆ ಮಂಚಣ್ಣ ಪಂಡಿತರಂಥವರ ವಿಷಯದಲ್ಲಿ ಉಗ್ರಾಚರಣೆ ಅಷ್ಟು ಸಹಜವಾದದ್ದೆಂದು ಎನಿಸುವುದಿಲ್ಲ. ಪ್ರಾಚೀನಕಾಲದ ಜನ ಜೀವನದಲ್ಲಿ ಜೋಳವಾಳಿ, ಲೆಂಕವಾಳಿ ಅಥವಾ ವೇಳೆವಾಳಿಯಂಥ ನಡುವಳಿಕೆ ಗಳಿಗೂ ಪಾಂಡಿತ್ಯಕ್ಕೂ ಸಹಜವಾದ ಹೊಂದಾಣಿಕೆ ಸಾಧ್ಯವಿರಲಿಲ್ಲ.
ವಚನಗಳು :
ಶಿವಲೆಂಕ ಮಂಚಣ್ಣನ ಒಟ್ಟು ೧೩೧ ವಚನಗಳು ಈವರೆಗೆ ಉಪಲಬ್ಧವಾಗಿವೆ. ಅವನು ‘ಗುಹಾಧಿಕರಣ’ ಎಂಬ ಸಂಸ್ಕೃತ ಕೃತಿಯನ್ನು ರಚಿಸಿರುವ ಉಲ್ಲೇಖವಿದೆ ಯಾದರೂ ಈವರೆಗೆ ಅದು ಪತ್ತೆಯಾಗಿಲ್ಲ. ಲಭ್ಯ ಆಕರಗಳನ್ನು ಪರಿಶೋಧಿಸಿದ ಶ್ರೀಮಾನ್ ಬಿ. ಎಸ್. ಸಣ್ಣಯ್ಯನವರು, ಮಂಚಣ್ಣ ೧೩೩ ವಚನಗಳನ್ನು ರಚಿಸಿರುವನೆಂದು ಹೇಳಿದ್ದಾರೆ. (ಮೈಸೂರು ವಿ. ವಿ. ಕ. ಸಾ. ಚ. ಸಂ. v) ಅವರೆ ೧೯೭೧ ರಲ್ಲಿ ಡಕ್ಕೆಯ ಬೊಮ್ಮಣ್ಣನ ವಚನಗಳ ಜತೆಗೆ ಶಿವಲೆಂಕ ಮಂಚಣ್ಣನ ವಚನಗಳನ್ನೂ ಪ್ರಕಟಿಸಿದ್ದಾರೆ. ಅವರ ಈ ಪ್ರಕಟಣೆಯಲ್ಲಿ ಒಟ್ಟು ೧೩೫ ಮಂಚಣ್ಣನ ವಚನಗಳಿವೆ. ದಿ. ಫ. ಗು. ಹಳಕಟ್ಟಿಯವರು ಪ್ರಕಟಿಸಿದ್ದ ಈತನ ವಚನಗಳ ಸಂಖ್ಯೆ ೫೩ ಮಾತ್ರ. ಡಾ. ಆರ್.ಸಿ. ಹಿರೇಮಠರು ಕರ್ನಾಟಕದ ವಿಶ್ವವಿದ್ಯಾಲಯದ ಪರವಾಗಿ ಮಂಚಣ್ಣನ ೧೩೧ ವಚನಗಳನ್ನು ಸಕಲ ಪುರಾತನರ ವಚನಗಳ ಮೊದಲ ಸಂಪುಟದಲ್ಲಿ ಸೇರಿಸಿ ಪ್ರಕಟಿಸಿದ್ದಾರೆ. ಇದರಿಂದ ಶ್ರೀ ಬಿ. ಎಸ್. ಸಣ್ಣಯ್ಯನವರಲ್ಲಿ ವಚನಗಳ ಸಂಖ್ಯೆ ಹೆಚ್ಚೆಂಬುದು ಕಂಡು ಬರುತ್ತದೆ. ಆದರೆ ಶ್ರೀಮಾನ್ ಸಣ್ಣಯ್ಯನವರೇ ತಮ್ಮ ಸಂಪಾದನೆಯ ೧೨೫ ಮತ್ತು ೧೨೭ನೆಯ ವಚನಗಳು ಕ್ರಮವಾಗಿ ೨೧ ಮತ್ತು ೭೬ನೆಯ ವಚನಗಳ ಪಾಠಾಂತರಗಳಾಗಿರುವುದನ್ನು ಎತ್ತಿ ತೋರಿಸಿದ್ದಾರೆ. ಅಂತೆಯೇ ಅವರ ಸಂಪಾನದನೆಯ ೧೨೪ ಮತ್ತು೧೨೬ ನೆಯ ವಚನಗಳು ಕೂಡ ಕ್ರಮವಾಗಿ ೪ ಮತ್ತು ೩೬ ನೆಯ ವಚನಗಳ ಪಾಠಾಂತರಗಳೇ ಆಗಿರುವುದು ಕಂಡುಬರುತ್ತದೆ. ಆದ್ದರಿಂದ ಈವರೆಗೆ ದೊರೆತಿರುವ ಶಿವಲೆಂಕ ಮಂಚಣ್ಣನ ವಚನಗಳ ಸಂಖ್ಯೆ ಡಾ. ಆರ್.ಸಿ.ಹಿರೇಮಠರ ಸಂಪಾದನೆಯಲ್ಲಿರುವಂತೆ ೧೩೧ ಮಾತ್ರ ಎಂಬುದು ನಿಶ್ಚಯವಾಗುತ್ತದೆ.
ಮಂಚಣ್ಣನ ವಚನಗಳು ಹಲವು ದೃಷ್ಟಿಯಿಂದ ಗಮನಾರ್ಹವಾಗಿರುತ್ತವೆ. ಸಂಖ್ಯೆಯಿಂದ ಕಡಿಮೆಯೆನಿಸಿದರೂ ಸತ್ವದಿಂದ ಅವು ಪರಿಪುಷ್ಟವಾಗಿವೆ. ಆತನ ವಾಣಿಯಲ್ಲಿ ತುಂಬಿ ಸೂಸುವ ನದಿಯ ಶ್ರೀ ಮದ್ಗಾಂಭಿರ್ಯ ಮೇಲುನೋಟಕ್ಕೇ ಗೋಚರವಾಗುತ್ತದೆ. ಕೆಲವು ವಚನಕಾರರಲ್ಲಿ ಕಂಡುಬರುವಂತೆ ಅನ್ಯದೈವ, ಅನ್ಯಮತ, ಅನ್ಯ ಆಚರಣೆಗಳ ವಿಡಂಬನೆ ಅಥವಾ ಕಂದಾಚಾರಗಳ ನಿಂದೆ ಅವನಲ್ಲಿ ಅಷ್ಟಾಗಿ ಕಂಡುಬರುವುದಿಲ್ಲ. ಇದರರ್ಥ ಮಂಚಣ್ಣ ಲೌಕಿಕದಿಂದ ಸಂಪೂರ್ಣ ನಿರ್ಲಿಪ್ತನೆಂದೇನೂ ಅಲ್ಲ. ಲೌಕಿಕವನ್ನು ಒಂದು ಕೈಯಿಂದ ಹಿಡಿದುಕೊಂಡೆ ಇನ್ನೊಂದು ಕೈಯಿಂದ ಪರಮಾರ್ಥವನ್ನೂ ಸಾಧಿಸಬಹುದೆಂಬುದು ವೀರಶೈವದ ನಂಬಿಕೆಯಷ್ಟೆ. ಅದಕ್ಕನುಸರಿಸಿ ಪರದ ಸಾಧನೆಗೆ ಇಹವೇ ಆಧಾರವೆಂಬ ನಂಬಿಕೆ ಅವನ ಹಲವು ವಚನಗಳಲ್ಲಿ ಪ್ರತಿಪಾದಿತವಾಗಿರುವುದನ್ನು ಕಾಣುತ್ತೇವೆ. ಅಲ್ಲಿ ಸಲ್ಲಬೇಕೆನ್ನುವವರು ಮೊದಲು ಇಲ್ಲಿ ಸಲ್ಲಲೇಬೇಕಾಗುತ್ತದೆ. ಉದಾಹರಣೆಗೆ :
‘ಕಾಯವಿಲ್ಲದೆ ಜೀವಕ್ಕೆ ಬೆಲೆಯಿಲ್ಲ’
‘ಕ್ರೀಯ ಮಱೆದಲ್ಲಿ ಅಱಿವು ಹೀನವಾಗಿಪ್ಪುದು’
ಎಂಬಂಥ ನುಡಿಗಳನ್ನು ಪರಕಿಸಬಹುದು. ಇಹಪರಗಳೆರಡೂ ದಂಡಿಗೆಯ ಎರಡು ತುದಿಗಳೆಂಬುದನ್ನು ಇಂಥ ಉಕ್ತಿಗಳು ಸಾರಿಹೇಳುತ್ತವೆ. ಮುಂದುವರಿದು ಆತ-
ಮನಸಿಜನ ಇರವುಳ್ಳನ್ನಕ್ಕ ಶೃಂಗಾರವ ಹಾರಬೇಕು
ಅವಱಂಗವುಳ್ಳನ್ನಕ್ಕ ಅಂಗನೆಯರ ಸಂಗಬೇಕು
ಸಂಗಸುಖಕ್ಕೊಡಲ ಹನ್ನಬರ ಶಿವಲಿಂಗ ಪೂಜೆಯ ಮಾಡಬೇಕು
ಇದು ಅಱಿವಿನ ಗೊತ್ತು, ಜ್ಞಾನದ ಬಿತ್ತು
ಪರಬ್ರಹ್ಮದ ಕೂಟ, ಶಿವಪೂಜೆಯ ಮಾಟ
ಈಶಾನ್ಯ ಮೂರ್ತಿ ಮಲ್ಲಿಕಾರ್ಜುನ ಲಿಂಗದ ಕೂಡ.
ಎಂದಿರುವನು. ಐಹಿಕದ ತಿರಸ್ಕಾರ ತರವಲ್ಲ ಎನ್ನುವ ಅವನ ನಿಲವು ಸ್ಪಷ್ಟ ಶಬ್ದಗಳಲ್ಲಿ ಪಡಿಮೂಡಿದೆ. ಅಂತೆಯೇ ಬಾಹ್ಯ ಆಚರಣೆಗಿಂತ ಪರಿಶುದ್ಧ ಹೃದಯದ ಅನು ಸಂಧಾನ ಮುಖ್ಯವೆಂಬುದು ಅವನ ವಚನಗಳಲ್ಲಿ ಮತ್ತೆ ಮತ್ತೆ ಪ್ರತಿಪಾದಿತವಾಗಿದೆ :
ಗುರುವೆಂಬ ಅಂಗವ ಧರಿಸಿದಡೇನು ?
ಚಿತ್ರದ ಸತಿಯ ಕಯ್ಯ ದೀಪಕ್ಕೆ
ಮೊತ್ತದ ತಮ ಹರೆದುದುಂಟೆ ?
ನಿಃಕಳೆಯ ಲಿಂಗವ ಧರಿಸಿದಲ್ಲಿ ಪಲವೇನು ?
ಮೃತ್ತಕೆಯ ಬೊಂಬೆಯ ಕಯ್ಯಲ್ಲಿ
ನಿಶ್ಚಯದ ಖಂಡೆಯವಿರೆ ಕುಟ್ಟಬಲ್ಲುದೆ ?
ವಿದಾಂತ ರೂಪು ಲಾಂಛನವ ತೊಟ್ಟು ಬಹುರೂಪಿಯಾದಲ್ಲಿ
ನೆಱೆ ಈತನ ಯುಕ್ತಿಯ ವಿರಕ್ತಿ ಜಂಗಮನಾಗಬಲ್ಲನೆ ?
ಇಂತೀ ಮಾತಿನ ಬಳಕೆಯ ವೇಷವ ಬಿಟ್ಟು
ನಿಜ ತತ್ವದ ಸಾಕಾರವೇ ಮೂರ್ತಿಯಾದ
ಈಶಾನ್ಯ ಮೂರ್ತಿ ಮಲ್ಲಿಕಾರ್ಜುನ ಲಿಂಗವು ತಾನೆ.
ಗುರುವಿನಿಂದ ಇಹದ ಮೊತ್ತದ ತಮ ಹರಿದು ಪರದ ಹೊಂಬೆಳಗು ತೋರಬೇಕು. ನಿಃಕಳೆಯ ಲಿಂಗಧರಿಸಿದಾಕ್ಷಣ ಅದು ತ್ರಿವಿಧ ಮಲದ ಕೋಟೆಯನ್ನು ಕುಟ್ಟಬೇಕು. ಹಾಗಿಲ್ಲದಿದ್ದರೆ ಅಂಗವಿದ್ದೂ ಗುರು ಚಿತ್ರದ ಕೈಯಲ್ಲಿನ ದೀಪಕ್ಕೆ ಸಮ; ನಿಃಕಳೆಯ ಲಿಂಗವಿದ್ದರೂ ಅದು ಮಣ್ಣಿನ ಬೊಂಬೆಯ ಕೈಯಲ್ಲಿ ಸಿಕ್ಕಿಸಿದ ಖಡ್ಗಕ್ಕೆ ಸಮ. ಹೀಗೆ ನೈಜಾರ್ಥದ ಆಚರಣೆಯ ಮಹತಿಯನ್ನು ಮಂಚಣ್ಣ ಅಪೂರ್ವ ದೃಷ್ಟಾಂತದ ಮೂಲಕ ಹೃದಯಸ್ವರ್ಶಿಸುವಂತೆ ತಿಳಿಯ ಹೇಳುತ್ತಾನೆ. ಆದರೆ ಹೇಳುವ ವಿಧಾನದಲ್ಲಿ ಕಟುತ್ವ ಲೇಶ ಮಾತ್ರವೂ ಇಲ್ಲ. ಯಾವ ವಿಚಾರವಿದ್ದರೂ ಅದು ಸಹಜ ಗಂಭೀರವಾಗಿಯೆ ವ್ಯಕ್ತವಾಗುತ್ತದೆ.
ಬಾಹ್ಯವ್ರತ, ಭ್ರಮೆವ್ರತ, ಸೀಮೋಲಂಘನ ವ್ರತ, ಉಪಚರಿಯಕೂಟಸ್ಥವ್ರತ
–ಸಮಕ್ರೀ ಭೋಜನ ವ್ರತ ಇಷ್ಟಸಂಬಂಧ ಕೂಡ ವ್ರತ
ದ್ರವ್ಯ ಉಪಚರಿಯ ಸಂಪದ ವ್ತತ, ಅಹುದಲ್ಲವೆಂಬ ಸಂದೇಹಸಂಕಲ್ಪ ವ್ರತ
ತಿಲ ಮಧುರ ಕ್ರಮುಕ ಲವಣ ಪರಪಾಕ ವಿಸರ್ಜನ ವ್ರತ
ಗಮನ ಸುಮನ ಸಮತೆ ನೇಮ ಸಂತೋಷವ್ರತ
ಇಂತೀ ಸೀಮೆಗೊಳಗಾದ ಆಱುವತ್ತು ನಾಲ್ಕು ಶೀಲವನಱಿದಡೇನು ?
ಪರವಧುವಿಂಗೆ ಪಲ್ಲಟಿಸದೆ, ಪರಧನಕ್ಕೆ ಕೈದುಡುಕದೆ ಅನರ್ಪಿತಕ್ಕೆ ಮನಮುಟ್ಟದೆ
ತಾ ಕೊಂಡ ಸೀಮೆಯಲ್ಲಿ ಭಾವ ಭ್ರಮೆಯಿಲ್ಲದೆ
ಮನ ವಚನ ಕಾಯದಲ್ಲಿ ಕೊಂಡ ವ್ರತಕ್ಕೆ ಪೂಜಿಸುವ
ಗುರುಲಿಂಗ ಜಂಗಮಕ್ಕೆ ಉಭಯದೋಱದೆ ನಿಂದುದು
ಈಶಾನ್ಯ ಮೂರ್ತಿ ಮಲ್ಲಿಕಾರ್ಜುನ ಲಿಂಗಕ್ಕೆ ಸಂದುದು.
ಇಂಥ ವಚನಗಳಲ್ಲಿ ಅಂತರ-ಬಾಹ್ಯದಲ್ಲಿ ಇರಬೇಕಾದ ಸಮನ್ವಯದ ಸ್ವರೂಪ ಸುವ್ಯಕ್ತವಾಗಿದೆ. ‘ತಾ ಕೊಂಡ ಸೀಮೆಯಲ್ಲಿ ಭಾವಭ್ರಮೆಯಿಲ್ಲದೆ’ ಎಂದಿರುವ ಇಲ್ಲಿನ ಮಾತು ಎಲ್ಲ ಕಾಲಕ್ಕೂ ಆದರ್ಶಪ್ರಾಯ. ಲೌಕಿಕ ದೃಷ್ಟಿಯಲ್ಲಿ ಅಲ್ಪನೆಂದೆನಿಸಿದ್ದರೂ ತನ್ನ ಅಳವಿಗೆ ಎಟುಕುವಷ್ಟು ಆಚರಣೆ ಇಟ್ಟುಕೊಮಡು ತನ್ನ ನಿಜ ಜೀವನದ ನಿತ್ಯ ಕರ್ಮಗಳನ್ನು ಪರಿಪಾಲಿಸುತ್ತ ಇದ್ದರೆ ಸಾಕು; ಆ ಪಾಲನೆ ಎಲ್ಲ ತರದ ವ್ರತ-ಆಚರಣೆ ಗಳಿಗೆ ಸರಿದೊರೆ ಎನಿಸಬಲ್ಲುದು. ಇದನ್ನೆ ಇನ್ನೊಂದೆಡೆ ಪರದ್ರವ್ಯ ಪರಸತಿ ಹುಸಿ ಕೊಲೆ ಕಳವು ಅತಿಕಾಂಕ್ಷೆಯಂ ಬಿಟ್ಟು, ಬಂದುದ ನಿಂದಂತೆ ಕಂಡು, ಬಾರದುದಕ್ಕೆ ಕಾಂಕ್ಷೆಯ ಮಾಡದಿಪ್ಪುದೆ ಅಱುವತ್ತು ನಾಲ್ಕು ವ್ರತ, ಆಯಿವತ್ತಾಱು ಶೀಲ, ಮೂವತ್ತರಡು ನೇಮ ಸಂದಿತ್ತು.’ ಎಂದು ಮತ್ತೂ ಸುಲಭ ಗೊಳಿಸಿ ಹೇಳಿದ್ದಾನೆ. ಇಂಥಲ್ಲೆಲ್ಲ ವ್ಯಷ್ಟಿ ತತ್ವದ ಮೂಲಕ ಸಮಷ್ಟಿ ಸಾಧನೆಗೈಯ ಬೇಕಾದ ವಿಧಾನ ‘ಬಹುಜನ ಹಿತಾಯ’ ಎಂಬ ನೀತಿಗೆ ಅನುಗುಣವಾಗಿದೆ.
ಆಱು ಸ್ಥಲವಿಟ್ಟು ಬೇಱೆ ಕರೆದ ಭಾವವಾವುದಯ್ಯಾ ?
ಸಕಲ ಗುಣಂಗಳನಱತು ಸರ್ವ ಜೀವಕ್ಕೆ ದಯಾಪರನಾಗಿಪ್ಪುದು ಭಕ್ತಿ ಸ್ಥಲ
ಸಕಲದೇಹ ಭಾವಂಗಳಲ್ಲಿ ಕಲೆದೋಱದಿಪ್ಪುದು ಗುರುಸ್ಥಲ
ಉತ್ಪತ್ಯ ಸ್ಥಿತಿಲಯಕ್ಕೆ ಹೊಱಗಾದುದು ಲಿಂಗಸ್ಥಲ
ಆ ಮೂಱ ಹೆಱೆ ಹಿಂಗಿ ನಿಂದುದು ಜಂಗಮಸ್ಥಲ
ಆ ಚತುರ್ವಿಧವ ನೊಳಕೊಂಡುದು ಶರಣಸ್ಥಲ
ಆ ಅಯಿಧನವಗವಿಸಿ ನಿಂದುದು ಐಕ್ಯಸ್ಥಲ. ಇಂತೀ ಷಡುಸ್ಥಲದ
ಭಕ್ತ ಮಾಹೇಶ್ವರ ಪ್ರಸಾದಿ ಪ್ರಾಣಲಿಂಗಿ
ಶರಣ ಐಕ್ಯನೆಂಬುದು ನಿಂದುದು ಒಂದೇ ಸ್ಥಲ.
ಇಲ್ಲಿ ಷಡುಸ್ಥಲದ ಬಗೆಗಿನ ಮಂಚಣ್ಣನ ನಿಲುವು ಸುವ್ಯಕ್ತವಾಗಿದೆ. ಆರು ಸ್ಥಲಗಳು ಬೇರೆ ಬೇರೆ ಎನಿಸಿದರೂ ಅವು ತಮ್ಮಷ್ಟಕ್ಕೆ ಭಿನ್ನ ಭಿನ್ನವೆಂದು ಎಂದಿಗೂ ಆಗವು. ಆರನ್ನೂ ಒಂದಾಗಿಸುವಂಥ ಏಕಸೂತ್ರತೆ ಅವುಗಳಲ್ಲಿ ಇದ್ದೇ ಇರುತ್ತದೆ. ಆ ಏಕಸೂತ್ರತೆಯ ಸ್ಥಲ ಸಿದ್ಧಾಂತದ ಮೂಲಭೂತ ಸತ್ವ-ತತ್ವಗಳನ್ನು ಸಫಲಗೊಳಿಸುವ ಸಾಧನವೆನಿಸುತ್ತದೆ.
ಮಧುರ ದಂಡ ಒರಳಿಗೆ ಬಂದು
ಮರಳಿ ಬೆಂದು ತ್ರಿಗುಣದಲ್ಲಿ ಹೊಂದಿ
ಕಡೆಯಾಣೆಯಾದಂತೆ,
ಒಂದನೊಂದು ಕಂಡು ಸಂದನಳಿದು ನಿಂದುದು
ಈಶಾನ್ಯ ಮೂರ್ತಿ ಮಲ್ಲಿಕಾರ್ಜುನ ಲಿಂಗವು ತಾನೆ.
ಇದೊಂದು ಪುಟ್ಟ ವಚನವಾದರೂ ಇದರಲ್ಲಿ ಮೂಲ ವಸ್ತು ಇಕ್ಷುದಂಡವಾಗಿ ಆವಿರ್ಭವಿಸಿ ರಸವಾಗಿ ಪರಿಪಾಕಗೊಂಡು ತಂತಾನೆ ಕರಣೆಗಟ್ಟುವ ಅದರ ಅಗುಚೇಗೆ ಮನೋಜ್ಞವಾದ ರೀತಿಯಲ್ಲಿ ಅಭಿವ್ಯಕ್ತಗೊಂಡಿರುವುದನ್ನು ಕಾಣಬಹುದು. ಈ ರೀತಿ ಮಂಚಣ್ಣ ಅನುಭಾವದ ಚರಮ ಸೀಮೆಯನ್ನು ದಾಟಿ ತೋರುತ್ತಾನೆ.
ಮಂಚಣ್ಣಸ್ವಂತಕ್ಕೆ ದೊಡ್ಡ ಪಂಡಿತನಾಗಿದ್ದರೂ ತನ್ನ ವಚನಗಳಲ್ಲಿ ವೇದೋಪ ನಿಷತ್ತುಗಳಿಂದೆತ್ತಿದ ಸಂಸ್ಕೃತ ಶ್ಲೋಕಗಳನ್ನು ಉದ್ಧರಿಸುವ ಗೋಜಿಗೇ ಹೋಗಿಲ್ಲ. ಅವನದು ಸಹಜ ಸ್ಪೂರ್ತವಾಣಿ.
ಹೇಱನೊಪ್ಪಿಸಿದವಂಗೆ ಸುಂಕವ ಬೇಡಿಗಾಱು ಮಾಡಲೇತಕ್ಕೆ ?
ಮೊದಲು ತ್ರಿವಿಧವ ಎನಗೆಂದು ಕೊಟ್ಟು
ಮತ್ತೆ ನೀ ಬೇಡಿದಡೆ ನಿನಗಿತ್ತ
ಮತ್ತೆ ಎನ್ನಡಿಯ ನೋಡುವ ಬಿಡುಮುಡಿ ಯಾವುದು ?
ಇಂಥಲ್ಲಿ ಮಂಚಣ್ಣನ ಅನುಭಾವ ಮಾಗಿ ಪಕ್ವಗೊಳ್ಳುತ್ತಿರುವುದುನ್ನು ಗುರುತಿಸ ಬಹುದು.
ನೀ ಹಾಕಿದ ಮುಡಿಗೆ ಎನಗೂ ಸರಿ, ನಿನಗೂ ಸರಿ.
ಹಾಕಿದ ಮುಡಿಗೆ ನಿನ್ನ ಕೇಡು, ಎನ್ನ ಕೇಡು ;
ಗರ್ಭವ ಹೊತ್ತಿರ್ದ ಸ್ತ್ರೀ ಅಳಿದಂತೆ.
ಎಂದು ಹೇಳುವಲ್ಲಿ ಆ ಅನುಭಾವ ಸುಂದರವಾದ ಸಾಹಿತ್ಯವಾಗಿ ಅರಳುತ್ತದೆ. ಅನುಭವಾದ ಸಿದ್ಧರಸದಲ್ಲಿ ಅದ್ದಿ ತೆಗೆದಂತಿರುವ ಇಂಥ ಹಲವು ವಚನಗಳು ಅವನಿಂದ ರಚಿತವಾಗಿವೆ. ಸಾಹಿತ್ಯದ ಅಪೂರ್ವ ಸಮಪದವಾಗಬಲ್ಲಂಥ ಅನೇಕ ಭಾಗಗಳು, ಉಕ್ತಿಗಳು, ಹೋಲಿಕೆಗಳು ಅವನಲ್ಲಿ ಮೇಲಿಂದ ಮೇಲೆ ಕಂಡುಬರುತ್ತವೆ. ಉದಾಹರಣೆಗೆ ಮುಂದಿನ ಕೆಲವನ್ನು ನೋಡಬಹುದು :
ಮಹಾರ್ಣವವುರಿದು ಬೇವಲ್ಲಿ ಕರಗದ ಜಡಕ್ಕೆ ಹೊಡೆಗೆಡುವುದೆ ?
ಕೂಲಿಗೆ ಹಾವ ಕಚ್ಚಿಸಿಕೊಂಡಡೆ ಅದಾರ ಹರಣವಳಿವುದು ?
ಘಟದಲ್ಲಿದ್ದ ಗಂಧ ಅಡಗುವುದಲ್ಲದೆ ಸಂಚಾರವನೆಮ್ಮಿದ ಗಂಧಅಡಗುವುದೇ?
ರತ್ನದ ಗುಂಡೆಂದಡೆ ಶಿರದ ಮೇಲೆ ಹಾಕಿದಡೆ ಒಡೆಯದೆ ?
ಅಱಿಯದವನ ಅರ್ಪಿತ ಶರಧಿಯ ಹೊಯಿದ ಕರವಾಳಿನಂತಾಯಿತ್ತು
ಭಂಗಾರದ ರೂಪಿದ್ದಲ್ಲದೆ ಬಣ್ಣವನವಗವಿಸದು
ಅಂಧಕ ಸಮೂಹದಲ್ಲಿದ್ದು ನಗೆಯ ಕೇಳಿ ತಾ ಕಾಣದೆ ನಗುವಂತೆ.
ಇಂತು ಮಂಚಣ್ಣನ ವಚನಗಳಲ್ಲಿ ಅವನ ಹಲವಾರು ವಿಶೇಷತೆಗಳು ವ್ಯಕ್ತವಾಗಿರುವುದು ಕಂಡುಬರುತ್ತದೆ.
ಈಗಾಗಲೆ ನೋಡಿರುವಂತೆ ಮಂಚಣ್ಣನಲ್ಲಿ ಯಾವುದೂ ಅತಿಯಗಿಲ್ಲ. ಆಚಾರಕ್ಕಿಂತ ಅದರ ಅನುಸಂಧಾನ ಮುಖ್ಯವೆಂದು ಅವನು ಪದೇ ಪದೇ ಹೇಳುತ್ತಿದ್ದರೂ ಅದು ಎಲ್ಲಿಯೂ ಮತಿ ಮೀರಿದ್ದಿಲ್ಲ. ಪಂಡಿತತ್ರಯದಲ್ಲಿ ಒಬ್ಬನಾಗಿದ್ದರೂ ಸಂಸ್ಕೃತದ ವ್ಯಾಮೋಹ ಅವನಿಗೆ ಲೇಶವಾದರೂ ಇಲ್ಲ. ಅದೇ ರೀತಿ ಅವನು ದೀರ್ಘ ವಚನಗಳನ್ನು ಹೆಣೆಯಲೂ ಹೋಗಿಲ್ಲ. ಹೇಳುವುದನ್ನು ಚುಟುಕಾಗಿ ನೇರಗೆರೆ ಎಳದಂತೆ ಹೇಳುವುದು ಅವನ ಗುಣ. ಅವನವು ಆರೆಂಟು ಬೆಡಗಿನ ವಚನಗಳೇನೋ ಇವೆ. ಅವೂ ಕುಡ ಬುದ್ಧಿಯ ಕಸರತ್ತಿನ ಪ್ರದರ್ಶನಕ್ಕಾಗಿ ರಚಿಸಿದವುಗಳಂತೆ ತೋರದೆ ಸಹಜ ಅಭಿವ್ಯಕ್ತಿಗಳಾಗಿ ಗಮ್ಯವೆನಿಸುತ್ತವೆ. ವೀರಶೈವಕ್ಕೆ ಸಹಜವಾದ ಭಕ್ತಿ, ಜ್ಞಾನ, ಕ್ರಿಗಳ ಸಮನ್ವಯ, ಅಷ್ಟಾವರಣ, ಮಲತ್ರಯ ಮುಂತಾದ ತಾತ್ವಿಕಾಂಶಗಳ ವಿವೇಚನೆ ಅವನ ವಚನಗಳಲ್ಲಿ ಪ್ರತಿಪಾದಿತವಾಗಿದ್ದರೂ ಅದರಲ್ಲಿ ವ್ಯಕ್ತವಾಗುವ ಅಪೂರ್ವ ಸಂಯಮ ತಲೆದೂಗಿಸುವಂಥದು. ಭಾವ ತೀವ್ರತೆ ಅವನಲ್ಲಿ ಅಷ್ಟಾಗಿ ಕಂಡುಬರುವುದಿಲ್ಲ. ಅದೇ ರೀತಿ ಆಂತರ್ಯದಲ್ಲಿ ನಡೆಯುವ ಒಳತೋಟಿ ಅವನ ವಚನಗಳಲ್ಲಿ ಅಷ್ಟಾಗಿ ಪ್ರಕಟಿತಗೊಳ್ಳುವು ದಿಲ್ಲ. ಆದರೆ ಅಭಿವ್ಯಕ್ತಿಯ ಸಹಜತೆ ಖಚಿತತೆ ಮತ್ತು ಗಂಭೀರತೆಗಳಿಗೆ ಕೊರತೆಯಂತೂ ಎನಿಸದು. ಒಟ್ಟಿನಲ್ಲಿ ಹೇಳಬೇಕೆಂದರೆ ಮಂಚಣ್ಣನ ವಚನಗಳಲ್ಲಿ ಯಾವುದೂ ಅತಿಯಾಗಿಲ್ಲ. ಅದೊಂದು ತೆರನ ಅಪೂರ್ವ ಸೌಮ್ಯ ಗಾಂಭಿರ್ಯಗಳು ಅವನ ವಚನಗಳ ಪ್ರಧಾನ ಗುಣ ಎಂದು ಹೇಳಬಹುದು.
ನೇಗಿನಹಾಳ ಪ್ರಬಂಧಗಳು: ಮಂಜಪ್ಪನವರ ಸಂಶೋಧನ ಸಾಹಿತ್ಯ
ಒಂದು ಸಮಾಜ ಪ್ರಗತಿಪರವಾಗುವುದೆಂದರೆ ಅದು ತಾನಾಗಿಯೇ ಘಟಿಸುವ ಕ್ರಿಯೆಯಲ್ಲ. ಮೊದಲಿದ್ದುದನ್ನು ಸಂಪೂರ್ಣ ಉಧ್ವಸ್ತಗೊಳಿಸಿ ಹೊಚ್ಚ ಹೊಸ ಸಮಾಜವನ್ನು ನಿರ್ಮಿಸುವುದೂ ಸಾಧ್ಯವಿಲ್ಲ. ಇದ್ದುದನ್ನೇ ಪರಿವರ್ತಿಸಿ ಕಾಯಕಲ್ಪ ಮಾಡಬೇಕಾಗುತ್ತದೆ. ಅದಕ್ಕಾಗಿ ಸಾಮಾಜಿಕ ಸ್ಥಿತ್ಯಂತರಗಳ ಐತಿಹಾಸಿಕ ವಿಶ್ಲೇಷಣೆ ಕ್ರಮಬದ್ಧವಾಗಿ ನಡೆಯಬೇಕಾಗುತ್ತದೆ. ಎಂದರೆ ಸಮಾಜದ ಹಿಂದಿನ ಆಗುಹೋಗುಗಳನ್ನೆಲ್ಲ ಕೂಲಂಕಷವಾಗಿ ವಿಮರ್ಶಿಸಬೇಕಾಗುತ್ತದೆ. ಈ ಹಿನ್ನೆಲೆಯಲ್ಲಿ ಅದರ ಐತಿಹಾಸಿಕ ಸಾಂಸ್ಕೃತಿಕ ಮತ್ತು ಸಾಹಿತ್ಯಕ ಪರಿಶೋಧನೆ ಅನಿವಾರ್ಯ. ಈ ಪರಿಶೋಧನೆ ಅಥವಾ ಸಂಶೋಧನೆ ಎಂಬುದು ಮೀರಲಾಗದ ಒಂದು ಅವಶ್ಯಕತೆಯೆನಿಸುತ್ತದೆ. ಮಹಾನ್ ವಿಚಾರವಾದಿ ಕಾರ್ಲಮಾರ್ಕ್ಸ ಮಾಡಿದ ಕಾರ್ಯ ಇಂಥದೇ. ಒಂದು ಮಿತಿಯಲ್ಲಿ ಇಂಥದೇ ಪ್ರಯತ್ನ ಮಾಡಿದವರು, ಹರ್ಡೇಕರ ಮಂಜಪ್ಪನವರು.
ಭಾರತೀಯರ ಉದ್ಧಾರಕ್ಕೆ ರಾಜಕೀಯ ಸ್ವಾತಂತ್ಯ್ರ ಅನಿವಾರ್ಯವಾದ ಅವಶ್ಯಕತೆಯೆಂದು ಮಂಜಪ್ಪನವರು ನಂಬಿದ್ದರು. ಆದರೆ ಅದೊಂದರಿಂದಲೇ ನಮ್ಮ ಜನಾಂಗದ ಉದ್ಧಾರವಾಗುವಂತಿರಲಿಲ್ಲ. ಈ ಅಂಶ ಅವರಿಗೆ ಪೂರ್ಣ ಮನವರಿಕೆ ಯಾಗಿತ್ತು. ಆದ್ದರಿಂದ ಅಂದಿನ ಕರ್ನಾಟಕದ ಸಾಮಾಜಿಕ ಧಾರ್ಮಿಕ ಮತ್ತು ಸಾಂಸ್ಕೃತಿಕ ಸುಧಾರಣೆಗಳತ್ತಲೂ ಅವರು ಗಮನಹರಿಸಿದರು. ಅಂದಿನ ಕರ್ನಾಟಕದಲ್ಲಿ, ಇತರತ್ರ ಭಾರತದಲ್ಲಿ ನೆಲೆಸಿದ್ದಂತೆ ಧಾರ್ಮಿಕ ಕುರುಡು ನಂಬಿಕೆ. ಜಾತಿ ಉಪ ಜಾತಿಗಳ ಭೇದ, ಸ್ತ್ರೀಯರ ಮತ್ತು ನಿಮ್ನವರ್ಗಗಳ ಶೋಚನೀಯಸ್ಥಿತಿ ಅವರನ್ನು ಚಿಂತೆಗೀಡುಮಾಡಿದ್ದವು. ಜಾತಿಭೇದವನ್ನಳಿಸಲು ಪಣತೊಟ್ಟಿದ್ದ ವೀರಶೈವವೇ ಹಲವಾರು ಉಪಜಾತಿಗಳಿಂದ ತುಂಬಿದುದು ಅವರನ್ನು ತೀವ್ರವಾಗಿ ಕಾಡಿತು. ಅದರ ಪರಿ ಮಾರ್ಜನೆಯತ್ತ ಲಕ್ಷ್ಯವಹಿಸಲೇಬೇಕೆಂಬುದನ್ನು ಮಂಜಪ್ಪನವರು ಮನಗಂಡಿದ್ದರು. ಇದರ ಸಾಧನೆಗಾಗಿ ಅವರು ಆಳವಾದ ಅಧ್ಯಯನ, ಚಿಂತನ ಮಾಡುವುದು ಅನಿವಾರ್ಯವಾಗಿದ್ದಿತು. ಹೀಗಾಗಿ ಆಗ ಪ್ರಚಾರದಲ್ಲಿದ್ದ ಬ್ರಹ್ಮ ಸಮಾಜ, ಪ್ರಾರ್ಥನಾ ಸಮಾಜ, ಆರ್ಯಸಮಾಜ ಮುಂತಾದ ಸಂಘಟನೆಗಳ ಚಟುವಟಿಕೆಗಳನ್ನವರು ಬಹು ಆಸಕ್ತಿಯಿಂದ ಗಮನಿಸುತ್ತಿದ್ದರು. ಆರ್ಯಸಮಾಜದ ಕಾರ್ಯ ಚಟುವಟಿಕೆಗಳಂತೂ ಅವರಿಗೆ ತುಂಬಾ ಹಿಡಿಸಿದ್ದವು. ಮಂಜಪ್ಪನವರ ಸಮಾಜ ಸುಧಾರಣೆಯ ಹಂಬಲ ಇಷ್ಟರಿಂದಲೇ ಸಂತೃಪ್ತವಾಗಲಿಲ್ಲ. ಜಗತ್ತಿನ ಹಲವು ಮತಧರ್ಮಗಳ ತತ್ವಗ್ರಂಥಗಳನ್ನು ಅವರು ತಿರುವಿಹಾಕಿದರು. ಹಲವು ಜನ ತತ್ವವೇತ್ತರ ವಿಚಾರಗಳನ್ನು ಮನನ ಮಾಡಿದರು. ಗಾಂಧಿಜೀಯವರ ಆದರ್ಶ ಅವರ ಮುಂದೆ ಇದ್ದೇ ಇತ್ತು. ಇಂಥ ಪರಿಸರದಲ್ಲಿ ತಾವು ಅರ್ಥಾತ್ ಕನ್ನಡಿಗರು ಅರಿತುಕೊಳ್ಳಬೇಕಾದುದೇನು ? ಯಾವುದು ಎಷ್ಟು ಉಪಯುಕ್ತ ? ಎಂಬ ಅಂಶದತ್ತ ಅವರ ಗಮನ ಹರಿಯಿತು. ಹೀಗಾಗಿ ನಮ್ಮ ನಾಡಿನಲ್ಲಿ ಆಗಿಹೋದ ಸಾಧು ಸತ್ಪುರುಷರ ಚರಿತ್ರೆಗಳನ್ನೂ ಅವರ ಬೋಧನೆಗಳನ್ನೂ ಪರಿಶೀಸಿ ನೋಡಿದರು. ವೇದಾಗಮಾದಿ ಸಾಹಿತ್ಯವನ್ನೂ ಅವರು ತಿರುವಿಹಾಕಿದರು. ಆಚಾರ್ಯತ್ರಯರ ವಿಚಾರಗಳನ್ನೂ ಬೌದ್ಧ-ಜೈನ ಮತಗಳ ಪ್ರತಿಪಾದನೆಗಳನ್ನೂ ತೂಗಿ ನೋಡಿದರು. ಈ ಎಲ್ಲ ಸೈದ್ಧಾಂತಿಕ ವಿಚಾರಗಳಲ್ಲಿ ಅವರಿಗೆ ಪ್ರಾರಂಭದಲ್ಲಿ ಬುದ್ಧನ ವಾದಸರಣಿ ತುಂಬಾ ಹಿಡಿಸಿದಂತೆ ಕಾಣುತ್ತದೆ. ಬೌದ್ಧಮತ ಹೆಚ್ಚು ಉದಾರ ಮತ್ತು ಮಾನವೀಯ ಅನುಕಂಪವುಳ್ಳ ಮತವಾಗಿತ್ತು. ಅದರ ಹೋಲಿಕೆಗೆ ಸರಿಬರುವ ಇನ್ನೊಂದು ಮತವೆಂದರೆ ವೀರಶೈವ ಮಾತ್ರ ಎಂಬುದು ಅವರಿಗೆ ಖಚಿತವಾಯಿತು. ತತ್ಕಾರಣ ಅವರು ವೀರಶೈವ ಸಂಬಂಧಿಯಾಗಿ ತುಂಬಾ ಅನುಸಂಧಾನ ನಡೆಸಿದರು.
ಇತರ ಹಿಂದುಗಳಲ್ಲಿ ಮನೆಮಾಡಿದ್ದಂತೆಯೇ ಕರ್ನಾಟಕದ ವೀರಶೈವ ಸಮಾಜದಲ್ಲಿ ಕೂಡ ವಿಘಟನಕಾರೀ ತತ್ವಗಳು ಬೇರೂರಿದ್ದವು. ಬಸವಾದಿ ಶರಣರು ಬೋಧಿಸಿದ್ದ ಅಮರವಾಣಿ ಬಹು ಕ್ಷೀಣವಾಗಿತ್ತು. ಜಾತಿ-ಉಪಜಾತಿಗಳ ಗೋಜಲಿನಲ್ಲಿ ಸಿಕ್ಕು ಅದು ತೊಳಲಾಡುತ್ತಿತ್ತು. ಇದನ್ನು ಹೋಗಲಾಡಿಸಲೆಂದು ಶ್ರೀ ಮಂಜಪ್ಪನವರು ಪ್ರಯತ್ನಿಶೀಲರಾದರು. ತತ್ಫಲವಾಗಿ ಅವರು ವೀರಶೈವಕ್ಕೆ ಅಚಾರ್ಯ ಪುರುಷರಾದ ಬಸವಣ್ಣನವರನ್ನು ಕುರಿತು ಅವರ ಜೀವನದ ಸಿದ್ಧಿಸಾಧನೆಗಳನ್ನು ಕುರಿತ ಸಂಶೋಧನೆಗೆ ಕೈಹಾಕಿದರು. ಅದರ ಪರಿಣಾಮವೇ ಅವರು ಬರೆದ ‘ಬಸವ ಚರಿತ್ರೆ, ಬಸವ ಬೋಧಾಮೃತ, ಶುದ್ಧಿ ಮತ್ತು ಸಂಘಟನೆ ಹಾಗೂ ಲಿಂಗಪೂಜೆಯ ಐತಿಹಾಸಿಕ ವಿವೇಚನೆ’ ಎಂಬ ನಾಲ್ಕು ಪ್ರಮುಖ ಕೃತಿಗಳು.
ಸು. ೧೯೨೦ ರ ದಶಕದಲ್ಲಿ ಆಧುನಿಕ ಕನ್ನಡ ಸಾಹಿತ್ಯ ಅದೇ ಎಚ್ಚರ ಗೊಳ್ಳುತ್ತಲಿತ್ತು. ಹಿಂದಿನ ಜಾಡ್ಯ ತೊಲಗಿ ಸಂಶೋಧನೆ ಕೂಡ ಕೆಲಮಟ್ಟಿನ ಪ್ರಗತಿ ಸಾಧಿಸಿತ್ತು. ಬಿ. ಎಲ್. ರೈಸ. ಫ್ಲೀಟ, ಆರ್ ನರಸಿಂಹಾಚಾರ್ ಮುಂತಾದ ಪ್ರಕಾಂಡರು ಈ ಕ್ಷೇತ್ರದಲ್ಲಿ ಗಣನೀಯ ಕಾರ್ಯಮಾಡಿದ್ದರು. ಆದರೆ ಆಗಬೇಕಾದ ಕಾರ್ಯ ಇನ್ನೂ ಅಪಾರವಾಗಿತ್ತು. ವೀರಶೈವದ ಬಗೆಗೆ ಗಂಭೀರ ಅಧ್ಯಯನ ಇನ್ನೂ ಪ್ರಾರಂಭವಾಗಬೇಕಿತ್ತು. ಈ ಕ್ಷೇತ್ರದಲ್ಲಿ ಆಗಬೇಕಾಗಿದ್ದ ಭಾವೀಕಾರ್ಯಕ್ಕೆ ಭದ್ರಪೀಠಿಕೆಯಂತೆ ಮಂಜಪ್ಪನವರು ಮೇಲೆ ತಿಳಿಸಿದ ನಾಲ್ಕು ಸಂಶೋಧನ ಗ್ರಂಥಗಳನ್ನು ಮತ್ತು ಇನ್ನೂ ಹಲವು ಸಣ್ಣಪುಟ್ಟ ಕೃತಿಗಳನ್ನು ರಚಿಸಿದರು.
ಅವರ ಮೊದಲ ಕೃತಿ ‘ಬಸವ ಚರಿತ್ರೆ’ ೧೯೨೪ ರಲ್ಲಿ ಪ್ರಕಟವಾದಂತೆ ತಿಳಿದು ಬರುತ್ತದೆ. ಇದು ಇವರ ವೀರಶೈವಪರ ಕೃತಿಗಳಲ್ಲಿ ಬಹುಶಃ ಮೊದಲನೆಯದು. ಇದರ ರಚನೆಗೆ ಅವರು ಹಲವಾರು ವೀರಶೈವ ಕಾವ್ಯ-ಪುರಾಣಗಳನ್ನು ಬಳಸಿಕೊಂಡಿದ್ದಾರೆ. ಬಸವಣ್ಣನವರ ಬಗ್ಗೆ ಕೇವಲ ಅಂಧಶ್ರದ್ಧೆ ತುಂಬಿದ್ದ ಅಂದಿನ ದಿನಗಳಲ್ಲಿ ಅವರು ಅತ್ಯಂತ ವಸ್ತುನಿಷ್ಠವಾದ ಶೈಲಿಯಲ್ಲಿ ಇದನ್ನು ಬರೆಯಲು ಪ್ರಯತ್ನಿಸಿದ್ದಾರೆ. ಹರಿಹರ, ಭೀಮಕವಿ, ಲಕ್ಕಣ್ಣದಂಡೇಶ, ಗುಬ್ಬಿಯ ಮಲ್ಲಣಾರ್ಯ, ಸಿಂಗರಾಜ, ಬಸವಲಿಂಗ ಕವಿ ಮುಂತಾದ ಪ್ರಾಚೀನ ಲೇಖಕರ ಹೇಳಿಕೆಗಳನ್ನೆಲ್ಲ ಪರಾಮರ್ಶಿಸಿ ನೋಡಿದ್ದಾರೆ. ಜೊತೆಗೆ ಧರಣಿ ಪಂಡಿತನ ಹೇಳಿಕೆಗಳನ್ನೂ, ಅವನನ್ನೇ ಹೆಚ್ಚಾಗಿ ಆಧರಿಸಿ ತಮ್ಮ ವಿಚಾರಗಳನ್ನು ಪ್ರತಿಪಾದಿಸಿದ ಡಾ. ಭಂಡಾರಕರ ಮತ್ತು ಶ್ರೀ ದೇಶಪಾಂಡೆಯವರ ನಿಲವನ್ನೂ ತೂಕಬದ್ಧವಾಗಿ ಪರಾಮರ್ಶಿಸಿದ್ದಾರೆ. ಇದರಲ್ಲಿ ಅವರೀರ್ವರ ಹಲವು ಅಭಿಪ್ರಾಯಗಳನ್ನು ಮಂಜಪ್ಪನವರು, ಬಲು ಸಮರ್ಥವಾಗಿ ನಿರಾಕರಿಸಿದ್ದಾರೆ. ಅವು ಸತ್ಯಕ್ಕೆ ತುಂಬ ದೂರ ಎಂಬುದನ್ನು ಯಾರೂ ಒಪ್ಪಬಹುದಾದ ರೀತಿಯಲ್ಲಿ ಮಂಜಪ್ಪನವರು ಪ್ರತಿಪಾದಿಸಿದ್ದಾರೆ.
ಈ ದಿಶೆಯಲ್ಲಿ ಅವರು ವೀರಶೈವ ಪುರಾಣಗಳನ್ನಷ್ಟೇ ಅಲ್ಲದೆ ಕೆಲವು ಶಾಸನಗಳನ್ನೂ ಜನಮನದಲ್ಲಿ ನೆಲೆಯೂರಿದ್ದ ನಂಬಿಕೆಗಳನ್ನೂ ಪರಿಶೀಲಿಸಿ ನೋಡಿದ್ದಾರೆ. ಜನಮನದಲ್ಲಿನ ನಂಬಿಕೆಗಳನ್ನು ಕುರಿತು ಅವರು ಅರಿತುಕೊಳ್ಳಲು ಕರ್ನಾಟಕದ ಉದ್ದಗಲಕ್ಕೂ ಸಂಚರಿಸಿ ವಿವರಗಳನ್ನು ಕಲೆಹಾಕಿದ್ದಾರೆ ಮತ್ತು ಅವನ್ನೆಲ್ಲ ವಿಮರ್ಶೆಯ ಒರೆಗಲ್ಲಿಗೆ ತಿಕ್ಕಿತಿಕ್ಕಿ ನೋಡಿದ್ದಾರೆ. ಒಂದು ಕ್ಷೇತ್ರದ ಅಥವಾ ವಿಷಯದ ಅಧ್ಯಯನದ ಪೂರ್ವಭಾವಿಯಾಗಿ ವ್ಯಾಪಕವಾದ ಕ್ಷೇತ್ರಕಾರ್ಯ ನಡೆದ ಬೇಕಾದುದು ಅನಿವಾರ್ಯ. ಇಂದೂ ಕೂಡ ಬಹುಜನ ವಿದ್ವಾಂಸರಲ್ಲಿ ಕ್ಷೇತ್ರಕಾರ್ಯದ ಕೊರತೆ ಎದ್ದು ಕಾಣುತ್ತದೆ. ಅಂದಿನ ದಶಕಗಳ ದೇಶೀಯ ವಿದ್ವಾಂಸರಲ್ಲಿ ಇದು ಅಪರೂಪದ್ದಾಗಿತ್ತು. ಅಂಥದರಲ್ಲಿ ಮಂಜಪ್ಪನವರು ಮಾಡಿರುವ ಕ್ಷೇತ್ರಕಾರ್ಯ ಆಶ್ಚರ್ಯ ಹುಟ್ಟಿಸುವಂಥದು. ತಾವು ಹೋದ ಹೋದಲ್ಲಿ ಜನರನ್ನು ಮಠಗಳ ಸ್ವಾಮಿಗಳನ್ನು, ಅಧಿಕಾರಿಗಳನ್ನು ಸಂಪರ್ಕಿಸಿ ಒಂದೆಡೆಯವರಿಂದ ಸಂಗ್ರಹಿಸಿದ ಮಾಹಿತಿಯನ್ನು ಇನ್ನೊಂದೆಡೆಯವರಲ್ಲಿ ಸಂಗ್ರಹಿಸಿದ ಮಾಹಿತಿಯೊಂದಿಗೆ ತೂಗಿನೋಡಿ, ಅದಕ್ಕೆ ಸಂಬಂಧಪಟ್ಟಂತೆ ತಮ್ಮ ಊಹೆ ತರ್ಕಗಳನ್ನು ವಿವರವಾಗಿ ಚರ್ಚೆಗೀಡುಮಾಡುತ್ತಿದ್ದರು. ಹಾಗೆ ಮಾಡುವಾಗ ತೋರಿಬರುತ್ತಿದ್ದ ಪ್ರತಿಕ್ರಿಯೆಗಳನ್ನು ಗಮನದಲ್ಲಿಟ್ಟುಕೊಂಡು ತಮಗೆ ಯೋಗ್ಯವೆಂದು ಕಂಡವುಗಳನ್ನು ಗ್ರಹಿಸುತ್ತಿದ್ದರು. ಹೀಗಾಗಿ ಬಸವಣ್ಣನವರನ್ನು ಕುರಿತ ಹಲವು ವಿಷಯಗಳನ್ನು ನಿಖರಗೊಳ್ಳುವುದು ಸಾಧ್ಯವಾಯಿತು. ಈ ಕ್ಷೇತ್ರದಲ್ಲಿ ನಡೆಯಬೇಕಾಗಿದ್ದ ಮುಂದಿನ ಬೃಹತ್ ಪ್ರಮಾಣದ ಸಂಶೋಧನೆಗೆ ಅವರ ಈ ಕಾರ್ಯದಿಂದಾದ ಸಹಾಯ ಅಷ್ಟಿಷ್ಟಲ್ಲ. ಉದಾಹರಣೆಗೆ ಬಸವಣ್ಣನವರ ಜನನ ಶಾ. ಶ. ೧೦೩೭ ಮನ್ಮಥ ಸಂವತ್ಸರ ವೈಶಾಖ ಶು. ೪ ಶನಿವಾರ ಸೂರ್ಯೋದಯದ ನಂತರ ಘಟಿಕಾ ೧೪-೨೪ ಎಂಬ ಅಂಶವನ್ನು ಹರಪನಹಳ್ಳಿಯ ಆರ್. ಶಾಂತಪ್ಪಾಜಿಯವರ ಸಹಾಯದಿಂದ ನಿರ್ಧರಿಸಿದರು. ತರುವಾಯ ಅದನ್ನೇ ಬಸವಜಯಂತಿ ಎಂದು ಆಚರಿಸುವ ಕ್ರಮ ಜಾರಿಗೆ ತಂದರು. ಅಂದು ಪ್ರಾರಂಭವಾದ ಈ ಉತ್ಸವ ಕರ್ನಾಟಕದ ಪ್ರಮುಖ ಸಾಂಸ್ಕೃತಿಕ ಹಬ್ಬವಾಗಿ ಮಾರ್ಪಟ್ಟಿತು. ಈ ಮಿತಿಯನ್ನು ಅವರು ಸಂಸ್ಕೃತ ಬಸವಪುರಾಣದಿಂದ ತೆಗೆದುಕೊಂಡುದಾಗಿ ಹೇಳಿದ್ದಾರೆ. ಈ ಸಂದರ್ಭದಲ್ಲಿ ಬಿಜ್ಜಳನ ರಾಜ್ಯಾಧಿಕಾರದ ಅವಧಿಯನ್ನು ಒಂದು ಪ್ರಮಾಣಭೂತ ಆಧಾರವನ್ನಾಗಿ ಪರಿಗಣಿಸಿ, ಬಸವಣ್ಣನವರ ಜೀವನದ ಹಲವು ಸಂಗತಿಗಳನ್ನು ಗೊತ್ತು ಮಾಡಿದ್ದು, ಮೆಚ್ಚಬೇಕಾದ ಸಂಗತಿ. ಇದೇ ರೀತಿ ಚೆನ್ನಬಸವಣ್ಣನವರ ಜನನ ಕಲ್ಯಾಣದಲ್ಲಿ ಆಗಿಲ್ಲ. ಬಸವಣ್ಣನವರು ಕಲ್ಯಾಣಕ್ಕೆ ಅಥವಾ ಮಂಗಳವಾಡಕ್ಕೆ ಹೋಗುವ ಪೂರ್ವದಲ್ಲಿಯೇ ಆಗಿರಬೇಕೆಂಬುದು ಅವರ ತರ್ಕಬದ್ಧವಾದ, ಆದರೆ ತುಂಬ ಮಹತ್ವದ ನಿರ್ಣಯ. ಸಿದ್ಧರಸ ಮತ್ತು ಬಲದೇವ ಇವರಿಬ್ಬರು ಬೇರೆ ಬೇರೆ ಆಗಿದ್ದು ಬಿಜ್ಜಳನಲ್ಲಿ ಮಂತ್ರಿಗಳಾಗಿ ಕಾರ್ಯ ನಿರ್ವಹಿಸಿದವರೆಂಬುದು ಅವರ ಒಂದು ಗ್ರಹಿಕೆ. ಸಾಮಗ್ರಿಯ ಅಭಾವದಲ್ಲಿ ಇದೊಂದು ಉಚಿತ ಪ್ರಕಲ್ಪನೆಯೆಂದೇ ಹೇಳಬೇಕು. ಬಲವಾದ ಪ್ರತಿಸಾಮಗ್ರಿ ಬೆಳಕಿಗೆ ಬರುವತನಕ ಇದು ಸಾಧುವಾದುದೇ. ಇದೇ ನಿಟ್ಟಿನಲ್ಲಿ ನೀಲಾಂಬಿಕೆ, ಬಿಜ್ಜಳ ಮತ್ತು ಸಿದ್ಧರಸರ ಸಂಬಂಧಗಳನ್ನು ಕುರಿತೂ ಚರ್ಚಿಸಿದ್ದಾರೆ. ನೀಲಾಂಬಿಕೆ ಸಿದ್ಧರಸನ ನಿಜಪುತ್ರಿ, ಬಿಜ್ಜಳನ ತಾಯಿ ಸಹಗಮನ ಮಾಡಿದಾಗ ಬಿಜ್ಜಳನ ತಮ್ಮ ಕರ್ಣದೇವನನ್ನು ಸಿದ್ಧರಸನ ಹೆಂಡತಿ ಪದ್ಮಗಂಧಿ ಹಾಲುಣಿಸಿ ಬೆಳಸಿದಳು. ತತ್ಕಾರಣ ನೀಲಲೋಚನೆ ಬಿಜ್ಜಳನಿಗೆ ಸಹೋದರಿಯೆಂಬ ಸಂಬಂಧ ಉಂಟಾಯಿತು ಎಂಬುದನ್ನು ಮಂಜಪ್ಪನವರು ಬೆಂಬಲಿಸಿದ್ದಾರೆ. ಬಿಜ್ಜಳರಾಯ ಚರಿತೆ ಮತ್ತು ಸಿಂಗಿರಾಜ ಪುರಾಣಗಳನ್ನು ಗಮನಿಸಿದರೆ ಈ ಬಗೆಯಲ್ಲಿಯೇ ಸಂಬಂಧಗಳು ಸಿದ್ಧವಾಗುತ್ತವೆ. ಬಿಜ್ಜಳನ ವ್ಯಕ್ತಿತ್ವವನ್ನು ಕುರಿತೂ ಅವರು ವಸ್ತುನಿಷ್ಠವಾದ ಮೌಲ್ಯಮಾಪನ ಮಾಡಿದ್ದಾರೆ. ಅವನೊಬ್ಬ ಕನಿಷ್ಠವ್ಯಕ್ತಿಯಾಗಿದ್ದನೆಂಬ ಶ್ರೀ ದೇಶಪಾಂಡೆಯವರ ವಿಚಾರವನ್ನು ಒಪ್ಪದೆ ಅವನೊಬ್ಬ ಸಮರ್ಥ, ಧೀರ ರಾಜನೆಂಬ ಅಂಶವನ್ನು ಎತ್ತಿ ಹೇಳಿದ್ದಾರೆ.
ಈ ರೀತಿ ಬಸವಣ್ಣ ಮತ್ತು ಅವರ ಸಮಕಾಲೀನ ಚರಿತ್ರೆಗಳನ್ನು ಕುರಿತಂತೆ ಹೇಳಿರುವ ಅವರ ಇತರ ನಿರ್ಣಯಗಳು ಬಹು ಮೌಲಿಕವಾಗಿಯೇ ಇವೆ. ಇದರರ್ಥ ಅವುಗಳಲ್ಲಿ ದೋಷ-ಕೊರತೆಗಳನ್ನು ಇಲ್ಲವೇ ಇಲ್ಲವೆಂದಲ್ಲ. ಧರಣಿ ಪಂಡಿತನ ವಿಚಾರಗಳನ್ನು ಅವರು ಅಲ್ಲಗಳೆದುದು ಸಮಂಜಸವೇ. ಆದರೆ ಸಿಂಗಿರಾಜನ ಕೃತಿಗೆ ಅವರು ಅತಿಯಾಗಿ ಮಹತ್ವ ನೀಡಿದ್ದಾರೆ. ಇದು ಅಸಮರ್ಥನೀಯ. ಸಿಂಗಿರಾಜನ ಕಾಲವನ್ನು ಅವರು ತಪ್ಪಾಗಿ ತಿಳಿದುದು ಇದಕ್ಕೆ ಕಾರಣವೇ ಹೊರತು ಯಾವ ಪೂರ್ವಾಗ್ರಹವೂ ಅಲ್ಲವೆಂಬುದು ಸಮಾಧಾನದ ಸಂಗತಿ. ಇಂಥ ಇನ್ನೆರಡು ತಪ್ಪುಗ್ರಹಿಕೆಯ ಉದಾಹರಣೆಗಳೆಂದರೆ ವೀರಶೈವವು ಆಗಮಗಳಿಂದ ಪ್ರಣೀತವಾದುದೆಂದೂ ಸಿದ್ಧಾಂತ ಶಿಖಾಮಣಿಯೇ ಅದರ ಆಧಾರಭೂತ ಗ್ರಂಥವೆಂದೂ ನಂಬಿದ್ದು.
ಪ್ರಸ್ತುತ ಬಸವಚರಿತ್ರೆಯ ಅಂಗವಾಗಿಯೇ ವೀರಶೈವಮತದ ತತ್ವ ವಿವೇಚನೆಯೂ ಬಂದಿದೆ. ವೀರಶೈವಮತದ ಹೆಸರು. ಪರಮಾತ್ಮಲಕ್ಷಣ, ಜೀವ ಸ್ವರೂಪ, ಸಂಸಾರ, ದುಃಖ, ಷಟ್‌ಸ್ಥಲ, ಅಂಗಸ್ಥಲ, ಲಿಂಗಸ್ಥಲ, ಲಿಂಗಾಂಗ ಸಾಮರಸ್ಯ, ಮುಕ್ತಿ, ಅಧಿಕಾರ, ಆಚಾರ ಮುಂತಾದ ವಿಚಾರಗಳನ್ನು ಸ್ಥೂಲವಾಗಿ ಇಲ್ಲಿ ವಿವರಿಸಿದ್ದಾರೆ. ಬಸವಣ್ಣನವರ ವ್ಯಕ್ತಿತ್ವವನ್ನು ಬುದ್ಧ, ಕ್ರಿಸ್ತ, ಆಚಾರ್ಯತ್ರಯರು ಮುಂತಾದ ವಿಭೂತಿಗಳೊಡನೆ ಹೋಲಿಸಿ ನೋಡಿದ್ದಾರೆ. ಅದರಲ್ಲೂ ಕರುಣಾಮಯರಾದ ಬುದ್ಧ ಮತ್ತು ಕ್ರಿಸ್ತರ ವ್ಯಕ್ತಿತ್ವದೊಡನೆ ತೌಲನಿಕವಾಗಿ ಪರಿಶೀಲಿಸಿದ್ದಾರೆ. ಅಂದಿನ ವೀರಶೈವವು ಪ್ರಸಾರಗೊಂಡ ಬಗೆಯನ್ನು ಕುರಿತು ಕೂಡ ಚಿಂತನೆ ನಡೆಸಿದ್ದಾರೆ. ಬಸವಣ್ಣನವರ ಕಾಲದಲ್ಲಿಯೇ ವೀರಶೈವವು ಸಾಕಷ್ಟು ಪ್ರಬಲವಾಗಿತ್ತೆಂದೂ ಅದರತ್ತ ಕೆಳವರ್ಗದ ಜನ ವಿಶೇಷ ಆಕರ್ಷಿತವಾಗಿದ್ದು, ಮೇಲುವರ್ಗದವರ ವಕ್ರದೃಷ್ಟಿಗೆ ಅದು ಗುರಿಯಾಗಿತ್ತೆಂದೂ ಸಕಾರಣವಾಗಿಯೇ ಊಹಿಸಿದ್ದಾರೆ. ಇದು ವ್ಯವಹಾರಿಕ ನಿಲವು. ನಮ್ಮ ಪರಂಪರೆ ಹಾಗೂ ಸಂಸ್ಕೃತಿಗಳ ಬಗ್ಗೆ ಈ ರೀತಿಯ ವಿಶ್ಲೇಷಣೆ ತುಂಬ ಅವಶ್ಯಕ. ‘ಲಕ್ಷದ ಮೇಲೆ ತೊಂಬತ್ತಾರು ಸಾವಿರ’ ಎಂಬ ಪ್ರಯೋಗ ಅಂದಿನ ಕಲ್ಯಾಣದಲ್ಲಿದ್ದ ವೀರಶೈವರ ಸಂಖ್ಯೆಯಾಗಿರಬೇಕೆಂದಿರುವ ಅವರ ಊಹೆ ಕೂಡ ಸಮರ್ಥನೀಯವಾದುವೇ ಸರಿ.
‘ಬಸವ ಚರಿತ್ರೆ’ಯ ಉತ್ತರಭಾಗದಲ್ಲಿ ಅವರು ಬರೆದಿರುವ ವಿಚಾರಗಳಿಗೆ ಪೂರಕವಾಗಿ ಎಂಬಂತೆ ‘ಬಸವಬೋಧಾಮೃತ’ ಬಂದಿದೆ. ಸಂಶೋಧನೆಯ ಅಂಶಗಳು ಹೆಚ್ಚಿಲ್ಲವೆಂದುಕೊಂಡರೂ ಇದರಲ್ಲಿ ವಚನಸಾಹಿತ್ಯದ ಸಾರವೆಲ್ಲ ಇದೆ. ಮಂಜಪ್ಪನವರ ವ್ಯಾಖ್ಯಾನದ ರೀತಿಯನ್ನು ಇದರಲ್ಲಿ ಕಾಣಬಹುದು. ‘ನೂರಾ ಎಂಟು ವಚನಗಳಿಗೆ’ (ಸು. ೧೧೦ ಕ್ಕೂ ಹೆಚ್ಚು) ಸರಳವಾದ ಕನ್ನಡದಲ್ಲಿ ಬರೆದಿರುವ ವ್ಯಾಖ್ಯಾನ ಮೌಲಿಕವಾಗಿದೆ. ಒಟ್ಟು ವಚನಸಾಹಿತ್ಯದ ಮೌಲ್ಯವೇನೆಂಬುದು ಅದರಿಂದ ವ್ಯಕ್ತವಾಗುತ್ತದೆ. ವಚನಸಾಹಿತ್ಯವನ್ನು ಕುರಿತು ಅವರು ಹಲವಾರು ವರ್ಷಗಳ ವರೆಗೆ ನಡೆಸಿದ ಅನುಸಂಧಾನದ ಫಲವೇ ಈ ವ್ಯಾಖ್ಯಾನವೆನ್ನಬಹುದು.
ಅವರ ಮುಂದಿನ ಸಂಶೋಧನಾ ಕೃತಿಯೆಂದರೆ ‘ಶುದ್ಧಿ ಮತ್ತು ಸಂಘಟನೆ’. ನಿರ್ವಿವಾದವಾಗಿ ಇದೊಂದು ಶ್ರೇಷ್ಠ ಸಂಶೋಧನಕೃತಿ. ಇದರಲ್ಲಿ ಪ್ರಾಚೀನ ಭಾರತೀಯ ಜನಾಂಗ, ಋಗ್ವೇದದ ದಶಾರ್ಣಯುದ್ಧ, ಅದರಲ್ಲಿನ ಅನಾರ್ಯ ರಾಜರ ಮತ್ತು ಜನವರ್ಗಗಳ ಉಲ್ಲೇಖಗಳು, ರಾಕ್ಷಸರು, ಆದಿದ್ರಾವಿಡರು, ದ್ರಾವಿಡರು, ಲಿಂಗಪೂಜೆಯ ಸಂಸ್ಕೃತಿ, ರಾಮಾಯಣ – ಮಹಾಭಾರತಗಳ ಕಾಲ, ಮಹಾಭಾರತದ ವಾಹೀಕ ಬ್ರಾಹ್ಮಣರ ಉಲ್ಲೇಖ ಇತ್ಯಾದಿಯಾಗಿ ಪ್ರಾಚೀನ ಭಾರತೀಯ ಜನಾಂಗದ ಏಳುಬೀಳುಗಳನ್ನು ಗುರತಿಸುತ್ತ, ೧೨ ನೆಯ ಶತಮಾನದ ವರೆಗಿನ ಪರಿಸ್ಥಿತಿಯನ್ನು ಸಂಕ್ಷಿಪ್ತವಾಗಿ ವಿವೇಚಿಸಿದ್ದಾರೆ. ಆ ಹಿನ್ನೆಲೆಯಲ್ಲಿ ಬಸವಣ್ಣನವರ ಜೀವನಕಾಲ ಮತ್ತು ಕಾರ್ಯಗಳ ಮಹತ್ವವೇನೆಂದಬುದನ್ನು ಗುರುತಿಸಲು ಪ್ರಯತ್ನ ಪಟ್ಟಿದ್ದಾರೆ. ಆರ್ಯರ ಪ್ರಾಬಲ್ಯ ಸ್ಥಾಪಿತವಾದ ತರುವಾಯ ಹಾಗೂ ಬಸವಣ್ಣನವರಿಗಿಂತ ಹಿಂದೆ, ಭಾರತೀಯರ ಧಾರ್ಮಿಕ ಸಾಮಾಜಿಕ ಕ್ಷೇತ್ರಗಳಲ್ಲಿ ಗಮನಾರ್ಹವಾದ ಬದಲಾವಣೆಗಳು ಆಗದೆ ಹೋದುದು ಅವರಿಗೆ ಖೇದವನ್ನುಂಟು ಮಾಡಿದೆ. ಬುದ್ಧನ ಪ್ರಯತ್ನಗಳಿಂದಾಗಿ ಹಲವು ಶತಮಾನಗಳ ಮಟ್ಟಿಗೆ ಇಲ್ಲಿನ ಸ್ಥಿತಿ ಉತ್ತಮಗೊಂಡಿತ್ತಾದರೂ ಅದು ಬಹಳಕಾಲದವರೆಗೆ ಉಳಿಯಲಿಲ್ಲ. ಗುಪ್ತರ ಆಳ್ವಿಕೆಯೊಡನೆ ಅದರಲ್ಲಿ ಪುನಃ ಅವನತಿ ಪ್ರಾರಂಭಗೊಂಡಿತು. ಬೌದ್ಧಧರ್ಮ ಈ ನಾಡನ್ನೇ ಬಿಟ್ಟು ಹೊರನಡೆಯ ಬೇಕಾಯಿತು. ಜನನದಿಂದ ವರ್ಣಜಾತಿಗಳು ನಿರ್ಣಯಗೊಳ್ಳುವುದು ಆಳವಾಗಿ ಬೇರೂರಿ ಸಾಮಾಜಿಕ ನ್ಯಾಯವೇ ಅಸ್ತವ್ಯಸ್ತ ಗೊಂಡಿತು. ಇಂಥ ಸಮಯದಲ್ಲಿ ಬಸವಣ್ಣನವರ ಉದಯವಾಗಿ ಈ ಸಮಾಜವನ್ನು ಸಮಗ್ರ ಬದಲವಾಣೆಗೊಳಿಸುವ ಪಣ ತೊಡಬೇಕಾದ ಸ್ಥಿತಿಯೇ ನಿರ್ಮಾಣವಾಗಿತ್ತು; ವರ್ಣವ್ಯವಸ್ಥೆ, ಸಾಮಾಜಿಕ ಸೇವೆಗಳಲ್ಲಿ ಮೇಲು-ಕೀಳಿನ ಭಾವನೆ, ವ್ರತನಿಯಮಗಳೆಂಬ ಕೃತಕ ಆಚಾರಗಳು, ದೇವಾಲಯಗಳ ಅತಿಶಯ ಪ್ರಭಾವ, ತನ್ಮೂಲಕ ನಡೆಯುತ್ತಿದ್ದ ಜನತೆಯ ಶೋಷಣೆ, ರಾಜರು- ಮಾಂಡಲಿಕರು ಪುರೋಹಿತರು ಅನುಸರಿಸುತ್ತಿದ್ದ ಸಮಯ ಸಾಧಕವೃತ್ತಿ ಮುಂತಾದ ನಿಸರ್ಗ ವಿರುದ್ಧ ಆಚರಣೆಗಳು ಸಮಾಜವನ್ನು ಛಿದ್ರಛಿದ್ರಗೊಳಿಸಿದ್ದವು. ಚತುರ್ಥ – ಪಂಚಮವರ್ಗದವರ ಸ್ಥಿತಿ ತೀರ ದಯನೀಯವಾಗಿತ್ತು. ಬುದ್ಧದೇವನ ತರುವಾಯದ ೧೫೦೦ ವರ್ಷಗಳ ಅವಧಿಯಲ್ಲುಂಟಾದ ಇಂಥ ಸ್ಥಿತಿಯಲ್ಲಿ ಬಸವಣ್ಣನವರು ಜನಿಸಿ ಬಂದರು. ಅವರು ಏಕಾಂಗಿಯಾಗಿಯೇ ತಮ್ಮ ಸುಧಾರಣೆಯ ಮಹಾಕಾರ್ಯವನ್ನು ಕೈಗೆತ್ತಿಕೊಂಡರು. ತರುವಾಯ ಹಲವು ಜನ ಶರಣ ಶರಣೆಯರು ಅವರನ್ನು ಕೂಡಿ ಕೊಂಡರು. ಈ ಎಲ್ಲ ವಿವರಗಳನ್ನು ಮಂಜಪ್ಪನವರು ತಮ್ಮ ಈ ಕೃತಿಯಲ್ಲಿ ತಕ್ಕಷ್ಟು ಉತ್ತಮವಾಗಿಯೇ ಚರ್ಚಿಸಿದ್ದಾರೆ.
ಪ್ರಸ್ತುತ ಕೃತಿಯಲ್ಲಿ ಅವರು ಮುಂಚಿನ ಕೃತಿಯಲ್ಲಿನಂತೆ ಪುರಾಣ ಸಾಹಿತ್ಯದ ಆಧಾರವನ್ನೇ ನಂಬದೆ ಇತರ ಸಾಮಗ್ರಿಯನ್ನು ಕೂಡ ಸಮರ್ಥವಾಗಿ ಬಳಸಿಕೊಂಡಿದ್ದಾರೆ. ಸ್ವತಃ ಬಸವಣ್ಣನವರ ವಚನಗಳಲ್ಲಿಯೇ ಬಿಜ್ಜಳನ ಹೆಸರು ಮೂರು ಕಡೆಗೆ ಉಲ್ಲೇಖಗೊಂಡಿರುವುದನ್ನು ಮಂಜಪ್ಪನವರು ಎತ್ತಿ ಹೇಳಿದ್ದಾರೆ. “ಬಸವಣ್ಣನವರ ಸಂಬಂಧವಾಗಿ ಈ ವರೆಗೆ ಎರಡು ಪ್ರಬಲ ಶಿಲಾಲಿಪಿಗಳೂ ದೊರೆತಿವೆ” ಎಂದು ಅವರು ಚೌಡದಾನಪುರ ಮತ್ತು ಅರ್ಜುನವಾಡ ಶಾಸನಗಳನ್ನು ಉಲ್ಲೇಖಿಸಿದ್ದಾರೆ. ಈ ಸಂದರ್ಭದಲ್ಲಿ ಅವರು ಬಸವಣ್ಣನವರ ಸಂಬಂಧಿಯಾದ ಪ್ರಮುಖ ಅಂಶವೊಂದನ್ನು ಕುರಿತು ಚರ್ಚಿಸಿದ್ದಾರೆ. “ಗುರುಲಿಂಗಜಂಗಮ ಪ್ರೇಮಿಗಳು ಮತ್ತು ಮುನಿಪ, ಜಂಗಮಪುರುಷ, ಮಹಾಮಹೇಶ್ವರ ಎಂಬ ಗೌರವೋಕ್ತಿಗಳಿಂದ (ಬಸವಣ್ಣನವರ ವಂಶಸ್ಥರು) ಬಹು ಪೂಜ್ಯರಾಗಿದ್ದಾರೆ” ಎಂದು ನಿರ್ಧರಿಸುತ್ತ ಇನ್ನೊಂದು ಪ್ರಮುಖ ಅಂಶದ ಕಡೆಗೆ ನಮ್ಮ ಲಕ್ಷ್ಯ ಸೆಳೆದಿದ್ದಾರೆ. “ಇವರೆಲ್ಲರೂ ಗೃಹಸ್ಥರಾಗಿಯೇ ಇದ್ದರೆಂದು ಧಾರಾಳವಾಗಿ ಹೇಳಬಹುದು ಮತ್ತು ಬಸವಣ್ಣನವರು ಭಕ್ತರೆಂಬ ಜಾತಿಯವರು, ಅವರು ಪೂಜ್ಯರಾಗಿರಲಿಲ್ಲ; ಎಂಬ ಕಲ್ಪನೆಯು ಮಿಥ್ಯವಾದುದೆಂದೇ ಈ ಶಿಲಾಶಾಸನದಿಂದ ಸ್ಪಷ್ಟವಾಗುತ್ತದೆ” ಎಂದು ಸಾರಿದ್ದಾರೆ. ೧೫,೧೬, ೧೭ನೆಯ ಶತಮಾನದಲ್ಲಿ ಹುಟ್ಟಿದ ವೀರಶೈವ ಗ್ರಂಥಗಳು ಉದ್ದೇಶಪೂರ್ವಕವಾಗಿ ಬಸವಣ್ಣನವರ ಚರಿತ್ರೆಯನ್ನು ಅಂತರಿತಗೊಳಿಸುವ ಕಾರ್ಯಕ್ಕೆ ಕೈಹಾಕಿವೆ. ಈ ಕಾರ್ಯ ಬಹುಶಃ ಶೂನ್ಯಸಂಪಾದನೆಕಾರರಿಂದ ಪ್ರಾರಂಭವಾಯಿತು. ಇವರು ಅಂದಿನ ಯಾವುದೋ ಆವಶ್ಯಕತೆಗಾಗಿ ಅಥವಾ ಆಶಯಪೂರ್ತಿಗಾಗಿ ಅಲ್ಲಮಪ್ರಭುವನ್ನು ಶೂನ್ಯಪೀಠದ ಚಕ್ರವರ್ತಿಯನ್ನಾಗಿ ಚಿತ್ರಿಸಹೊರಟರು. ಅವನನ್ನೇಕೇಂದ್ರವ್ಯಕ್ತಿ ಎಂದು ಭಾವಿಸಿಕೊಂಡರು. ಇದರಿಂದಾಗಿ ಬಸವಣ್ಣ, ಸಿದ್ಧಾರಾಮ ಮೊದಲಾದವರನ್ನು ದ್ವಿತೀಯ ದರ್ಜೆಯ ವ್ಯಕ್ತಿಗಳೆಂಬಂತೆ ಇವು ಚಿತ್ರಿಸಿದವು. ಶೂನ್ಯಸಂಪಾದನೆಕಾರರನ್ನನುಸರಿಸಿ ಪ್ರಭುಲಿಂಗಲೀಲೆ, ಪ್ರಭುದೇವರ ಪುರಾಣ ಮುಂತಾದ ಗ್ರಂಥಗಳು ಹುಟ್ಟಿದವು. ಈ ಪ್ರವೃತ್ತಿ ಮುಂದುವರಿದು ತಮ್ಮ ಮಠ ಸಂಪ್ರದಾಯಗಳನ್ನು ಎತ್ತಿ ಹಿಡಿಯಲೋಸುಗ ಲಿಂಗಲೀಲಾ ವಿಲಾಸ ಚಾರಿತ್ಯ್ರ, ಏಕೋತ್ತರ ಶತಸ್ಥಲ, ಗುರುರಾಜ ಚಾರಿತ್ಯ್ರ, ಚತುರಾಚಾರ್ಯ ಪುರಾಣ ಮುಂತಾದ ಗ್ರಂಥಗಳು ರಚನೆಗೊಂಡವು. ಇವು ಹರಿಹರ; ಪಾಲ್ಕುರಿಕೆ ಸೋಮೇಶ್ವರ, ಭೀಮಕವಿ ಮುಂತಾದವರು ಅನುಸರಿಸಿಕೊಂಡ ಬಂದಿದ್ದ ಧೋರಣೆಗಳು ಕಾಲಾಂತರದಲ್ಲಿ ಹಿಮ್ಮೆಟ್ಟುವಂತೆ ಮಾಡಿದುವು. ಈಗಲೂ ಅನೇಕರಲ್ಲಿ ಇಂಥ ಭಾವನೆಗಳಿವೆ. ಈ ಸಂದರ್ಭದಲ್ಲಿ ಒಂದೆರಡು ಅಂಶಗಳನ್ನು ಇಲ್ಲಿ ಗಮನಿಸಬಹುದು. ಬಸವಣ್ಣನವರನ್ನು ಹಲವು ವೀರಶೈವ ಗ್ರಂಥಗಳು ಪೂರ್ವಾಚಾರ್ಯರೆಂದು ಮಾನ್ಯಮಾಡಿವೆ. ಕಪ್ಪಡಿಸಂಗಮಕ್ಕೆ ಬಂದಾಗ ಅಲ್ಲಿಯ ಸ್ಥಾನಚಾರ್ಯ ಅವರಿಗೆ ಸಂಗಮನಾಥನ ಪೂಜೆಮಾಡಿಕೊಂಡಿರಲು ಹೇಳುತ್ತಾನೆ! ಬಸವಣ್ಣ ಅದೇರೀತಿ ನಡೆಯುತ್ತಾನೆ. ಮಂಗಳವಾಡಕ್ಕೆ ಹೋಗುವ ಪೂರ್ವದಲ್ಲಿ ಸಾಕ್ಷಾತ್ ನಂದಿಕೇಶ್ವರನೇ ಅವನಿಗೆ ಲಿಂಗ ದಿಕ್ಷೆಯಿತ್ತನೆಂದು ಹರಿಹರ ಬಣ್ಣಿಸಿದ್ದಾನೆ. ಅನಿಮಿಷಯ್ಯನಿಗೆ ಬಸವಣ್ಣನವರಿಂದ ಲಿಂಗಸಂಪ್ರಾಪ್ತಿಸಿತೆಂದು ಹಲವೆಡೆ ಬಂದಿದೆ. ಬದನೆಯಕಾಯಿಯನ್ನು ಕಟ್ಟಿಕೊಂಡು ಬಂದಿದ್ದ ಬಂದಿಕಾರರಿಗೆ ಲಿಂಗಧಾರಣ ಮಾಡಿದವರು ಬಸವಣ್ಣನವರೇ. ಅಸಂಖ್ಯಾತ ವೀರಶೈವ ಹಸ್ತಪ್ರತಿಗಳಲ್ಲಿ ”ಶ್ರೀಗುರು ಬಸವಲಿಂಗಾಯನಮಃ” ಅಥವಾ “ಶ್ರೀಬಸವಲಿಂಗಾಯನಮಃ” ಎಂಬ ಮಂತ್ರ ವಿದ್ದುದು ಕಂಡು ಬರುತ್ತದೆ. ಇವು ಬಸವಣ್ಣನವರ ವ್ಯಕ್ತಿಮಹಿಮೆಗೆ ಸಾಕ್ಷಿಯಾಗಿವೆ. ಇವೆಲ್ಲ ಸಂಗತಿಗಳನ್ನು ಒಟ್ಟಾರೆಯಾಗಿ ಗಮನಿಸಿದರೆ ಶ್ರೀ ಮಂಜಪ್ಪನವರ ಮಾತಿನ ಸತ್ಯತೆ ಸ್ಪಷ್ಟಪಡುತ್ತದೆ.
ಅವರ ಇಂಥ ಹಲವು ನಿರ್ಣಯಗಳು ಯಾವುದೇ ಪೂರ್ವಾಗ್ರಹವಿಲ್ಲದೆ, ಇದ್ದ ಪೂರ್ವಾಗ್ರಹಳ ನಿವಾರಣೆಗಾಗಿ ತಲೆಯೆತ್ತಿವೆ. ಬಸವಣ್ಣನವರಿಗೆ ಉಪನಯನ ಸಂಸ್ಕಾರವಾಗಿತ್ತೆಂದು ಸ್ಪಷ್ಟವಾದ ಮಾತುಗಳಲ್ಲಿ ಅವರು ಒಪ್ಪಿಕೊಂಡು ಬಿಟ್ಟಿದ್ದಾರೆ. ಈ ಸಂದರ್ಭದಲ್ಲಿಯೇ ಆದಯ್ಯ ಮತ್ತು ದೇವರ ದಾಸಿಮಯ್ಯನ ಮಗ ಸದ್ಯೋಜಾತನಗೆ ಉಪನಯನವಾದ ವಿಷಯವನ್ನೂ ಎತ್ತಿತೋರಿಸಿದ್ದಾರೆ. ಬಸವಣ್ಣ, ಶಂಕರದಾಸಿಮಯ್ಯ ಮೊದಲಾದ ಶರಣರು ಮೊದಲು ಸ್ಥಾವರಲಿಂಗ ಪೂಜೆಯಿಂದ ಪ್ರೇರಿತರಾಗಿಯೇ ಇಷ್ಟಲಿಂಗದತ್ತ ಒಲಿದರೆಂದೂ ಅಂದಿನ ಸ್ತ್ರೀಯರು ಮೊದಲುಗೊಂಡು ಅನೇಕರು ಶಿರದಲ್ಲಿ ಲಿಂಗಧರಿಸಿದ್ದರೆಂದೂ ಸಾಧಾರವಾಗಿಯೇ ಊಹಿಸಿದ್ದಾರೆ. (ಪುಟ. ೪೭೭).*
ಶ್ರೀ ಮಂಜಪ್ಪನವರು ಇನ್ನೂ ಮುಂದುವರಿದು ಹಲವಾರು ಮಹತ್ತರ ವಿಚಾರಗಳನ್ನು ಮಂಡಿಸಿದ್ದಾರೆ. ಉದಾಹರಣೆಗೆ ಸಿದ್ಧಾಂತ ಶಿಖಾಮಣಿಯನ್ನೂ ಪಂಚಾಚಾರ್ಯರನ್ನೂ ಕುರಿತಾದ ಅವರ ವಿಚಾರಗಳನ್ನು ನೋಡಬಹುದು. “ರೇಣುಕರಿಂದ ಅಗಸ್ತ್ಯರಿಗೆ ಬೋಧಿಸಿದ್ದೆಂದು ಹೇಳಲ್ಪಡುತ್ತಿರುವ ಸಿದ್ಧಾಂತ ಶಿಖಾಮಣಿಯು ಬಸವಣ್ಣನವರ ತರುವಾಯ ರಚನೆಯಾದುದು. ಕವಿ ಕಾಣದುದನ್ನು ರವಿ ಕಂಡನೆಂಬಂತೆ ರೇಣುಕರು ಅಗಸ್ತ್ಯನಿಗೆ ಬೋಧಿಸಿದರೆಂಬುದು ಕವಿಯ ಕಲ್ಪನೆಯ ಮಾತೇ ವಿನಃ ಐತಿಹಾಸಿಕ ಸಂಗತಿಯಲ್ಲ. ಆ ಸಿದ್ಧಾಂತ ಶಿಖಾಮಣಿಯನ್ನು ಬರೆದ ಶಿವಯೋಗಿ ಆಚಾರ್ಯನೇ ತನ್ನ ವಂಶವನ್ನು ಅದೇ ಗ್ರಂಥದ ಮೊದಲನೆಯ ಪರಿಚ್ಛೇದದಲ್ಲಿ ಹೀಗೆ ಹೇಳಿಕೊಂಡಿದ್ದಾನೆ”ಎನ್ನುತ್ತ “ಸಿದ್ಧರಾಮೇಶ್ವರನ ವಂಶದಲ್ಲಿ ಮುದ್ದದೇವನೆಂಬವನು ಜನ್ಮವೆತ್ತಿದನು. ಆತನಿಗೆ ಸಿದ್ಧನಾಥನೆಂಬ ಶಿವಾಚಾರ್ಯನಿದ್ದನು. ಆತನ ಮಗನಾದ ಶಿವಯೋಗಿ ಆಚಾರ್ಯನೇ ಈ ಗ್ರಂಥವನ್ನು ರಚಿಸಿದನು” ಎಂಬ ಬಹು ಮಹತ್ವದ ಅಂಶದ ಕಡೆಗೆ ಗಮನ ಸೆಳೆದಿದ್ದಾರೆ. ಹೀಗೆ ಶಿವಯೋಗಿ ಶಿವಾಚಾರ್ಯನು ಸಿದ್ಧರಾಮನ ವಂಶೋತ್ಪನ್ನನಾದ ಮುದ್ದದೇವ ನೆಂಬವನ ಗುರುವಿನ ಮಗನೆಂಬ ಖಚಿತವಿರುವ ವಿಚಾರವನ್ನು ಮಂಜಪ್ಪನವರು ಎತ್ತಿ ತೋರಿದ್ದಾರೆ. ಇದು ಅವರು ಶ್ರೇಷ್ಠಮಟ್ಟದ ಸಂಶೋಧಕರೆಂಬುದನ್ನು ಸಾಬೀತು ಪಡಿಸುತ್ತದೆ. ಇದೇ ರೀತಿ “ವೇದ ಅಥವಾ ದಶೋಪನಿಷತ್ತುಗಳು ಹೇಗೆ ಕ್ಲುಪ್ತವಾಗಿ ವ್ಯವಸ್ಥಿತ ರೂಪದಲ್ಲಿವೆಯೋ ಹಾಗೇನೂ ಶಿವಾಗಮಗಳಿಲ್ಲ. ಆದುದರಿಂದ ನಾನಾಕಲ್ಪಿತಾಭಿಪ್ರಾಯಗಳೆಲ್ಲಾ ಸೇರಲು ಅವಕಾಶವಾಗಿರುವ ಆಗಮಗಳು ವೀರಶೈವರ ಪ್ರಮಾಣ ಗ್ರಂಥಗಳಾಗಲಾರವು. ರೇಣುಕಾದಿ ಪಂಚಾಚಾರ್ಯರು ಈ ವೀರಶೈವಮತವನ್ನು ಸ್ಥಾಪಿಸಿದರೆಂದು ಅನೇಕರು ಹೆಳುತ್ತಿದ್ದಾರಷ್ಟೇ. ಎಂದ ಮೇಲೆ ಅವರು ಬರೆದ ಗ್ರಂಥಗಳಿರಬೇಕಷ್ಟೇ. ಇಲ್ಲವೆ ಅವರು ಬೋಧಿಸಿದ ಮತತತ್ವಗಳು ಸಂಗ್ರಹಿತವಾಗಿರಬೇಕಲ್ಲವೆ ? ಒಂದಾದರೂ ಮತಗ್ರಂಥವಿದ್ದರೆ ಬೈಲಿಗೆ ಬರಲಿ.” ಎಂದು ಸವಾಲನ್ನು ಎಸೆದಿದ್ದಾರೆ. (ಪುಟ. ೪೯೨). “ತಮ್ಮಿಷ್ಟದಂತೆ ಮಾಡಿಕೊಂಡ ಸಂಸ್ಕೃತ ಶ್ಲೋಕಗಳೆಲ್ಲಾ ಆಗಮ ಶ್ಲೋಕಗಳಾಗಿಯೇ ಪರಿಣಮಿಸಿವೆ” ಎಂಬ ಅವರ ಮಾತು ನೂರಕ್ಕೆ ನೂರರಷ್ಟು ಸತ್ಯ. ರೇಣುಕರು ಅಥವಾ ರೇವಣಸಿದ್ಧರು ಕ್ರಿ. ಶ. ೧೧೮೭ ರ ಸಿರಿವಾಳ ಶಾಸನದಲ್ಲಿ ಉಲ್ಲೇಖಿತರಾದವರೇ ವಿನಃ ಬೇರಾರೂ ಅಲ್ಲ. ಅವರು ಲಕುಲೀಶ ಶೈವರಾಗಿದ್ದಾರೆಂದು ಮಂಜಪ್ಪನವರು ಬಲವಾಗಿ ನಂಬಿದ್ದರು. ಐತಿಹಾಸಿಕ ಆಧಾರಗಳಿಗೆ ಮಾತ್ರ ಗೌರವ ಸಲ್ಲಿಸುವ ಅವರ ನಿಲವು ಇಂಥಲ್ಲೆಲ್ಲ ಬಹುಸ್ಫುಟಗೊಳ್ಳುತ್ತದೆ. ಇದೇ ರೀತಿ ಅವರು ಮುಂದುವರಿದು ಪಂಚಾಚಾರ್ಯರಲ್ಲಿ ಒಬ್ಬರೆಂದು ವರ್ಣಿಸಲ್ಪಟ್ಟ ಮಲ್ಲಿಕಾರ್ಜುನ ಪಂಡಿತಾರಾಧ್ಯರ ಬಗ್ಗೆಯೂ ಮಾಡಿರುವ ಮೀಮಾಂಸೆ ಸಮರ್ಪಕವೆಂದೇ ತೋರುತ್ತದೆ.
ಈ ಕೃತಿಯ ಅಂತ್ಯದಲ್ಲಿ ಲಿಂಗಪೂಜೆಯ ಹಂತಗಳನ್ನು ಗುರುತಿಸಿದ್ದಾರೆ. ಪ್ರಾಚೀನಕಾಲದಲ್ಲಿದ್ದ ಲಿಂಗಪೂಜೆ ಆರ್ಯರು ಬಂದ ಸಾವಿರಾರು ವರ್ಷಗಳ ತರುವಾಯ, ಅದು ಪಾಶುಪತರಿಂದ ದೇಹದ ಮೇಲೆ ಧರಿಸುವ ಲಿಂಗರೂಪಕ್ಕೆ ಬಂತು. ಆದರೆ ಅದು ಲಕುಲೀಶ ಪಾಶುಪತರು ವರ್ಣಾಶ್ರಮ ಧರ್ಮವನ್ನನುಸರಿ ಸುವವರಾಗಿದ್ದರು. ತರುವಾಯದಲ್ಲಿಯೇ ಬಸವಣ್ಣನವರು ಅವತರಿಸಿ ಇಷ್ಟಲಿಂಗ ಧಾರಣೆಯನ್ನು ಕಡ್ಡಾಯವೆಂಬಂತೆ ಮಾಡಿ ಮೊದಲಿನ ಶೈವವನ್ನು ಮತ್ತೂ ಪರಷ್ಕಾರಗೊಳಿಸಿದರು. ಅದೇ ವೀರಶೈವ ಅಥವಾ ಲಿಂಗವಂತ ಮತವೆಂದು ಹೆಸರಾಯಿತು.
ಮೇಲಿನ ವಿಚಾರಗಳನ್ನು ಮಂಜಪ್ಪನವರು ಮಂಡಿಸಿ ಬಸವಣ್ಣನವರನ್ನು ಕುರಿತಾದ ತಮ್ಮ ನಿಲುವೇನೆಂಬುದನ್ನು ಅತ್ಯಂತ ನಿರ್ದಿಷ್ಟ ಶಬ್ದಗಳಲ್ಲಿ ಮುಂದಿನಂತೆ ಸಾರಿದರು !
“ಒಬ್ಬಾತನು ಒಂದು ಮನೆಯನ್ನು ಕಟ್ಟಿದನೆಂದರೆ ಅದರಲ್ಲಿದ್ದ ಕಲ್ಲು ಕಟ್ಟಿಗೆ ಕಬ್ಬಿಣ ಮೊದಲಾವುಗಳನ್ನೆಲ್ಲಾ ಹುಟ್ಟಿಸಿದನೆಂದು ತಿಳಿಯಬೇಕೆ? ಮೊದಲಿದ್ದವುಗಳನ್ನೇ ತನ್ನಿಷ್ಟದಂತೆ ವ್ಯವಸ್ಥಿತಗೊಳಿಸಿ ಒಂದು ರೂಪಕ್ಕೆ ತರುವುದರಿಂದ ಅತನು ಮನೆಯನ್ನು ಕಟ್ಟಿದನೆಂದು ಹೇಳುವುದಿಲ್ಲವೆ?” ಅದೇ ಪ್ರಕಾರ ಬಸವಣ್ಣನವರು ತಮ್ಮ ಪೂರ್ವದಲ್ಲಿದ್ದ ಲಿಂಗಧಾರಣ ಪದ್ಧತಿ, ಭಕ್ತಿಮಾರ್ಗ, ವರ್ಣಾಶ್ರಮ ವಿರಹಿತ ಸಮಾಜರಚನೆ ಮೊದಲಾದವುಗಳನ್ನೆಲ್ಲಾ ಏಕೀಕರಿಸಿ ಜನಾಂಗದ ಶ್ರೇಯಸ್ಸಿಗೆ ಅನುಕೂಲವಾಗುವ ರೀತಿಯಲ್ಲಿ ಮಾರ್ಪಡಿಸಿ ಈ ವೀರಶೈವಮತವೆಂಬ ಸುಂದರವಾದ ಮನೆಯನ್ನು ಕಟ್ಟಿದರು. ಅಂತೆಯೇ ಇವರಿಗೆ ವೀರಶೈವ ಮತಸ್ಥಾಪಕರೆಂದು ಹೇಳಿದುದು.” ಈ ರೀತಿ ಶ್ರೀ ಮಂಜಪ್ಪನವರು ತಮ್ಮ ನಿಲವು ಏನೆಂಬುದನ್ನು ಖಚಿತವಾದ ಶಬ್ದಗಳಲ್ಲಿ ಹೇಳಿದ್ದಾರೆ. ಅವರ ನಿಲವು ಸ್ಫಟಿಕದಂತೆ ನಿರ್ಮಲವಾಗಿದೆ.
ಈ ಕೃತಿಯಲ್ಲಿ ಕೆಲವು ಅಸಮಂಜಸ ವಿಚಾರಗಳು ಹಾಗೇ ಉಳಿದಿರುವುದೇನೋ ನಿಜ. ಉದಾಹರಣೆಗೆ ಅರ್ಜುನವಾಡ ಶಾಸನೋಕ್ತ ದೇವರಾಜ ಮುನಿಪ ಬಸವಣ್ಣನವರ ಮೊಮ್ಮಗನೆಂದು ಅವರು ಭಾವಿಸಿದ್ದಾರೆ. ಸಂಗನಬಸವನ ಅಗ್ರಜ ಎಂದರೆ ಬಸವಣ್ಣನವರ ಅಣ್ಣನೆಂದು ಆ ಶಾಸನ ಖಚಿತವಾಗಿ ಹೇಳಿದೆ. ಬಿಜ್ಜಳ ಜೈನ ಮತೀಯನೆಂದು ವಿರೂಪಾಕ್ಷ ಪಂಡಿತ ಹೇಳಿ ದೊಡ್ಡ ತಪ್ಪನ್ನೆಸಗಿದ. ಅದನ್ನೇ ನಂಬಿ ಧರಣೀಪಂಡಿತ ಬಿಜ್ಜಳನನ್ನು ಕುರಿತುದ ಜೈನಪರವಾದ ಕಾವ್ಯವನ್ನೇ ಬರೆದು ಹಾಕಿದ. ಈ ತಪ್ಪು ಹಾಗೇ ಮುಂದುವರೆಯಿತು. ಮಂಜಪ್ಪನವರೂ ಇದನ್ನೇ ನಂಬಿ ಬಿಜ್ಜಳ ಮತ್ತು ನೀಲಲೋಚನೆಯರು ಜೈನರೆಂದು ಬರೆದರು. ಬಿಜ್ಜಳನ ಶಾಸನಗಳ ಪರಿಶೋಧನೆಯಿಂದ ಆತ ಜೈನನಲ್ಲ ; ಆತನೊಬ್ಬ ಕಟ್ಟಾ ಶಿವಭಕ್ತ ; ಆದರೆ ಅತಿಯಾದ ಮಹತ್ವಾಕಾಂಕ್ಷಿ ಎಂಬ ಅಂಶವನ್ನು ವಿದ್ವಾಂಸರು ಗಮನಿಸಿದ್ದಾರೆ. ಹರಿಹರ ಬಿಜ್ಜಳನನ್ನು ‘ಕಲಿಯುಗ ರಾವಣ’ ಎಂದಿರುವುದೂ ಶಾಸನಗಳು ಆತನನ್ನು ‘ಪ್ರತಾಪ ಲಂಕೇಶ್ವರ’ವೆಂದು ಕರೆದಿರುವುದೂ ಬಹು ಸ್ವಾರಸ್ಯವಾಗಿದೆ. ಮಂಜಪ್ಪನವರ ಗಮನಕ್ಕೆ ಈ ಅಂಶ ಬರಲಿಲ್ಲ. ಹೀಗೆ ಕೆಲವು ಅಂಶಗಳನ್ನು ಬಿಟ್ಟರೆ ಈ ಕೃತಿ ಅವರ ಪಕ್ವ ಸಂಶೋಧನೆಗೆ ಒಂದು ಉತ್ತಮ ಉದಹರಣೆಯಾಗಿ ನಿಲ್ಲುತ್ತದೆ.
ಮಂಜಪ್ಪನವರು ಭೀಮಕವಿ ಮತ್ತು ವಿರೂಪಾಕ್ಷ ಪಂಡಿತರ ಬಗ್ಗೆ ಹೇಳಿರುವ ಮಾತುಗಳು ತುಂಬ ಮೌಲಿಕವಾಗಿವೆ. ಬಸವಣ್ಣನವರ ಚರಿತ್ರೆಯನ್ನು ಬರೆದ ಭೀಮಕವಿ, ಅವರಲ್ಲಿ ಅಪಾರ ಗೌರವ ಇಟ್ಟಿದ್ದನಾದರೂ ಬಸವಣ್ಣನವರ ಬದುಕಿನ ಪ್ರಮುಖ ಅಂಶಗಳಲ್ಲೊಂದಾದ ಬ್ರಾಹ್ಮಣೀಯ ಧರ್ಮದ ವಿರುದ್ಧ ಅವರ ನಡೆಸಿದ ಹೋರಾಟವನ್ನು ಯಥಾವತ್ತಾಗಿ ಚಿತ್ರಿಸುವ  ಧೈರ್ಯಮಾಡಿಲ್ಲ ಅರ್ಥಾತ್ ವೈದಿಕಮತವನ್ನು ಖಂಡಿಸುವ ಗೊಡವೆಗೆ ಅವನು ಕೈ ನೀಡಲಿಲ್ಲ. ಅದೇ ರೀತಿ ವಿರೂಪಾಕ್ಷ ಪಂಡಿತನು ಚೆನ್ನಬಸವಣ್ಣ ಅವತರಿಸಿದ್ದು ಬೌದ್ಧ, ಜೈನ ಮತ್ತು ಚಾರ್ವಾಕ ಮತಗಳ ಖಂಡನೆಗಾಗಿ ಎಂದು ಹೇಳಿ ವೈದಿಕ ಮತದ ಹೆಸರನ್ನೇ ಎತ್ತಲಿಲ್ಲ: (ಪುಟ ೪೮೮) (ಈ ವಿಷಯದಲ್ಲಿ ಹರಿಹರನ ನಿಲವು ಸೂರ್ಯಪ್ರಕಾಶದಷ್ಟು ಸ್ಪಷ್ಟವಾಗಿದೆ.) ನಮ್ಮ ಕವಿಗಳು ನಮ್ಮಲ್ಲಿ ಹುಟ್ಟಿಕೊಂಡ ಕ್ರಾಂತಿಯ ಕಿಡಿಗಳನ್ನು ಹೇಗೆ ಕ್ರಮಬದ್ಧವಾಗಿ ನಂದಿಸುತ್ತ ಬಂದರೆಂಬಂಶವನ್ನು ಶ್ರೀ ಮಂಜಪ್ಪ ಮನಗಂಡಿದ್ದರೆಂದು ಈ ಪರಾಮರ್ಶೆ ತಿಳಿಯಪಡಿಸುತ್ತದೆ.
ಈ ಶ್ರೇಣಿಯಲ್ಲಿನ ಅವರ ಇನ್ನೊಂದು ಕೃತಿ ‘ಲಿಂಗಪೂಜೆಯ ಐತಿಹಾಸಿಕ ವಿವೇಚನೆ’. ದ್ರಾವಿಡರಲ್ಲಿದ್ದ ಲಿಂಗಪೂಜೆ ಮತ್ತು ತರುವಾಯ ಅದರಲ್ಲಾದ ವಿಕಾಸವನ್ನು ಕುರಿತಂತೆ ಮಂಜಪ್ಪನವರು ‘ಬಸವ ಚರಿತ್ರೆ’ ಮತ್ತು ‘ಶುದ್ಧಿ ಮತ್ತು ಸಂಘಟನೆ’ಗಳಲ್ಲಿ ಚರ್ಚಿಸಿದ್ದರು. ಇದರಲ್ಲಿ ಅದೇ ವಿಷಯವನ್ನು ಪುನಃ ಎತ್ತಿಕೊಂಡು ಲಿಂಗ ವಿಷಯಕವಾದ ಪರಂಪರಾಗತ ಚೋದ್ಯ-ಕುಚೋದ್ಯದ ವಿವರಗಳನ್ನು ಪರಿಶೀಲಿಸಿ ನೋಡಿದ್ದಾರೆ. ಪೃಥ್ವಿಯನ್ನು ಆವರಿಸಿರುವ ಆಕಾಶದ ಸ್ವರೂಪವೇ ಲಿಂಗವಾಗಿಯೂ ಶಿವನ ಪ್ರತೀಕವಾಗಿಯೂ ಪೂಜೆಗೊಂಡಿದೆ ಎಂಬ ನಿರ್ಣಯಕ್ಕೆ ಅವರು ತಲುಪಿದ್ದಾರೆ.
ಈ ನಾಲ್ಕು ಮುಖ್ಯ ಕೃತಿಗಳಲ್ಲದೆ ಸಂಶೋಧನೆಯ ಹಲವು ಅಂಶಗಳು ಅವರ ಇತರ ಹಲವಾರು ಗ್ರಂಥಗಳಲ್ಲಿಯೂ ನಿಹಿತವಾಗಿವೆ. ವೀರಶೈವರ ೬೪ ಶೀಲಗಳಲ್ಲಿ ೨೧ನೆಯ ಶೀಲವು ಬಟ್ಟೆಯ ಪಾವಿತ್ಯ್ರವನ್ನು ಕುರಿತು ಹೇಳುತ್ತದೆ. ಇದನ್ನರಿತ ಮಂಜಪ್ಪನವರು ಅದನ್ನು ಖಾದಿ ಪ್ರಚಾರದಲ್ಲಿ ಚೆನ್ನಾಗಿ ಬಳಸಿಕೊಂಡರು. ಸಮಾಜದಲ್ಲಿನ ತಪ್ಪು ಕಲ್ಪನೆ-ನಂಬಿಕೆಗಳನ್ನು ದೂರಮಾಡಿ ಅದರ ಪುರೋಭಿವೃದ್ಧಿಗೆ ನೆರವಾಗುವುದೇ ನಿಜವಾದ ಸಂಶೋಧಕನ ಗುರಿ. ಇದು ಸಂಶೋಧಕನ ಮೇಲೆ ಇರುವ ಮುಖ್ಯವಾದ ಸಾಮಾಜಿಕ ಹೊಣೆ. ಶ್ರೀ ಮಂಜಪ್ಪನವರು ತಮ್ಮ ಅಪಾರವಾದ ಕಾರ್ಯಭರದಲ್ಲಿಯೂ ಈ ಹೊಣೆಯನ್ನು ಬಹು ಸಮರ್ಥವಾಗಿ ನಿರ್ವಹಿಸಿದ್ದಾರೆ.
ನೇಗಿನಹಾಳ ಪ್ರಬಂಧಗಳು: ಕಾಗತಿ ದೇಶಗತಿ
ಕಾಗತಿ, ಬೆಳಗಾವಿ ಜಿಲ್ಲೆಯಲ್ಲಿ ಅದರಲ್ಲೂ ಬೆಳಗಾವಿ ತಾಲೂಕಿನಲ್ಲಿರುವ ಒಂದು ದೊಡ್ಡ ಊರು. ಮುಂಚೆ ಇದು ಸಾಂಗಲಿಯ ಪಟವರ್ಧನರ ಸಂಸ್ಥಾನಕ್ಕೆ ಸಂಬಂಧಿಸಿದ ಶಹಾಪೂರ ತಾಲೂಕಿನ ಭಾಗವಾಗಿತ್ತು. ಸಾಂಗಲಿಯ ಪಟವರ್ಧನರ ಆಧೀನಕ್ಕೆ ಸೇರುವುದಕ್ಕೆ ಮುಂಚಿನ ಕಾಗತಿಯ ಇತಿಹಾಸ ತಿಳಿದು ಬರುವುದು ತೀರ ಅಲ್ಪ.
ಆದರೆ ಈಗಲೂ ಕಾಗತಿ ಊರಿನ ತುಂಬ ಹಲವಾರು ಪ್ರಾಚೀನ ಅವಶೇಷಗಳು ಹರಡಿರುವುದು ಕಂಡು ಬರುತ್ತದೆ. ಊರ ಪೂರ್ವ ಬದಿಯಲ್ಲಿರುವ ಸಿದ್ಧೇಶ್ವರ ದೇವಾಲಯದ ಅವರಣವೊಂದರಲ್ಲೆ ಐದರಷ್ಟು ವೀರಗಲ್ಲುಗಳು ಮತ್ತು ನಾಲ್ಕು ಮಾಸ್ತಿಕಲ್ಲುಗಳಿವೆ. ಜೊತೆಗೆ ಪ್ರಸ್ತುತ ಸಿದ್ಧೇಶ್ವರ ದೇವಾಲಯ ಕೂಡ ಬಹಳ ಹಳೆಯ ಕಾಲದ ದೇವಾಲಯವಾಗಿದೆ. ಈಗ ಈ ದೇವಾಲಯದ ಜೀರ್ಣೋದ್ಧಾರವಾಗಿರುವುದಾದರೂ ಗರ್ಭಗೃಹದಲ್ಲಿರುವ ಶಿವಲಿಂಗ ಬಹಳೇ ಹಳೆಯ ಮಾದರಿಯದಿದೆ. ದೇವಾಲಯದ ಹಿಂಬದಿಯಲ್ಲಿ ಬಿದ್ದಿರುತ್ತಿದ್ದ ಪ್ರಾಚೀನ ಶಿಲಾಲೇಖವೊಂದು ಈಗ ಮಾಯವಾಗಿದೆ. ಇಂಥ ಕೆಲವು ಅಂಶಗಳನ್ನು ಗಮನಿಸಿದಾಗ ಈ ಕಾಗತಿ ಊರು ಸಾಕಷ್ಟು ಪ್ರಾಚೀನವಾದುದೆಂಬುದು ನಿರ್ವಿವಾದ. ಇದರಿಂದ ಈ ಕಾಗತಿ ಕನಿಷ್ಠ. ಕಲ್ಯಾಣ ಚಾಲುಕ್ಯರ ಕಾಲದಿಂದಲಾದರೂ ಅಸ್ತಿತ್ವದಲ್ಲಿತ್ತೆಂದು ಊಹಿಸಬಹುದು. ಇದು ಪ್ರಾಚೀನ ಕೂಂಡಿ ಮಂಡಲಕ್ಕೆ ಸೇರಿದ್ದ ವೇಣುಗ್ರಾಮ ೩೦ ಎಂಬ ವಿಭಾಗದ ಒಂದು ಊರಾಗಿತ್ತು.
ಊರು ಇಷ್ಟೊಂದು ಪ್ರಾಚೀನವಾಗಿದ್ದರೂ ಇಲ್ಲಿಯ ಕಾಗತಿ ದೇಸಾಯರ ಮನೆತನ ಅಷ್ಟೊಂದು ಪ್ರಾಚೀನವಾಗಿದ್ದಂತೆ ಕಂಡು ಬರುವುದಿಲ್ಲ. ಈ ಮನೆತನದ ಮೂಲ ಪುರುಷ ಮಡೆಮಾಮಗೌಡ ಅಥವಾ ಮರಿಮಾಮನಗೌಡ. ಇವನು ವಿಜಾಪುರದ ಆದಿಲಶಾಹಿಯ ಕಾಲದಲ್ಲಿ ವಿಜಾಪುರದ ಕಡೆಯಿಂದ ಕಾಗತಿಗೆ ವಲಸೆ ಬಂದನೆಂದು ತಿಳಿದು ಬರುತ್ತದೆ. ಈ ವಲಸೆಯ ಕಾರಣ ಸ್ಪಷ್ಟವಿಲ್ಲ. ಈ ಮನೆತನದ ಹನ್ನೆರಡನೆಯ ತಲೆಮಾರಿನಷ್ಟೊತ್ತಿಗೆ ಇವರು ವಿಶೇಷ ಪ್ರಾಬಲ್ಯಕ್ಕೆ ಬಂದರು. ಹನ್ನೆರಡನೆಯ ತಲೆಮಾರಿನ ೩ನೆಯ ಖಾನಗೌಡ ಎಂಬವನು ಕ್ರಿ. ಶ. ಸು. ೧೭೭೫ರಲ್ಲಿ ತನ್ನ ಸ್ವಸಾಮರ್ಥ್ಯದಿಂದ ಕಾಗತಿಯ ದೇಶಗತಿಯನ್ನು ಸಂಪಾದಿಸಿದನೆಂಬಲ್ಲಿ ಏಕಾಭಿಪ್ರಾಯ ಕಂಡು ಬರುತ್ತದೆ. ಈ ಖಾನಗೌಡನ ಖಾಸಾ ಅಣ್ಣನೇ ಧೂಳಪ್ಪ ಗೌಡ ದೇಸಾಯಿ. ಈ ಮನೆತನದ ವಂಶಾವಳಿಯನ್ನು ಈ ಸಂದರ್ಭದಲ್ಲಿ ಪರಿಶೀಲಿಸುವುದು ಸೂಕ್ತವಾಗಿದೆ.
ಮುಂದಿನ ಪುಟದ ವಂಶಾವಲಿಯಲ್ಲಿನ ಮೂರನೆಯ ಖಾನಗೌಡನು ಕಾಗತಿಯ ದೇಶಗತಿಯನ್ನು ಸಂಪಾದಿಸಿದನೆಂದು ಹೇಳಿತಷ್ಟೇ, ಈ ಖಾನಗೌಡ ಶೂರನೂ, ಸಮರ್ಥನೂ, ಚಾಣಾಕ್ಷನೂ ಆಗಿದ್ದನೆಂದು ತಿಳಿದುಬರುವುದು. ದಕ್ಷಿಣದಲ್ಲಿದ್ದ ಪಟವರ್ಧನರ ಈ ಪ್ರಾಂತಗಳಲ್ಲಿ ಮತ್ತು ಅವುಗಳ ನೆರೆಹೊರೆಯಲ್ಲಿ ಅಂದು ವಿಜಾಪುರದ ಆದಿಲಶಾಹಿ ಮನೆತನದಕ್ಕೆ ಸೇವೆ ಸಲ್ಲಿಸಿದ ಅನೇಕ ಸರದಾರರು ಸುಬೇದಾರರು ನೆಲೆಸಿದ್ದರು. ಈ ಸರದಾರರಲ್ಲಿ ಕೆಲವರು ಸಮಯ ಸಿಕ್ಕಾಗಲೆಲ್ಲಾ ಕಿರುಕುಳ ಕೊಡುತ್ತಿದ್ದರು. ಅಂಥವರಲ್ಲಿ ಒಬ್ಬ, ಬೆಳಗಾವಿ ತಾಲೂಕಿನ ಅಂಕಲಗಿಯಲ್ಲಿದ್ದು, ಈತನನ್ನು ನಿಯಂತ್ರಿಸುವುದು ಪೇಶ್ವಯರಿಗೆ ಕಠಿಣವಾಗಿ ಉಪಟಳ ಅತಿಶಯ ವಾಯಿತು. ಕಾಗತಿಯ ಖಾನಗೌಡನು ಅವನನ್ನು ಎದುರಿಸಿ ಕೊಂದು ಹಾಕಿದನಂತೆ. ಈ ಘಟನೆ ಕ್ರಿ.ಶ. ಸು. ೧೭೬೫ ರಲ್ಲಿ ನಡೆಯಿತು, ಇದರಿಂದ ಸಂಪ್ರೀತರಾದ ಪಟವರ್ಧನವರು ಕಾಗತಿಯ ದೇಶಗತಿಯನ್ನು ಈ ಮನೆತನಕ್ಕೆ ಉಂಬಳಿ ಹಾಕಿ ಕೊಟ್ಟರು. ಈ ಪ್ರದೇಶ ಬೆಳಗಾವಿಯ ಉತ್ತರ ಬದಿಯಲ್ಲಿರುವ ಕಂಗ್ರಾಳಿ ಮತ್ತು ಯಮುನಾಪುರದಿಂದ ಆರಂಭಗೊಂಡು ಘಟಪ್ರಭಾ ನದಿತೀರದವರೆಗೂ ಹಬ್ಬಿತ್ತು. ಸುಮಾರು ೨೯ ಹಳ್ಳಿಗಳು ಇದರಲ್ಲಿ ಸಮಾವೇಶಗೊಂಡಿದ್ದವು. ಖಾನಗೌಡನು ತನಗೆ ದೊರೆತ ದೇಶಗತಿಯನ್ನು ತಾನೊಬ್ಬನೇ ಉಪಭೋಗಿಸದೆ ಅದರ ಕೆಲವು ಅಂಶಗಳನ್ನು ತನ್ನ ಸೋದರ ಸಂಬಂಧಿಗಳಲ್ಲಿ ಹಂಚಿಕೊಟ್ಟನು. ಅಣ್ಣನಾದ ಧೂಳಪ್ಪಗೌಡ ದೇಸಾಯಿಗೆ ಕೂಡ ಕೆಲವು ಭಾಗವನ್ನಿತ್ತನು. ಆದರೆ ಧೂಳಪ್ಪ ಗೌಡ-ಪದ್ಮಾವತಿಯರಿಗೆ ಚೆನ್ನಮ್ಮ ಒಬ್ಬಳೇ ಮಗಳಾದುದರಿಂದ ಇವರ ವಂಶ ಮುಂದುವರಿಯಲಿಲ್ಲ.

ಧೂಳಪ್ಪಗೌಡ ಮತ್ತು ಖಾನಗೌಡರ ಸಮೀಪ ಸಂಬಂಧಿಯಾಗಿದ್ದ ಚೆನ್ನಪ್ಪಗೌಡ ಎಂಬವನ ಮನೆತನದವರಿಗೆ ಬಂಬರಿಗೆ ಮತ್ತು ಕಡೋಲಿಯ ಭಾಗವನ್ನು ಹಂಚಿಕೊಟ್ಟಂತೆಯೂ ಈ ಚೆನ್ನಪ್ಪಗೌಡನ ಸಂತತಿಯವರು ತಮ್ಮ ಭಾಗದ ದೇಶಗತಿಯನ್ನು ಪುನಃ ಎರಡು ಭಾಗಗಳನ್ನಾಗಿ ಮಾಡಿಕೊಂಡರೆಂತಲೂ ತಿಳಿದು ಬರುತ್ತದೆ. ಈ ಎರಡೂ ಭಾಗಗಳಿಗೆ ಕ್ರಮವಾಗಿ ಬಂಬರಿಗೆ ಮತ್ತು ಕಡೋಲಿಗಳು ಕೇಂದ್ರವಾಗಿದ್ದವು. ಬಂಬರಿಗೆ ದೇಶಗತಿಯಲ್ಲಿ ೮ ಹಳ್ಳಿಗಳು ಮತ್ತು ಕಡೋಲಿಯಲ್ಲಿ ೫ ಹಳ್ಳಿಗಳು ಸಮಾವೇಶಗೊಂಡುದಾಗಿ ತಿಳಿದುಬರುತ್ತದೆ.
ಮೂರನೆಯ ಖಾನಗೌಡ ದೇಸಾಯಿ ಇನ್ನೂ ಹಲವಾರು ಮಹತ್ವದ ಕಾರ್ಯಗಳನ್ನು ಕೈ ಕೊಂಡಿದ್ದನಲ್ಲದೆ ಈತ ವೀರಶೈವ ಮತದತ್ತ ವಿಶೇಷ ಒಲವು ತೋರಿಸಿದ, ಆ ಕಾಲಕ್ಕಾಗಲೇ ಈ ವಂಶದ ಹಲವಾರು ವಿರಶೈವರಾಗಿದ್ದರೂ ಇನ್ನೂ ಕೆಲವು ಮನೆತನಗಳು ಜೈನರಾಗಿಯೇ ಮುಂದುವರಿದಂತೆ ಕಂಡು ಬರುತ್ತದೆ. ಖಾನಗೌಡನ ಅಧಿಕಾರಾವಧಿಯಲ್ಲಿ ಇವರ ಬಹಳಷ್ಟು ಮನೆತನಗಳು ವೀರಶೈವ ಮತಕ್ಕೆ ಪರಿವರ್ತಿತವಾದವು. ಮೇಲೆ ಹೇಳಿದ ಸಿದ್ದೇಶ್ವರ ದೇವಾಲಯದ ಸವೀಪದಲ್ಲಿದ್ದ ಪ್ರಾಚೀನವಾದ ಬಸದಿಯೊಂದನ್ನು ಈ ಖಾನಗೌಡನೇ ಒಡೆದು ಹಾಕಿದನೆಂದು ಸ್ಥಳೀಯರು ಹೇಳುತ್ತಾರೆ. ಈ ಕಾಲಾವಧಿಯಲ್ಲಿ ಹಾಲಗಿ. ನಾವಗಿ ಮುಂತಾದ ಕೆಲವು ಮನೆತನಗಳನ್ನು ಹೊರತುಪಡಿಸಿ ಉಳಿದೆಲ್ಲ ದೇಸಾಯಿ-ಗೌಡರು ವೀರಶೈವರಾಗಿ ಪರಿವರ್ತನಗೊಂಡರು. ತಮ್ಮ ದೇಶಗತಿಯ ಹಲವಾರು ಊರುಗಳಲ್ಲಿ ಶೈವ ದೇವಾಲಯಗಳನ್ನೂ ಮಠಗಳನ್ನೂ, ಸ್ಥಾಪಿಸಿಕೊಂಡರು. ಕಾಗತಿಯಲ್ಲಿದ್ದ ಪಟ್ಟದದೇವರ ಹಿರೇಮಠ ಈ ಖಾನಗೌಡನ ಕಾಲದಲ್ಲಿಯೇ ಅಸ್ತಿತ್ವಕ್ಕೆ ಬಂತೆಂದು ಊಹಿಸಬಹುದು. ತಮ್ಮ ಕುಲದೇವರೆಂದು ಭಕ್ತಿ ಗೌರವಗಳಿಗೆ ಪಾತ್ರವಾಗಿದ್ದ ಕಾಗತಿಯ ಸಿದ್ಧೇಶ್ವರ ದೇವಾಲಯವನ್ನು ಇವನು ಜಿರ್ಣೋದ್ಧಾರಗೊಳಿಸಿದನು. ಕಂಗ್ರಾಳಿಯಲ್ಲಿನ ಕಲ್ಮೇಶ್ವರ ದೇವಾಲಯ ಮತ್ತು ಅಂಥ ಇತರ ಹಲವಾರು ದೇವಾಲಯಗಳಿಗೆ ದತ್ತಿಗಳನ್ನೀಯಲಾಯಿತು. ಸ್ವತಃ ಖಾನಗೌಡ ಮತ್ತು ಧೂಳಪ್ಪ ಗೌಡರು ಕೂಡಿಕೊಂಡು ಈಗಲೂ ಕಾಗತಿಯಲ್ಲಿರುವ ಚಿಕ್ಕ ಕೋಟೆಯನ್ನು ಪುನರ್ನಿರ್ಮಾಣಗೊಳಿಸಿದ್ದಾಗಿ ತಿಳಿದು ಬರುತ್ತದೆ.
ಹೀಗೆ ತುಂಬ ಚಟುವಟಿಕೆಯಿಂದ ಕೂಡಿದ ಖಾನಗೌಡ ದೇಸಾಯಿಯ ಜೀವನದಲ್ಲಿ ಇನ್ನೊಂದು ಅನೀಕ್ಷಿತ ಘಟನೆ ನಡೆದು ಹೋಯಿತು. ಖಾನಗೌಡ ನಿರುಪದ್ರವಿ ಯಾದ ವ್ಯಕ್ತಿಯಲ್ಲವೆಂದೂ ಪಟವರ್ಧನರ ಸಂಸ್ಥಾನದ ಇತರ ಪ್ರದೇಶಗಳಲ್ಲಿ ಆತ ಅರಾಜಕತೆ ಹಬ್ಬಿಸುತ್ತಿದ್ದಾನೆಂದೂ ಭಾವಿಸಿ ಪಟವರ್ಧನರು ಈತನನ್ನು ಹಿಡಿದು ತರಿಸಿ ಸೆರೆಮನೆಗೆ ಹಾಕಿದರು. ಆದರೆ ಆತನ ಸತ್ವಶಾಲಿಯಾದ ವ್ಯಕ್ತಿತ್ವನ್ನೂ ಕೆಚ್ಚನ್ನೂ ಮನಗಂಡು ತಮ್ಮ ಅಂಗರಕ್ಷಕನೆಂದು ನೇಮಿಸಿಕೊಂಡು ಗೌರವಿಸಿದರು. ಖಾನಗೌಡ ಈ ರೀತಿ ಗೌರವಪೂರ್ವಕ ಕಾಗತಿಗೆ ಮರಳಿ ಬಂದು ಉಳಿದ ದಿನಗಳನ್ನು ದೇಶಗತಿಯ ಉನ್ನತಿಗಾಗಿ ಸವೆಸಿದರು. ಕಾಗತಿ ಸಿದ್ಧೇಶ್ವರ ದೇವಾಲಯದ ಆವರಣದಲ್ಲಿ ತನಗಾಗಿ ದೊಡ್ಡದೊಂದು ಸಮಾಧಿಯನ್ನು ತಾನೆ ಕಟ್ಟಿಸಿದನು. ಮರಣಾನಂತರ ಆತನ ಇಚ್ಛೆಯಂತೆ ಆ ಸಮಾಧಿಯಲ್ಲಿಯೇ ಆತನನ್ನು ಹೂಳಲಾಯಿತು. ಪ್ರಸ್ತುತ ಸಮಾಧಿ ಈಗಲೂ ಸುಸ್ಥಿತಿಯಲ್ಲಿದೆ.
ಧೂಳಪ್ಪಗೌಡ-ಪದ್ಮಾವತಿಯರಿಗೆ ಒಬ್ಬಳೇ ಮಗಳಾದ ಕಿತ್ತೂರಿನ ರಾಣಿ ಚೆನ್ನಮ್ಮ ಹುಟ್ಟಿದ ವಾಡೆ ಮೊನ್ನೆ ಮೊನ್ನೆಯ ವರೆಗೂ ಕಾಗತಿಯಲ್ಲಿತ್ತು. ಇತ್ತೀಚೆಗೆ ಅದರ ಕಿಟಕಿ ಬಾಗಿಲುಗಳನ್ನು ಕಿತ್ತು ಹಾಕಿ ಅದನ್ನು ಹಾಳುಗೆಡವಲಾಗಿದೆ. ಚೆನ್ನಮ್ಮನ ವಂಶಸ್ಥರಿಲ್ಲದೆ ಅವಳ ಸಮೀಪದ ಸಂಬಂಧಿಕರು ಅವಳ ಮನೆತನದ ಆಸ್ತಿಯನ್ನು ಹರಾಜಿನಲ್ಲಿ ಮಾರಿಕೊಂಡು ಹೋದರಂತೆ. ಅದನ್ನು ಕೂಡ ಖಾನಗೌಡರ ಮನೆಯವರೇ ಖರೀದಿಸಿದರೆಂದು ಹೇಳುತ್ತಾರೆ.
ಸದ್ಯ ೩ನೆಯ ಖಾನಗೌಡನ ಮೊಮ್ಮಗನಾದ ೪ನೆಯ ಖಾನಗೌಡ ಮತ್ತು ಅವನ ತಮ್ಮನಾದ ಶಂಕರಗೌಡರ ಮೆತನದವರು ಈ ದೇಶಗತಿಯ ಬಹುಪಾಲು ಆಸ್ತಿಗೆ ಒಡೆಯರಾಗಿದ್ದಾರೆ. ದೇಶಗತಿಯ ಬಹಳಷ್ಟು ಜಮೀನುಗಳು ರೈತರ ಕೈಗೆ ಹೋಗಿವೆ. ದೇಸಾಯಿ ಮನೆತನದವರು ಹಲವಾರು ಶಾಖೆಗಳಾಗಿ ಬಹಳಷ್ಟು ಮನೆತನದವರು ಈಗಲೂ ಕಾಗತಿಯಲ್ಲಿದ್ದಾರೆ. ಇನ್ನೂ ಕೆಲವರು ತಮ್ಮ ಸಂಬಂಧಿಕರಾದ ಗೋವೆಯ ಬಾಂದಿವಾಡೆ, ಕೊಲ್ಲಾಪುರ ಜಿಲ್ಲೆಯ ಬಡಗಾಂವಿ, ಧಾರವಾಡ ಜಿಲ್ಲೆಯ ಸಾತಗಿರಿ -ಇಟಗಿ ಮುಂತಾದೆಡೆಗಳಲ್ಲಿ ಹೋಗಿ ನೆಲೆಸಿದ್ದಾರೆ. ಜೊತೆಗೆ ಅಲಮೇಲ, ವಂಟಮುರಿ, ಚಚಡಿ, ತಲ್ಲೂರು, ಮಾಸ್ತಮರಡಿ, ಕಿತ್ತೂರು, ಅಜರಾ ಮುಂತಾದ ಊರುಗಳ ದೊಡ್ಡ ದೊಡ್ಡ ದೇಸಾಯರು -ಗೌಡರುಗಳ ಜೊತೆಗೂ ಸಂಬಂಧ ಹೊಂದಿದವರಾಗಿದ್ದಾರೆ. ಸದ್ಯ ಮರಿಮಾಮನಗೌಡನ ೧೭-೧೮ನೆಯ ತಲೆಮಾರುಗಳು ನಡೆಯುತ್ತಿವೆ. ಬಂಬರಗಿ-ಕಡೋಲಿಗಳ ಮನೆತನಗಳು ಪ್ರತ್ಯೇಕವಾಗಿವೆ.
ನೇಗಿನಹಾಳ ಪ್ರಬಂಧಗಳು: ಕರ್ನಾಟಕದ ಪ್ರಾಕೃತ ಶಾಸನಗಳಲ್ಲಿಯ (ವ್ಯಕ್ತಿ) ನಾಮಗಳು – ೧
ಕರ್ನಾಟಕದಲ್ಲಿ ಸು. ೧೦೫ ರಷ್ಟು ಪ್ರಾಕೃತ ಶಾಸನಗಳು ಪತ್ತೆಯಾಗಿವೆ. ಸನ್ನತಿ, ಬೆಳ್ವಾಡಗಿ, ಚಿಕ್ಕಸಿಂದಗಿ, ನಿಟ್ಟೂರು, ಉದೊಗೋಳ, ಮಸ್ಕಿ, ಕೊಪ್ಪಳ, ಹುರುಸುಗಂದಿ, ಹಂಪಿ, ಬೆಳಗಾವಿ (ಮಾಧವಪುರ-ವಡಗಾವಿ) ಬನವಾಸಿ, ವಾಸನ (ಧಾರವಾಡ ಜಿ.) ಚಂದ್ರವಳ್ಳಿ, ಮಳವಳ್ಳಿ ಸಿದ್ಧಾಪುರ, ಬ್ರಹ್ಮಗಿರಿ, ಜಟಿಂಗ ರಾಮೇಶ್ವರ, ಹಿರೇಮಗಳೂರು ಈ ಮೊದಲಾದ ಊರುಗಳಲ್ಲಿ ಇವು ದೊರೆತಿದ್ದು, ಸನ್ನತಿ ಪರಿಸರದಲ್ಲಿ ಇನ್ನೂ ಇಂಥ ಬರಹಗಳು ಪತ್ತೆಯಾಗುತ್ತಿವೆ. ಈಗಿನ ಮಹಾರಾಷ್ಟ್ರದ ಕೊಲ್ಲಾಪುರ, ಕಾಣ್ಹೇರಿ, ಕಾರ್ಲೆ ಮೊದಲಾದ ಪ್ರದೇಶಗಳು ಮುಂಚೆ ಕರ್ನಾಟಕದ ಭಾಗಗಳಾಗಿರುವ ಸಾಧ್ಯತೆ – ವಿಶೇಷವಾಗಿದೆ. ಕಾಣ್ಹೇರಿ ಊರ ಹೆಸರಿನಲ್ಲಿರುವ ವಾರ್ಗಿಕರೂಪ – ಏರಿ ಅಚ್ಚಕನ್ನಡದ್ದು. ಆದರೆ ಸದ್ಯ ಹೊರ ನಾಡೆನಿಸುವ ಈ ಪ್ರದೇಶದ ಶಾಸನಗಳನ್ನು ಈ ಅಧ್ಯಯನದಿಂದ ಹೊರಗಿಡಲಾಗಿದೆ. ಆದರೆ ಕಾರ್ಲೆಯ ಚೈತ್ಯಾಲಯದ ಶಾಸನದಲ್ಲಿ ಕಂಡುಬರುವ ಬನವಾಸಿಯ ವ್ಯಾಪಾರಿ ‘ಭೂತಪಾಲ’ ನ ಹೆಸರನ್ನು ಮಾತ್ರ ಇಲ್ಲಿ ಸೇರಿಸಿದೆ.
ಸನ್ನತಿ ಮತ್ತು ಅದರ ಪರಿಸರದಲ್ಲಿ ಮತ್ತು ಅಲ್ಲಿನ ಸ್ತೂಪಾವಶೇಷಗಳಲ್ಲಿ ಈವರೆಗೆ ಸು. ೭೭ ರಷ್ಟು ಚಿಕ್ಕ-ದೊಡ್ಡ ಪ್ರಾಕೃತ ಶಾಸನಗಳು ಲಭ್ಯವಾಗಿದ್ದು ಅವುಗಳ ಪೈಕಿ ಮೌರ್ಯ ಚಕ್ರವರ್ತಿ ಅಶೋಕನವು ನಾಲ್ಕು ಮತ್ತು ಸಾತವಾಹನ ದೊರೆ ಸಿರಿಸಾತಕಣಿ (ಶ್ರೀ ಶಾತಕರ್ಣಿ) ಯ ಒಂದು ಶಾಸನಗಳು ದೊಡ್ಡವು, ಉಳಿದವು ಬಿಡಿ ಬರಹಗಳಾಗಿದ್ದು ಅಲ್ಲಿನ ಬೌದ್ಧವಿಹಾರಗಳಿಗೆ ಒಂದಿಲ್ಲೊಂದು ರೀತಿಯ ಸ್ಮಾರಕ ರಚನೆ ಅಥವಾ ಸೇವಾಕಾರ್ಯ ಸಲ್ಲಿಸಿದವರ ಹೆಸರುಗಳಾಗಿವೆ.
ಸನ್ನತಿಯಲ್ಲಿ ಇತ್ತೀಚೆಗೆ (೧೯೮೯) ಪತ್ತೆಯಾಗಿರುವ ಅಶೋಕನ ನಾಲ್ಕು ಶಾಸನಗಳಿಂದಾಗಿ ಪ್ರಾಚೀನ ಕರ್ನಾಟಕದ ಚರಿತ್ರೆಯ ಮೇಲೆ ಹೊಚ್ಚಹೊಸಬೆಳಕು ಬಿದ್ದಿದೆ. ಆ ನಾಲ್ಕರ ಪೈಕಿ ಎರಡು ಶಾಸನ ಪಾಠಗಳು ಓಡಿಸಾದ ಧೌಲಿ ಮತ್ತು ಜೌಗಡಾಗಳಲ್ಲಿ ಮಾತ್ರ ದೊರೆಯುತ್ತಿದ್ದು ಇತರತ್ರ ಕಂಡು ಬಂದಿಲ್ಲ. ಈ ಅಧಿಕ ಶಾಸನ ಗಳನ್ನು ಸನ್ನತಿಯಲ್ಲಿ ಕೆತ್ತಿಸಲು ಏನು ಕಾರಣವೊ ? ಮಹತ್ವದ ಘಟನೆಯೊಂದು ಕಾರಣವಾಗಿರಬಹುದಾದ ಶಕ್ಯತೆಯನ್ನು ಊಹಿಸಬೇಕಾಗುತ್ತದೆ. ಇತರತ್ರ ನೈಸರ್ಗಿಕ ಬಂಡೆಗಳ ಮೇಲೆ ಅಶೋಕ ತನ್ನ ಶಾಸನಗಳನ್ನು ಕೆತ್ತಿಸಿದ್ದು ವಿಶೇಷವಾದರೆ ಇಲ್ಲಿ ಬಿಡಿಗೊಂಡ ಶಿಲಾಫಲಕಗಳ ಮೇಲೆ ಕೆತ್ತಿಸಿದ್ದಾನೆ. ಶಾತಕರ್ಣಿಯ ಶಾಸನದಲ್ಲಿ ಅಂದಿನ ಕಾಲದ ಒಟ್ಟು ೧೨ ಅಥವಾ ೧೩ ರಾಜಮನೆತನ / ಪ್ರದೇಶಗಳು ಉಲ್ಲೇಖಗೊಂಡು ಚರಿತ್ರೆಯ ಮೇಲೆ ಹೊಸಬೆಳಕು ಬೀರುತ್ತಿವೆ. ಕ್ರಿ.ಶ. ಒಂದನೆಯ ಶತಮಾನದಲ್ಲಿಯೇ ಈ ಭಾಗದಲ್ಲೊಂದು ರಟ್ಟ ರಾಜ್ಯವಿದ್ದ ಬಗ್ಗೆ ಈ ಶಾಸನ ಸಾಕ್ಷಿ ನುಡಿಯುತ್ತಿದೆ. ಮೌರ್ಯರ ತರುವಾಯ ಕ್ರಿ.ಶ. ಪೂ.ಒಂದನೆಯ ಶತಮಾನದಿಂದ ಎರಡನೆಯ ಶತಮಾನದ ವರೆಗೆ ಶಾತವಾಹನರು, ಜತೆಗೆ, (ಮೂಳ (ಡ) ಕ) ಜಯವಿ, ಚಕೋರ, ವಲ (ವಲ್ಲಭ ?) ರಠ (ರಟ್ಟ) ಮತ್ತು ಇತರ ದಕ್ಷಿಣ ಭಾಗದ ಇನ್ನೂ ಕೆಲವು ಬೇರೆ ರಾಜಮನೆತನಗಳವರು ಮಾಂಡಲಿಕರೊ ಸ್ವತಂತ್ರರೋ ಆಗಿ ರಾಜ್ಯ ವಾಳುತ್ತ ಕರ್ನಾಟಕದ ಬಹುಭಾಗವನ್ನು ವ್ಯಾಪಿಸಿದ್ದರೆಂದು ಸನ್ನತಿಯ ಈ ಸಾತವಾಹನ ಶಾಸನ ಖಚಿತವಾಗಿ ಹೇಳುತ್ತಿದೆ. ಬೌದ್ಧಧರ್ಮದ ಜತೆಗೆ ಆಗಲೇ ಇಲ್ಲಿ ವೈದಿಕರು ಮತ್ತು ಶಿವ (ಲಿಂಗ) ಕಾರ್ತಿಕೇಯ, ನಾಗರ, ಹಾರೀತಿ ಎಂಬು ಮಾತೃ ದೇವತೆ – ಮೊದಲಾದ ಧಾರ್ಮಿಕ ಪರಂಪರೆಯವರು ನೆಲೆಯೂರಿದ್ದ ಬಗ್ಗೆಯೂ ಈ ಶಾಸನಳಿಂದ ಮಾಹಿತಿ ತಿಳಿದು ಬರುತ್ತಿದೆ. ಸನ್ನತಿ, ಮಸ್ಕಿ, ಕೊಪ್ಪಳ, ನಿಟ್ಟೂರು, ಉದೋಗೋಳ, ಬ್ರಹ್ಮಗಿರಿ, ಸಿದ್ಧಾಪುರ, ಜಟಿಂಗರಾಮೇಶ್ವರ, ಬನವಾಸಿ, ಮೊದಲಾದೆಡಗಳಲ್ಲಿ ಬೌದ್ಧಕೇಂದ್ರಗಳಿದ್ದವು ; ಮಳವಳ್ಳಿ ಮತ್ತು ವಾಶನ ಶೈವಕೇಂದ್ರವಾಗಿದ್ದವು ; ಬೆಳಗಾವಿ, ಹಿರೇಮಗಳೂರು, ಹಿರೇಹಡಗಲಿ ಪ್ರದೇಶಗಳಲ್ಲಿ ವೈದಿಕರು ನೆಲೆಯೂರಿದ್ದರು. ನಾಗಾರಾಧನೆ ಕರ್ನಟಕದ ಮೂಲೆಮೂಲೆಗಳಲ್ಲಿ ಪಸರಿಸಿದ್ದಷ್ಟೇ ಅಲ್ಲ ರಾಜ ಮನೆತನದವರೂ ಅದನ್ನು ಅನುಸರಿಸುತ್ತಿದ್ದರು.
ಉತ್ತರದ ಗುಪ್ತರು ಮಧ್ಯದ ವಾಕಾಟಕರಂತೆ – ಕರ್ನಾಟಕದ ಕದಂಬರೂ ಪ್ರಾಕೃತವನ್ನು ನಿರಾಕರಿಸಿದರು. ಅವರು ಸಂಸ್ಕೃತವನ್ನು ಎತ್ತಿ ಹಿಡಿದದ್ದಲ್ಲದೆ ಕನ್ನಡಕ್ಕೂ ತಮ್ಮ ಆಡಳಿತದಲ್ಲಿ ದ್ವಿತೀಯ ರಾಜಭಾಷೆಯ ಸ್ಥಾನವಿತ್ತರು. ಹಲ್ಮಿಡಿ ಶಾಸನ ಪೂರ್ವದ ಶಾಸನಗಳೆಂದರೆ ಬಹುತೇಕ ಪ್ರಾಕೃತ ಶಾಸನಗಳು ಮಾತ್ರ. ಇವುಗಳಲ್ಲಿ ಕೆಲವು ಚೂರು-ಪಾರು ಕನ್ನಡ ಅವಶೇಷಗಳು ಕಂಡುಬಂದಿದೆ. ಇಂಥ ಕನ್ನಡ ಅಂಶಗಳನ್ನು ಕುರಿತು ಬೇರೆಡೆ ಈಗಾಗಲೇ ಚರ್ಚಿಸಿದ್ದೇನೆ. ಡಿ.ಎಲ್.ಎನ್ ಹೇಳಿರುವ ಇಸಿಲ, ನಾನು ಹೇಳಿರುವ ‘ನಾಟಪತಿ’ ಕೋಟ್ಟ, ಕೋಟ್ಟಿ, ಆಪಿಟ್ಟಿ, ಸಂಕಪ, ಮೂಡಾಣ, ವೆಟ್ಟಕ್ಕಿ, ವೇಗೂರ, ಮಟ್ಟ ಪಟ್ಟಿ ಮರಿಯಸೆ, ಕೊಂಗಿ, ಕುಂದ, ಆಪಕುಟಿ ನಗಿಪ, ಮುನಾಳ, ಸೇನನ್ಹ, ಬಲಿವದಾರ ಮೊದಲಾದವುಗಳಲ್ಲಿ ಅಂಥ ಅಂಶಗಳಿವೆಯಾದರೂ ಇಂಡೋ-ಆರ್ಯನ್ ಮೂಲದ ಸಾಮಗ್ರಿಯೇ ಇಲ್ಲಿ ಮುಖ್ಯವಾಗಿದೆ. ಇದರಲ್ಲಿ ಪಶ್ಚಿಮ ಕ್ಷತ್ರಪರನ್ನು ಕುರಿತಂತೆ ಖಖರತ (ಖಹರಾತ), ತುವೇರ ಎಂಬಂಥ ಶಬ್ದ ಸಾಮಗ್ರಿ ಕೂಡ ಸಮಾವಿಷ್ಟವಾಗಿದೆ. ಕ್ಷತ್ರಪರು ಆರ್ಯ ಮೂಲದವರೇ ಆದರೂ ಇನ್ನಿತರ ಭಾರತೀಯ ಆರ್ಯ ಭಾಷೆಗಳಿಗಿಂತ ಕೊಂಚ ಭಿನ್ನವಾದ ಭಾಷೆಯನ್ನಾಡುವವರಾಗಿದ್ದರು. ಅಂತು ಈ ಶಾಸನಗಳಲ್ಲಿ ಸು.೧೭೫ ಕ್ಕಿಂತ ಹೆಚ್ಚು ವ್ಯಕ್ತಿನಾಮಗಳು ಮತ್ತು ಅವುಗಳ ವಿಶೇಷಣ ರೂಪಗಳು ಕಂಡು ಬಂದಿವೆ. ಅವನ್ನು ಇಲ್ಲಿ ಪಟ್ಟಿ ಮಾಡಿದೆ :
ಅಶೋಕನ ಶಾಸನಗಳು
ರಾಜಾ ಅಸೋಕೋ
ಅಸೋಕ ಸ
ದೇವಾನಂ ಪಿಯೆ | ಪಿಯ
ದೇವಾನಾಂ ಪಿಯೆ | ಪಿಯ
ಆಯ ಪುತ ಸ
ಮಹಾಮಾತಾಣಂ
ಚಪಡೇನ
ಮಾಧವಪುರ –ವಡಗಾವಿ
ಧಸಸ
ನಾಟಪತಿ
ಸನ್ನತಿ
ಸಮುದಿತಬಲವಾನ ಸ
ಅಭಗವಾಹನಸ,ಸಿರಿ ಸಾತಕಣಿ ಸ
ಖಖರತಕುಲ ಘಾತಕ ಸ ತುವೇರನಿಯಾತಕ ಸ
ರಾಣೋ ವಾಸಿಠಿ ಪುತ ಸ,ಮಹಾಸಾತವಾಹನ ಸ
ಅಂತೇವಾಸಿನೀಯ ಭಿಕುನೀಯಾ, ಯಖಿಯಾ ಯ
ಸಿವಸಿರಿ ಪುಳು (ಮಾವಿ)
ತೇಲಸ, ಭಾರದಾಯ ಸ,ಮಹಾತರಕಸ, ಅಗ್ನಿಸಮಸ
ಅಮಾಚಪುತಸ,ಪ್ರಿಯದತಸ, ರಾಜಾಮಾಚ ಗಗನಕಸ
ರಾಜಾ ಮಾಚಿಯ ರಾಮಸಿರೀಯ
ಮಹಾಸೇನಾಯ
ಬಲಿವದಾರ ವಾಸಿನೋ ಆಪಕುಟಿ ಸ ವಣಿಯಾ
ಅನೇಕ ಕತುಯಾಜಿಸ… ಡುನೆ ದಾಸ ಸ
ಮೂಡಾಣ ಮಹಾಗಾಮಿ ಕುಮಾರ ದೇತಿಕ ಸ
ಭಟಿ ಬಾಲಿಕಾಯ,ಅಹಮರಿಕಾಯ,ಪುರಿಸದತಾಯ
ಅಮಾಚಿ ಯಖನಿಕಾ ;ಅಮಾಚಿ ಸಂಘನಿಕಾ
ಮಹಾರಠಿ ಪುತಸ ; ಚೇಜಿಕಸ, ಮುಗುರಕೊಣ್ಹಸ
ಭೋಜಕಿನಿಯ ಕಾಮಾಯ ; ಲೇಖಕ ಪುತಸ ನಣ್ಹಕೋಟವಸ
ಭೋಜುಜನ ಅಗಿಠೋಮ ರವಿ (ನಕ), ಅಸಭಡಸ ?
………ಮಾಚಸ ಸಿಹಧರ ಸ
ನಗಿಪ; ಸಿರಿ ಖಿರಯ ; ಕಪಡರಸ ?
ನಾಗಬೋಧನಿಕಾಯ;……ಗಾಮಿ ಕುಮಾರಿಯ ಪದಮಸಿರಿಕಾಯ
ಸಿರಿಮಕಸ ; ಏಣೀಯಸ ಖಹ ಸ ;
[ಧ]ರಮಹಸ
ಸಿಯಪಾಲಾಯ;ಸೇಲನಿಕಾಯ;ಮಿತಭೂತಿನೋ,
………ಭಾಗಿನಿಯಾಸಮಾಉಪಾಸಿಕಾ ; [ಕ]ನ್ಹ;[ತು]ಲಭೂತಸ;ಸೋಮಘಸ ನಿಕಾ [ಯ],ಸೇನನ್ಹ,
ಅಖಟಿನಿಬಿಯಾ? ;ಭೋಡಸ;ನಾನಸ;ಯಾರಾಯ,
ಅಹಮರಿಕಾಯ;ನಾಗನಿಕಾಯ;ಅರಿಕಾಭಾತುಮೋ ;
ಗಿರಿಜನಕಸ;ಘರಿನೀಯಸಿಹಡೀಯ;[ಹೇ]ಮನನ್ದಾಯ,
ಘರಿನೀಯಅಹಮರಿಕಾಯ ; ಗಹಪತಿಸೂಲಸ
ಘರಿನೀಯಸಮಾಯ;ಸಿರಿ……ಮಿಪುತಸ
ಹಥಿಲಸ ; ನಾಟಿಕಾಯಪಾಕಾರಯತಿಯಾಯಗೋವಿದಾಸಿಯ
ನಡಿಯಗುಡ;ನಡಿಯ ಗುಡಪುತಿಆಯದಾಸಿ
ಯಖಘರಿನೀಯ;ಪೇಮನುಸ ;ಗೋಮುಡಸ
ಏಣಿವೀರಸ;ಅಣಿಯ,ಮಿತಾಯ
ಸೇರಾಮಸ;ಸಂಕಪಸ;ಮೂಡಾಣಿಸ;
ಠಕದಸನಾಗದೇವ;ಅಮನಿಕಾಯ;ರೂಡಪ[ಲ]ಅರಕ ಘಟಕೇ;ಸಮಲೋಕಿಕಯ;ಸಮಣಕ.
ರಖಿತ ;ಸದಾಸಿರಿಯ ಮಹಿಸೇಲಕಸ;ಸಂಖ,
ಸಮದಾಸಸ;ಅಸವ[ಠಿ]ಕಿಸಿಯ ಧನ ;ಸಿವತನಕಸಕಣಕಸ
ಬಛನಿಕಾಯ…..ಸ ಅಗ್ನಿಹೋತಿಕಸ ; ಅಮಾಚಸಲಮಸ.
ಪಠ ಇನಿಕಾಯ;ವಾಸಿಠೀಪುತಸ
ಬನವಾಸಿ – ೧
ವಾಸಿಠೀಪುತರ : ಸ ; ಸಿವಸಿರಿ ಪುಳುಮಾವಿಸ
ಬನವಾಸಿ –೨
ಞೋಹಾರೀತಿ ಪುರ ;ವಿಣ್ಹುಕಡ ಚುಟುಕುಲಾನ್ದ ; ಸಾತಕಣ್ಣಿ
ಸಿವಖದ ; ನಾಗಸಿರಿಯ ; ಸಜಯತಕಸ ;ಅಚಾರಿಯಸ,
[ಇ] ದಮೋಕಸ ನಾಟಕೇನ.
ಮಳವಳ್ಳಿ–
ಭಗವಾನ್ ಮಟ್ಟಪಟ್ಟಿದೇವೋ ; ಹಾರೀತಿಪುತ್ತೋ.
ವಿಣ್ಹುಕಡ್ಡ ;ಚುಟುಕುಲಾನನ್ದ ; ಸಾತಕಣ್ಣೀ
ಮಹಾವಲ್ಲಭಮ್ ; ರಜ್ಜುಕಮ್ ; ಮಟ್ಟಪಟ್ಟಿದೇವಭೋಗಂ
ತಕಿಞ್ಚ‘ ಪುತ್ತಾಯ ; ಕೊಣ್ದಮಾಣಾಯ
ಮಳವಳ್ಳಿ –೨
ಮಟ್ಟಪಟ್ಟಿದೇವೋ ; ವೈಜಾಯನ್ತೀಧಮ್ಮಮಹಾರಾಜಾಧಿರಾಜೇ
ಕದಮ್ಬಾಣಂ ; ರಾಜಾಶಿವ….ವಮ್ಮನಾ ; ಮಾನವ್ಯಸಗೋತ್ತೇನ.
ಹಾರೀತಿ ಪುತ್ತೇನ ; ಸಿಸಮಾತುಲಾಯ; ಕೊಣ್ಡಿಣ್ಯಸಗೋತ್ತಾಯ
ಕೋಸಿಕೀ ಪುತ್ತಾಯ ;ಕೊಣ್ಡಮಾಣಕುಲತಿಲಕಾಯ
ಸಿರಿನಾಗದತ್ತಾಯ ;ಖಣ್ಡೊ ವಿಶ್ವಕಮ್ಮಾ ; ನಾಗದತ್ತೇನ ;
ಜಯತಿ ಲೋಕನಾಥೋ ; ಪಡಮ ನಕ್ಖತ್ತಂ ರೋಹಿಣಿಯಂ
ಹಿರೇಹಡಗಲಿ
ಕಾಂಚಿಪುರಾ ಅಗ್ಗಿಟೋ.ಮ ವಾಪೇಯಸ್ಸಮೇಧಯಾಜಿ ಆರಖಾ (ಣ್ಣಾ) ಧಿಕತ,ಗಾಮಾಗಾಮ ಭೋಜಕ ; ಮಡಬಿಕ, ರಾಜಕುಮಾರ ; ಸಂಚರಂತಕ ; ಸೇನಾಪತಿ ಅಮಚ್ಚ ; ತೂಥಿಕ ; ನೇಯಿಕ ; ಭಟಿಮನುಸ ; ಭಾರದಾಯ ; ಪಲ್ಲವಾಣ ; ಸಿವಖಂಡವಮೋ ; ಬಪ್ಪಸಾಮಿ, ಗೋಲಸಮಜ; ಆತ್ತೇಯ; ಅಗಿಸಮಜ; ಮಾಡರ ಅಗಿಲ್ಲ; ಹಾರೀತ; ಕಾಲಸಮ; ಕುಮಾರಸಮ; ಕೋಸಿಕ ಕುಮಾರನನ್ದಿ; ಕೋಟ್ಟಿಸಮಸತ್ತಿ; ಕಸ್ಸವ; ಖಂದಕೋಂಡಿ; ಖಂದಡ; ದತ್ತಜ; ನನ್ದಿಜ; ವತ್ಸಗೋತ್ತಸ; ರುದಸಮ ಬಹ್ಮಾಣ ; ದಾಮಜ ; ಪರಿಮಿತ; ನಾನನನ್ದಿ; ಗೋಲಿ
ಖಂದಸಮ; ಭಟ್ಟಿಸಮ ಸಾಮಿಜ ; ಅಗಿಸಮಜ ; ಅಠ್ಠಾರ (ದ) ಸಜಾತಿ ಪರಿವಾರ ;ಕೋಲಿಕ ; ಪಲ್ಲವಕುಲ ; ಕೋಲಿವಾಸಭೋಜಕ ;ಭಟ್ಟಿಸಮ ; ವಲ್ಲಭ ; ಗೋವಲ್ಲವ ; ರಠ್ಠಿಕ; ಮಾಡಬಿಕ ; ದೇಸಾಧಿಕತ, ರಹಸಾಧಿಕತ
ಕಾರ್ಲೆ
ಭೂತಕಾಲ
ಚಿಕ್ಕಸಿಂದಗಿ
ಚಂತಸ
ಬೆಳ್ವಾಡಗಿ
ಕಲಕಸ
ವಜ್ಜಲ
ಮುಕುಲಿಯಾನ ರಠಿನೀಯ ಸೇಬನಿಕಾಯ
ಅಣಬಿ
ಚಂಡಶಿವ

ಕರ್ನಾಟಕದ ಪ್ರಾಕೃತ ಶಾಸನಗಳಲ್ಲಿಯ ವ್ಯಕ್ತಿನಾಮಗಳು –೨
 
ಈ ಹಿಂದೆ ನೋಡಿರುವಂತೆ ಕರ್ನಾಟಕದ ಪ್ರಾಕೃತ ಶಾಸನಗಳಲ್ಲಿ ದೊರೆಯುವ ವ್ಯಕ್ತಿನಾಮಸಾಮಗ್ರಿಯನ್ನು ಈ ಕೆಳಗಿನಂತೆ ವರ್ಗೀಕರಿಸಬಹುದು :
[image: 04]
ಮೇಲೆ ಸೂಚಿಸಿದಂತೆ ಕ್ರಿ.ಶ. ಪೂರ್ವ ೩ನೆಯ ಶತಮಾನದಿಂದ ಕ್ರಿ.ಶ. ೪ನೆಯ ಶತಮಾನದವರೆಗೆ ಕರ್ನಾಟಕದಲ್ಲಿ ತೋರುವ ಈ ಶಾಸನಗಳಲ್ಲಿ ವ್ಯಕ್ತಿನಾಮಗಳ ಹಲವು ವಿಧಗಳು ಕಂಡು ಬರುತ್ತವೆ. ಈ ಅವಧಿ ರಾಜಸತ್ತೆಯ ಕಾಲವಾದುದರಿಂದ ಚಕ್ರವರ್ತಿ, ಮಹಾಮಾತ್ರ, ಮಹಾರಠಿ, ರಠಿಕ, ಅಮಾತ್ಯ, ರಜ್ಜುಕ, ವಲ್ಲಭ, ವಲ್ಲವ, ಗೋವಲ್ಲವ, ಮಹಾಗಾಮಿ, ಗಾಮಿಕ (=ಗೌಡ), ಭೋಜಕ, ಮೊದಲಾದ ಆಡಳಿತ ವರ್ಗದವರೂ, ಬ್ರಾಹ್ಮಣ, ಲೇಖಕ, ನೇಕಾರ ಮೊದಲಾದ ವೃತ್ತಿ-ಜಾತಿಗಳವರೂ ಇಲ್ಲಿ ತೋರಿ ಬಂದಿದ್ದಾರೆ. ಇವರಿಗೆ ಪ್ರತ್ಯೇಕ ಹೆಸರುಗಳು ಕೆಲವೊಮ್ಮೆ ಇರಬಹುದು. ಇನ್ನು ಕೆಲವೊಮ್ಮೆ ಕೇವಲ ಇವರ ಸ್ಥಾನಸೂಚನೆ ಮಾತ್ರದಿಂದ ಉಲ್ಲೇಖಿಸಿದ್ದು ಕಂಡು ಬರುತ್ತದೆ.
ಪೂರ್ವ :
ವಿಶೇಷಣರೂಪ : ಪ್ರದೇಶಸೂಚಿ-
೧.         ಊರು   ಮಟ್ಟಪಟ್ಟಿದೇವ                       ಮಳವಳ್ಳಿ
ವೈಜಯಂತಿ ಪತಿ             ”
ಬಲಿವದಾರವಾಸಿನೋ ಆಪಕುಟಿ      ಸನ್ನತಿ
ಮುಗುರ ಕೋಣ್ಹ                                    ”
ಮೂಡಾಣ ಮಹಾಗಾಮಿ ಕಮಾರ ದೇತಿಕ       ”
ಮುನಾಳಿಯ ನಾಟಿಕಾ                               ”
೨.         ನಾಡು : ….. ಉಪರಿಗಿರಿ–ಅಪರಾಂತ ಅಸಕ. ಮೂಳಕಸ         ”
೩.         ರಾಜ್ಯ :  ಜಯವಿ,
ಚಕೋರ
ರಠ (ರಟ್ಟ)
                   ಖಖರತ ಕುಲಘಾತಕಸ
ಮಹಾಸಾತವಾಹನಸ
ಆ.        ಸಂಬಂಧ ಸೂಚಿ :
೪. ದೇವತಾ : ದೇವತೆಯ ಹೆಸರಿನಿಂದಲೇ ತನ್ನನ್ನು ಗುರುತಿಸಿಕೊಳ್ಳುವ ಪರಂಪರೆ ನಮ್ಮಲ್ಲಿ ತುಂಬ ಹಳೆಯದು. ನಮ್ಮ ಪರಿಶೀಲನೆಯ ಅವಧಿಯಲ್ಲಿ ಇಂಥ ಉದಾಹರಣೆಗಳು ಅಧಿಕವಾಗಿಲ್ಲ.
ಹಾರೀತಿ ಪುತ, ಹಾರೀತಿ ಪುತ್ರ ಎಂದಿರುವ ಈ ಉದಾಹರಣೆಗಳಲ್ಲಿ ‘ಹಾರೀತಿ’ ಒಬ್ಬ ದೇವತೆ ಎಂದು ಗುರುತಿಸಲಾಗಿದೆ. ಈ ದೇವತೆಯ ಹೆಸರನ್ನು ಕದಂಬರ ನಾಮ ವಿಶೇಷವಾಗಿ ಮಳವಳ್ಳಿಯ ಶಾಸನ ಹೇಳುತ್ತದೆ. (ಅದೇ ಶಾಸನದ) ವಿಣ್ಹುಕಡ/ಕಡ್ಡ ಎಂಬ ಹೆಸರು ವಿಷ್ಣುಕೃತ ಎಂಬುದರ ಸಂಸ್ಕೃತ ಸ್ವೀಕರಣವಾಗಿದ್ದು ದೇವತಾವಾಚಿಯ ಇನ್ನೊಂದು ಉದಾಹರಣೆ.
೫.         ಗೋತ್ರ :
ಆತ್ತೇಯ ಅಗಿಸಮಜ                    ಹಿರೇಹಡಗಲಿ
ವತ್ಸಗೋತ್ತಸ ರುದಸಮ             ”
ಮಾಡರ ಅಗಿಲ್ಲ
ಕೋಸಿಕೀ ಪುತ್ತ…ಸಿರಿನಾಗದತ್ತ     ಮಳವಳ್ಳಿ
ಮಾನವ್ಯ ಸಗೋತ್ತ                      ”
೬. ಕುಲ :
ಪಲ್ಲವಕುಲ (ಶಿವಖದವಮ)           ಹಿರೇಹಡಗಲಿ
ಖಖರತ ಕುಲ ಘಾತಕಸ                   ಸನ್ನತಿ
ಚುಟುಕುಲಾನನ್ದ ಸಾತಕಣ್ಣಿ                       ಮಳವಳ್ಳಿ
ಕದಮ್ಬ ಶಿವ…..ಮಮ್ಮ                 ”
ಕೊಣ್ಡಮಾಣ ಕುಲತಿಲಕ                ”
೭.         ಕುಟುಂಬ :          ವಾಸಿಠೀ ಪುತ                   ಸನ್ನತಿ
(ಗೋತ) ಮೀ ಪುತ            ”
ಕೋಸಿಕೀ ಪುತ್ರ                ಮಳವಳ್ಳಿ
ವೃತ್ತಿ-ಜಾತಿ ಸೂಚಿ :
೮.         ರಾಜ್ಯಾಧಿಕಾರ :
ದೇವಾಣಂಪಿಯೆ                           ಸಿದ್ದಾಪೂರ, ಮಸ್ಕಿ
ದೇವಾನಂ ಪಿಯ   (ಅಶೋಕ)                       ”
ಅನೇಕರಾಜ ಮಥಕ ಪತಿಗಹಿತಸ                    ಸನ್ನತಿ
(ಸಿರಿಸಾತಕಣ್ಣಿ)
ಏಕಕುಸಸ                                                ”
ರಾಞೋ ವಾಸಿಠಿ ಪುತಸ                            ”
ಸಮುದಿತ ಬಲವಾಹನಸ                             ”
೯.         ಆಡಳಿತ :
ಮಹಾಮಾತ                   ಬ್ರಹ್ಮಗಿರಿ
ರಾಜಾಮಾಚ ಗಗನಕಸ       ಸನ್ನತಿ
ಮಹಾರಠಿ ಪುತಸ  ”
ರಠಿನಿ ಸೇಬನಿಕಾಯ            ವಜ್ಜಲ
ಭೋಜಕಿನಿಯ ಕಾಮಾ        ಸನ್ನತಿ
ಅಮಾಚಿ ಸಂಘನಿಕಾ           ”
ಕೋಲಿವಾಸ ಭೋಜಕ        ಹಿರೇಹಡಗಲಿ
ಮಹಾವಲ್ಲಭಮ್                        ಮಳವಳ್ಳಿ
ರಜ್ಜುಕ                          ”
ಮಹಾಗಾಮಿ ಕುಮಾರ ದೇತಿಕ          ಸನ್ನತಿ
೧೦.       ಇತರ ವೃತ್ತಿ-ಜಾತಿ ಸೂಚಕಗಳು :
ಬಮ್ಹಾಣ                                              ಹಿರೇಹಡಗಲಿ
ಅಠ್ಠಾರ (ದ) ಸ ಜಾತಿ ಪರಿವಾರ        ”
ಗೋವಲ್ಲವ                               ”
ಕೋಲಿಕ (=ನೇಕಾರ)                      ”
ಬಛನಿಕಾಯ……ಸ ಅಗ್ನಿಹೋತಿಕಸ               ಸನ್ನತಿ
ಸಿವತನಕ ಸ ಗಣಕಸ                       ”
ಏಣೀಯಸ ಖಹ ಸ                        ”
ಏಣಿಕ ಸ ವೀರ ಸ               ”
ನಾಟಿಕಾಯ ಬುಧಸೇನಿ                   ”
ಆಖಪಟಲಿಕ                                ”
ಘರಿನೀಯ ಅಹಮರಿಕಾ – ಸಮಾ       ”
(ಮೊದಲಾದವರು)
ಗಹಪತಿ ಸೂಲಸ                           ”
ಮಳವಳ್ಳಿ – ೨
ವಿಶ್ವಕಮ್ಮಾ
ಉತ್ತರ :
ನಿಜರೂಪನಾಮಗಳು :
೧.ನಿಜರೂಪಿ ನಾಮಗಳಲ್ಲಿ ಸ್ಥಳನಾಮಗಳಂತೆ ವಿಶಿಷ್ಟ ಮತ್ತು ವಾರ್ಗಿಕಗಳನ್ನು ಗುರುತಿಸಬಹುದು. ಆದರೆ ಕೆಲವೆಡೆ ಇಂಥ ವಿಗ್ರಹ ಸಾಧ್ಯವಾಗುವುದಿಲ್ಲ. ಇದಕ್ಕೆ ಕಾರಣ ಇಂಥ ನಾಮಗಳ ಭಾಷಿಕ ಮೂಲವೇ ಅಸ್ಪಷ್ಟವಾಗಿರುವುದು.
ಉದಾ :  ಚಪಡ (ಗಂ)        (ಬ್ರಹ್ಮಗಿರಿ-ಸಿದ್ಧಾಪುರ)
ತಕಿಞ್ಚಿ (ಗಂ)      ಮಳವಳ್ಳಿ
ಹಾರೀತಿ             ”
ತುವೇರ (ಗಂ)      ಸನ್ನತಿ
ಪುಳುಮಾವಿ (ಗಂ)ಬನವಾಸಿ
ಮಾಢರಿ             ಹೀರೇಹಡಗಲಿ
ಕರ್ನಾಟಕದ ನಾಣ್ಯ (ಮತ್ತು ಟಾಲೆಮಿಯಲ್ಲಿ ದೊರೆಯುವ) ವಿಳಿವಾಯಕುರ (ಬಲೆ ಒಕುರ) ಹಿಪ್ಪೋಕುರ ಮೊದಲಾದವೂ ಈ ವರ್ಗಕ್ಕೆ ಸೇರುತ್ತವೆ.
೨.ಈ ಮುಂದೆ ತೋರಿಸಿದ ಉದಾಹರಣೆಗಳು ಏಕಘಟಕಗಳಾಗಿವೆ. ಇವುಗಳಿಗೆ ವಾರ್ಗಿಕಗಳು ಅಂಟಿಕೊಂಡಿಲ್ಲ :
ಅಸೋಕಮಸ್ಕಿ
ಚಪಡ ?             ಸಿದ್ಧಾಪುರ
ಧಸ                   ಬೆಳಗಾವಿ (ಮಾಧವಪುರ)
ಅಣಿ                  ಸನ್ನತಿ
ಕನ್ಹ                  ”
ಕೋಣ್ಹ             ”
ಖಹ                  ”
ಖಿರಯ              ”
ಗುಡ ?              ”
ತೇಲ                  ”
ನಾಗ                  ”
ನಾನ                  ”
ಭೋಡ              ”
(ಸಿರಿ) ಮಕ          ”
ಮಿತ                  ”
ಯಖ                 ”
ಸಂಖ                 ”
ಸೂಲ                ”
ಯಾರ                ”
ಲಮ                 ”
ಕಾಮಾ (ಹೆಂ)       ”
ಯಖಿ (ಹೆಂ)        ”
ವೀರ                  ”
ಬಪ್ಪ                 ಹಿರೇಹಡಗಲಿ
ಚಂತ                 ಚಿಕ್ಕ ಸಿಂದಗಿ
ಮೇಲಿನ ಉದಾಹರಣೆಗಳು ಬಹುತೇಕ ಇಂಡೋ-ಆರ್ಯನ್ ಮೂಲದವು, ‘ಅ-ಸೋಕ’ ದಲ್ಲಿನ ಅಕಾರ ಪೂರ್ವ ಪ್ರತ್ಯಯ ಹೊಂದಿದ ರೂಪ. ಕೃಷ್+ನಕ್ ಎಂದು ವಿಗ್ರಹಿಸಲಾಗುವ ಕೃಷ್ಣ ಮಿದ್-ತ್ರ ಅಥವಾ ಮಿ-ತ್ರ ಎಂದು ವಿಗ್ರಹಿಸಲಾಗುವ ಮಿತ್ರ ಎಂಬವುಗಳಿಂದ ಕ್ರಮವಾಗಿ ಕನ್ಹ | ಕಣ್ಹ ‘ಮಿತ’ ಗಳು ಬಂದಿವೆಯೆಂದು ವಾದಿಸಲು ಶಕ್ಯವಿರುವುದಾದರೂ ಇಂಥ ರೂಪಗಳಲ್ಲಿ ವಿಶಿಷ್ಟ ಮತ್ತು ವಾರ್ಗಿಕಗಳನ್ನು ಪ್ರತ್ಯೇಕಿಸಿ ತೋರಿಸುವುದು ಒಟ್ಟಾರೆಯಾಗಿ ಸಾಧ್ಯವೆನಿಸದು.
೩.ಇನ್ನಿತರ ವ್ಯಕ್ತಿನಾಮಗಳನ್ನು ವಿಶಿಷ್ಟ ಮತ್ತು ವಾರ್ಗಿಕಗಳನ್ನಾಗಿ ಈ ಮುಂದೆ ವಿಭಜಿಸಿದೆ :
ವಿಶಿಷ್ಟ              ವಾರ್ಗಿಕ
ಸೇನ-                 -ಅನ್ಹ
ಚುಟುಕುಲ –       -ಆನನ್ದ
ಸೇರ್ –               -ಆಮ ?
ಪುಳುಮ –           -ಆಯಿ(ವಿ)
ಮೂಡಾಣ –        -ಇ
ಸಮಲೋಕ –       -ಇಕ
ಕಿನಾದ –ಇಕ?
ಭೋಜಕ –          -ಇನಿ (ಹೆಂ)
ಹಥಿ | ಹಥ್ –      -ಇಲ
ಅಸವಠಕ್ (ಕ) – ? ಅಠ –    -ಕ
ಇದಮೋರ, -ಕುಲ-                       ”
ಗಿರಿಜನ-, ಚೇಜಿ-, ಕಿನಾದ-   ”
ಕೋಲಿ-, ಗಗನ-, ದೇತಿ-                  ”
ಮಹಾತರ-, ಸಮಣ-,                    ”
ಸಿವತನ-, ‘ಮಹಿಸೇಲನ’-                 ”
ವಿಣ್ಹು-                                     -ಕಡ/ಕಡ್ಡ
ಸಾತ-                                         -ಕಣಿ/ಕಣ್ಣಿ
ಅರಿ-      -(ಇ) ಕಾ. (ಹೆಂ)
ಅಹಮರಿ-,          ”
ಪದಮಸಿರಿ-, ಭಟಿಬಾಲಿ-                 ”
ಆಪ-                                         -ಕುಟಿ
ಖಂದ-                                       -ಕೋಂಡಿ (ಕೋಟ್ಟಿ)
ಸೋಮ-                                    -ಘ
ಖಂದ-                                       -ಡ (ಸಂ.<ಆಢ್ಯ)
ಸಿಹ-                                          -ಡಿ (ಹೆಂ)
ದತ್ತ-, ನನ್ದಿ-, ಸಾಮಿ-                    -ಜ(ಸಂ.<ಆರ್ಯ)
ರಖಿ                                           -ತ
(ಸಿರಿ-) ನಾಗ-, ಪಿಯ-, ಪುರಿಸ-          -ದತ/ದತ್ತ
..ಠಕ                                          -ದ
ಸಮ…….ಡುನೆ-                           -ದಾಸ
ಆಯ, ಗೋವಿ-                            -ದಾಸಿ
ಮಟ್ಟಪಟ್ಟಿ-, ನಾಗ-                     -ದೇವ
ಸಿಯ-                                        -ಧರ
ರವಿ-                                          -ನಕ
ಹೇಮ-                                      -ನನ್ದ
ಕುಮಾರ-, ನಾಗ-              -ನನ್ದಿ
ಲೋಕ-                                      -ನಾಥ
ಅಮ-, ನಾಗ-, ನಾಗಬೋಧಿ-           -ನಿಕಾ (ಹೆಂ)
ಪಠಇ-, ಬ ಛ-, ಯಖ-, ಸಂಘ-ಸೇಬ-”
ಸೇಲ-, ಭಿಕು-, ರಠಿ-                       -ನೀ
ಪೇಮ-                                       -ನು
ನಗಿ, ಸಂಕ-                                   -ಪ
ವೈಜಯಂತಿ-                               -ಪತಿ
ಯಶೋ-, ರೂಡ-             -ಪಾಲ
ದೇವಾಣಂ/ದೇವಾನಂ-                    -ಪಿಯೆ/ಪಿಯ
ಅಮಾಚ-, ಆಯ-, ಕೋಸಿಕಿ-            -ಪುತ/-ಪುತ್ತ/-ಪುತ್ರ
ಲೇಖಕ- ವಾಸಿಠೀ-ಹಾರೀತಿ-”
ನಾಗ-                                         -ಬುಧಿ
ತುಲ-, ಮಿತ-                               -ಭೂತಿ
ಕೊಂಡ-                                      -ಮಾಣ
ಪರಿ-                                          -ಮಿತ
ಗೋ-                                        -ಮುಡ
ಕದ-                                          -ಮೂಲ
ಖಖ-                                         -ರತ/-ರಾತ
ಸೇ-                                           -ರಾಮ ?
ಶಿವಖದ-                                    -ವಮ/ವಮ್ಮ
ಕೋಲಿ-                                      -ವಾಸ
ಅಭಗ-, (ಮಹಾ)ಸಾತ-                  -ವಾಹನ
ಅಗಿ-, ಅಗ್ನಿ-, ಕಾಲ-, ಕುಮಾರ-        -ಸಮ(ಸಂ. ಶರ್ಮ)
ಖಂದ-, ಭಟ್ಟಿ-, ರುದ                    ”
ಅಗಿ-, ಗೋಲ-, ರುದ                     -ಸಮಜ (ಶರ್ಮಾರ್ಯ)
ಕೋಟ್ಟ-                                                -ಸಮಸತ್ತಿ (ಸಂ. ಶರ್ಮಶಕ್ತಿ)
ಬಪ್ಪ-                                       -ಸಾಮಿ
ನಾಗ-, ರಾಮ-, ಸದಾ-                   -ಸಿರಿ (ಹೆಂ)
ವಿಶಿಷ್ಟ–                                      –ವಾರ್ಗಿಕ
ಮಹಾ-                                      -ಸೇನ
ಪದಮ-                                     -ಸಿರಿಕಾ (ಹೆಂ)
ಬುಧ-                                        -ಸೇನಿ (ಹೆಂ)
ಧರಮ-                                      -ಹ
-ಇನಿ, -ಸಮಜ, -ಸಮಸತ್ತಿ, – ಸಿರಿಕಾ ಈ ವಾರ್ಗಿಕಗಳಲ್ಲಿದ್ವಿರುಕ್ತಿ ಕಂಡು ಬಂದಿದೆ.ದ ವಿಶಿಷ್ಟಗಳಲ್ಲಿಯೂ ದ್ವಿರುಕ್ತಿಯಿರುವುದು ಸಾಮಾನ್ಯ ಸಂಗತಿ. ಕೋಂಡಿ ಎಂದಿರುವ ರೂಪ ಕೋಟಿ/ಕೋಟ್ಟಿಯಿಂದ ಬಂದುದೆಂದು ಭಾವಿಸಲಾಗಿದೆ. ಇದು ದ್ರಾವಿಡ ಮೂಲದ್ದು. ಅದೇ ರೀತಿ ಕೊಂಡ-ಮಾಣ ಎಂದಿರುವಲ್ಲಿನ-ಮಾಣ ಎಂಬುದು-ಅಮ್ಮಾನ್ ಎಂಬ ದ್ರಾವಿಡ ಮೂಲದಿಂದಲೇ ಸಿದ್ಧಿಸಿದ್ದು. ಕೊಂಡ ಎಂಬುದು ಗುಡ್ಡ-ಬೆಟ್ಟ ಎಂಬರ್ಥದ ದ್ರಾವಿಡ ಪದವೇ. ಬೆಟ್ಟದ ದೇವರು ಎಂಬುದು ಇದರ ಮೂಲಾರ್ಥ, ನಗಿಪ ಸಂಕಪ ಎಂಬೆರಡು ಉದಾಹರಣೆಗಳಲ್ಲಿರುವ -‘ಪ’ ಸಂಪಾದಕರು ಊಹಿಸಿದಂತೆ ಕನ್ನಡ ಮೊದಲಾದ ದ್ರಾವಿಡ ಭಾಷೆಯ ಅಪ್ಪನ್ ಎಂಬುದರ ಸ್ವೀಕೃತರೂಪ. ಆಪ-ಕುಟಿ ಎಂಬ ಹೆಸರಿನಲ್ಲಿರುವ ವಿಶಿಷ್ಟ-ಅಪ, ವಾರ್ಗಿಕ ಕುಟಿ (<ಕುಟ್ಟಿ) ಎಂಬೆರಡೂ ಕನ್ನಡ/ದ್ರಾವಿಡ ಮೂಲದವು. ಸಮ, ಪುತ, ಸತ್ತಿ, ಆಯ, ಮೊದಲಾದ ಪ್ರಾಕೃತ ರೂಪಗಳು ತರುವಾಯ ಸಂಸ್ಕೃತಕ್ಕೆ ತಿರುಗಿದವು. ದಾಸ/ದಾಸಿ, -ದೇವ, -ಧರ, -ನಂದ, -ನಂದಿ, – ನಾಥ, -ಭೂತಿ ಮೊದಲಾದುವು ಮುಂಚಿನಿಂದಲೂ ಸಂಸ್ಕೃತಿ- ಪ್ರಾಕೃತಗಳಿಗೆ ಸಮಾನವಾಗಿದ್ದುದು ಗಮನಾರ್ಹ. ಸನ್ನತಿ ಶಾಸನ (ನಂ. ೧) ದ ಖಖರತ ಎಂಬ ಪ್ರಯೋಗದಲ್ಲಿ ಕಂಡು ಬಂದಿರುವ -ರತ ಎಂಬುದು -ರಾತ ಎನ್ನುವ ಇನ್ನೊಂದು ರೂಪ. ಈಗಿನ ಗುಜರಾತ ಎಂಬ ಪ್ರದೇಶವಾಚಕದಲ್ಲಿ ಅದು ಈಗಲೂ ಉಳಿದು ಬಂದಿದೆ. ಬಹುಶಃ ಇದು ಇಂಡೋ – ಆರ್ಯನ್ ಪದವಲ್ಲ; ಕ್ಷತ್ರಪರ ಭಾಷೆಯದು. (ತುವೇರ’ ಎಂಬುದೂ ಅಂಥದೇ ಇನ್ನೊಂದು ರೂಪ.) ಸಿದ್ಧಾಪುರ- ಬ್ರಹ್ಮಗಿರಿ ಶಾಸನಗಳಲ್ಲಿ ಕಂಡುಬಂದಿರುವ ಲೇಖಕ ‘ಚಪಡ’ನ ಹೆಸರಿನ ಮೂಲ ನಿಗೂಢವಾಗಿದೆ.
ನೇಗಿನಹಾಳ ಪ್ರಬಂಧಗಳು: ಕರ್ನಾಟಕದ ಪ್ರಾಕೃತ ಶಾಸನಗಳಲ್ಲಿಯ ವ್ಯಕ್ತಿನಾಮಗಳು -೩
ಅಶೋಕನಿಂದ ಪ್ರಾರಂಭವಾದ ಪ್ರಾಕೃತ ಶಾಸನಗಳ ಬರವಣಿಗೆಯ ಕೇಂದ್ರ ಅಂದಿನ ಮಗಧ ರಾಜ್ಯವಾದುದರಿಂದ ಅವುಗಳ ಭಾಷೆ ಮಗಧದೇಶದ ಪ್ರಾಕೃತವಾಗಿರುವುದು ಸ್ವಾಭಾವಿಕ. ಅಂದಿನ ಕಾಲದ ಮಾಗಧಿ ಶಾಸನಭಾಷೆಯಾಗಿ ಪ್ರಚುರಗೊಂಡು ಪಶ್ಚಿಮ, ವಾಯುವ್ಯ. ಮಧ್ಯ ಮತ್ತು ಪೂರ್ವಭಾಗಗಳಲ್ಲೂ ದಕ್ಷಿಣದ ತುಂಗಭದ್ರೆಯ ಪರಿಸರದಲ್ಲೂ ಪ್ರಚುರಗೊಂಡಿತು. ಆದರೆ ಅದರಲ್ಲಿ ಮಾಗಧ ಪ್ರಮಾಣ ಭಾಷೆಯ ಅಂಶಗಳ ಜತೆಗೆ ಸ್ಥಳೀಯ ಅಂಶಗಳೂ ಪ್ರವೇಶ ಪಡೆದಿರುವುದನ್ನು ಸುಲಭವಾಗಿ ಗುರುತಿಸಬಹುದು. ಹೀಗಾಗಿ ಆರಂಭದ ಶಾಸನಗಳ ಭಾಷೆಯೇ ಖಚಿತವಾದ ಉಪಭಾಷೆಯೊಂದನ್ನು ಪ್ರತಿನಿಧಿಸಲಾರದ ಸ್ಥಿತಿ ನಿರ್ಮಾಣವಾಗಿದೆಯೆಂದು ಜ್ಲೂಲಬ್ಲಾಕ್ ಮೊದಲಾದ ವಿಸ್ವಾಂಸರು ಅಭಿಪ್ರಾಯ ಪಟ್ಟಿದ್ದಾರೆ. ಅಶೋಕನ ಶಾಸನಗಳ ಭಾಷೆ ಹಲವು ಸಮಸ್ಯೆಗಳನ್ನು ಸೃಷ್ಟಿಸುತ್ತದೆ. ಕರ್ನಾಟಕದಲ್ಲಿ ದೊರೆಯುವ ಆ ಕಾಲದ ೧೪ ಶಾಸನಗಳಲ್ಲಿಯ ವಿಭಿನ್ನ ಅಂಶಗಳು ಗೋಚರಿಸುವುದನ್ನು ನೋಡಬಹುದು. ದೇವಾನಾಂ ಪಿಯೋ ಎಂದು ನಿಟ್ಟೂರಿನ ಪಾಠದಲ್ಲಿದ್ದರೆ ದೇವಾಣಂ ಪಿಯೆ ಎಂದು ಬ್ರಹ್ಮಗಿರಿಯ ಪಾಠದಲ್ಲಿದೆ.
ಈ ವಿಷಯಕ್ಕೆ ಸಂಬಂಧಪಟ್ಟಂತೆ ಡಾ. ಎ. ಎಂ. ಮೇಹಂದಳೆ*ತಮ್ಮ ‘Historical Grammer of Inscriptional Prakrits’ ಎಂಬ ಮಹಾಪ್ರಬಂಧದಲ್ಲಿ ತಕ್ಕಷ್ಟು ವಿವರವಾಗಿ ಚರ್ಚಿಸಿದ್ದಾರೆ. ಅವರು ಪರಿಶೀಲನೆಯಲ್ಲಿ ತೋರಿಸಿರುವ ಬಹುತೇಕ ಅಂಶಗಳು ಕರ್ನಾಟಕದಲ್ಲಿ ಅನಂತರ ದೊರೆತ ಪ್ರಾಕೃತ ಶಾಸನಗಳಲ್ಲೂ ಕಂಡು ಬರುತ್ತವೆ. ದೀರ್ಘಸ್ವರಗಳು ಹ್ರಸ್ವವಾಗುವುದು. ಋೠ-ಶಷ ಲೋಪ, ವಿಸರ್ಗ ಲೋಪ, ಮೂರ್ಧನ್ಯೀಕರಣ, ಮಹಾಪ್ರಾಣೀಕರಣ ಕೆಲವೊಮ್ಮೆ ಮೂರ್ಧನ್ಯಗಳು ದಂತೀಕರಣಗೊಳ್ಳುವುದು ಮೊದಲಾದ ಧ್ವನಿಮಾತ್ಮಕ ಪರಿ ವರ್ತನೆಗಳು ಕರ್ನಾಟಕದ ಶಾಸನಗಳಲ್ಲೂ ಇವೆ. ಅಷ್ಟೇ ಅಲ್ಲದೆ ಮೊದಮೊದಲು ಪೂರ್ವಭಾಗದ ಶಾಸನಗಳಲ್ಲಿ ಮಾತ್ರ ಕಂಡು ಬರುತ್ತಿದ್ದ ಘೋಷಗಳು ಅಘೋಷಗಳಾಗಿ ಪರಿ ವರ್ತಿಸುವ ವಿಶಿಷ್ಟ ಪ್ರಕ್ರಿಯೆ ಕರ್ನಾಟಕದ ಶಾಸನಗಳಲ್ಲೂ ಕೃಚಿತ್ತಾಗಿಯಾದರೂ ಕಂಡು ಬಂದಿದೆ. (ಪೌರಾಣಭಕ್ತಿ >) ಪೋರಾಣಪಕಿತಿ ಅಂಥ ಒಂದು ಉದಾಹರಣೆ.[1]
ದ್ವಿವಚನ ಲೋಪ ಮೊದಲಾದ ಅಂಶಗಳು ಎಲ್ಲ ಶಾಸನಗಳಿಗೆ ಸಾಮಾನ್ಯವೆನಿಸಿದೆ. ಆದರೆ (ಏಕವಚನದ) ಚತುರ್ಥಿ ಮತ್ತು ಷಷ್ಠೀ ವಿಭಕ್ತಿಗಳಲ್ಲಿ ಹೆಚ್ಚಿನ ಸಂದರ್ಭದಲ್ಲಿ ಅಂತರವೇ ತೋರದು. ಇದರಿಂದಾಗಿ ಅನೇಕ ವೇಳೆ ಶಾಸನದ ಆಶಯವೇನೆಂಬುದು ಸ್ಪಷ್ಟವಾಗುವುದಿಲ್ಲ. ‘ದೇತಿ-ಕಸ’ ಎಂದರೆ ‘ದೇತಿಕನದು’ ಎಂಬ ಷಷ್ಯರ್ಥ ಸ್ಪಷ್ಟವಾಗಿ ವ್ಯಕ್ತವಾಗುತ್ತದೆ. ಅದೇ ‘ಪುರಿಸದತಾಯ’ ಎಂಬಲ್ಲಿ ಪುರಿಸದತ್ತನಿಗೆ ಎಂದು ಚತುರ್ಥಿಯ ಅರ್ಥದಲ್ಲಿ ಸ್ವೀಕರಿಸಿದರೆ ಅರ್ಥದಲ್ಲಿ ಗೊಂದಲ ವೇರ್ಪಡುತ್ತದೆ. ‘ದೇತಿಕಸ’ ಎಂದರೆ ದೇತಿಕನೆಂಬನ ದಾನ ಎಂದು ಹೇಳಬಹುದು ಅಥವಾ ಅವನಿಗಾಗಿ ನಿರ್ಮಿಸಿದ ಸ್ಮಾರಕ ಎಂದೂ ಹೇಳಬಹುದು. ಅದರೆ ‘ಪುರಿಸದತಾಯ’ ಎಂಬಲ್ಲಿ ಪುರುಷದತ್ತನಿಗೆ ಎಂದಷ್ಟೆ ಹೇಳುವುದು ಔಚಿತ್ಯ ಪೂರ್ಣವೆನಿಸಿ ‘ಪುರುಷದತ್ತನ’ ಎಂದು ಅರ್ಥಹೇಳುವುದು ಅನುಚಿತವಾಗಿ ತೋರುತ್ತದೆ. ಶಾಸನಗಳಲ್ಲಿ ಷಷ್ಠಿ-ಚತುರ್ಥಿಗಳ ಈ ಗೊಂದಲಕಾರಣವಾಗಿ ಹಲವು ಸಮಸ್ಯೆಗಳು ಎದುರಾಗುತ್ತವೆ. ಮೇಹಂದಳೆಯುವರು ಆಯ ಪ್ರತ್ಯಯವನ್ನು ‘ಏಕವಚನದಲ್ಲಿ ಚತುರ್ಥಿ ಮತ್ತು ಷಷ್ಠಿಗಳೆರಡಕ್ಕೂ ಹೇಳಿರುವಲ್ಲಿಯೂ ಈ ತೊಡಕದು ಎದ್ದು ತೋರುತ್ತದೆ.[2] ಸದ್ಯ ಇಂಥ ಸಮಸ್ಯೆಗಳಿಂದ ನಮ್ಮ ವಿಶ್ಲೇಷಣೆಗೆ ಹೆಚ್ಚಿನ ಬಾಧೆಯಲ್ಲದ ಕಾರಣ ಇವನ್ನು ಇಲ್ಲಿ ಅಲಕ್ಷಿಸಬಹುದು.
ಕರ್ನಾಟಕದಲ್ಲಿ ದೊರೆಯುವ ಕ್ರಿ.ಶ.ಪೂ. ಮೂರು ಮತ್ತು ಒಂದನೆಯ ಶತಮಾನದ ಶಾಸನಗಳು ಮತ್ತು ತರುವಾಯದ ಸನ್ನತಿ ಪರಿಸರದ ಶಾಸನಗಳ ಭಾಷೆಯಲ್ಲಿ ಮಗಧ ಭಾಷೆಯ ಅಂಶಗಳಿರುವಂತೆ ಬೌದ್ಧ ಸಂಸ್ಕೃತಿಯ ಕುರುಹುಗಳು ವಿಶೇಷವಾಗಿವೆ. ಜತೆಗೆ ಕ್ಷತ್ರಪರ ಭಾಷೆಯವಾಗಿರಬಹುದಾದ ಒಂದೆರಡು ಅಂಶಗಳ ಅವರ ಹೆಸರುಗಳಲ್ಲಿ ಕಾಣಬರುತ್ತವೆ. ದ್ರಾವಿಡ ಅಂಶಗಳು ಮಾತ್ರ ತೀರ ಕಡಿಮೆ ಯಾಗಿವೆ. ಸ್ಥಳವಾಚಕಗಳಿಗೆ ಹೋಲಿಸಿದಲ್ಲಿ ವ್ಯಕ್ತಿ ವಾಚಕಗಳಲ್ಲಿ ದ್ರಾವಿಡ – ಕನ್ನಡ ಮೂಲದ ಭಾಷಾಂಶಗಳು ವ್ಯಕ್ತಿವಾಚಕಗಳಲ್ಲಿ ತೀರ ಕಡಿಮೆಯೆನ್ನದೆ ನಿರ್ವಾಹವಿಲ್ಲ. ಈ ಶಾಸನಗಳಲ್ಲಿ ಹತ್ತೆಂಟು ಕನ್ನಡ ಮೂಲದ ಸ್ಥಳವಾಚಕಗಳು ಕಂಡುಬಂದಿದ್ದರೆ ವ್ಯಕ್ತಿವಾಚಕಗಳಲ್ಲಿ ಕೋಟ್ಟ, ಕೋಟ್ಟಿ, ಆಪ? ಎಂಬ ವಿಶಿಷ್ಟಗಳು ಹಾಗೂ ಕುಟಿ ? ಪ, ಅನ್ಹ? ಎಂಬ ವಾರ್ಗಿಕಗಳು ಮಾತ್ರ ಕಂಡುಬಂದಿವೆ.
ಇದರಿಂದ ಪ್ರಸ್ತುತ ಶಾಸನಗಳಲ್ಲಿ ತೋರುವ ಬಹುತೇಕ ವ್ಯಕ್ತಿಗಳು ಹೊರಗಿನಿಂದ ಕರ್ನಾಟಕಕ್ಕೆ ಬಂದು ನೆಲೆಸಿದವರೆಂದು ಭಾವಿಸಬೇಕಾಗುತ್ತದೆ.
ಇಂದಿನ ಶಿಕಾರಿಪುರ ತಾಲೂಕಿನ ಮಳವಳ್ಳಿ ಮತ್ತು ಧಾರವಾಡ ಜಿಲ್ಲೆಯ ವಾಸನಗಳು ಶಿವಲಿಂಗಪೂಜೆ ನಡೆಯುತ್ತಿದ್ದುದರಿಂದ ಅವು ಶೈವಕೇಂದ್ರಗಳಾಗಿದ್ದವು ಬೆಳಗಾವಿ, ಹಿರೆಹಡಗಲಿ ಪ್ರದೇಶದಲ್ಲಿ ವೈದಿಕರು ವಿಶೇಷವಾಗಿದ್ದರು. ಸನ್ನತಿ ಬನವಾಸಿಗಳಲ್ಲಿ ಬೌದ್ಧರ ದೊಡ್ಡನೆಲೆಗಳಿದ್ದ ವೆಂದು ಹೇಳಬಹುದು. ಒಟ್ಟಾರೆಯಾಗಿ ಬೌದ್ಧದರ್ಮ ತುಂಬ ವ್ಯಾಪಕವಾಗಿ ಅಂದು ಹಬ್ಬಿತ್ತು. ಈ ಅವಧಿಯಲ್ಲಿ ಶಾಸನೋದಾಹರಣೆಗಳಲ್ಲಿ ಜೈನಾವಶೇಷಗಳು ಇಲ್ಲವೇ ಇಲ್ಲ.
ಪುತ, ಕುಮಾರಿ ಭಾತು, ಭಗಿನಿ, ಪತಿ, ಭರಿಯಾ, ಮಾತುಲ ಮೊದಲಾದ ಸಂಬಂಧವಾಚಕಗಳು ಅಲ್ಲಲ್ಲಿ ಕಂಡುಬಂದಿವೆ. ವಾಸಿಠೀ ಪುತ (=ವಾಶಿಷ್ಠೀ ಪುತ್ರ) ಗೌತಮೀಪುತ (ಗೌತಮೀಪುತ್ರ,) ಮೊದಲಾದ ರಾಣಿಯರು ಮತ್ತು ತಾಯಂದಿರ ಹೆಸರುಗಳು ಕಂಡುಬಂದಿವೆ. ಈ ಸಂಗತಿ ವಿದ್ವಾಂಸರ ಗಮನಕ್ಕೆ ಬಂದಿದೆ. ಇಂಥದೊಂದು ಉದಾಹರಣೆ ಮಳವಳ್ಳಿಯ ಶಾಸನದಲ್ಲೂ ಇದ್ದು ‘ಕೋಸಿಕೀ ಪುತ್ತ’ ಎಂಬ ಪುರೋಹಿತನ ಹೆಸರು ಹೇಳುತ್ತದೆ. ವಶಿಷ್ಠ ಗೌತಮ’ ಕೌಶಿಕ ಮೊದಲಾದ ಪ್ರಖ್ಯಾತ ವೈದಿಕ ಋಷಿಗಳು ಹೆಸರು ಇವಾಗಿದ್ದು ಇಂಥವನ್ನು ಉಚ್ಚವರ್ಗದ ಸ್ತ್ರೀಯರು ಇಟ್ಟುಕೊಳ್ಳುತ್ತಿದ್ದುದೊಂದು ವಿಶೇಷವೇ ಎನಿಸಿದೆ. ಆದರೆ ತಂದೆಯ ಹೆಸರಿನ ಬದಲು ತಾಯಿಯ ಹೆಸರನ್ನು ಸಾತವಾಹನ ರಾಜರು ಹೇಳಿಕೊಂಡಿರುವುದು ಇನ್ನೂ ವಿಶೇಷವಾಗಿದೆ. ಈ ಶಾಸನಗಳ ಕಾಲಾವಧಿಯಲ್ಲಿ ಮಾತೃಪ್ರಧಾನ ಕುಟುಂಬ ವ್ಯವಸ್ಥೆಯು ಇನ್ನೂ ಬಲವಾಗಿದ್ದ ಸಂಗತಿಯನ್ನು ಇಂಥ ಉದಾಹರಣೆಗಳು ದೃಢಪಡಿಸುತ್ತವೆ. ಹೀಗೆ ಹೆಸರುಗಳನ್ನು ಹೇಳಿಕೊಳ್ಳುವ ಮಟ್ಟಿಗಾದರೂ ಸಾತವಾಹನರು ಸ್ತ್ರೀ ಪ್ರಾಧಾನ್ಯವನ್ನು ಮಾನ್ಯಮಾಡಿದ್ದರಾದುದರಿಂದ ಅವರು ಸಾಂಸ್ಕೃತಿಕವಾಗಿ ಆರ್ಯೀಕರಣ-ಪ್ರಾಕೃತೀಕರಣಗೊಂಡಿದ್ದರೂ ಮೂಲತಃ ದ್ರಾವಿಡ ಜನಾಂಗ ವಾಗಿದ್ದರೆಂಬುದು ಇದರಿಂದ ಸೂಚಿತವಾಗುತ್ತದೆ.
ಈ ಅವಧಿಯ ಸ್ತ್ರೀ ಸಮುದಾಯ ರಾಜಕಾರ್ಯವನ್ನು ನಿಯಂತ್ರಿಸುವ ಮಟ್ಟಿಗಾದರೂ ಪ್ರಭಾವಶಾಲಿಯಾಗಿತ್ತೆಂದು ಹೇಳಬಹುದು. ಆದರೆ ಅವರು ನೇರವಾಗಿ ರಾಜಕೀಯದಲ್ಲಿ ಭಾಗವಹಿಸುತ್ತಿದ್ದ ಬಗ್ಗೆ ಆಧಾರಗಳಿಲ್ಲ. ಹಲವು ಜನ ರಾಜಮನೆತನದವರು ಅಮಾತ್ಯ ಪತ್ನಿ-ಕುಮಾರಿಯರು, ಭೋಜಕ ಪತ್ನಿಯರು ಗ್ರಾಮಿಕ (ಗೌಡ) ಕುಮಾರಿಯರು. ವ್ಯಾಪರಿಗಳ ಹೆಂಡಂದಿರು ದತ್ತಿ-ದಾನಗಳನ್ನೀಯುತ್ತಿದ್ದುದು ಹಾಗೂ ಬೌದ್ಧ ಭಿಕ್ಷುಣಿಯರಾಗುತ್ತಿದ್ದುದು ಶಾಸನಗಳಲ್ಲಿದೆ. ಬನವಾಸಿಯಲ್ಲಿ ಕೆರೆ, ವಿಹಾರಗಳನ್ನು ನಿರ್ಮಾಣಗೈದ ನಾಗಸಿರಿ, ನಾಗಾರ್ಜುನೀ ಕೊಂಡದಲ್ಲಿ ವಿಹಾರ ನಿರ್ಮಾಣ ಮಾಡಿದ ಬನವಾಸಿಯ ರಾಣಿ ಕೊದಬಾಲಸಿರಿ, ರಾಜಾಮಾಚಿ ರಾಮಸಿರಿ, ಗಾಮಿಕುಮಾರಿ ಪದಮಸಿರಿ, ಭೋಜಕಿನಿ ಕಾಮಾ, ರಠಿನೀ ಸೇಬನಿಕಾ, ಭಿಕುನಿ ಯಖಿ, ನಾಟಿಕಾ(ನರ್ತಕಿ) ಆಯ(೯) ದಾಸಿ, ಗೋವಿ ದಾಸಿ- ಹೀಗೆ ಮಹಿಳಾ ಪರಿವಾರ ಕಂಡುಬರುತ್ತದೆ. ಅಂದಿನ ಬೌದ್ಧ ಸಮುದಾಯದಲ್ಲಿ ನಟಿಯರೂ (ದೇವದಾಸಿಯರು ?) ಇದ್ದರೆಂಬುದು ಗಮನಿಸತಕ್ಕ ಸಂಗತಿ. ಹಲವು ಜನ ಮಾನ್ಯ ಗೃಹಿಣಿಯರು ಶಾಸನಗಳಲ್ಲಿ ನಿರ್ದಿಷ್ಟಗೊಂಡಿದ್ದಾರೆ. ಗೋವಿದಾಸಿ, ಆಯ(೯) ದಾಸಿ ಎಂದು ‘ದಾಸಿ’ ವಾರ್ಗಿಕದಿಂದ ಅಂತ್ಯಗೊಳ್ಳುವ ಹೆಸರುಗಳಿಂದ ಅವರು ಶೂದ್ರ ಸ್ತ್ರೀಯರೆಂದು ಭಾವಿಸಿಬಹುದು.
ಮೇಲೆ ನೋಡಿರುವಂತೆ ಶೂದ್ರರ ಹೆಸರುಗಳ ಅಂತ್ಯದಲ್ಲಿ-ದಾಸ-ದಾಸಿ ಎಂಬಹ ವಾರ್ಗಿಕಗಳು ಸೇರುತ್ತಿದ್ದವೆಂಬುದಕ್ಕೆ ಆಧಾರಗಳಿರುವಂತೆ ಬ್ರಾಹ್ಮಣರ ಹೆಸರುಗಳ ಅಂತ್ಯದ-ಜ – ಆಯ (<ಆರ್ಯ) ಸಮ (<ಶರ್ಮ) ಮೊದಲಾದ ವಾರ್ಗಿಕ ಸ್ಪಷ್ಟವಾಗಿ ಕಂಡುಬಂದಿವೆ. ಇದೇ ರೀತಿ ಹಿರೇಹಡಗಲಿ ಮತ್ತು ಮಳವಳ್ಳಿಯ (ಕದಂಬ) ಶಾಸನದಲ್ಲಿ ಶಿವಖದವಮ ಮತ್ತು ಶಿವ…. ಮಮ್ಮ ಎಂಬ ರಾಜರ ಹೆಸರುಗಳು ಕಂಡುಬಂದಿರುವುದರಿಂದ ಸ್ಮ್ರತಿಗಳು ಹೇಳುವಂತೆ ಬ್ರಾಹ್ಮಣ ಹೆಸರುಗಳಿಗೆ ಶರ್ಮ, ಕ್ಷತ್ರೀಯರ ಹೆಸರುಗಳಲ್ಲಿ ವರ್ಮ, ಶೂದ್ರರ ಹೆಸರುಗಳಲ್ಲಿ ದಾಸ-ದಾಸಿ ಎಂಬ ವಾರ್ಗಿಕಗಳು ಸೇರುತ್ತಿದ್ದುದು ಗಮನಾರ್ಹ ಸಂಗತಿ. ಆದರೆ ವೈಶ್ಯ ವರ್ಣ-ವರ್ಗದವರಿಗೆ-ಗುಪ್ತ ಎಂಬುದನ್ನು ಸೇರಿಸಬೇಕೆಂದು ಹೇಳುವ ಸ್ಮ್ರತಿಗಳ ಮಾತಿಗೆ ಒಂದೂ ಉದಾಹರಣೆಗಳಿಲ್ಲ. ರಾಜರನ್ನು ಬಿಟ್ಟರೆ ಇತರ ಯಾವ ಗಂಡಸಿಗೂ- ವರ್ಮ ಪ್ರಯೋಗವಿಲ್ಲದಿರುವುದು ಕೂಡ ಅಷ್ಟೇ ಗಮನಾರ್ಹವಾಗಿದೆ. ಬ್ರಾಹ್ಮಣರು ಮಾತ್ರ ಸೃತಿಗಳನ್ನು ಈ ವಿಚಾರದಲ್ಲಿ ಕಟ್ಟುನಿಟ್ಟಾಗಿ ಅನುಸರಿಸುತ್ತಿದ್ದರೆಂದು ಹೇಳಬಹುದು.
ಈ ಅವಧಿಯಲ್ಲಿ ಕಂಡುಬಂದಿರುವ ಬ್ರಾಹ್ಮಣವಂಶದವರು ತಮ್ಮ ವೈದಿಕ ಕರ್ಮಕಾಂಡವನ್ನು ನಿರಾಬಾಧಿತವಾಗಿ ನಡೆಸಿಕೊಂಡು ಹೋಗುತ್ತಿದ್ದರೆಂಬುದು ಹಡಗಲಿ, ಬೆಳಗಾವಿ, ಮಗಳೂರು ಮೊದಲಾದ ಶಾಸನಗಳಿಂದ ಸ್ಪಷ್ಟವಾಗಿದೆ. ಅಂತೆಯೇ ಬೌದ್ಧರಪದವಾಗಿರುವ ಸನ್ನತಿಯ ಶಾಸನಗಳಲ್ಲಿ ವೈದಿಕ ಪರಂಪರೆಯ ದ್ಯೋತಕವಾಗಿ ಅಗ್ನಿಹೋತ್ರಿ ಮೊದಲಾದ ಹೆಸರುಗಳು ಗೋಚರಿಸಿವೆ. ಆತ್ರೇಯ, ಕೌಂಡಿಣ್ಯ ಕೌಶಿಕ, ಭಾರದ್ವಾಜ, ಹಾರೀತ, ಮಾನವ್ಯ ಮತ್ತು ವತ್ಸ ಗೋತ್ರಗಳ ಜತೆಗೆ ಅಗ್ನಿಷ್ಟೋಮ, ಅಗ್ನಿಹೋತ್ರ ಮೊದಲಾದ ಇಷ್ಟಿ-ಯಜ್ಞಗಳ ಉಲ್ಲೇಖಗಳೂ ಇವೆ. ಕದಂಬರ ಆದಿದಾಖಲೆಯಾದ ಮಳವಳ್ಳಿ ಶಾಸನದಲ್ಲಿ ಅವರನ್ನು ಮಾನವ್ಯಸ ಗೋತ್ರರೆಂದು ಹೇಳಿದೆ. ಅದೇ ಶಾಸನದ ಕೊಂಡಮಾಣನ ವಂಶಸ್ಥರು ಶಿವಲಿಂಗ ಪೂಜೆಯ ಪುರೋಹಿತರಾಗಿದ್ದುದು ಸ್ಪಷ್ಟ. ಶಿವಲಿಂಗ ಪೂಜೆಯಂತೆ, ನಾಗ, ಹಾರೀತಿ ಪೂಜೆಗಳು ಕೂಡ ಅಂದು ಪ್ರಚಲಿತವಾಗಿದ್ದವು. ಈ ರೀತಿ ಬೌದ್ಧಧರ್ಮದ ಪ್ರಾಬಲ್ಯ ಕಾಲದಲ್ಲೂ ವೈದಿಕ ಮತ್ತು ವೈದಿಕೇತರ ಹಿಂದೂ ಮತ ಪ್ರಚಲಿತವಾಗಿದ್ದುದು ಈ ವ್ಯಕ್ತಿನಾಮಗಳಿಂದ ಖಚಿತವಾಗುತ್ತದೆ. ನಾಗಾರಾಧನೆಯಂತೂ ಅಂದು ತುಂಬ ಜನಪ್ರಿಯವಾಗಿತ್ತು. ಬನವಾಸಿಯಲ್ಲಿ ನಾಗಸಿರಿಯಿಂದ ಸ್ಥಾಪಿಸಲಾದ ನಾಗಪ್ರತಿಮೆಯಲ್ಲದೆ ನಾಗದೇವ, ನಾಗನಿಕಾ, ನಾಗನಂದಿ, ನಾಗಬುಧಿ, ನಾಗಬೋಧನಿಕಾ ಮೊದಲಾದ ವ್ಯಕ್ತಿನಾಮಗಳು ಈ ಮಾತಿಗೆ ಸಮರ್ಥನೆ ಒದಗಿಸುತ್ತವೆ.
ನಾಗಾರಾಧನೆಯಂತೆ ಅಂದು ಕರ್ನಾಟಕದಲ್ಲಿ ಸ್ಕಂದನ ಪೂಜೆಯೂ ಪ್ರಚಲಿತವಾಗಿತ್ತು. ಕುಮಾರ, ಖಂದಕೋಂಡಿ, ಖಂದಡ, ಖಂದಸಮ ಎಂಬ ಬ್ರಾಹ್ಮಣ ಹೆಸರುಗಳು ಶಿವಖದವಮ್ಮ ಎಂಬ ರಾಜನ ಹೆಸರು. ಇದಮೋರಕ ಎಂಬ ಶಿಲ್ಪಿ, ಕದಂಬದೊರೆ ಮಯೂರಶರ್ಮ ಎಂದು ಮೊದಲಾದ ಸಮಾಜದ ಎಲ್ಲ ವರ್ಗದವರೂ ಸ್ಕಂದನ ಹೆಸರಿಟ್ಟು ಕೊಳ್ಳುತ್ತಿದ್ದುದು ಈ ಅವಧಿಯಲ್ಲಿ ಕಂಡು ಬರುತ್ತದೆ. ಸನ್ನತಿಯ ಶಾಸನವೊಂದರಲ್ಲಿ ಮಹಾಸೇನ ಎಂಬುದು ದೇವತಾ ವಾಚಕವಾಗಿಯೇ ಕಾಣಿಸಿಕೊಂಡಿದೆ.
ಇನ್ನುಳಿದಂತೆ ಬ್ರಾಹ್ಮಣ ಹೆಸರುಗಳಲ್ಲಿ ಅಗ್ನಿ, ರವಿ, ಇಂದ್ರ, ಕಾಲ, ಮಿತ (<ಮಿತ್ರ), ರುದ = ರುದ್ರ) ಎಂಬ ಹೆಸರುಗಳು ವೈದಿಕ ದೇವತೆಗಳನ್ನು ಪ್ರತಿನಿಧಿಸುವುದು ಸ್ಪಷ್ಟ. ಇವಲ್ಲದೆ, ವಿಣ್ಹು, ಕಾಮ, ಕನ್ಹ, ದತ್ತ ಎಂಬ ಅವೈದಿಕ ಹಿಂದೂ ದೇವತಾ ವಾಚಕಗಳೂ ಈ ಕಾಲದಲ್ಲಿವೆ. ಇವು ತರುವಾಯದ ಪುರಾಣಗಳಲ್ಲಿನ ದೇವತಾನಾಮಗಳು ಆದರೆ ಹಿಂದೂ ಪುರಾಣಗಳ ಇನ್ನುಳಿದ ದೇವ-ದೇವತೆಗಳಾದ, ಪಾರ್ವತಿ-ದುರ್ಗೆ, ಲಕ್ಷ್ಮಿ, ನರಸಿಂಹ, ಹನುಮ, ಗರುಡ, ಸರಸ್ವತಿ, ಲಕ್ಷ್ಮಣ, ಸೀತೆ, ರುಕ್ಮಿಣಿ, ರಾಧೆ, ಗಣಪತಿ ಮೊದಲಾದವರು ಕಂಡುಬಂದಿಲ್ಲ. ರಾಮಸಿರಿ ಎಂದಿರುವ ಏಕೈಕನಾಮ ಪುರುಷವಾಚಿಯಾಗಿರದೆ ಸ್ತ್ರೀವಾಚಿ ಯಾಗಿರುವುದು ಗಮನಾರ್ಹ. ‘ಧರಮಹ’ ಎಂಬ ಅಸ್ಪಷ್ಟ ಉದಾಹರಣೆಯನ್ನು ಹೊರತುಪಡಿಸಿದರೆ ಮಹಾ ಭಾರತದ ಪಾತ್ರಗಳೂ ಇಲ್ಲಿ ಕಂಡುಬಂದಿಲ್ಲ. ಅಂತಯೇ ಅಹಲ್ಯಾ, ಸಾವಿತ್ರಿ ಮೊದಲಾದ ಪಂಚ ಕನ್ಯೆಯರು ದಶಾವತಾರ ಸಂಬಂಧಿ ಇತರರು ಇಲ್ಲಿನ ಶಾಸನಗಳಲ್ಲಿಲ್ಲ.
ಮೌರ್ಯಶಾಸನಗಳಲ್ಲಿ ಆಯಪುತ (ಸಂ. ಆರ್ಯಪುತ್ರ) ಮಹಾಮಾತ (ಮಹಾಮಾತ್ರ) ರಠಿಕ, ಮೊದಲಾದವರು, ಸಾತವಾಹನ ಶಾಸನಗಳಲ್ಲಿ ಮಹಾರಾಜ (ಚಕ್ರವರ್ತಿ) ರಾಜಾಮಾತ್ಯ, ಭೋಜಕ, ಮಹಾರಠಿ, ರಠಿ, ಅಕ್ಷಪಟಲಿಕ ಮಹಾಗಾಮಿ, ಗಾಮೀ (=ಗೌಡ) ಲೇಖಕ ಮೊದಲಾದ ಅಧಿಕಾರ ವರ್ಗದವರು ಕಂಡು ಬರುತ್ತಾರೆ. ಇವರಲ್ಲಿ ರಠಿ, ಮಹಾರಠಿ, ಭೋಜಕರು ತರುವಾಯದ ಕರ್ನಾಟಕದ ಶಾಸನಗಳಲ್ಲಿ ಹಿನ್ನೆಲೆಗೆ ದೂಡಲ್ಪಟ್ಟಿದ್ದಾರೆ ಎಂದರೆ ಗಂಗ ಕದಂಬ ಮತ್ತು ಬಾದಾಮಿ ಚಾಲುಕ್ಯರ ಕಾಲದ ಆಡಳಿತ ವ್ಯವಸ್ಥೆ ಸ್ಥಳೀಯಗೊಂಡು ತೀವ್ರ ಬದಲಾವಣೆಗೊಳಪಟ್ಟಿತು.
ಈ ಶಾಸನಗಳಲ್ಲಿ ಹಲವು ವೃತ್ತಿವಾಚಕಗಳು ತೋರಿದ್ದು. ಇವುಗಳಲ್ಲಿ ಬಹಳಷ್ಟು ಇಂದಿನವರೆಗೂ ನಡೆದುಕೊಂಡು ಬಂದಿವೆ. ಬ್ರಾಹ್ಮಣ, ವಿಶ್ವಕರ್ಮ, ನೇಕಾರ, ಶಿಲ್ಪ, ವಣಿಕ, ಲೇಖಕ, ನರ್ತಕಿ ಮೊದಲಾದವರ ನೇರ ಉಲ್ಲೇಖಗಳಲ್ಲದೆ ಹಿರೇಹಡಗಲಿಯ ಪಲ್ಲವ ಶಾಸನದಲ್ಲಿ ಹದಿನೆಂಟು ಜಾತಿ ಪರಿವಾರಗಳ ಉಲ್ಲೇಖವಿರುವುದು ನಮ್ಮನ್ನು ಚಕಿತಗೊಳಿಸುತ್ತದೆ. ಕ್ರಿ.ಶ. ಆರನೆಯ ಶತಮಾನದ ಮಲ್ಲೋಹಳ್ಳಿಯ ಶಾಸನದಲ್ಲೂ ಕ್ರಿ. ಶ. ೮ನೆಯ ಶತಮಾನದ ಲಕ್ಷ್ಮೇಶ್ವರ ಶಾಸನದಲ್ಲೂ ಇವುಗಳ ಉಲ್ಲೇಖವಿದೆ.[3] ಒಕ್ಕಲುತನ ಅಂದು ಪ್ರಧಾನ ಉದ್ಯೋಗವಾಗಿತ್ತಾದರೂ ಅದರ ನೇರ ಉಲ್ಲೇಖವಿಲ್ಲ. ಬೌದ್ಧಯುಗದ ದೇವಾಲಯ-ವಿಹಾರಗಳಲ್ಲಿ ಅಂದು ನರ್ತನ ಸೇವೆ ನಡೆಯುತ್ತಿತ್ತೆಂದು ಕಾಣುತ್ತದೆ. ಸನ್ನತಿಯ ಶಾಸನಗಳಲ್ಲಿ ಆಯದಾಸಿ, ಗೋವಿದಾಸಿ ಎಂಬ ನರ್ತಕಿಯರು ಉಲ್ಲೇಖಿತರಾಗಿದ್ದಾರೆ.

[1]ಪಕಿತಿಯಂತೆ (ಸಿದ್ಧ, >) ಚಿತ್ತ (ದಂಡ>) ತಂಡ, ರಾಜ > ರಾಚ ಅಧಿಯಡಿ > ಅತಿಯಡಿ ಎಂಬಂಥ ಪ್ರಯೋಗಗಳು ತರುವಾಯದ ಶಾಸನಗಳಲ್ಲಿ ಕಂಡುಬರುತ್ತದೆ.
[2] ‘Historical Grammer of Inscriptional Prakrits-pp’-93-94 ಮುಂ.
[3]ವಚನಕಾರರ ಕಾಲದಲ್ಲಿ ಈ ಸಂಖ್ಯೆ ಹದಿನೆಂಟನ್ನು ಮೀರಿತ್ತು. ಕನಿಷ್ಟ ೩೦ರಷ್ಟು ಜಾತಿಗಳು ವಚನಗಳಲ್ಲಿ ಉಲ್ಲೇಖಗೊಂಡಿವೆ. ಕ್ರಿ. ಶ. ಸು. ೬ನೆಯ ಶತಮಾನದ ಅಮರಕೋಶದಲ್ಲಿ ಸು. ೬೦ರಷ್ಟು ವೃತ್ತಿ-ಜಾತಿಗಳ ಉಲ್ಲೇಖವಿದೆ.
ನೇಗಿನಹಾಳ ಪ್ರಬಂಧಗಳು: ಶಿ.ಶಿ. ಬಸವನಾಳರು
ಶ್ರೀ ಶಿವಲಿಂಗಪ್ಪ ಶಿವಯೋಗಪ್ಪ ಬಸವನಾಳರು ಧಾರವಾಡ ಜಿಲ್ಲೆಯ ಹಾವೇರಿಯಲ್ಲಿ ದಿನಾಂಕ ೭-೧೧-೧೮೯೩ ರಂದು ಜನಿಸಿದರು. ತಂದೆ ಶಿವ ಯೋಗಪ್ಪನವರು ರೇಲ್ವೆ ಖಾತೆಯಲ್ಲಿ ಸ್ಪೇಶನ್ ಮಾಸ್ತರರೆಂದು ಬಳ್ಳಾರಿ ಜಿಲ್ಲೆಯ ಬೇರೆ ಬೇರೆ ಊರುಗಳಲ್ಲಿ ಸೇವೆ ಸಲ್ಲಿಸುತ್ತಿದ್ದರು. ಸದಾಚಾರ ಸಂಸ್ಕೃತಿ-ಸಂಪನ್ನರೂ ವಿದ್ಯಾಪ್ರೇಮಿಗಳೂ ಆದ ಶಿವಯೋಗಪ್ಪನವರು ತಮ್ಮ ಮಕ್ಕಳ ಶಿಕ್ಷಣಕ್ಕಾಗಿ ವಿಶೇಷ ಗಮನವಿತ್ತರು. ಕರ್ನಾಟಕದ ಹೆಮ್ಮೆಯ ನಾಯಕರೆನಿಸಲಿದ್ದ ತಮ್ಮ ಹಿರಿಯ ಮಗ ಶಿವಲಿಂಗಪ್ಪನವರ ಶಿಕ್ಷಣಕ್ಕೆ ಅವರು ಎಲ್ಲ ಅನುಕೂಲತೆಗಳನ್ನೂ ಕಲ್ಪಿಸಿದರು. ಅಂದು ಬಳ್ಳಾರಿ ಜಿಲ್ಲೆಯಲ್ಲಿ ತೆಲುಗು ವಿಶೇಷ ಪ್ರಭಾವಶಾಲಿಯಾಗಿತ್ತು. ಪ್ರಾಥಮಿಕ ಶಿಕ್ಷಣದ ಮಾಧ್ಯಮ ತೆಲುಗೇ ಆಗಿತ್ತು. ಆದುದರಿಂದ ಶಿವಲಿಂಗಪ್ಪನವರ ಶಿಕ್ಷಣವು ತೆಲುಗಿನಲ್ಲಿ ಆರಂಭವಾಯಿತು. ಆದರೆ ಮನೆಯಲ್ಲಿ ತಂದೆಯವರಿಂದ ಕನ್ನಡ-ಸಂಸ್ಕೃತಗಳ ಶಿಕ್ಷಣವೂ ದೊರೆಯುತ್ತಿತ್ತು. ಶ್ರೀ ಬಸವನಾಳರು ತಮ್ಮ ಮಾಧ್ಯಮಿಕ ಶಿಕ್ಷಣವನ್ನು ಬಳ್ಳಾರಿಯ ವಾರ್ಡ್ಲಾ ಹೈಸ್ಕೂಲು, ಗದಗ ಮತ್ತು ಧಾರವಾಡ ಹೈಸ್ಕೂಲುಗಳಲ್ಲಿ ಪೂರೈಸಿದರು. ಪ್ರತಿಭಾಸಂಪನ್ನ ವಿದ್ಯಾರ್ಥಿಯಾದುದರಿಂದ ಅವರು ಒಂದೇ ವರ್ಷದಲ್ಲಿ ಎರಡೆರಡರಂತೆ ವರ್ಗಗಳನ್ನು ತೇರ್ಗಡೆಯಾಗುತ್ತ ಬಂದರು. ೧೯೧೦ನೆಯ ಡಿಸೆಂಬರ್ ತಿಂಗಳಿನಲ್ಲಿ ಧಾರವಾಡದಲ್ಲಿ ಮ್ಯಾಟ್ರಿಕ್ ಪಾಸಾದರು. ಮಗನು ಉತ್ತಮ ವರ್ಗದಲ್ಲಿ ಮ್ಯಾಟ್ರಿಕ್ ಪರೀಕ್ಷೆ ಪಾಸಾದುದನ್ನು ಕಂಡು ಹಿಗ್ಗಿದ ತಂದೆ ಶಿವಯೋಗಪ್ಪನವರು ಅವರನ್ನು ಉಚ್ಚಶಿಕ್ಷಣಕ್ಕಾಗಿ ಪುಣೆಗೆ ಕಳುಹಿಸಿದರು. ಪುಣೆಯ ಡೆಕ್ಕನ್ ಕಾಲೇಜು ಅಂದು ಬಹು ಪ್ರಸಿದ್ಧ ವಿದ್ಯಾಸಂಸ್ಥೆಯಾಗಿತ್ತು. ಅಲ್ಲಿ ಪ್ರವೇಶ ಪಡೆದ ಬಸವನಾಳರು ೧೯೧೨ರಲ್ಲಿ ಇಂಟರ ಪರೀಕ್ಷೆಯನ್ನೂ ೧೯೧೪ರಲ್ಲಿ ಬಿ. ಎ. (ಆನರ್ಸ್) ಪರೀಕ್ಷೆಯನ್ನೂ ಪಾಸಾದರು. ಆದರೆ ಬಿ. ಎ. ವರ್ಗದಲ್ಲಿರುವಾಗಲೇ ತಂದೆ-ತಾಯಿಗಳು ಲಿಂಗೈಕ್ಯರಾದರು. ಇದು ಒಂದು ದೊಡ್ಡ ಆಘಾತ, ಮಧ್ಯಮ ವರ್ಗದ ಕುಟುಂಬದವರಾದ ಬಸವನಾಳರಿಗೆ ನಾಲ್ಕು ಜನ ಸಹೋದರಿಯರು ಮತ್ತು ಒಬ್ಬ ಸಹೋದರ. ಅಷ್ಟು ಜನರನ್ನೂ ಪೋಷಿಸುವ ಹೊಣೆ ಒಂದು ಕಡೆಯಾದರೆ ತಮ್ಮ ಉಚ್ಚಶಿಕ್ಷಣವನ್ನು ಪೂರೈಸಬೇಕೆಂಬ ಹಂಬಲ ಇನ್ನೊಂದು ಕಡೆ. ಅವರು ಧೈರ್ಯಗುಂದದೆ ತಮ್ಮ ಶಿಕ್ಷಣ ಮುಂದುವರಿಸಿದರು. ಮುಂಬೈಯಲ್ಲಿ ವೀರಶೈವ ವ್ಯಾಪಾರಸ್ಥರಿಂದ ನಡೆಸಲ್ಪಡುತ್ತಿದ್ದ ‘ವೀರಶೈವ ಆಶ್ರಮ’ದಲ್ಲಿ ಇವರಿಗೆ ಪ್ರವೇಶ ದೊರೆತುದರಿಂದ ಮುಂಬೈ ವಾಸವು ಸಹ್ಯವೆನಿಸಿತು, ಅವರು ಮುಂಬೈ ವಿಶ್ವವಿದ್ಯಾಲಯದ ಎಂ. ಎ. ವರ್ಗಕ್ಕೆ ಸೇರಿದರಲ್ಲದೆ ಅದರ ಜತೆಯಲ್ಲಿಯೇ ಎಲ್. ಎಲ್. ಬಿ. ಅಭ್ಯಾಸವನ್ನೂ ಕೈಗೊಂಡರು. ಇತಿಹಾಸ, ಅರ್ಥಶಾಸ್ತ್ರ ಮತ್ತು ರಾಜ್ಯಶಾಸ್ತ್ರಗಳನ್ನು ಐಚ್ಛಿಕ ವಿಷಯಗಳನ್ನಾಗಿ ಆಯ್ದುಕೊಂಡು ೧೯೧೬ರಲ್ಲಿ ಎಂ. ಎ. ಪರೀಕ್ಷೆಯನ್ನು ಉಚ್ಚಶ್ರೇಣಿಯಲ್ಲಿ ಪಾಸಾದರು. ಇದರಿಂದ ಶ್ರೀ ಬಸವನಾಳರು ಮತ್ತು ಅವರ ಜತೆಯಲ್ಲಿಯೇ ಎಂ. ಎ. ಪಾಸಾದ ಶ್ರೀ ಎಂ. ಆರ್. ಸಾಖರೆಯವರು ವೀರಶೈವ ಸಮಾಜದಲ್ಲಿ ಆ ಪರೀಕ್ಷೆಯನ್ನು ಪಾಸಾದ ಪ್ರಥಮ ವಿದ್ಯಾರ್ಥಿಗಳೆಂದು ಕೀರ್ತಿ-ಗೌರವಗಳಿಗೆ ಪಾತ್ರರಾದರು ಹಾಗೂ ‘ವ್ಹಿಕ್ಟೋರಿಯಾ ಜ್ಯುಬಿಲಿ’ ಪಾರಿತೋಷಕವನ್ನು ಇವರಿಬ್ಬರೂ ಒಟ್ಟಾಗಿ ಪಡೆದರು. ಹೆಚ್ಚು ಗುಣಗಳನ್ನು ಸಂಪಾದಿಸಿದ್ದರಿಂದ ಬಹುಮಾನದ ಪೂರ್ಣ ಮೊತ್ತವಾದ ೧೨೦೦ ರೂ. ಗಳು ಇವರಿಗೇ ಸಲ್ಲುವಂತಿದ್ದರೂ ತಮ್ಮ ಸಹಪಾಠಿಯಾಗಿದ್ದ ಸಾಖರೆಯವರೊಂದಿಗೆ ಹಂಚಿಕೊಳ್ಳಲು ಶ್ರೀ ಬಸವನಾಳರು ತಾವಾಗಿಯೇ ಮುಂದೆ ಬಂದರು. ಆ ವಿಷಯಕ್ಕೆ ಬಹುಮಾನ ವಿತರಕರಿಗೆ ಒಂದು ವಿನಂತಿ ಪತ್ರ ಬರೆದು ತಮ್ಮ ಔದಾರ್ಯ ಗುಣವನ್ನು ಪ್ರಕಟಿಸಿದರು.
ಎಂ. ಎ. ಪದವಿ ಪಡೆದುದರಿಂದ ದೊಡ್ಡ ಸಂಬಳದ ನೌಕರಿಯೊಂದನ್ನು ಹಿಡಿದು ವೈಭವದ ಜೀವನ ನಡೆಸುವುದು ಶ್ರೀ ಬಸವನಾಳರಿಗೆ ಸಾಧ್ಯವಿತ್ತು. ಅಂದಿನ ದಿನಗಳಲ್ಲಿ ಅಂಥ ದೊಡ್ಡ ಪರೀಕ್ಷೆ ಪಾಸಾದವರನ್ನು ಹುಡುಕುತ್ತ ದೊಡ್ಡ ನೌಕರಿಗಳು ಮನೆ ಬಾಗಿಲಿಗೇ ಬರುತ್ತಿದ್ದವು. ಆದರೆ ಅವರ ಜೀವನ ಧ್ಯೇಯ ಬೇರೆಯೇ ಆಗಿತ್ತು. ಪುಣೆ-ಮುಂಬೈಗಳಲ್ಲಿರುವಾಗಲೇ ಅವರ ಹೃದಯದಲ್ಲಿ ಪುರೋಗಾಮೀ ವಿಚಾರಗಳ ಅಂಕುರಾರ್ಪಣವಾಗಿತ್ತು. ಪುಣೆಯ ‘ಡೆಕ್ಕನ್ ಎಜ್ಯುಕೇಶನ್ ಸೊಸಾಯಟಿ’ಯ ಮಾದರಿಯಲ್ಲಿ ತಾವೂ ಒಂದು ಶಿಕ್ಷಣ ಸಂಸ್ಥೆಯನ್ನು ಉತ್ತರ ಕರ್ನಾಟಕದಲ್ಲಿ ಪ್ರಾರಂಭಿಸಬೇಕೆಂಬ ಮಹತ್ವಾಕಾಂಕ್ಷೆ ಶ್ರೀ ಬಸವನಾಳರಿಗೂ ಅವರ ಇನ್ನುಳಿದ ಕೆಲ ಸಹಾಧ್ಯಾಯಿಗಳಿಗೂ ಉಂಟಾಗಿತ್ತು. ಅವರೆಲ್ಲ ಸೇರಿ ಉತ್ತರ ಕರ್ನಾಟಕದ ಭಾಗ್ಯಜ್ಯೋತಿ ಎಂದು ಹೆಸರಾದ ಕೆ. ಎಲ್. ಇ. ಸಂಸ್ಥೆಯನ್ನು ಕಟ್ಟುವ ಕಾರ್ಯಕ್ಕೆ ಬದ್ಧಕಂಕಣರಾದರು. ಶ್ರೀ ಪಂಡಿತಪ್ಪ ಚಿಕ್ಕೋಡಿ, ಎಚ್.ಎಫ್. ಕಟ್ಟೀಮನಿ ಮುಂತಾದ ಇತರ ಆರು ಜನ ಸಂಗಾತಿಗಳೊಂದಿಗೆ ಅವರು ೧೯೧೬ ರಲ್ಲಿ ‘ಲಿಂಗಾಯತ ಎಜುಕೇಶನ್ ಸೊಸಾಯಿಟಿ’ ಎಂಬ ಹೆಸರಿನಿಂದ ಆ ಸಂಸ್ಥೆಯನ್ನು ಬೆಳಗಾವಿಯಲ್ಲಿ ಸ್ಥಾಪಿಸಿದರು. ಅದರ ಮುಖಾಂತರ ಒಂದು ಹೈಸ್ಕೂಲನ್ನು ಪ್ರಾರಂಭಿಸಿ, ಅಂದು ವೀರಶೈವ ಸಮಾಜದ ಏಳಿಗೆಗಾಗಿ ಆಹೋರಾತ್ರಿ ಶ್ರಮಿಸುತ್ತಿದ್ದ ಗಣ್ಯ ಹಿರಿಯರಾದ ಶ್ರೀ ಗಿಲಗಂಚಿ ಗುರುಸಿದ್ದಪ್ಪನವರು ಮತ್ತು ಶ್ರೀ ಅರಟಾಳ ರುದ್ರಗೌಡರ ಸ್ಮರಣಾರ್ಥ ಅದಕ್ಕೆ ‘ಗಿಲಗಂಚಿ ಅರಟಾಳ ಹೈಸ್ಕೂಲ’ ಎಂದು ನಾಮಕರಣ ಮಾಡಿದರು. ಕೆಲವೇ ದಿನಗಳಲ್ಲಿ ಅದು ತುಂಬ ಪ್ರಸಿದ್ಧಿಯಾಯಿತು. ಅದೇ ರೀತಿ ಸಂಸ್ಥೆಯ ಪರವಾಗಿ, ೧೯೨೨ರಲ್ಲಿ ಧಾರವಾಡದಲ್ಲಿ ಒಂದು ಹೈಸ್ಕೂಲು ಮತ್ತು ೧೯೩೩ರಲ್ಲಿ ಬೆಳಗಾವಿಯಲ್ಲಿ ‘ಲಿಂಗರಾಜ ಕಾಲೇಜು’ಗಳು ಸ್ಥಾಪನೆಯಾದವು. ಬಸವನಾಳರು ಇದರ ಬೇರೆ ಬೇರೆ ಸಂಸ್ಥೆಗಳ ಪ್ರಾರಂಭಿಕ ಹಂತದಲ್ಲಿ ಸಂಘಟನಾ ಕಾರ್ಯ ನಿರ್ವಹಿಸಿದ್ದಲ್ಲದೆ ಅವುಗಳಲ್ಲಿ ಶಿಕ್ಷಕರೆಂದು, ಪ್ರಾಧ್ಯಾಪಕರೆಂದು, ಪ್ರಿನ್ಸಿಪಾಲ ರೆಂದು ಅಮೂಲ್ಯ ಸೇವೆ ಸಲ್ಲಿಸಿದರು. ಇಂಗ್ಲೀಷ್, ಇತಿಹಾಸ, ಅರ್ಥಶಾಸ್ತ್ರ, ಕನ್ನಡ ಮುಂತಾದ ವಿಷಯಗಳನ್ನು ಅತ್ಯಂತ ಶ್ರದ್ಧೆಯಿಂದ ಬೋಧಿಸಿದರು. ಇವರ ಮತ್ತು ಇನ್ನಿತರ ಸಂಗಾತಿಗಳ ಶ್ರದ್ಧೆ-ಪರಿಶ್ರಮಗಳ ಫಲವಾಗಿ ಕೆ. ಎಲ್. ಇ. ಸಂಸ್ಥೆ ಬಹು ಬೇಗ ಪ್ರವರ್ಧಮಾನಕ್ಕೆ ಬಂತು. ೧೯೪೮ರಲ್ಲಿ ಸಂಸ್ಥೆಯ ಹೆಸರನ್ನು ‘ಕರ್ನಾಟಕ ಲಿಬರಲ್ ಎಜ್ಯುಕೇಶನ್ ಸೊಸಾಯಿಟಿ’ ಎಂದು ಬದಲಾಯಿಸಲಾಯಿತು. ಅಲ್ಲದೆ ಕಾಲಕ್ಕೆ ತಕ್ಕಂತೆ ಸಂಸ್ಥೆಯ ಕಾರ್ಯಕಲಾಪಗಳಲ್ಲಿ, ಸಂವಿಧಾನದಲ್ಲಿ ಮಹತ್ವಪೂರ್ಣವಾದ ಸುಧಾರಣೆಗಳು ಆಗುತ್ತಲೇ ಬಂದವು. ಅವೆಲ್ಲವುಗಳ ಹಿನ್ನೆಲೆಯಲ್ಲಿ ಪ್ರೊ. ಬಸವನಾಳರ ಕರ್ತೃತ್ವಶಕ್ತಿಯ ಪಾಲು ಯಾವಾಗಲೂ ಇದ್ದೇ ಇತ್ತು.
ಪುಣೆ-ಮುಂಬೈಗಳ ಮರಾಠಿ ಮುಖಂಡರಿಗೆ ಉತ್ತರ ಕರ್ನಾಟಕ ಭಾಗದಲ್ಲಿ ಶಿಕ್ಷಣ ಸಂಸ್ಥೆಗಳು ತಲೆ ಎತ್ತುವುದು ಬೇಡವಾಗಿತ್ತು. ಆದ್ದರಿಂದ ಅವರು ಮೊದಲಿ ನಿಂದಲೂ ಎಲ್ಲ ಹಂತಗಳಲ್ಲಿ ಕರ್ನಾಟಕದ ಈ ಭಾಗವನ್ನು ಹತ್ತಿಕ್ಕುತ್ತಲೇ ಬಂದಿದ್ದರು. ಅಂಥ ಸನ್ನಿವೇಶದಲ್ಲಿ ಬೆಳಗಾವಿಯ ಲಿಂಗರಾಜ ಕಾಲೇಜಿನ ಸ್ಥಾಪನೆಗೆ ಅವರು ಹಲವಾರು ಅಡ್ಡಿಗಳನ್ನು ಒಡ್ಡುತ್ತಲೇ ಇದ್ದರು. ಆದರೆ ಶ್ರೀ ಬಸವನಾಳರು ಮತ್ತು ಅವರ ಸಂಗಾತಿಗಳು ಪಟ್ಟು ಬಿಡದೆ, ಸತತ ಪ್ರಯತ್ನಪಟ್ಟು ಕಾಲೇಜಿನ ಸ್ಥಾಪನೆಗೆ ಅನುಮತಿ ದೊರಕಿಸುವಲ್ಲಿ ಯಶಸ್ವಿಯಾದರು.
ಬೆಳಗಾವಿ, ಸೊಲ್ಲಾಪುರ ಮತ್ತು ಬಳ್ಳಾರಿಗಳು ಅಚ್ಚ ಕನ್ನಡ ಪ್ರದೇಶಗಳಾದರೂ ಅವುಗಳ ಮೇಲೆ ಮರಾಠಿಗರು ಮತ್ತು ತೆಲುಗರು ಸತತವಾಗಿ ಅಭಿಯೋಗ ನಡೆಸುತ್ತಲಿದ್ದರು. ಅದನ್ನು ಮನಗಂಡಿದ್ದ ಕೆ.ಎಲ್.ಇ. ಸಂಸ್ಥೆಯವರು ಇಲ್ಲೆಲ್ಲ ಶೈಕ್ಷಣಿಕ ಸಂಸ್ಥೆಗಳನ್ನು ತೆರೆದು ಕನ್ನಡವನ್ನು ರಕ್ಷಿಸುವ ಗುರಿ. ಇಟ್ಟುಕೊಂಡಿದ್ದರು. ಸೊಲ್ಲಾಪುರದಲ್ಲಿ ತೆರೆದ ಹೈಸ್ಕೂಲಿಗೆ ಶ್ರೀ ಬಸವನಾಳರೇ ಪ್ರಿನ್ಸಿ ಪಾಲರೆಂದು ನಿಯಮಿತರಾದರು. ಆ ಸಂಸ್ಥೆಗೆ ಭದ್ರಬುನಾದಿ ಹಾಕಲು ಅವರ ಪೂರ್ಣ ಪರಿಶ್ರಮ ವಹಿಸಿದರು. ಬೆಳಗಾವಿಯು ಇಂದು ಕರ್ನಾಟಕದಲ್ಲಿ ಉಳಿದಿದ್ದರೆ ಅದರ ಮುಖ್ಯ ಶ್ರೇಯಸ್ಸು ಕೆ. ಎಲ್. ಇ. ಸಂಸ್ಥೆಗೆ ಸಲ್ಲುತ್ತದೆ. ಇಂಥ ಹಲವಾರು ವಿಧಾಯಕ ಕಾರ್ಯಗಳಲ್ಲಿ ಶ್ರೀ ಬಸವನಾಳರು ಅತ್ಯಂತ ಮಹತ್ವದ ಪಾತ್ರ ವಹಿಸಿದ್ದಾರೆ.
ಧಾರವಾಡದ ಕರ್ನಾಟಕ ವಿದ್ಯಾವರ್ಧಕ ಸಂಘವು ಉತ್ತರ ಕರ್ನಾಟಕದಷ್ಚೇ ಅಲ್ಲದೆ ಇಡೀ ಕರ್ನಾಟಕದಲ್ಲಿ ಏಕೀಕರಣ ಚಳುವಳಿಯನ್ನು ಪ್ರಾರಂಭಿಸಿದ ಸಂಸ್ಥೆ. ಮೊದಲಿನಿಂದ ಕೊನೆಯತನಕ ಏಕೀಕರಣದ ಹೋರಾಟವನ್ನು ಎಡೆಬಿಡದೆ ನಡೆಸಿಕೊಂಡು ಬಂದ ಶ್ರೇಯಸ್ಸು ಅವರದು. ಶ್ರೀ ಬಸವನಾಳರು ಈ ವಿದ್ಯಾವರ್ಧಕ ಸಂಘದ ಮುಖಾಂತರವೂ ಸಾಕಷ್ಟು ಕಾರ್ಯ ಮಾಡಿದ್ದಾರೆ. ೧೯೨೩ ರಲ್ಲಿಯೇ ಆಜೀವ ಸದಸ್ಯರಾಗಿ ಸೇರಿ ಅದರ ಕಾರ್ಯಕಾರೀ ಮಂಡಲದ ಅಧ್ಯಕ್ಷರಾಗಿ ಕಾರ್ಯ ನಿರ್ವಹಿಸಿದರು. ೧೯೪೦ರಲ್ಲಿ ನಡೆದ ಸಂಘದ ಸುವರ್ಣಮಹೋತ್ಸವವು ಯಶಸ್ವಿ ಯಾಗಲು ಅವರು ತುಂಬಾ ಹೆಣಗಿದರು. ಅಂತೆಯೇ ಸಂಘದ ಕಟ್ಟಡ ಪೂರ್ಣ ಗೊಳ್ಳಲು ಬಹಳಷ್ಟು ಶ್ರಮಿಸಿದವರಲ್ಲಿ ಒಬ್ಬರು. ಅದರ ಮುಖಾಂತರ ನಿಯತಕಾಲಿಕೆಗಳನ್ನೂ ಹಳಗನ್ನಡದ ಪ್ರೌಡ ಗ್ರಂಥಗಳನ್ನೂ ಹೊರತಂದು ಕನ್ನಡಕ್ಕೆ ಚಿರಸ್ಮರಣೀಯ ಸೇವೆ ಸಲ್ಲಿಸಿದರು.
೧೯೩೮ ರಲ್ಲಿ ಕರ್ನಾಟಕ ಪ್ರಾಚ್ಯ ಸಂಶೋಧನ ಸಂಸ್ಥೆ ಸ್ಥಾಪಿತವಾದಾಗ ಇವರು ಅದರ ಸದಸ್ಯರೆಂದು ಸರಕಾರದಿಂದ ನಿಯಮಿತರಾದರು. ‘ಶಬ್ದಾನು ಶಾಸನ ಪ್ರಕಾಶಿಕೆ’ ಮತ್ತು ‘ಕಾವ್ಯಾವಲೋಕನ’ಗಳನ್ನು ಈ ಸಂಸ್ಥೆಯ ಪರವಾಗಿ ವಿದ್ಯಾವರ್ಧಕ ಸಂಘದಲ್ಲಿ ಪ್ರಕಟಿಸಿದರು.
ಪ್ರೊ. ಸ.ಸ. ಮಾಳವಡರ ಜತೆಗೂಡಿ A Case for Karnataka University) ಎಂಬ ಪುಸ್ತಿಕೆಯನ್ನು ರಚಿಸಿ ಕರ್ನಾಟಕ ವಿಶ್ವವಿದ್ಯಾಲಯದ ಅಗತ್ಯತೆಯನ್ನು ಒಳ್ಳೆಯ ಸಮರ್ಥವಾಗಿ ಪ್ರತಿಪಾದಿಸಿದರು. ಅದರಿಂದ ಎಲ್ಲರ ಮೆಚ್ಚುಗೆಗೂ ಪಾತ್ರರಾದರು. ವಿಶ್ವವಿದ್ಯಾಲಯ ಸ್ಥಾಪನೆಯ ಉದ್ದೇಶದಿಂದ ರಚಿಸಲಾದ ಸಮಿತಿಗೆ ಶ್ರೀ ಬಸವನಾಳರು ಗಣ್ಯ ಸದಸ್ಯರಾಗಿ ಸೇವೆ ಸಲ್ಲಿಸಿದರು. ಅಂದಿನ ಶಿಕ್ಷಣ ಮಂತ್ರಿಗಳಾಗಿದ್ದ ಶ್ರೀ ಬಿ. ಜಿ. ಖೇರರನ್ನು ಕಾಣಲು ಹೋದ ನಿಯೋಗದ ಮುಖಂಡತ್ವವನ್ನು ಅವರೇ ವಹಿಸಿದ್ದರು. ನಿಯೋಗವು ಯಶಸ್ವಿಯಾಗಿ ವಿಶ್ವವಿದ್ಯಾಲಯ ಸ್ಥಾಪನೆಯ ದಾರಿ ಸುಗಮವಾಗಿತು.
ಧಾರವಾಡದ ಕರ್ನಾಟದ ಲಿಂಗಾಯತ ವಿದ್ಯಾಭಿವೃದ್ಧಿ ಸಂಸ್ಥೆಯ ಏಳಿಗೆಗೂ ಅವರು ವಿಶೇಷವಾಗಿ ದುಡಿದರು. ಅದರ ಪರವಾಗಿ ೧೯೩೦ ರಲ್ಲಿ ”ಸಾಹಿತ್ಯ ಸಮಿತಿ”ಯನ್ನು ಪ್ರಾರಂಭಿಸಿ ಅದರ ಕಾರ್ಯಾಧ್ಯಕ್ಷರಾದರು. ಈ ಸಾಹಿತ್ಯ ಸಮಿತಿಯ ಮುಖಾಂತರ ಹಲವಾರು ಶ್ರೇಷ್ಠ ಕೃತಿಗಳನ್ನು ಬೆಳಕಿಗೆ ತಂದರಲ್ಲದೆ ”ಸಾಹಿತ್ಯ ಸಮಿತಿ ಪತ್ರಿಕೆ” ಎಂಬ ಕನ್ನಡ ಇಂಗ್ಲಿಷ್ ಭಾಷೆಯ ನಿಯತಕಾಲಿಕೆಯನ್ನು ಪ್ರಕಟಿಸ ತೊಡಗಿದರು.
ಮೇಲೆ ವಿವರಿಸಿದ ಕಾರ್ಯಕಲಾಪಗಳಲ್ಲದೆ ಅಖಿಲ ಭಾರತ ವೀರಶೈವ ಮಹಾಸಭೆ, ಅಖಿಲ ಭಾರತ ವೀರಶೈವ ತರುಣಸಂಘ, ಧಾರವಾಡದ ಮುರುಘಾಮಠದ ಕಾರ್ಯಕಲಾಪಗಳು ಮುಂತಾದ ವೀರಶೈವ ಸಮಾಜ ಸಂಘಟನೆಯ ಅಸಂಖ್ಯ ಕಾರ್ಯಕಲಾಪಗಳಲ್ಲಿ ಅವರು ಅವಿಶ್ರಾಂತವಾಗಿ ದುಡಿದರು. ೧೯೪೨ರಲ್ಲಿ ಸಿದ್ಧಗಂಗಾ ಕ್ಷೇತ್ರದಲ್ಲಿ ಜರುಗಿದ ವೀರಶೈವ ತರುಣ ಸಂಘದ ಸಮ್ಮೇಲನಕ್ಕೆ ಅಧ್ಯಕ್ಷರೆಂದು ಆಯ್ಕೆಯಾದರು. ಅಲ್ಲದೆ ೧೯೩೯ ಹುಬ್ಬಳ್ಳಿಯಲ್ಲಿ ಜರುಗಿದ ಅಖಿಲಭಾರತ ವೀರಶೈವ ಮಹಾಸಭೆಯು ಅವರನ್ನು ಅಧ್ಯಕ್ಷರನ್ನಾಗಿ ಆರಿಸಿ ತನ್ನ ಗೌರವ ವ್ಯಕ್ತಪಡಿಸಿತು.
೧೯೩೦ ರಲ್ಲಿ ಬೆಂಗಳೂರಿನ ಸೆಂಟ್ರಲ್ ಕಾಲೇಜಿನ ಕರ್ನಾಟಕ ಸಂಘದವರು ಇವರನ್ನು ಮುಖ್ಯ ಅತಿಥಿ ಎಂದು ಆಮಂತ್ರಿಸಿದ್ದರು. ಆ ಸಂದರ್ಭದಲ್ಲಿಯೂ ಇವರು ಕರ್ನಾಟಕ ಎಕೀಕರಣ ಮತ್ತು ಕರ್ನಾಟಕ ವಿಶ್ವವಿದ್ಯಾಲಯಗಳ ಆವಶ್ಯಕತೆಯನ್ನು ಪ್ರತಿಪಾದಿಸಿದರು. ೧೯೪೦ ರಲ್ಲಿ ಧಾರವಾಡದಲ್ಲಿ ಜರುಗಿದ ಕನ್ನಡ ಸಾಹಿತ್ಯ ಸಮ್ಮೇಲನದ ಸ್ವಾಗತಾಧ್ಯಕ್ಷರಾಗಿ ಕಾರ್ಯ ನಿರ್ವಹಿಸಿದರು. ಅದೇ ರೀತಿ ೧೯೪೫ ರಲ್ಲಿ ರಬಕವಿ ಯಲ್ಲಿ ಜರುಗಿದ ಕನ್ನಡ ಸಾಹಿತ್ಯ ಸಮ್ಮೇಲನದ ಅಧ್ಯಕ್ಷರೆಂದು ಸರ್ವಾನುಮತದಿಂದ ಆಯ್ಕೆಯಾದರು. ಮೇಲಿನ ಎರಡೂ ಸಂದರ್ಭಗಳಲ್ಲಿ ಕನ್ನಡನಾಡು, ಭಾಷೆ ಮತ್ತು ಅದರ ಸಾಹಿತ್ಯವನ್ನು ಕುರಿತಂತೆ ಮಂಡಿಸಿದ ಅವರ ವಿಚಾರಗಳು ಮತ್ತು ಯೋಜನೆ ಗಳು ಅವರಲ್ಲಿದ್ದ ಅಪೂರ್ವ ದೂರದೃಷ್ಟಿಯನ್ನೂ ಕನ್ನಡದ ಬಗೆಗಿದ್ದ ಕಳಕಳಿಯನ್ನೂ ಬಹು ಸಮರ್ಥವಾಗಿ ವ್ಯಕ್ತಪಡಿಸುತ್ತವೆ. ಅವುಗಳಲ್ಲಿ ಹಲವಾರು ವಿಚಾರಗಳು ಇಂದು ಕೂಡ ಕನ್ನಡಿಗರಿಗೆಲ್ಲ ಮಾರ್ಗದರ್ಶಕವಾಗಿವೆ.
ಈ ರೀತಿ ಪ್ರೊ. ಬಸವನಾಳರು ಅಂದಿನ ಕರ್ನಾಟಕದ-ವಿಶೇಷವಾಗಿ ಉತ್ತರ ಕರ್ನಾಟಕದ-ಹಲವಾರು ಸಂಘ-ಸಂಸ್ಥೆಗಳಲ್ಲಿ ಒಂದಿಲ್ಲೊಂದು ರೀತಿಯ ಕಾರ್ಯಮಾಡುತ್ತಲೇ ಇದ್ದರು. ಮುಂಬೈ ವಿಶ್ವವಿದ್ಯಾಲಯದ ಸಿನೇಟಿನ ಸದಸ್ಯರಾಗಿದ್ದುದಲ್ಲದೆ ಅವರ ಫೆಲೊ ಆಗುವ ಗೌರವಕ್ಕೂ ಅವರು ಪಾತ್ರರಾಗಿದ್ದರು. ಮೈಸೂರು. ಮುಂಬೈ ಮತ್ತು ಕರ್ನಾಟಕ ವಿಶ್ವವಿದ್ಯಾಲಯಗಳ ಪರೀಕ್ಷಕರೆಂದು ಹಲವಾರು ವರ್ಷಗಳ ಕಾಲ ಕೆಲಸ ಮಾಡಿದರು. ವಿಶ್ವವಿದ್ಯಾಲಯಗಳ ಹಲವಾರು ಸಮಿತಿಗಳಲ್ಲಿ ಸದಸ್ಯರೆಂದು ಕಾರ್ಯ ನಿರ್ವಹಿಸಿದರು. ವರ್ನಾಕ್ಯುಲರ್ ಪಠ್ಯಪುಸ್ತಕ ಸಮಿತಿ ಮತ್ತು ವಿಶ್ವವಿದ್ಯಾಲಯಗಳ ಪಠ್ಯಪುಸ್ತಕ ಸಮಿತಿಗಳ ಸದಸ್ಯರೂ ಆಗಿದ್ದರು. ಆ ಮೂಲಕ ಕನ್ನಡದಲ್ಲಿ ಒಳ್ಳೊಳ್ಳೆಯ ಪಠ್ಯಪುಸ್ತಕಗಳು ರಚನೆಗೊಳ್ಳಲು ಕಾರಣರೆನಿಸಿದರಲ್ಲದೆ ತಾವೇ ಸ್ವತಃ ದಿ. ಹಲಗಲಿ ಹಂಪಯ್ಯನವರೊಡನೆ ಜತೆಗೂಡಿ ‘ಇಂಗ್ಲೆಂಡಿನ ಅರ್ವಾ ಚೀನ ಇತಿಹಾಸ’ ಮತ್ತು ‘ಹಿಂದುಸ್ಥಾನದ ಇತಿಹಾಸ’ ದಂತಹ ಪಠ್ಯ ಪುಸ್ತಕಗಳನ್ನು ರಚಿಸಿದರು. ಹೀಗೆ ಅಂದಿನ ಕರ್ನಾಟಕದ ಸಾರ್ವಜನಿಕ ರಂಗದಲ್ಲಿ ಯಾವತ್ತೂ ಮುಖ್ಯ ಪಾತ್ರವಹಿಸುತ್ತ ಕರ್ನಾಟಕ ಮತ್ತು ಕನ್ನಡ ಸಾಹಿತ್ಯಗಳ ಸರ್ವತೋಮುಖ ಬೆಳವಣಿಗೆಗೆ ಕಾರಣರಾದರು. ‘ಶ್ರೀ ಬಸವನಾಳರು ಸದಸ್ಯರೋ, ಕಾರ್ಯದರ್ಶಿಯೋ ಅಥವಾ ಅಧ್ಯಕ್ಷರೋ ಆಗಿರದ ಯಾವ ಸಂಘ-ಸಂಸ್ಥೆಗಳೂ ಅಂದು ಈ ಭಾಗದಲ್ಲಿ ಇರಲಿಲ್ಲ’ ವೆಂಬ ಮಾತು ಅವರ ಕಾರ್ಯಚಟುವಟಿಕೆಗಳ ಬೃಹತ್ಸ್ವರೂಪವನ್ನು ತೋರಿಸಿಕೊಡುತ್ತದೆ.
ಬಸವನಾಳರಿಗೆ ಕನ್ನಡ ಭಾಷೆ ಮತ್ತು ಸಾಹಿತ್ಯಗಳಲ್ಲಿ ಆಳವಾದ ಪರಿಶ್ರಮ ವಿತ್ತೆಂದು ಬೇರೆ ಹೇಳುವುದೇ ಬೇಡ. ಅವರು ಸಂಪಾದಿಸಿದ ಕೃತಿಗಳನ್ನು ನೋಡಿದರೆ ಕನ್ನಡ ಗ್ರಂಥ ಸಂಪಾದನ ಕ್ಷೇತ್ರವು ಅವರಿಂದ ಒಂದು ನಿಶ್ಚಿತ ಹಂತವನ್ನು ತಲುಪಿ ತೆಂಬುದು ಸ್ಪಷ್ಟಪಡುತ್ತದೆ. ಆದುದರಿಂದ ಇಲ್ಲಿ ಅವರ ಸಾಹಿತ್ಯಕ ಚಟುವಟಿಕೆಗಳನ್ನು ಸಂಗ್ರಹವಾಗಿ-ಆದರೂ ಪ್ರತ್ಯೇಕವಾಗಿ ನೋಡುವುದು ಅವಶ್ಯಕ.
ಈಗಾಗಲೇ ಹೇಳಿದಂತೆ, ೧೯೧೮ ರಲ್ಲಿ ಬೆಳಗಾವಿಯಲ್ಲಿ ಸೇರಿದ ವೀರಶೈವ ತರುಣ ಸಂಘದ ಸಮ್ಮೇಲನದಲ್ಲಿ ಒಂದು ಮಾಸಿಕವನ್ನು ಪ್ರಾರಂಭಿಸುವ ಯೋಜನೆ ಹಾಕಿಕೊಳ್ಳಲಾಗಿತ್ತು. ಅದೇ ಪ್ರಕಾರ ‘ಪ್ರಬೋಧ’ವೆಂಬ ಮಾಸ ಪತ್ರಿಕೆಯನ್ನು ಪ್ರಾರಂಭಿಸಲಾಯಿತು. ನಡುವೆ ಕೆಲಕಾಲ ಅದರ ಪ್ರಕಟನೆ ನಿಂತಿತ್ತಾದರೂ ಅದು ೧೯೨೭ರ ವರೆಗೆ ಪ್ರಕಟವಾಗುತ್ತಲಿತ್ತು. ಅದರ ಸಂಪಾದಕರಾಗಿ ಕಾರ್ಯನಿರ್ವಹಿಸುವುದರೊಂದಿಗೆ ಬಸವನಾಳರು ತಮ್ಮ ಲೇಖನ ವ್ಯವಸಾಯವನ್ನು ಪ್ರಾರಂಭಿಸಿದರೆನ್ನ ಬಹುದು. ಅಂದಿನಿಂದ ಅವರ ಲೇಖನ ವೃತ್ತಿ ವರ್ಧಿಸುತ್ತಲೇ ಹೋಯಿತು.
ಲಿಂಗಾಯತ ವಿದ್ಯಾಭಿವೃದ್ಧಿ ಸಂಸ್ಥೆಯ ಪರವಾಗಿ ‘ಸಾಹಿತ್ಯ ಸಮಿತಿ’ಯನ್ನು ಪ್ರಾರಂಭಿಸಿದಾಗ ಅದರ ಮುಖಾಂತರ ಹಲವು ಯೋಜನೆಗಳನ್ನು ಹಮ್ಮಿಕೊಳ್ಳಲಾಯಿತು. ಸಮಿತಿಯು ‘ಸಾಹಿತ್ಯಸಮಿತಿ ಪತ್ರಿಕೆ’ ಎಂಬ ತ್ರೈಮಾಸಿಕವನ್ನು ಹೊರಡಿ ಸಲನುವಾದಾಗ ಬಸವನಾಳರು ಅದರ ಸಂಪಾದಕರಲ್ಲೊಬ್ಬರಾದರು. ಕನ್ನಡ-ಇಂಗ್ಲಿಷ್ ಭಾಷೆಗಳಲ್ಲಿ ವಿದ್ವತ್ಪೂರ್ಣ ಲೇಖನಗಳು ಅದರಲ್ಲಿ ಪ್ರಕಟವಾಗತೊಡಗಿದವು. ಅದಲ್ಲದೆ ಸಾಹಿತ್ಯ ಸಮಿತಿಯು ಪ್ರಾಚೀನ ವೀರಶೈವ ಕೃತಿಗಳನ್ನು ಸಂಶೋಧಿಸಿ ಪ್ರಕಟಿಸುವ ಯೋಜನೆ ಹಾಕಿಕೊಂಡಿತು. ಅದರ ಮುಖಾಂತರ, ವಿರೂಪಾಕ್ಷಪಂಡಿತನ ಬೃಹತ್ಕಾವ್ಯವಾದ ಚೆನ್ನಬಸವಪುರಾಣ, ಚಾಮರಸನ ಪ್ರಭುಲಿಂಗಲೀಲೆ, ಷಡಕ್ಷರ ಕವಿಯ ಶಬರ ಶಂಕರ ವಿಲಾಸ, ಬಸವಣ್ಣನವರ ಷಟ್-ಸ್ಥಳದ ವಚನಗಳು, ಹರಿ ಹರನ ರಕ್ಷಾಶತಕ ಮತ್ತು ಪಂಪಾಶತಕ ಮೊದಲಾದ ಅಮೂಲ್ಯ ಕೃತಿಗಳು ಬಸವ ನಾಳರಿಂದ ಸಂಶೋಧಿಸಲ್ಪಟ್ಟು ಪ್ರಕಟವಾದವು. ಅದರಲ್ಲೂ ಅವರು ಸಂಪಾದಿಸಿದ ಚೆನ್ನಬಸವ ಪುರಾಣ, ಪ್ರಭುಲಿಂಗಲೀಲೆ, ಶಬರ ಶಂಕರ ವಿಲಾಸ ಮತ್ತು ಬಸವಣ್ಣನ ವರ ಷಟ್-ಸ್ಥಳದ ವಚನಗಳು ಅಂದಿನಿಂದ ಇಂದಿನವರೆಗೂ ವೀರಶೈವ ಸಾಹಿತ್ಯ ಸಂಪಾದನೆಯ ಕ್ಷೇತ್ರದಲ್ಲಿ ಅತ್ಯುತ್ತಮ ಮಾದರಿಗಳಾಗಿ ನಿಂತಿವೆ. ಆ ಕಾಲದ ವೀರಶೈವ ಕೃತಿಗಳ ಸಂಪಾದನಾ ಕಾರ್ಯ ಸಂಪಾದನಾ ಶಾಸ್ತ್ರಶುದ್ಧಿಯಿಲ್ಲದೆ ಸೊರ ಗಿದೆ. ಆದರೆ ಬಸವನಾಳರ ಸಂಪಾದನೆಗಳು ಎಲ್ಲ ರೀತಿಯಿಂದಲೂ ಬಹು ಅಚ್ಚು ಕಟ್ಟಾಗಿವೆ. ಅವರು ಧಾರವಾಡದ ಕರ್ನಾಟಕ ವಿದ್ಯಾವರ್ಧಕ ಸಂಘದ ಪರವಾಗಿ ಶ್ರೀ ಕೇಪು ಶಂಕರನಾರಾಯಣರೊಡನೆ, ಸಂಪಾದಿಸಿ ಪ್ರಕಟಿಸಿದ ಕಾವ್ಯಾವಲೋಕನ ಮತ್ತು ಶಬ್ದಾನುಶಾಸನ ಪ್ರಣಾಳಿಕೆಗಳಂತಹ ಕೃತಿಗಳು ವಿದ್ಯಾವರ್ಧಕ ಸಂಘದ ಈವರೆಗಿನ ಪ್ರಕಟನೆಗಳಲ್ಲೆಲ್ಲ ಮುಕುಟಪ್ರಾಯವಾಗಿವೆ. ಇವಲ್ಲದೆ ಸರ್ಪಭೂಷಣ ಶಿವಯೋಗಿಗಳ ಕೈವಲ್ಯ ಕಲ್ಪವಲ್ಲರಿ, ಮೈಲಾರದ ಬಸವಲಿಂಗ ಶರಣರ ಕೃತಿಗಳು, ಬಾಲಲೀಲಾ ಮಹಾಂತ ಶಿವಯೋಗಿಗಳ ಕೈವಲ್ಯದರ್ಪಣ ಮುಂತಾದವುಗಳನ್ನು ಅವರು ಸಂಪಾದಿಸಿ ಅವುಗಳಿಗೆ ಬರೆದಿರುವ ಪ್ರಸ್ತಾವನೆಗಳು ತುಂಬ ಬೆಲೆಯುಳ್ಳವಾಗಿವೆ. ಇವುಗಳಲ್ಲೆಲ್ಲ ಅವರ ಮತಾಭಿಮಾನವನ್ನು ಮೀರಿ ನಿಲ್ಲುವ ಇತಿಹಾಸ ಸಂಶೋಧಕನ ಮೂಲಗಾಮೀ ಚಿಕಿತ್ಸಕ ಬುದ್ಧಿಯನ್ನೂ ಬಹುಕಾಲ ಮನ್ನಣೆ ಗರ್ಹವಾದ ಗಟ್ಟಿ ಅಭಿಪ್ರಾಯಗಳನ್ನೂ ಕಾಣಬಹುದು.
ಮೇಲಿನ ಕೃತಿಗಳಲ್ಲದೆ ಅವರು ‘ಬಸವ ತತ್ವ ಪ್ರಕಾಶ’ದಂತಹ ಮಹತ್ವದ ಕೃತಿಗಳನ್ನು ಸಂಪಾದಿಸಿದ್ದಾರೆ. ಹಲವಾರು ಪಠ್ಯಪುಸ್ತಕಗಳನ್ನು ರಚಿಸಿದ್ದಾರೆ. ‘ಇತಿಹಾಸ’, ‘ಹರಿಹರನ ಗಿರಿಜಾ ಕಲ್ಯಾಣ’, ‘ವೀರಶೈವದ ಹುಟ್ಟು-ಬೆಳವಣಿಗೆ’ ಯಂತಹ ಶಾಶ್ವತ ಮೌಲ್ಯದ ಲೇಖನಗಳನ್ನು ಬರೆದಿದ್ದಾರೆ. ‘ಕನ್ನಡ ಮುನ್ನಡೆವ ಬಗೆ’, ‘ವೀರಶೈವ-ಇಂದು ಮುಂದು’, ‘ಕನ್ನಡ ಸಾಹಿತ್ಯ ಸಮ್ಮೇಲನ, ‘ಧಾರವಾಡ ಸ್ವಾಗತಾಧ್ಯಕ್ಷ ಭಾಷಣ’ ಮೊದಲಾದ ವಿಚಾರ ಪರಿಪ್ಲುತ ಭಾಷಣಗಳನ್ನು ಕನ್ನಡ ಕುಲಕ್ಕೆ ಇತ್ತಿದ್ದಾರೆ. ‘ಕನ್ನಡ ಮುನ್ನಡೆವ ಬಗೆ’ಯಲ್ಲಿ ಕನ್ನಡ ನಾಡು, ಭಾಷೆ, ಅದರ ಪ್ರಾಚೀನ ಸಾಹಿತ್ಯ, ಅದರ ಮೌಲ್ಯಗಳ ಮಹತಿ, ಅಂದಿನ ಕರ್ನಾಟಕ-ಕನ್ನಡಗಳ ಸ್ಥಿತಿ, ಭಾವೀ ಕನ್ನಡ ಸಾಹಿತ್ಯದ ಸ್ವರೂಪ-ಯೋಜನೆಗಳು ಈ ಮೊದಲಾದ ಅವರು ವ್ಯಕ್ತಪಡಿಸಿರುವ ವಿಚಾರಗಳನ್ನು ನೋಡಿದರೆ ಅವರಲ್ಲಿ ದೃಷ್ಟಾರನ ದೃಷ್ಟಿಯಿದ್ದುದು ಗೋಚರಿಸುತ್ತದೆ.
ಅಂದು ಕನ್ನಡ ಭಾಷೆಗೆ ಬೃಹತ್ ಪ್ರಮಾಣದ ನಿಘಂಟಿನ ಅವಶ್ಯಕತೆಯಿದ್ದುದನ್ನು ಮನಗಂಡಿದ್ದ ಅವರು ಅಂಥ ಒಂದು ಯೋಜನೆಯನ್ನೂ ಹಾಕಿಕೊಂಡು ಆ ದಿಶೆಯಲ್ಲಿ ಸಾಕಷ್ಟು ಕಾರ್ಯವೆಸಗಿದ್ದರು. ಲಿಂಗಾಯತ ವಿದ್ಯಾಭಿವೃದ್ಧಿ ಸಂಸ್ಥೆಯ ಮುಖಾಂತರ ಭೀಮ ಕವಿಯ ‘ಬಸವ ಪುರಾಣ’ವನ್ನು ಸಂಶೋಧಿಸಿ ಪ್ರಕಟಿಸುವ ಯೋಜನೆಯು ಮೂಲತಃ ಅವರದೇ. ಅದೇ ರೀತಿ ಧಾರವಾಡ ಮುರುಘಾಮಠದಿಂದ ಹರಿಹರ ಮಹಾಕವಿಯ ಸಮಗ್ರ ಕೃತಿಗಳನ್ನು ಪ್ರಕಟಿಸುವ ಯೋಜನೆಯನ್ನು ಅವರು ಸಿದ್ಧಗೊಳಿಸಿದ್ದರು. ದುರ್ದೈವವಶಾತ್ ಅವರು ಬೇಗನೇ ದಿನಾಂಕ; ೨೨-೧೨-೧೯೫೧ ರಂದು, ತೀರಿಹೋದುದರಿಂದ ಕನ್ನಡಕ್ಕೆ ಅವರಿಂದ ಇನ್ನೂ ಸಲ್ಲ ಬಹುದಾಗಿದ್ದ ಅಮೂಲ್ಯ ಸೇವೆ ತಪ್ಪಿಹೋಯಿತು.
ಭಾಷಣ, ಲೇಖನ ಮತ್ತು ಗ್ರಂಥ ಸಂಪಾದನೆಯ ಕ್ಷೇತ್ರಗಳಲ್ಲಿ ಅಪಾರ ಕಾರ್ಯವೆಸಗಿದ್ದಲ್ಲದೆ ‘ಜಯಕರ್ನಾಟಕ’ದಂತಹ ಪತ್ರಿಕೆಗಳ ಮೂಲಕ ಕನ್ನಡ ಪತ್ರಿಕಾರಂಗಕ್ಕೂ ಅವರು ಅಮೂಲ್ಯವಾದ ಸೇವೆ ಸಲ್ಲಿಸಿದ್ದಾರೆ. ಕನ್ನಡ ಬರೆಹಗಾರರಿಗೆ ಪ್ರೋತ್ಸಾಹವಿತ್ತು ಹಲವರನ್ನು ಬೆಳಕಿಗೆ ತಂದಿದ್ದಾರೆ. ಅನೇಕ ಗ್ರಂಥಗಳಿಗೆ ಮುನ್ನುಡಿಗಳನ್ನು ಬರೆದು ಪ್ರೋತ್ಸಾಹಿಸಿದ್ದಾರೆ. ಹೀಗೆ ಅಧ್ಯಾ ಪನ, ಗ್ರಂಥ ಸಂಪಾದನ, ಸಂಶೋಧನಾಶುದ್ಧ ಲೇಖನ, ವಿಚಾರ ಪರಿಪ್ಲುತ ಭಾಷಣ, ಕನ್ನಡದ ಜಾಗ್ರತಿ, ಸಹಕಾರ ಚಳುವಳಿ, ವೀರಶೈವ ಸಮಾಜ ಸಂಘಟನ, ಪರಿಭಾಷಿಕರ ದಾಳಿಯ ಪ್ರತಿರೋಧನ ಮೊದಲಾದ ಅಪೂರ್ವ ಕಾರ್ಯಗಳನ್ನು ಎಸಗಿದ ಪುಣ್ಯಪುರುಷರಾಗಿದ್ದಾರೆ. ನಾಡನ್ನು ಬೆಳಗಿದ ಮಹಾ ಸತ್ವರಾಗಿದ್ದಾರೆ. ಅಂಥವರನ್ನು ಪಡೆದ ಕನ್ನಡ ನಾಡೇ ಧನ್ಯ.
ನೇಗಿನಹಾಳ ಪ್ರಬಂಧಗಳು: ಪಂಪಭಾರತದ ಕೃತ್ಯಾ > ಕೀರ್ತಿಗೆ
ಪಂಪಭಾರತದಲ್ಲಿ ಹರಡಿರುವ ಸಾಂಸ್ಕೃತಿಕ ಅಂಶಗಳಿಗೆ ಲೆಕ್ಕವೇ ಇಲ್ಲ. ಅದರಲ್ಲಿನ ಸಾಂಸ್ಕೃತಿಕ ಅಂಶಗಳಿಗೆ ವಿಶೇಷ ಗಮನವಿತ್ತು. ಅಧ್ಯಯನ ಕೈಕೊಳ್ಳಬೇಕಾದ ಅವಶ್ಯಕತೆ ತುಂಬಾ ಇದೆ. ಅದರಲ್ಲಿನ ಹಲವಾರು ಅಂಶಗಳನ್ನು ಕುರಿತು ವಿದ್ವಾಂಸರು ಆಗೀಗ ಚರ್ಚಿಸುತ್ತ ಬಂದಿದ್ದಾರೆ.
ಮಹಾಕವಿ ಪಂಪ ಮಾಡಿಕೊಂಡ ಬದಲಾವಣೆಗಳು ಕೂಡ ಅಪಾರ. ಅಂಥ ಬದಲಾವಣೆಗಳನ್ನು ಕುರಿತಂತೆಯೂ ತಕ್ಕಷ್ಟು ಚರ್ಚೆ ನಡೆಯುತ್ತ ಬಂದಿದೆ. ವ್ಯಾಸ ಭಾರತದಲ್ಲಿ ಧರ್ಮದೇವತೆಯಾದ ಯಮ ದ್ವೈತವನದಲ್ಲಿದ್ದ ಬ್ರಾಹ್ಮಣನ ಆರಣಿಯನ್ನು ಜಿಂಕೆಯ ರೂಪದಲ್ಲಿ ಬಂದು ಅಪಹರಿಸಿಕೊಂಡು ಹೋಗುತ್ತಾನೆ. ತರುವಾಯದಲ್ಲಿ ಅಟ್ಟಿಸಿಕೊಂಡು ಬಂದ ನಾಲ್ವರು ಪಾಂಡವರನ್ನು ಕೊಳದ ಬಳಿಯಲ್ಲಿ ನಿಶ್ಚೇಷ್ಟಿತಗೊಳಿಸಿ ಕೆಡುವುತ್ತಾನೆ. ಏಕಪಾದದ ಮೇಲೆ ನಿಂತ ಹಂಸರೂಪೀ ಯಕ್ಷನಾಗಿ ಯುಧಿಷ್ಠಿರನಿಂದ ಧಾರ್ಮಿಕಾಧಾತ್ಮಿಕಾದಿ ಸಮಸ್ಯೆಗಳಿಗೆ ಉತ್ತರ ಹೇಳಿಸಿಕೊಂಡು ಸಂಪ್ರೀತನಾಗಿ ಪಾಂಡವರನ್ನು ಬದುಕಿಸುತ್ತಾನೆ.
ಪಂಪಭಾರತದಲ್ಲಿ ಈ ಸನ್ನಿವೇಶ ತೀವ್ರತರವಾಗಿ ಬದಲಾಯಿಸಲ್ಪಟ್ಟಿದೆ. ಅಲ್ಲಿನ ಜಿಂಕೆಯ ಬದಲು ಇಲ್ಲಿ ಮದ್ದಾನೆ ಆರಣಿಯನ್ನು ಅಪಹರಿಸುತ್ತದೆ. ಅಲ್ಲಿನ ಧರ್ಮದೇವತೆ ಯಮ ಇಲ್ಲಿ ಒಂದು ‘ದಿವ್ಯ’ವಾಗಿದೆ. ‘ಅದಱ ಬೆಸಗೊಂಡದರ್ಕೆಲ್ಲಂ ಮಱುಮಾತು ಗುಡುವುದುಂ’ ಎಂದಿಷ್ಟೇ ಹೇಳಿ ಯಕ್ಷಪ್ರಶ್ನೆಯ ಭಾಗವನ್ನು ಸಾರಾಸಗಟಾಗಿ ವರ್ಜಿಸಿಬಿಟ್ಟಿದ್ದಾನೆ ಪಂಪ. ಕನಕ ಎಂಬ ಪುರೋಹಿತ ಎಸಗಿದ ಬೇಳ್ವೆ ಮತ್ತು ಅದರಲ್ಲಿ ಹುಟ್ಟಿದ ಕೀರ್ತಿಕೆಯೆಂಬ ಉಗ್ರದೇವತೆಯ ಪ್ರಸ್ತಾಪ ಮೂಲದಲ್ಲಿಲ್ಲ. ಇಲ್ಲಿನ ಆಭಿಚಾರದ ಕಲ್ಪನೆಯನ್ನು ಪಂಪನೇ ಸೇರಿಸಿದ್ದಾನೆ.[1]
ಕೃತ್ಯಾ (ಅಥವಾ ಕೃತ್ತಿಕಾ) ಎಂಬ ಆಭಿಚಾರಿಣಿ ದೇವತೆಯ ಕಥೆ ವ್ಯಾಸ ಭಾರತದಲ್ಲಿ ಎರಡು ಮೂಡು ಕಡೆ ಬಂದಿದೆ. ಮುಖ್ಯವಾಗಿ ಘೋಷಯಾತ್ರೆಯ ಅವಮಾನದಿಂದ ಬೆಂದ ದುರ್ಯೋಧನ ಪ್ರಾಯೋಪವೇಶಕ್ಕೆ ಸಿದ್ಧನಾದಾಗ ಈ ಕಥೆ ಅಲ್ಲಿ ಬಂದಿದೆ. ಆ ಮಾರ್ಗದಿಂದ ದುರ್ಯೋಧನನನ್ನು ಪರಾಙ್ಮಖಗೊಳಿಸುವುದಕ್ಕಾಗಿ ಅವನ ಪಕ್ಷಪಾತಿಗಳಾದ ರಾಕ್ಷಸರು ಈ ಕೃತ್ಯೆಯನ್ನು ಸೃಷ್ಟಿಸುತ್ತಾರೆ. ಅದರ ವಿವರಗಳನ್ನು ಇಲ್ಲಿ ಅಪ್ರಸ್ತುತ. ಶ್ರೀ.ನ.ಸುಬ್ರಹ್ಮಣ್ಯಂ ಅವರ ಲೇಖನವೊಂದರಲ್ಲಿ (ಪ್ರ.ಕ.೪೪-೪) ಅದರ ಕೆಲವು ವಿವರಗಳನ್ನು ಕಾಣಬಹುದು.
ಪಂಪ ಕೀರ್ತಿಕೆಯ ಸನ್ನಿವೇಶವನ್ನು ಕಲ್ಪಿಸುವಾಗ ಮೇಲೆ ಹೇಳಿದ ಕೃತ್ಯೆಯ ವಿಚಾರವನ್ನು ಮನಸ್ಸಿನಲ್ಲಿಟ್ಟುಕೊಂಡಿರಬಹುದೆಂಬ ಮಾತನ್ನು ಕೆಲಮಟ್ಟಿಗೆ ಒಪ್ಪಬಹುದು. ಆದರ ಕೃತ್ಯಾ ಎಂಬ ರೂಪವನ್ನು ಬಿಟ್ಟು ಕೀರ್ತಿಗೆ ಎಂಬ ರೂಪವನ್ನೇಕೆ ತಂದುಕೊಂಡ? ಈ ಸಮಸ್ಯೆಗೆ ಸರಿಯಾದ ಉತ್ತರ ಹೇಳಬೇಕಾಗುತ್ತದೆ. ಅದಕ್ಕೆ ಕೃತ್ಯಾ ಎಂಬ ಪೌರಾಣಿಕ ರೂಪವೊಂದೇ ಸಾಕಾಗುವುದಿಲ್ಲ. ಪಂಪ ಸ್ವೇಚ್ಛಾವೃತ್ತಿಯಿಂದ ಈ ರೂಪ ಕಲ್ಪಿಸಿದ್ದಾನೆಂದು ಹೇಳಿ ಆತನಿಗೆ ಹೊಣೆಗೇಡಿತನವನ್ನು ಆರೋಪಿಸಿ ಬಿಡ ಬಹುದು. ಆದರೆ ಹೀಗೆ ಮಾಡುವುದು ಉಚಿತವಲ್ಲವೆಂಬುದು ನಮ್ಮ ಅಭಿಪ್ರಾಯ. ಬಳ್ಳಾರಿ ಜಿಲ್ಲೆಯ ಹರಪನಹಳ್ಳಿ ತಾಲೂಕಿನ ಕಡತಿಗ್ರಾಮದ ಶಾಸನವೊಂದು ಈ ನಮ್ಮ ಅಭಿಪ್ರಾಯಕ್ಕೆ ಆಧಾರವಾಗಿದೆ. ಅದರ ಪಾಠ ಕೆಳಗಿನಂತಿದೆ.
ಸ್ವಸ್ತಿ ಶ್ರೀಮತು ಯಾದವ ನಾರಾಯಣಂ ಭುಜಬಳ ಪ್ರೌಢಪ್ರತಾಪ ಚಕ್ರವರ್ತಿ-ಶ್ರೀವೀರ
ರಾಮಚಂದ್ರದೇವನ ವಿಜಯ ರಾಜ್ಯೋದಯದ ೧೨ ಚಿತ್ರಭಾನು ಸಂವತ್ಸರದ ವಯಿಶಾ
ಖ ಬಹುಳ ೨.ಆ. ಪಂಚಮಹಾಸಾಮಂತಂ ವೀರಲಕ್ಷ್ಮೀಕಾಂತಂ ಕೀರ್ತಿಕಾದೇವಿಯ
ಲಬ್ಧವರಪ್ರಸಾದ….ಪಾಸಾದ ಮ್ರಿಗಮದಾಮೋದ ಹಯವತ್ಸರಾ
ಜಂ ಗಣಿಕಾಮನೋಜಂ ರಯ್ಯ ಬಳಸಾಧಕಂ ವರ್ಯ್ಯ ಬಳಜಳಧಿ ಬಡವಾನಳಂ ಕೋಟ
ಕಾಳಾನಳಂ ಕೌತ್ಸವ ವಂಸೋದ್ಭವಂ ಮಾವನಂಕಕಾಱ ವುಭಯಗೋತ್ರ
……ಶ್ರೀಮ…….ಬಯಿರರ್ಸದೇವನ ಬಸವದೇವನ……
…….ಮಂಬನಾಡ ಹಚುಕಾದಿ…..ಆದಿ….ವೆಸನ (SII-IX-i-No-೩೮೧).
ಕ್ರಿ.ಶ. ೧೨೮೨ರ ಮೇಲ್ಕಾಣಿಸಿದ ಶಾಸನದಲ್ಲಿ ಕೌತ್ಸವವಂಶದ ಪಂಚಮಹಾ (ಶಬ್ದ) ಸಾಮಂತನೊಬ್ಬನ ಉಲ್ಲೇಖ ಬಂದಿದೆ. ಈತನ ಹೆಸರು ಬಹುಶಃ ಬಯಿರ ರಸದೇವ. ತನ್ನನ್ನು ಈತ ಕೀರ್ತಿಕಾದೇವಿ ಲಬ್ಧ ವರಪ್ರಸಾದ ಎಂದು ಕರೆದುಕೊಂಡಿದ್ದಾನೆ. ಇದರಿಂದ ಕೀರ್ತಿಕೆ ಎಂಬ ದೇವಿ ಬಳ್ಳಾರಿ ಜಿಲ್ಲೆಯ ಆ ಭಾಗದಲ್ಲಿ ಆ ಕಾಲಕ್ಕೆ ತಕ್ಕಷ್ಟು ಪ್ರಸಿದ್ಧಲಾಗಿದ್ದಳೆಂದು ಖಚಿಪಡುತ್ತದೆ. ಈ ದೇವಿಯ ಉಲ್ಲೇಖ ಇತರತ್ರ ಬಂದಂತಿಲ್ಲ.
ಶಾಸನದ ಕೀರ್ತಿಕಾದೇವಿ ಎಂಬ ರೂಪ ಪಂಪಭಾರತದ ಕೀರ್ತಿಗೆ ಎಂಬುದಕ್ಕೆ ಭಾಷಿಕವಾಗಿ ನೇರ ಸಂಬಂಧ ಪಡೆದಿದೆ. ಪ್ರಾಚೀನ ಜೈನ ಲೇಖಕರು ಹಿಂದೂ ದೇವತೆಗಳನ್ನು ತಮ್ಮ ಉದ್ಧೇಶಕ್ಕೆ ತಕ್ಕಂತೆ ಬದಲಾಯಿಸಿ ತಮ್ಮ ಕೃತಿಗಳಲ್ಲಿ ಸೇರಿಸುವುದು ತೀರ ಸಾಮಾನ್ಯವಾಗಿತ್ತು. ಸೌಮ್ಯರಾದ ಮತ್ತು ಬಹುಜನರ ಗೌರವಕ್ಕೆ ಪಾತ್ರರಾದ ರಾಮನಂಥನವರಿಗೆ ಅವರ ಕೃತಿಗಳಲ್ಲಿ ಉಚ್ಚಸ್ಥಾನ ಪ್ರಾಪ್ತವಾಗಿದ್ದರೆ ಕೃಷ್ಣ ಮತ್ತು ಪರಶುರಾಮನಂಥವರಿಗೆ ಅಂಥ ಸ್ಥಾನ ದೊರಕಿಲ್ಲ. ವಡ್ಡಾರಾಧನೆಯ ಕಾರ್ತಿಕ ಋಷಿಕಥೆಯ ಕಾರ್ತಿಕಋಷಿ ಮುಂಚಿನಿಂದ ಸೊಂಡೂರಿನಲ್ಲಿ ಪ್ರಸಿದ್ಧವಿರುವ ಕುಮಾರಸ್ವಾಮಿಯೇ. ಶಿವಕೋಟಿ ಈ ಕಥೆಯನ್ನು ಬಹು ಜಾಣ್ಮೆಯಿಂದ ಹೆಣದಿದ್ದಾನೆ. ಬ್ರಹ್ಮಶಿವನ ಸಮಯ ಪರೀಕ್ಷೆಯಲ್ಲಿ ಇಂಥ ಬದಲಾವಣೆ ಉದಾಹರಣೆಗಳು ಬೇಕಾದಷ್ಟಿವೆ. ಅವನ ಅಭಿಪ್ರಾಯದಲ್ಲಿ ಶ್ರೀಶೈಲದ ಮಲ್ಲಿಕಾರ್ಜುನ, ಲಕ್ಷ್ಮೇಶ್ವರದ ಸೋಮೇಶ್ವರ, ಕೊಲ್ಲಾಪುರದ ಮಹಾಲಕ್ಷ್ಮೀ ಇವರೆಲ್ಲ ಜೈನ ಪರರೇ. ಕೆಲವೊಂದು ಪ್ರಾಚೀನ ಹಿಂದೂ ಪರಂಪರೆಯ ದೇವರುಗಳನ್ನು ಅವರು ಛೇಡಿಸಿದ್ದೂ ಉಂಟು. ನಯಸೇನ ತನ್ನ ಧರ್ಮಾಮೃತದಲ್ಲಿ ಕಂಚಿಯ ಕಾಮಕೋಟಿ, ಕೊಳ್ಳಿ ಪಾಕೆಯ ಭೂತಕೋಟಿ ಇವರನ್ನು ಜೋಡೆಯರೆಂದು ಕರೆದುಬಿಟ್ಟಿದ್ದಾನೆ. ಅಂದು ಬಹುಜನಪ್ರಿಯನಾಗಿದ್ದ ಮೈಲಾರದೇವರನ್ನು ಬ್ರಹ್ಮಶಿವ ‘ಜೈನನೇ ಕೆಟ್ಟು ಮೈಲಾರ ನಾದ’ ಎಂದು ಹೇಳಿಕೊಂಡಿದ್ದಾನೆ. ಇಂಥ ಭಾವನೆಗಳು (ಕರ್ನಾಟಕದ) ಜೈನ ಲೇಖಕರಲ್ಲಿ ಸರ್ವೇಸಾಧಾರಣವಾಗಿದ್ದವೆಂದು ಈ ಉದಾಹರಣೆ ತೋರಿಸಿಕೊಡುತ್ತವೆ. ಕಾರಣ ಒಂದು ಭಾಗದಲ್ಲಿ ಅಂದು ತಕ್ಕಷ್ಟು ಪ್ರಸಿದ್ಧಳಾಗಿದ್ದ ಕೀರ್ತಿಕೆಯನ್ನು ಆಭಿಚಾರದ ದೇವತೆಯಾಗಿ ಪಂಪ ಹೊಂದಿಸಿಕೊಂಡಿದ್ದರೆ ಅದಕ್ಕೆ ಆಶ್ಚರ್ಯಪಡಬೇಕಾಗಿಲ್ಲ. ಕಾರಣ ಕೀರ್ತಿಗೆಯ ಸೃಷ್ಟಿಗೆ ಪ್ರಸ್ತುತ ಕಡತಿಶಾಸನೋಕ್ತ ಕೀರ್ತಿಕಾ ದೇವಿಯೂ ಮುಖ್ಯ ಪ್ರೇರಣೆ ನೀಡಿರುವ ಸಾಧ್ಯ ತುಂಬಾ ಇದೆ.
ಹೀಗಾಗಿ ಶ್ರೀ ನ.ಸುಬ್ರಹ್ಮಣ್ಯ ಮತ್ತು ಡಾ.ಡಿ.ಎಲ್.ಎನ್. (ಪಂಪ ಭಾರತ ದೀಪಿಕೆ) ಕೃತ್ಯಾ ಅಥವಾ ಕೃತ್ತಿಕಾ ರೂಪದಿಂದ ಕೀರ್ತಿಗೆ ಎಂಬ ರೂಪ ನಿಷ್ಪನ್ನಗೊಳಿಸಿರುವುದು ನಿದಾಧಾರ ಸಮೀಕರಣವಾಗುತ್ತದೆ. ಕೃತ್ಯಾ ರೂಪ ದಲ್ಲಿನ ಮೊದಲ ಸ್ವರ ಹ್ರಸ್ವವಾಗಿದೆ. ಅದರ ಮುಂದೆ (ವಿಜಾತೀಯ) ದ್ವಿತ್ವಾಕ್ಷರ ಬಂದಿದೆ. ಕೀರ್ತಿಕೆ ಎಂಬುದರಲ್ಲಿ ಮೊದಲ ಸ್ವರ ದೀರ್ಘವಿದ್ದು ತರುವಾಯ ದ್ವಿತ್ವ ಬಂದಿದೆ. ತದ್ಭವೀಕರಣದಲ್ಲಿ ಇಂಥ ಧ್ವನಿ ವ್ಯತ್ಯಾಸ ಅಸಾಧ್ಯ. ಸಂಸ್ಕೃತದಿಂದ ಬರುವ ವಿಜಾತಿ ದ್ವಿತ್ವಗಳು ಕನ್ನಡದಲ್ಲಿ ಸರಳಗೊಂಡು ದ್ವಿತ್ವ ಲೋಪವೋ ಸಜಾತೀಯ ದ್ವಿತ್ವಗಳೋ ಆಗಿ ಪರಿವರ್ತಿಸುತ್ತವೆ. ಅವುಗಳ ಹಿಂದಿನ ಸ್ವರ ದೀಘವಾಗಿದ್ದರೆ ಅದು ಹ್ರಸ್ವವಾಗಿ ಮಾರ್ಪಡುತ್ತದೆ. ಅಥವಾ ದ್ವಿತ್ವವೇ ಲೋಪಗೊಳ್ಳುತ್ತದೆ. ಅಂದರೆ ದೀರ್ಘಸ್ವರ ಮತ್ತು ಅದರ ಪರದಲ್ಲಿನ ದ್ವಿತ್ವ ಇವುಗಳಲ್ಲಿ ಯಾವುದಾದರೂ ಒಂದು ಮಾತ್ರ ಉಳಿದುಕೊಳ್ಳುತ್ತದೆ. ಆದ್ದರಿಂದ ಕೃತ್ಯಾ > ಕೀರ್ತಿಗೆಯಾಗಿ ಮಾರ್ಪಟ್ಟಿದೆ ಎಂದು ಭಾಷಾವೈಜ್ಞಾನಿಕವಾಗಿ ಸಾಧಿಸಿ ತೋರಿಸುವುದು ಸಾಧ್ಯವಾಗುವುದಿಲ್ಲ. ಆದ್ದರಿಂದ ಈ ನಿಷ್ಪತ್ತಿಯನ್ನು ತ್ಯಜಿಸಬೇಕಾಗುತ್ತದೆ. ಎಂದರೆ ಕಡತಿಶಾಸನೋಕ್ತ ಕೀರ್ತಿಕೆ ಮತ್ತು ಪಂಪಭಾರತದ ಕೀರ್ತಿಗೆಯರು ನೇರ ಸಂಬಂಧ ಪಡೆದಿದ್ದಾರೆಂಬ ಅಂಶ ಹೆಚ್ಚು ಸಮರ್ಥನೀಯವೆನಿಸುತ್ತದೆ.
 
ನೇಗಿನಹಾಳ ಪ್ರಬಂಧಗಳು: ಕರ್ನಾಟಕದ ಸ್ಥಳನಾಮ – ವ್ಯಕ್ತಿ ನಾಮಗಳ ಅಧ್ಯಯನ
ಸ್ಥಳನಾಮ ಮತ್ತು ವ್ಯಕ್ತಿನಾಮಗಳ ಅಧ್ಯಯನ ಪಾಶ್ಚಾತ್ಯದಲ್ಲಿ ಈಗಾಗಲೇ ಸಾಕಷ್ಟು ಪ್ರಗತಿ ಸಾಧಿಸಿದೆ. ಚರಿತ್ರೆಯಲ್ಲಿ ಕಳೆದು ಹೋದ ಹಲವಾರು ವಿಷಯಗಳನ್ನು ಅಥವಾ ಅಧ್ಯಾಯಗಳನ್ನು ತುಂಬಿಕೊಳ್ಳಲು ಈನಾಮಗಳ ಅಧ್ಯಯನ ಕೂಡ ಸಾಕಷ್ಟು ಹೊಸ ವಿಷಯಗಳನ್ನು ಒದಗಿಸುತ್ತದೆ. ಇಂಗ್ಲೆಂಡಿನಲ್ಲಿ ಈಗಿರುವ ‘ಅಂಗ್ಲೋಸೈಕ್ಸನ್’ ಜನಾಂಗಕ್ಕಿಂತ ಪೂರ್ವದಲ್ಲಿ ‘ಕೆಲ್ವ’ ಎಂಬ ಪಂಗಡ ವಾಸವಾಗಿತ್ತೆಂಬ ಅಂಶಕ್ಕೆ ದೊರೆಯುವ ಸ್ಥಳನಾಮಗಳೇ ಆಧಾರವೆಂಬುದನ್ನು ಇಲ್ಲಿ ನೆನಪಿಸಿಕೊಳ್ಳಬಹುದು. ಖಚಿತವಾದ ಇತರ ಚಾರಿತ್ರಿಕ ದಾಖಲೆಗಳು ಇಲ್ಲದರಿವ ಸಂದರ್ಭದಲ್ಲಿ ಈ ಸ್ಥಳನಾಮ- ವ್ಯಕ್ತಿನಾಮಗಳಿಂದ ಅಪೂರ್ವಮಾಹಿತಿ ಪಡೆಯಬಹುದಾಗಿದೆ.
ಆರ್ಯರಂತೆ ದ್ರಾವಿಡರೂ ಕೂಡ, ಆರ್ಯರಿಗಿಂತಲೂ ಪೂರ್ವದಲ್ಲಿ ಹೊರಗಿನಿಂದಲೆ ಭಾರತಕ್ಕೆ ಬಂದರೆಂದು ಹೇಳುವಲ್ಲಿ ಈ ಅಧ್ಯಯನದಿಂದ ಆಧಾರಗಳು ಲಭ್ಯವಾಗಿವೆ. ಯುರೋಪಿನ ಭಾಷಿಕ ನಡುಗಡ್ಡೆಯೆಂದು ಪ್ರಸಿದ್ಧವಾಗಿರುವ ‘ಬಾಸ್ಕ’ ಭಾಷೆಯಲ್ಲಿ ಸ್ಥಳನಾಮಗಳ ಅಂತ್ಯ – ಉರ್ ಇತ್ಯಾದಿ ರೂಪಗಳು ಕಂಡುಬಂದಿವೆ. ಇಂಥ ಅಂಶಗಳನ್ನು ವಿವರವಾಗಿ ಅಧ್ಯಯನ ಮಡಿದ ‘ಲಾಹೋವರಿ’ ಎಂಬ ವಿದ್ವಾಂಸರು ‘ಬಾಸ್ಕ’ ಭಾಷೆ ದ್ರಾವಿಡ ಮೂಲದ್ದೆಂದು ಭಾವಿಸಿದ್ದಾರೆ. ಅದೇ ರೀತಿ ಪರ್ಶಿಯಾದ ದ್ವೀಪಕಲ್ಪದಲ್ಲಿ ದ್ರಾವಿಡ ಸ್ಥಳನಾಮಗಳಿವೆ ಎಂಬ ಅಂಶವನ್ನು ಎಲ್.ವ್ಹಿ. ರಾಮಸ್ವಾಮಿ ಅಯ್ಯರ್ ಅವರು ಎತ್ತಿತೋರಿಸಿದ್ದಾರೆ. ಆದ್ದರಿಂದ ಸ್ಥಳನಾಮಗಳ ಜಾಡನ್ನು ಹಿಡಿದು ಪೂರ್ವಚರಿತ್ರೆಯನ್ನು ರಚಿಸಬಹುದಾಗಿದೆ ಎಂಬ ಅಂಶ ಮನದಟ್ಟಾಗಿರುತ್ತದೆ.
ಕರ್ನಾಟಕಕ್ಕೆ ಸಂಬಂಧಪಟ್ಟಂತೆ ನಾಮಗಳ ಅಧ್ಯಯನ ಕ್ಷೇತ್ರಗಳಲ್ಲಿ ಶಂಬಾ ಅವರೇ ಮೊದಲು ಕಾರ್ಯಪ್ರವೃತ್ತರಾದರು. ಈ ಕ್ಷೇತ್ರದಲ್ಲಿ ಆ ಕಾಲದಲ್ಲಿ ಮಹಾರಾಷ್ಟ್ರದ ವಿದ್ವಾಂಸರು ನಡೆಸುತ್ತಿದ್ದ ಚರ್ಚೆ-ಪರಿಚರ್ಚೆಗಳನ್ನು ಅವರು ಗಮನಿಸಿದ್ದರು. ಅಲ್ಲದೆ ಅಂತಹ ಚರ್ಚೆಗಳಲ್ಲಿ ಭಾಗವಹಿಸಿದ್ದರು. ಸ್ಥಳವಾಚಕದ ಜೊತೆಗೆ ಮೈಲಾರ-ಖಂಡೋಬಾ, ಹೆಗ್ಗಡೆ ಮುಂತಾದ ಕೆಲವು ದೇವತಾ ವಾಚಕಗಳ ವಿಷಯದಲ್ಲಿಯೂ ಡಾ | ಶಂಬಾ ತಮ್ಮ ಅಭಿಪ್ರಾಯ ಮಂಡಿಸಿದ್ದರು. ಆದರೆ ಕರ್ನಾಟಕದ ಇತರ ವಿದ್ವಾಂಸರು ಈ ಅವಧಿಯಲ್ಲಿ ಈ ಕ್ಷೇತ್ರದತ್ತ ಹೆಚ್ಚು ಗಮನ ಹರಿಸಲಿಲ್ಲ.
ಶಾಸನಕ್ಷೇತ್ರದಲ್ಲಿ ಕೆಲಸಮಾಡುತ್ತಿದ್ದ ವಿದ್ವಾಂಸರು ಮಾತ್ರ ಸ್ಥಳನಾಮ – ವ್ಯಕ್ತಿನಾಮಗಳ ಚರ್ಚೆಯನ್ನು ಆಗೀಗ ಮಾಡುತ್ತಿದ್ದುದು ಕಂಡುಬರುತ್ತದೆ. ಈ ವಿದ್ವಾಂಸರಿಗೆ ಗ್ರಾಮ ನಾಮಗಳನ್ನು ಮತ್ತು ವ್ಯಕ್ತಿನಾಮಗಳನ್ನು ಸರಿಯಾಗಿ ಗುರುತಿಸಬೇಕಾದುದು ಅನಿವಾರ್ಯವಾಗಿತ್ತೆಂದೇ ಶಾಸನಾಧ್ಯಯನ ಕ್ಷೇತ್ರದಲ್ಲಿ ಇಂತಹ ಚರ್ಚೆಗಳನ್ನು ಅಲ್ಲಲ್ಲಿ ಮಾಡುತ್ತ ಬಂದಿದ್ದಾರೆ. ಜೆ.ಎಫ್. ಫ್ಲೀಟ್, ಬಿ.ಎಲ್. ರೈಸ ಮುಂತಾದ ವಿದೇಶಿಯರ ಜೊತೆಗೆ ಆರ್. ನರಸಿಂಹಾಚಾರ, ನೆಲಮಂಗಲ ಲಕ್ಷ್ಮೀನಾರಾಯಣರಾಯರು, ಪಂಚಮುಖಿಯವರು, ಪಿ.ಬಿ.ದೇಸಾಯಿ ಮೊದಲಾದವರು. ಹಲವಾರು ಗ್ರಾಮನಾಮ, ವ್ಯಕ್ತಿನಾಮಗಳ ಬಗ್ಗೆ ಪ್ರಾಸಂಗಿಕವಾಗಿ ಚರ್ಚಿಸಿದ್ದಾರೆ. ಕಿಸುವೊಳಲು, ವೇಣುಗ್ರಾಮ ಕಿರುಕುಪ್ಪಟೂರು, ಬಾದಾಮಿ ಮಹಾಕೂಟ ಇತ್ಯಾದಿ ಸ್ಥಳನಾಮಗಳ ಬಗ್ಗೆ ಫ್ಲೀಟ್‌ರಂಥ ವಿದ್ವಾಂಸರು ಆಗೀಗ ವಿಚಾರಮಾಡಿದ್ದುಂಟು.
ನಾಮ ವಿಜ್ಞಾನದ ಅಧ್ಯಯನದಿಂದ ಹಲವಾರು ಮಹತ್ವದ ಸಂಗತಿಗಳನ್ನು ಕಂಡುಕೊಳ್ಳಲು ಪ್ರಯತ್ನ ಪಟ್ಟ ಕರ್ನಾಟಕದ ವಿದ್ವಾಂಸರೂ ಇದ್ದಾರೆ. ಈಗಾಗಲೇ ಹೇಳಿದಂತೆ ಅವರಲ್ಲಿ ಡಾ.ಶಂಬಾ ಜೋಷಿ, ಬಹಳ ಮುಖ್ಯರಾದವರು. ಇವರು ಈ ಶತಮಾನದ ೨೦ ರ ದಶಕದಷ್ಟು ಹಿಂದೆಯೇ ಈ ನಿಟ್ಟಿನಲ್ಲಿ ವಿಚಾರ ಮಾಡಿದ್ದು ಕಂಡುಬರುತ್ತದೆ. ಇವರ ಕೆಲವು ಲೇಖನಗಳು ಮತ್ತು ಪುಸ್ತಕಗಳು ಪ್ರಸಿದ್ಧವಾಗಿವೆ. ಕಣ್ಮರೆಯಾದ ಕನ್ನಡ (೧೯೩೩) ಮಹಾರಾಷ್ಟ್ರದ ಮೂಲ (೧೯೩೪) ಕನ್ನುಡಿಯ ಹುಟ್ಟು (೧೯೩೭) ಕನ್ನಡದ ನೆಲೆ (೧೯೩೯) ಎಡೆಗಳು ಹೇಳುವ ಕನ್ನಾಡ ಕಥೆ.(೧೯೪೭) ಈ ಮೊದಲಾದ ಗ್ರಂಥಗಳು ಮೂಲತಃ ಸ್ಥಳ ನಾಮಗಳ ಅಧ್ಯಯನದಿಂದ ಮೂಡಿಬಂದ ವಿಚಾರಗಳಿಂದಲೇ ಪ್ರಸಿದ್ಧವಾಗಿವೆ. ಡಾ || ಶಂಬಾ ಜೋಶಿಯವರು ಗೋದಾವರಿಯ ಆಚೆ, ನರ್ಮದಾ ತೀರದಲ್ಲಿ ಮೂಲ ಕರ್ನಾಟಕವಿತ್ತೆಂದು ತಮ್ಮ ಸಿದ್ಧಾಂತ ಮಂಡಿಸುವಲ್ಲಿ ಇಟ್ಟುಕೊಂಡಿರುವ ಆಧಾರ ಸ್ಥಳನಾಮಗಳೇ. ಗುಜರಾತಿನ ಈಗಿನ ಬಾರ್ಡೋಲಿ ಪ್ರಾಚೀನ ಕಾಲದಲ್ಲಿ ‘ಬಾರಡಪಲ್ಲಿಕಾ’ ಎಂದಾಗಿತ್ತು. ಈಗಿನ ‘ಮಾಳವ’ ‘ಮಾಲವ’ ಪ್ರದೇಶಕ್ಕೆ ಪ್ರಾಚೀನ ಕಾಲದಲ್ಲಿ ‘ಮಲಯ’ ಎಂಬ ಹೆಸರಿತ್ತು. ಮಲಯ ಇದು ‘ಮಲೆ’ ಎಂಬ ದ್ರಾವಿಡ ಮೂಲಪದ. ಇದೇ ರೀತಿ ಪಟ್ಟಿ | ಪಾಡಿ | ಬಾಡಿ ಎಂಬ ಅಂತ್ಯವಾಚಕಗಳಿಂದ ಹಲವಾರು ಸ್ಥಳವಾಚಕಗಳು ಆ ಪ್ರದೇಶದಲ್ಲೆಲ್ಲಾ ಕಂಡುಬರುತ್ತವೆ. ಉದಾ : ‘ಕುಂಡಿರವಳ್ಳಿಕಾ’ ಅಸಾಪಳ್ಳಿ (ಅಹ್ಮದಾಬಾದಜಿಲ್ಲೆ) ‘ಪೂಸಿಲಾವಳ್ಳಿ’ ‘ವಿನ್‌ಹುಚ್‌ವಳ್ಳಿ’ ಮೊದಲಾದ ಸ್ಥಳವಾಚಕಗಳು ಗುಜರಾತಿನ ಶಾಸನಗಳಲ್ಲಿ ಕಂಡುಬಂದಿವೆ. ಕಟವಪ್ರ, ಬೆಳ್ವೂಲ ಪೊಂಬುಚ್ಚ ಬೆಂತನಕಲ್ಲು (ಚಿಂತನಕಲ್ಲು) ಇತ್ಯಾದಿ ಸ್ಥಳನಾಮಗಳನ್ನು ಕುರಿತು ರೈಸರೂ ಅಲ್ಲಲ್ಲಿ ಚರ್ಚಿಸಿದ್ದು ಕಂಡು ಬರುತ್ತದೆ. ಅದೇ ರೀತಿ ಕದಂಬ, ಪುಲಕೇಶಿ, ಪಂಪ, ಭೀಮಯ್ಯ ಮುಂತಾದ ವ್ಯಕ್ತಿನಾಮಗಳನ್ನು ನಮ್ಮ ವಿದ್ವಾಂಸರು, ಚರ್ಚಿಸುತ್ತ ಬಂದಿದ್ದಾರೆ. ಪದ್ಮಪ ಪಂಪ ಆಯಿತೆಂದು ಮೊದಲಿನ ವಿದ್ವಾಂಸರು ಭಾವಿಸಿದ್ದರೆ ಡಾ || ಚಿದಾನಂದಮೂರ್ತಿಯವರು ಮೂಲತಃ ಪಂಪ ಎನ್ನುವ ಶಬ್ದ ಹಂಪೆಯ ಅಧಿದೇವತೆಯಾದ ಪಂಪಾದೇವಿಗೆ ಸಂಬಂಧ ಪಟ್ಟದೆಂದು ಹೇಳಿದ್ದಾರೆ. ಅವರ ಈ ಹೇಳಿಕೆಯಲ್ಲಿ ಸತ್ಯಾಂಶವಿದೆ. ಎಂದು ಹೇಳಬೇಕು. ಹಂಪಾಪೂರ, ಹಂಪಸಾಗರ, ಹಂಪಿಹೊಳೆ ಇತ್ಯಾದಿ ಸ್ಥಳವಾಚಕಗಳಲ್ಲಿ ಈ ಹೆಸರಿನ ಮೂಲ ರೂಪವೇ ಅಡಗಿದೆ. ಕಾರಣ ಪಂಪನ ಹೆಸರು ಜೈನ ಮೂಲದ್ದಾಗಿರದೇ ಅಚ್ಚಕನ್ನಡ ಮೂಲದ್ದೆಂದು ಒಪ್ಪಬೇಕಾಗುತ್ತದೆ. ಇದೊಂದು ಬಹುಪುರಾತನವಾದ ವ್ಯಕ್ತಿವಾಚಕ/ಸ್ಥಳವಾಚಕ ಎಂದು ಹೇಳಬಹುದು. ಇದೇ ರೀತಿ ಬುದ್ಧಯ್ಯ ಲೋಕಪ್ಪ, ಇತ್ಯಾದಿ ಹೆಸರುಗಳು ಈಗಲೂ ಉಳಿದು ಬಂದಿರುವುದು. ಒಂದು ಕಾಲಕ್ಕೆ ಬೌದ್ಧಧರ್ಮ ಕರ್ನಾಟಕ ಮೇಲೆ ಬೀರಿದ ಪ್ರಭಾವದ ಸಂಕೇತವೆಂದೇ ತಿಳಿಯಬಹುದು.
ಕಿತ್ತೂರ ಚೆನ್ನಮ್ಮ ರಾಣಿಯ ಹೆಸರು ಈಗ ಕರ್ನಾಟಕದ ತುಂಬ ಪರಿಚಿತವಾಗಿದೆ. ಕಿತ್ತೂರ ಮನೆತನದ ಮತ ವೀರಶೈವವೆಂಬುದು ಎಲ್ಲರಿಗೂ ಗೊತ್ತು. ಆದರೆ ಸ್ವತಃ ಕಿತ್ತೂರ ರಾಣಿ ಚೆನ್ನಮ್ಮನ ತವರು ಮನೆ ಎಂದರೆ ಕಾಕತಿಯ ದೇಸಾಯರ ಮನೆತನ ಜೈನ ಧರ್ಮಾವಲಂಬಿಯಾಗಿತ್ತು. ಇದನ್ನು ಪೋಷಿಸುವ ಪ್ರಧಾನ ಅಂಶವೆಂದರೆ ಚೆನ್ನಮ್ಮನ ತಾಯಿಯ ಹೆಸರು ‘ಪದ್ಮಾವತಿ’ ಎಂಬುದು. ನನ್ನ ಕ್ಷೇತ್ರ ಕಾರ್ಯದಲ್ಲಿ ಈ ಅಂಶ ದೃಢಪಟ್ಟಿದೆ. ಇದೇ ರೀತಿ ಬೆಳಗಾವಿ ಜಿಲ್ಲೆಯ ಅನೇಕ ಮನೆತನಗಳಲ್ಲಿ ಮಗೆಪ್ಪ, ಮಗಯ್ಯ, ಮಗೆವ್ವ, ಇತ್ಯಾದಿ ವ್ಯಕ್ತಿವಾಚಕಗಳು ಈಗಲೂ ದೊರೆಯುತ್ತದೆ. ಇಂತಹ ವ್ಯಕ್ತಿವಾಚಕಗಳು ದೊರೆಯಲು ಮಗಿಯ ಪ್ರಭುಗಳು ಎಂಬ ಸ್ವಾಮಿಗಳೇ ಕಾರಣ. ಈ ಸ್ವಾಮಿಗಳು ವೀರಶೈವರೆಂದು ಈಗ ತಿಳಿಯಲಾಗುತ್ತದೆ. ಆದರೆ ವಾಸ್ತವದಲ್ಲಿ ಇವರು ನಾಥಪಂಥೀಯರಾಗಿದ್ದರೆಂದು ಹೇಳಬೇಕಾಗುತ್ತದೆ. ‘ಮಗಿ’ ಅಥವಾ ಹಂಡಿ ಎಂದರೆ ಮಣ್ಣಿನ ಪಾತ್ರೆ ಇಂತಹ ಮಣ್ಣಿನ ಪಾತ್ರೆ. ನಾಥ ಪಂಥೀಯರ ಸಂಕೇತಗಳಲ್ಲಿ ಒಂದು.
ಡಾ. ಡಿ.ಎಲ್.ಎನ್. ತಮ್ಮದೊಂದು ಲೇಖನದಲ್ಲಿ ‘ಇಸಿಲ’ ಎಂಬ ಸ್ಥಳವಾಚಕ ಅಶೋಕನ ಬ್ರಹ್ಮಗಿರಿ ಮುಂತಾದ ಶಾಸನಗಳಲ್ಲಿ ಬಂದಿರುವುದನ್ನು ಎತ್ತಿ ತೋರಿಸಿ ಅದೇ ಕನ್ನಡಭಾಷೆಯ ಅಸ್ತಿತ್ವವನ್ನು ಸಾರುವ ಮೊದಲ ಶಬ್ದವೆಂದು ಹೇಳಿದ್ದಾರೆ.
ಆದ್ದರಿಂದ ಈ ಸ್ಥಳವಾಚಕ/ವ್ಯಕ್ತಿವಾಚಕಗಳ ಬಲದಿಂದ ಹಲವಾರು ನೈಜಸಂಗತಿಗಳನ್ನು ತಿಳಿಯುವುದು ಸಾಧ್ಯವಾಗುತ್ತದೆಂದು ಮೊದಲು ಹೇಳಿದ ಅಂಶಕ್ಕೆ ಆಧಾರ ಒದಗಿಸಿದಂತೆ ಆಯಿತೆನ್ನಬಹುದು. ಇನ್ನೂ ಆಳವಾಗಿ ಚಿಂತನೆಗೈಯುತ್ತಾ ಹೋದರೆ ಹಲವಾರು ಹೊಸ ಅಂಶಗಳು ನಮ್ಮ ಗಮನ ಸೆಳೆಯುತ್ತವೆ. ಉದಾ : ಕರ್ನಾಟಕದ ಪ್ರಾಕೃತ ಶಾಸನಗಳಲ್ಲಿ ದೊರೆಯುವ ಶಾತವಾಹನ ರಾಜರ ಹೆಸರುಗಳಲ್ಲಿ ಗೌತಮಿಪುತ್ರ, ವಾಶಿಷ್ಟೀಪುತ್ರ, ಮಾಢರೀ ಪುತ್ರ ಎಂದು ತಪ್ಪದೆ ತಾಯಂದಿರ ಹೆಸರನ್ನು ಹೇಳುವ ಪದ್ಧತಿ ಕಂಡು ಬರುತ್ತದೆ. ಆಗಿನ ಕಾಲದ ಇತರ ರಾಜಮನೆತನಗಳಲ್ಲಿ ತಾಯಿಯ ಹೆಸರಿಗೆ ಪ್ರಾಧಾನ್ಯವಿಯುವುದು ಕ್ವಚಿತ್ತಾಗಿ ಕಂಡುಬರುತ್ತದೆ. ಸಮುದ್ರಗುಪ್ತನ ತಾಯಿ ‘ಲಿಚ್ಛವಿ’ ಮನೆತನದವಳು, ಗಂಗದೊರೆ ದುರ್ವಿನೀತನತಾಯಿ ‘ ಪುನ್ನಾಟ’ ಮನೆತನದವಳು ಎಂಬಂಥ ಅಂಶಗಳು ಕ್ವಚಿತ್ತಾಗಿ ಕಂಡು ಬಂದಿದೆ. ಶಾತವಾಹನದಲ್ಲಿ ತಪ್ಪದೇ ತಾಯಂದಿರ ಹೆಸರನ್ನು ಹೇಳಿಕೊಳ್ಳುವ ಪದ್ಧತಿಯಿದೆ ಆದ್ದರಿಂದ ಶಾತವಾಹನರು ಮಾತೃಪ್ರಧಾನ ಕುಟುಂಬದರರಾಗಿದ್ದರು ಎಂದು ತಿಳಿಯುವುದು ಸೂಕ್ತವೆ ಆಗಿದೆ. ಇದೇ ರೀತಿ ಸನ್ನತಿಯ ಶಾಸನಗಳಲ್ಲಿ ಕಂಡು ಬರುವ ಮುಡಾಣ ಮುನಾಳಿ ಎಂಬಂಥ ಸ್ಥಳವಾಚಕಗಳು ಮತ್ತು ಟಾಲೇಮಿ, ಪೆರಿಪ್ಲಸ್, ಲೇಖನಗಳಲ್ಲಿ ತೋರುವ ಬೈಜಂಥಿಯ, ಬದಿಯಾಮೊಯಿ ಮೊದಲಾದ ಸ್ಥಳವಾಚಕಗಳು ಗಮನಾರ್ಹವಾಗಿವೆ.
ಪ್ರಾಕೃತ ಶಾಸನ ಮತ್ತು ನಾಣ್ಯಗಳಲ್ಲಿ ತೊರುವ ಪುಳುಮಾವಿ ವಿಳಿವಾಯಕುರ, ತಕಿಂಚಿ, ಕೊಂಡಮಾಣ.[1] ವಳಿವೇರ,[2] ಮೊದಲಾದ ವ್ಯಕ್ತಿವಾಚಕಗಳು ಪ್ರಾಕೃತ ಅಥವಾ ಸಂಸ್ಕೃತ ಮೂಲದವಲ್ಲ ಎಂಬುದು ಸ್ಪಷ್ಟ. ಆದರೆ ವಳಿವೇರ ತಕಿಂಚಿ ಮುಂತಾದವು ದ್ರಾವಿಡ ಮೂಲದವೆಂದು ಹೇಳುವುದು ಕೂಡ ಅಷ್ಟೇ ಕಷ್ಟದ ಕಾರ್ಯ. ಯಾಕೆಂದರೆ ಸನ್ನತಿ ಶಾಸನದಲ್ಲಿ ತೋರಿ ಬರುವ ತುವೇರ, ಎನ್ನುವುದು ಶಕ ಮೂಲದ ವ್ಯಕ್ತಿವಾಚಕ ಶಬ್ದ. ಆದ್ದರಿಂದ ಕರ್ನಟಕದ ಇನ್ನೊಂದು ಶಾಸನದಲ್ಲಿ ಕಂಡುಬರುವ ವಳಿವೇರ2 ಎಂಬುದು ಶಕಮೂಲದ್ದೇ ಎಂದು ಊಹಿಸಬೇಕಾಗುತ್ತದೆ. ಧಾರವಾಡ ಜಿಲ್ಲೆಯ ಬೆಳ್ಹೊಡೆಯ ಶಾಸನದಲ್ಲಿ ‘ಸಕಏಚಮ್ಮ’ ಎಂಬ ವ್ಯಕ್ತಿಯ ಹೆಸರು ೮ ನೆಯ ಶತಮಾನದಲ್ಲಿ ಕಂಡು ಬರುತ್ತದೆ. ಆದ್ದರಿಂದ ಶಕಮೂಲದ ಜನರ ರಕ್ತ ಇಂದಿನ ಕನ್ನಡಿಗರಲ್ಲಿ ಸಮ್ಮಿಳಿತವಾಗಿದೆ ಎಂದು ಧಾರಾಳವಾಗಿ ಹೇಳಬಹುದು. ಇಂಥ ಅವಶೇಷಗಳ ಜೊತೆಗೆ ಅಚ್ಚದೇಶಿಯ ಸಂಸ್ಕೃತಿಯನ್ನು ಪ್ರದರ್ಶಿಸುವ ಅಂಶಗಳಿಗೂ ನಮ್ಮಲ್ಲಿ ಕೊರತೆಯಿಲ್ಲ. ಉದಾ : ಹುಟ್ಟಿದ ಮಕ್ಕಳು ತಾಳದಿದ್ದಾಗ ಅವುಗಳಿಗೆ ಹೀನಾರ್ಥಸೂಚಕ ಹೆಸರುಗಳನ್ನಿಡುವ ಒಂದು ದೊಡ್ಡ ಪರಂಪರೆ ನಮ್ಮಲ್ಲಿ ಮೊದಲಿನಿಂದಲೂ ನಡೆದುಕೊಂಡು ಬಂದಿದೆ. ಪುಲಕೇಶಿಯ ಹೆಸರನ್ನೆ ತೆಗೆದುಕೊಳ್ಳಬಹುದು. ಈ ಹೆಸರಿನ ಮೂಲ ರೂಪ ‘ಪೊಲೆ+ಕೇಶಿ’ ಎಂದು ‘ಪೊಲೆ’ ಎಂಬ ಹೆಸರು ಅನೇಕ ವ್ಯಕ್ತಿಗಳಿಗೆ ಇದ್ದುದನ್ನು ಶಾಸನಗಳಿಂದ ಗುರುತಿಸಬಹುದು. ಇದೇ ರೀತಿ ಕಲ್ಲ, ಗುಂಡ, ದುಂಡ, ತಿಪ್ಪ, ಮಾಚ, ಕೇತ, ಕೆಂಚ, ಹುಚ್ಚ ಮೊದಲಾದ ಹೆಸರುಗಳನ್ನು ಇಲ್ಲಿ ನೆನಪಿಸಿಕೊಳ್ಳಬಹುದು. ಇಂಥ ಅನಿಷ್ಟ ಸೂಚಕಗಳ ಜೊತೆಗೆ ಅಚ್ಚ ಕನ್ನಡದ ಮುದ್ದಾದ ಹೆಸರುಗಳು ಕೂಡ ಬೇಕಾದಷ್ಟು ಇದ್ದುವು, ಕೆಂಪ, ಚೆನ್ನ, ಹೊನ್ನ, ಕುಡಿಮುದ್ದ, ಇರಿವಬೆಡಂಗ…… ಇತ್ಯಾದಿ ಹೆಸರುಗಳು ಕರ್ನಾಟಕದ ಚರಿತ್ರೆಯಲ್ಲಿ ಬೇಕಾದಷ್ಟು ಕಂಡುಬರುತ್ತವೆ.
ವ್ಯಕ್ತಿ ವಾಚಕಗಳಂತೆ ನದಿ, ಬೆಟ್ಟ, ಜಲಾಶಯ, ಕುಲಗೋತ್ರಗಳು, ಹಣಕಾಸು ಇತ್ಯಾದಿ. ಅಂಶಗಳು ಗ್ರಾಮವಾಚಕ ಮತ್ತು ವ್ಯಕ್ತಿ ವಾಚಕಗಳಲ್ಲಿ ಪ್ರತಿಫಲಿತವಾಗುತ್ತದೆ. ಉದಾ : ಕಾವೇರಿ ಎಂಬ ನದೀವಾಚಕ ಕರ್ನಾಟಕದ, ವಿಶೇಷವಾಗಿ ಕೊಡಗಿನ ಸ್ತ್ರೀವಾಚಕಗಳಲ್ಲಿ ಬಹುಜನಪ್ರೀಯವಾದುದು. ಇದರ ಮೂಲ ‘ಕಾವ’ (< ಕಾಪ್ಪ) +ಏರಿ > ಕಾವರೇಇ ಎಂದು ಹೇಳಬಹುದು. ಇಲ್ಲಿ ಪೂರ್ವಪದ ಕಾಪ್ಪವೆಂದರೆ ರಕ್ಷಿಸುವ-ಕಾಪಾಡುವ ಅರ್ಥಾತ್ ಪವಿತ್ರವಾದ ಅಥವಾ ದಿವ್ಯವಾದ ‘ಏರಿ’ ಎಂದರೆ ಬೆಟ್ಟದ ಸ್ಥಳ ಎಂದು ಅರ್ಥ ಹೇಳಬಹುದು. ಏರಿ ಎಂಬ ಉತ್ತರ ಪದ ‘ಏರು’ ಎಂದೂ ಇರಬಹುದು. ಏರು ಅಂದರೆ ನೀರಿನ ಬುಗ್ಗೆ ಅಥವಾ ಜಲಾಶಯವಿರುವ ಸ್ಥಳ ಎಂಬರ್ಥ. ಆದರೆ ಕವೇರನೆಂಬ ಋಷಿಯ ಮಗಳು ಕಾವೇರಿ ಎಂದು ಕಲ್ಪಿತ ನಿಷ್ಪತ್ತಿಯನ್ನು ಹೇಳಲಾಗುತ್ತದೆ. ಇಂಥ ನಿಷ್ಪತ್ತಿಗಳಿಂದ ಏನನ್ನೂ ಸಾಧಿಸಲಾಗುವುದಿಲ್ಲ. ಬದಲು ನೈಜಸ್ಥಿತಿಯನ್ನೂ ಸಂಸ್ಕೃತಿಯನ್ನೂ ತಿರುಚದಂತಾಗುತ್ತದೆ. ಇದಕ್ಕೆ ಇನ್ನೊಂದು ಉದಾಹರಣೆಯನ್ನು ಕೊಡಬಹುದು : ಬೆಳಗಾವಿ ಮತ್ತು ವಿಜಾಪೂರ ಜಿಲ್ಲೆಗಳಲ್ಲಿ ಹರಿಯುವ ಮಲಪ್ರಭೆ ಎಂಬ ನದಿಯ ಹೆಸರು ಮಲ+ಪ್ರಭೆ ಎಂದರೆ ಎಂಥಹ ಅಪದ್ಧತನ ? ಇಂಥ ಹೆಸರನ್ನು ಯಾರಾದರೂ ಇಡಬಹುದೆ ? ಇದು ಸಂಪೂರ್ಣ ತಪ್ಪು. ಇದರ ಮೂಲರೂಪ ಮಲೆಯ ಪರಿ ಎಂದರೆ ಮಲೆಗಳಲ್ಲಿ ಹುಟ್ಟಿ ಬೆಳ್ವಲದಲ್ಲಿ ಹರಿಯುವ ತೊಳೆ ಎಂದರ್ಥ. ಇದೇ ರೀತಿ ಗೋದಾ+ವರಿ ಎಂಬುದು ಕೂಡ ದ್ರಾವಿಡ ಮೂಲದ ಅರ್ಥಾತ್ ಕನ್ನಡ ಮೂಲದ ಪದವೇ. ಗೋದಾ ಅಥವಾ ಗೋದ+ಪರಿ ಗೋದಾವರಿ ಎಂದಾಗಿದೆ. ಗೋದ ಎಂದರೆ ‘ಗೋವಿನ ‘ ಅಥವಾ ಗೋದ+ಪರಿ ಗೋದಾವರಿ ಎಂದಾಗಿದೆ. ಗೋದ ಎಂದರೆ ‘ಗೋವಿನ’ ಅಥವಾ ‘ಕೋವಿನ’ (ಎಂದರೆ ದೇವರ) ಎಂದು ಅರ್ಥ ಹೇಳಬಹುದು. ಇದೇ ರೀತಿ ನಮ್ಮ ನಾಡಿನ ನದಿಗಳ ಹೆಸರುಗಳನ್ನು ವಿಮರ್ಶಿಸುವುದು ತುಂಬ ಅವಶ್ಯಕವಾಗಿದೆ.
ನಮ್ಮಲ್ಲಿ ಇಂಥ ಹಲವಾರು ನಾಮಗಳ ಚರ್ಚೆ ಆಗೀಗ ನಡೆಯುತ್ತ ಬಂದಿದೆ. ಪಂಪ, ಪುಲಕೇಶಿ ಎಂಬಥ ಪುರುಷರ ಹೆಸರುಗಳ ಜೊತೆಗೆ ಕಪ್ಪೆ ಅರಭಟ್ಟ, ಅಲ್ಲಮ, ಅಣ್ಣಣಬ್ಬೆ,ಮಧ್ವಾಚಾರ್ಯ ಎಂಬ ಹೆಸರುಗಳಲ್ಲದೆ ಮೈಲಾರ, ಖಂಡೋಬಾ, ಎಲ್ಲಮ್ಮ, ಗೋಕರ್ಣ ಬಾದುಬ್ಬೆ, ಭಳಾರಿ, ಬನದಬ್ಬೆ, ಚುಂಚ, ಜುಂಜಪ್ಪ, ಮಲ್ಲಿಕಾರ್ಜುನ ಇತ್ಯಾದಿ ದೇವರುಗಳ ಹೆಸರಿನ ಚರ್ಚೆಯೂ ಆಗೀಗ ನಡೆಯುತ್ತಾ ಬಂದಿದೆ. ಈ ದೇವತಾ ವಾಚಕಗಳನ್ನು ಸರಿಯಾಗಿ ವಿಶ್ಲೇಷಿಸುವುದು ಸಾಧ್ಯವಾದರೆ ನಮ್ಮ ಸಂಸ್ಕೃತಿಯ ಚಿತ್ರಣ ಹೆಚ್ಚು ಸ್ಪಷ್ಟವಾಗಲೂ ಸಾಧ್ಯ. ಲಕ್ಷಣ ದಂಡೇಶನು ‘ಜುಂಜು ವೀರಭದ್ರೇಶ್ವರ’ನೆಂಬ ಶರಣರ ಹೆಸರು ಹೇಳುತ್ತಾನೆ. ಇಲ್ಲಿ ವೀರಭದ್ರೇಶ್ವರ ಸರಿ; ಆದರೆ ಇದಕ್ಕೆ ಜುಂಜು ಎಂಬ ವಿಶೇಷಣವೇಕೆ? ಬಹುಶಃ ಮೂಲತಃ ವೀರಭದ್ರನ ಆರಾಧನೆ ಜುಂಜಪ್ಪನ ಆರಾಧನೆಯಿಂದ ಸಿಡಿದು ಪ್ರತ್ಯೇಕಗೊಂಡುದನ್ನೇ ಈ ಹೆಸರು ಸೂಚಿಸುತ್ತಿರಬಹುದು.
ಮೇಲಿನ ವಿವೇಚನೆಯ ಹಿನ್ನೆಲೆಯಲ್ಲಿ ಕರ್ನಾಟಕದ ವ್ಯಕ್ತಿವಾಚಕ, ಸ್ಥಳವಾಚಕ ಇತ್ಯಾದಿ ನಾಮವಾಚಕಗಳ ಅಧ್ಯಯನ ತುಂಬ ಗಂಭೀರವಾಗಿ ನಡೆಯಬೇಕಾದುದು ಅವಶ್ಯಕವೆನಿಸುತ್ತದೆ. ಆದರೆ ನಮ್ಮ ವಿಶ್ವವಿದ್ಯಾಲಯಗಳ ಭಾಷಾ ವೈಜ್ಞಾನಿಕ ಘಟಕಗಳು ಈ ದೀಶೆಯಲ್ಲಿ ಯಾವುದೇ ಮಹತ್ವದ ಪ್ರಗತಿ ಸಾಧಿಸಿಲ್ಲ. ಮಾಡಬೇಕಾದ ಕಾರ್ಯ ಬೆಟ್ಟದಷ್ಟಿದ್ದರೂ ನಾವು ಕೈ ಕಟ್ಟಿ ಕುಳಿತ್ತಿದ್ದೇವೆ ಎಂದು ಅನ್ನಿಸುತ್ತದೆ. ಕೆಲವೆ ಕೆಲವು ವಿದ್ವಾಂಸರು ಈ ಕ್ಷೇತ್ರದಲ್ಲಿ ಕೆಲಸ ಮಾಡಿದ್ದಾರೆ. ಡಾ || ಕೆಮ್ತೂರು ರಘುಪತಿಭಟ್ಟ ಅವರು ದಕ್ಷಿಣ ಕನ್ನಡ ಜಿಲ್ಲೆಯ ಸ್ಥಳನಾಮಗಳನ್ನು ಕುರಿತು ಉತ್ತಮ ಪ್ರಬಂಧವನ್ನು ಹೊರತಂದಿದ್ದಾರೆ.
ಡಾ | ವ್ಹಿ.ಗೋಪಾಲಕೃಷ್ಣ ಅವರ ಕೃತಿಗಳಲ್ಲಿ ಕೋಲಾರ ಜಿಲ್ಲೆಯ ಸ್ಥಳವಾಚಕಗಳ ವಿವರಗಳು ಲಭ್ಯವಾಗಿವೆ. ಡಾ | ಭರಡೆ ಬೀದರ ಜಿಲ್ಲೆ ಸ್ಥಳನಾಮ ಕುರಿತು ಡಾ || ವೀರಭದ್ರಸ್ವಾಮಿ ಬಳ್ಳಾರಿಜಿಲ್ಲೆಯ ಸ್ಥಳನಾಮಗಳನ್ನು ಕುರಿತು ಪ್ರಬಂಧಗಳನ್ನು ರಚಿಸಿದ್ದಾರೆ. ನಾಮ ವಿಜ್ಞಾನವನ್ನು ಕುರಿತಂತೆ ಡಾ | ಎಂ.ಎಂ. ಕಲಬುರ್ಗಿಯವರ ಪುಸ್ತಿಕೆ – ಈ ಕ್ಷೇತ್ರದಲ್ಲಿ ಕೆಲಸ ಮಾಡುವವರಿಗೆ ಒಳ್ಳೆಯ ಸಹಾಯಕ ಗ್ರಂಥವಾಗಿದೆ. ನಮಗಿಂತಲೂ ತೆಲುಗಿನಲ್ಲಿ ಸ್ಥಳನಾಮಗಳನ್ನು ಕುರಿತು ಹೆಚ್ಚು ಅಧ್ಯಯನಗಳು ಬಂದಿವೆ. ಚಿತ್ತೂರು ಚೆಂಗಲ್‌ಪಟ್ಟು, ನೆಲ್ಲೂರು, ಕಡಪಾ,ಈ ಜಿಲ್ಲೆಗಳ ಸ್ಥಳನಾಮ ಕುರಿತು ಒಂದೊಂದು ಮತ್ತು ಅನಂತಪುರ ಜಿಲ್ಲೆಯ ಸ್ಥಳನಾಮವನ್ನು ಕುರಿತು ಎರಡು ಪ್ರಬಂಧ ರಚಿಸಲ್ಪಟ್ಟಿದೆ. ತೆಲುಗು ಶಾಸನಿಕ ಸ್ಥಳನಾಮಗಳನ್ನು ಕುರಿತು ಅಧ್ಯಯನ ನಡೆದಿದೆ. ತಮಿಳಿನಲ್ಲಿ ಕೂಡ ಕೆ. ನಾಚಿಮುತ್ತು ಕೆ.ಎಮ್.ಜಾರ್ಜ, ಮೊದಲಾದವರು ಉತ್ತಮ ಪ್ರಬಂಧಗಳನ್ನು ಪ್ರಕಟಿಸಿದ್ದಾರೆ.
ಈ ದಿಶೆಯಲ್ಲಿ ಡಾ || ಎಂ.ಬಿ. ಎಮಿನೋ ಅವರು ಕೂಡ ಕೆಲವು ಲೇಖನಗಳನ್ನು ಬರೆದಿದ್ದಾರೆ. ಕಂಪ/ಕಂಬವೆಂಬ ವ್ಯಕ್ತಿ ವಾಚಕ, ಕೊಡಗಿನ ವ್ಯಕ್ತಿ. ವಾಚಕಗಳು, ಇವನ್ನು ಕುರಿತ ಅವರ ಲೇಖನಗಳು ತುಂಬ ಬೆಲೆಯುಳ್ಳವಾಗಿವೆ. ಕನ್ನಡದಲ್ಲಿಯಂತೂ ಡಾ | ಕಲಬುರ್ಗಿಯವರನ್ನು ಬಿಟ್ಟರೆ ವ್ಯಕ್ತಿವಾಚಕಗಳನ್ನು ಕುರಿತ ಅಧ್ಯಯನ ವಿಶೇಷವಾಗಿ ವಿದ್ವಾಂಸರ ಗಮನವನ್ನೆ ಸೆಳೆದಿಲ್ಲವೆಂದು ಹೇಳಬಹುದು.
 
[1] Ec. Vll ಸೊರಬ-೨೬೩
[2]ಎಂ.ಎ.ಆರ್. 1915.PP.124-25
ನೇಗಿನಹಾಳ ಪ್ರಬಂಧಗಳು: ಕವಿರಾಜಮಾರ್ಗಪೂರ್ವದ ಕೆಲವು ಅಪೂರ್ವ ಛಂದೋಬಂಧಗಳು
ಕವಿರಾಜಮಾರ್ಗಪೂರ್ವದಲ್ಲಿ ಈವರೆಗೆ ಸುಮಾರು ೫೩ ಪದ್ಯಗಳನ್ನು ಬೇರೆ ಬೇರೆ ವಿದ್ವಾಂಸರು ಗುರುತಿಸಿದ್ದಾರೆ. ಅವುಗಳ ಪೈಕಿ ಬಹಳಷ್ಟು ಪದ್ಯಗಳು ಶ್ರವಣ ಬೆಳ್ಗೊಳ ಶಾಸನಗಳಲ್ಲಿ ಕಂಡುಬಂದಿದೆ. ತಮಟಕಲ್ಲು, ಬಾದಾಮಿ, ಬೆಲವತ್ತೆ ಮಂಗಳೂರು, ಉದಯಾವರ, ನರಸಿಂಹರಾಜಪುರ, ವಳ್ಳಿಮಲೆ, ಕೊಪ್ಪಳ ಮೊದಲಾದೆಡೆಗಳಲ್ಲಿ ಹಲವಾರು ಛಂದೋರಚನೆಗಳಿರುವುದು ವಿದ್ವಾಂಸರಿಗೆ ಈಗಾಗಲೇ ತಿಳಿದಿದೆ. ಇವಲ್ಲದೆ ಈವರೆಗೆ ವಿದ್ವಾಂಸರ ಗಮನಕ್ಕೆ ಬಾರದೆ ಇರುವ ಕೆಲವು ವಿಶಿಷ್ಟ ರಚನೆಗಳು ಅಲ್ಲಲ್ಲಿ ಕಾಣಬರುತ್ತವೆ. ಅಂಥ ರಚನೆಗಳಲ್ಲಿ ಕೆಲವನ್ನು ಈಗ ನೋಡಬಹುದು.
ಕುರುವಗಟ್ಟ ಶಾಸನದಲ್ಲಿ ರಾಷ್ಟ್ರಕೂಟ ಮುಮ್ಮಡಿ ಗೋವಿಂದನ ಮಿತ್ರ ಹಾಗೂ ಚಾಲುಕ್ಯ ವಿನಯಾದಿತ್ಯನ ಮಗ ವೀರಗೃಹ ಎಂಬವನನ್ನು ಸ್ತುತಿಸುವ ಒಂದು ಪದ್ಯವಿದೆ.[1] ಉದಾಹರಣೆ :
ಇನ್ತನಪ್ಪಾತನೂಱಯ್ವತೊಬ್ಬರ ಕುಳಿತಲೆಯೊಳಿಱಿದಯ್ವತ್ತಱುವರ ಸುರಿಗೆ ಯೊಳಿಱಿದೋನ್ |
ಇನ್ತವೊನೆ ತಾನುಂ ಸಾಹಸಂಗಳಗೆಯ್ದ ಬೀರಗ್ರಿಹಮೆನಲ್ಸಮಾನವುಳ್ಳದೆ ಇಲ್ಲಿ ಸಾಹಸಂ ||
ಕಡಿತಲೆಯಿಂದ ನೂರೈವತ್ತೊಂದು ಜನರನ್ನೂ ಸುರಿಗೆಯಿಂದ ಐವತ್ತಾರು ಜರನ್ನೂ ಕೊಂದ ವೀರಯೋಧ ವೀರಗೃಹನ ಸ್ತುತಿರೂಪದ ಈ ಪದ್ಯದ ಹಿಂದೆ ಎರಡು ಸಂಸ್ಕೃತ ಶ್ಲೋಕಗಳು ಬಂದಿವೆ. ಇದರಲ್ಲಿ ಆದಿಪ್ರಾಸ ಮತ್ತು ಲಯವಿರುವುದರಿಂದ ಇದು ಪದ್ಯರಚನೆಯೆಂಬುದು ನಿಶ್ಚಯ ಆದಿಪ್ರಾಸವನ್ನು ಗಮನಿಸಿದರೆ ಇದೊಂದು ದ್ವಿಪದಿಯಾಗಿರುವುದು ಕೂಡ ಅಷ್ಟೇ ಸ್ಪಷ್ಟವಾಗಿದೆ. ಈ ಕಾರಣ ಮತ್ತು ಅಕ್ಷರಗಳ ಸಂಖ್ಯಾ ಕಾರಣವಾಗಿ ಇದು ಸಂಸ್ಕೃತದ ಯಾವ ಛಂದಸ್ಸೂ ಆಗಲಾರದು. ಅದೇ ರೀತಿ ಇದು ಎರಡು ಪಾದಗಳಿರುವ ಏಳೆ ಅಥವಾ ದ್ವಿಪದಿಯ ಯಾವ ಲಕ್ಷಣವನ್ನೂ ಹೊಂದಿಲ್ಲಿರುವುದು ಸ್ಪಷ್ಟ. ಇದರಲ್ಲಿ ಅಂಶಲಯ ಎದ್ದು ತೋರುವುದರಿಂದ ಕೆಳಗಿನಂತೆ ಇದಕ್ಕೆ ಪ್ರಸ್ತಾರ ಹಾಕಬಹುದು :
ಬ್ರ       ವಿ             ವಿ            ವಿ          ವಿ
ಇನ್ತ | ನಪ್ಪಾತ | ನೂಱಯ್ವ | ತೊಬ್ಬರ | ಕಳಿತಲೆ |
ವಿ              ವಿ            ವಿ                  ರು
ಯೊಳಿಱೆದ | ಯ್ವತ್ತಱು | ವರ ಸುರಿ | ಗೆಯೊಳಿಱಿದೋನ್
ಬ್ರ            ವಿ                 ವಿ           ವಿ           ವಿ
ಇನ್ತ | ವೊನೆ ತಾನುಂ | ಸಾಹಸಂ | ಗಳ ಗೆಯ್ದ | ಬೀರಗ್ರಿ
ವಿ             ವಿ             ವಿ            ವಿ
ಹಮೆನಲ್ಸ | ಮಾನವು | ಳ್ಳದೆ ಇಲ್ಲಿ | ಸಾಹಸಂ |
ಆದಿಯಲ್ಲಿ ಒಂದು ಬ್ರಹ್ಮಗಣ ತರುವಾಯ ಏಳು ವಿಷ್ಣುಗಣಗಳು ಮತ್ತು ಕೊನೆಯಲ್ಲಿ ಒಂದು ರುದ್ರ (ಅಥವಾ ರುದ್ರನಿಗೆ ಬದಲು ವಿಷ್ಣು) ಬಂದಿವೆ. ಎಂದರೆ ಒಟ್ಟು ಒಂಬತ್ತು ಗಣಗಳಿವೆ. ಆದಿಯಲ್ಲಿ ಬ್ರಹ್ಮ ಮತ್ತು ಅಂತ್ಯದಲ್ಲಿ ರುದ್ರಗಣವಿದ್ದು ಮಧ್ಯದಲ್ಲಿ ವಿಷ್ಣುಗಣಗಳಿರುವುದು ಅಕ್ಕರಗಳ ಗಣಯೋಜನೆ. ಆದ್ಯಂತ ಬ್ರಹ್ಮ-ರುದ್ರಗಳ ನಡುವೆ ವಿಷ್ಣುಗಣಗಳಿರುವುದು ಅವುಗಳಲ್ಲಿನ ಸಾಮಾನ್ಯ. ಅಕ್ಕರಗಳಲ್ಲಿ ಅತ್ಯಂತ ದೊಡ್ಡದು ಪಿರಯಕ್ಕರ. ಅದರಲ್ಲಿಯ ಪ್ರತಿಪಾದದ ಒಟ್ಟು ಗಣಗಳ ಸಂಖ್ಯೆ ಏಳು. ಪ್ರಸ್ತುತ ದ್ವಿಪದಿಯಲ್ಲಿ ಒಟ್ಟ ಒಂಬತ್ತು ಗಣಗಳು. ಪ್ರತಿಪಾದದಲ್ಲಿವೆ. ಎಂದರೆ ಇದು ಪಿರಿಯಕ್ಕರಕ್ಕೂ ಪಿರಿಯದು. ಇಂಥ ಒಂದು ಬಂಧವಿದ್ದು ಅಥವಾ ಇದನ್ನು ಹೋಲುವ ಅಂಶ ಬಂಧದ ಉಲ್ಲೇಖ ನಮ್ಮ ಯಾವ ಛಂದೋಗ್ರಂಥದಲ್ಲೂ ಇಲ್ಲ. ದ್ರಾವಿಡ ಛಂದಸ್ಸಿನಲ್ಲಿ ಇಷ್ಟು ಬೀಸಾದ ಬಂಧ ಇನ್ನೊಂದಿರಲಾರದು.
ಚಿಕ್ಕಬಳ್ಳಾಪುರ ಶಾಸನವು[2] ಛಂದಸ್ಸಿನ ದೃಷ್ಟಿಯಿಂದ ತುಂಬ ಗಮನಾರ್ಹವಾಗಿದೆ. ಜಯತೇಜನೆಂಬ ಗಂಗ ದೊರೆಯ ಹೆಸರನ್ನು ಈ ಶಾಸನ ಉಲ್ಲೇಖಿಸುತ್ತದೆ. ಈ ಶಾಸನ ಕೂಡ ರಾಷ್ಟ್ರಕೂಟ ಮುಮ್ಮಡಿ ಗೋವಿಂದನ ಕಾಲಾವಧಿಗೆ ಸೇರಿದೆ. ಮಣಿಪ್ರವಾಳ ಶೈಲಿಯಲ್ಲಿರುವ ಇದರ ಮೊದಲ ಪದ್ಯವು ಹೀಗಿದೆ:
ನ           ಜ             ಭ           ಜ          ಭ         ಜ          ರ
ಪ್ರಥಮ | ನು ಕಾಲ | ಮುಖ್ಯಗು | ರು ಕಾಳ | ಶ ಕ್ತಿಗು | ರವಗ್ರ | ಶಿಷ್ಯಯೋ |
ನ              ಜ              ಭ          ಜ          ಜ            ಜ            ರ
ಬ್ರತ ನಿ | ಯಮೋಪ | ವಾಸ ಗು | ಣ ಶೀಲ | ಸಮಾನ್ವಿ | ತ ದಾನ | ಧರ್ಮ್ಮಸತ್
ನ          ಜ            ಭ            ಜ           ಜ           ಜ             ರ
ಕ್ರಿತ ಪ | ರ ಸರ್ವ್ವ | ಭೂತದ | ಯ ನೀಶ್ವ | ರ ದಾಸ | ಮುನೇವ | ಮುಖ್ಯ ತಾ
ಸ            ಜ           ಭ          ಜ          ಜ             ಜ              ರ
ಪ್ರತಿಪಾ | ಲಮೇ ಚ | ತ ಬ್ರಜ | ತಿ ನನ್ದಿ | ಮಲೇಶ್ವ | [ರ] ಮಾಢ | ಪತ್ಯಯ [ಃ]
ಇದರ ಮೊದಲ ಪಾದದ ಐದನೆಯ ಸ್ಥಾನದಲ್ಲಿ ಜಗಣ ಬರುವ ಬದಲು ಭಗಣ ಬಂದಿದೆ. ಇದೇ ರೀತಿ ಕೊನೆಯ ಸಾಲಿನ ಆದಿಯಲ್ಲಿ ನಗಣ ಬರಬೇಕಾಗಿದ್ದ ಸ್ಥಾನದಲ್ಲಿ ಸಗಣ ಬಂದಿದೆ. ಇಷ್ಟನ್ನು ಬಿಟ್ಟರೆ ಉಳಿದಂತೆ ಚಂಪಕಮಾಲೆಯ ಗಣ ಯೋಜನೆಗೆ ಸಂಪೂರ್ಣ ಅನುಗುಣವಾಗಿದೆ. ಮಣಿಪ್ರವಾಳ ಶೈಲಿಯ ಕಾರಣ ಅಕ್ಷರ ಜೋಡಣೆಯಲ್ಲಿ ಕವಿಯು ತೊಡಕನ್ನನುಭವಿಸಿದಂತೆ ಕಾಣುತ್ತದೆ. ಅಂತೂ ಇದನ್ನು ಅಕ್ಷರವೃತ್ತವೆನ್ನಲಡ್ಡಿಯಿಲ್ಲ.
ಇದೇ ಶಾಸನದ ಇನ್ನೊಂದು ಪದ್ಯವು ಇಂತಿದೆ :
ಭ            ರ             ಯ            ಸ           ಸ           ಜ          ಗ
ದತ್ತಿಯ | ನಾಮ ಗಂ | ಗವಂಶೋ | ತ್ಭವ ಮೀ | ತೆಱದಿ | ನ್ತು ವೃದ್ಧಿ | ಯೊಳ್
ಭ            ಯ            ಮ           ಸ        ಸ           ಜ       ಲ
ಉತ್ತರ | ದೊರಾಧಾ | ರಾವರ್ಷಂ | ಕಲಿವ | ಲ್ಲಭವೇ | ನ ಪುತ್ರ | ಕ
ಭ           ರ            ಯ          ಯ         ಸ             ಜ       ಗ
ವೃತ್ತ ಭು | ಜ ಪ್ರಭೂ | ತ ವರ್ಷಂ | ಜಗತ್ತು | ಙ್ಗನ ರಾ | ಜಭೋಗ | ಸಂ
ಭ           ರ          ನ               ಮ                                      ಸ        ಜ    ಲ
ಪತ್ತಿನೊ | ಳಿಮ್ಬುಸ | ಲ್ವೆ ಪದಿ | ನೇಱುವರಿಷಂ (ಪದಿನೇಳ್ವರ್ಷಂ) | ಧನುರಾ | ಶಿಯನ್ದಿ ನ ||
ಇದರ ನಾಲ್ಕನೆಯ ಸಾಲಿನ ನಾಲ್ಕನೆಯ ಗಣವನ್ನು ನೇೞ್ವಿರ್ಷಂ ಎಂದು ನೇರ್ಪಡಿಸಿದರೆ ಅದು ಮಗಣವಾಗುತ್ತದೆ. ಮತ್ತು ಒಟ್ಟು ಅಕ್ಷರ ಸಂಖ್ಯೆ ೧೯ ಆಗುತ್ತದೆ. ಪ್ರತಿಪಾದದ ಆದಿಯಲ್ಲಿ ಭಗಣವು ಸಾಮಾನ್ಯವಾಗಿದೆ. ಎರಡು ಮತ್ತು ನಾಲ್ಕನೆಯ ಸಾಲಿನ ಅಂತ್ಯಲಘುಗಳನ್ನು ಗುರುವಾಗಿ ಮಾರ್ಪಡಿಸುವುದು ಸುಲಭ ಸಾಧ್ಯ. ಇದರಿಂದ ಪ್ರತಿಪಾದದ ಆದಿಯಲ್ಲಿ ಭಗಣ ಮತ್ತು ಕೊನೆಯಲ್ಲಿ ಸ | ಜ | ಗ ಇಷ್ಟು ಸಾಮಾನ್ಯವೆನಿಸುತ್ತದೆ. ಇದರಲ್ಲಿ ಅಕ್ಷರಗಣಗಳನ್ನು ಸರಿಯಾಗಿ ಹೊರಡಿಸುವುದು ಅಷ್ಟು ಸುಲಭವಲ್ಲವೆಂಬುದು ಸ್ಪಷ್ಟ. ಅದೇ ರೀತಿ ಮಾತ್ರಾಸಂಖ್ಯೆಯನ್ನು ಗಮನಿಸಿದರೆ ಅನುಕ್ರಮವಾಗಿ ೨೮, ೨೮, ೨೯ ಮತ್ತು ೨೮ ರಂತೆ ಪ್ರತಿಪಾದದಲ್ಲಿ ಮಾತ್ರೆಗಳು ಕಂಡುಬರುತ್ತವೆ. ಮಾತ್ರೆ ಹೆಚ್ಚಿಗಿರುವ ಮೂರನೆಯ ಪಾದವನ್ನು ತಿದ್ದಲು ಅವಕಾಶವಿಲ್ಲ. ಇನ್ನು ಇದರಲ್ಲಿ ಅಂಶಗಣಗಳನ್ನು ಹೊರಡಿಸುವುದು ಕೂಡ ಫಲಕಾರಿಯಲ್ಲ. ೨೮ ಮಾತ್ರೆಗಳಿವೆ ಎಂದು ಭಾವಿಸಿ ಏಳು ಚತುರ್ಮಾತ್ರಾಗಣಗಳನ್ನು ಹೊರಡಿಸಲೂ ಇದರಲ್ಲಿ ಸಾಧ್ಯವಿಲ್ಲ. ಅಂತೂ ಇದು ತುಂಬ ಸಮಸ್ಯಾತ್ಮಕವಾದ ಬಂಧವೆಂದು ಒಪ್ಪಿಕೊಳ್ಳಬೇಕು. ಬಹುಶಃ ಮಾತ್ರವೃತ್ತವೆಂದು ಸದ್ಯಕ್ಕೆ ಪರಿಗಣಿಸಬಹುದು.
ಈ ಶಾಸನದಲ್ಲಿ ಮೂರನೆಯ ಪದ್ಯವು ಇಂತಿದೆ :
ಪಡ್ಡಾಗೆ ಕೊಯತೂರು ಪನ್ನೀರ್ಛಾಸಿರ ಭೂಮಿಯನಾಳೆ ಬಣರರ್ |
ದಡ್ಡನರಾಧಿಪತ್ಯರವರಮ್ಮಗಳ್ವಣ ವಿಧ್ಯಾದ ರಾಜರಾ |
ಇಷ್ಟಸುದೇವಿ ರತ್ನಾವಲಿ ಮಾಡಿಸಿ ನನ್ದಿಯೊಳ್ಳಿವಾಲಯಂ |
ಕೊಟ್ಟೊದು ದೇವಭೋಗಂ ಸೊಡಲಿಯಮನಾ ವೈಶಾಖ ಪೌರ್ಣ್ನದೊಳ್ ||
ಇದರ ಎರಡನೆಯ ಪಾದವೊಂದನ್ನುಳಿದು ಇತರೆಡೆ ತಿದ್ದುಪಡಿಗೆ ಅವಕಾಶವಿಲ್ಲ. ಎರಡನೆಯ ಪಾದದ ವಣ ಮತ್ತು ವಿಧ್ಯದ ಎಂಬ ಶಬ್ದಗಳನ್ನು ಕ್ರಮವಾಗಿ ‘ವಾಣ’ (ಬಾಣ) ಮತ್ತು ‘ವಿದ್ಯಾಧಿ’ ಎಂದು ಮಾರ್ಪಡಿಸಬಹುದು. ಒಂದನೆಯ ಪಾದದಲ್ಲಿ ೨೯, ಎರಡನೆಯದರಲ್ಲಿ ೨೮ (ತಿದ್ದಿದರೆ ೩೦) ಮೂರು ಮತ್ತು ನಾಲ್ಕನೆಯದರಲ್ಲಿ ೨೮ರಂತೆ ಮಾತ್ರೆಗಳು ಕಂಡುಬರುತ್ತವೆ. ಆದರೆ ನಾಲ್ಕು ಮಾತ್ರೆಯ ೭ ಗಣಗಳಾಗಲೀ ೩/೪ ಅಥವಾ ೪/೩ ರಂತೆ ನಾಲ್ಕು ಸಲುವಾಗಲೀ ಏಳು ಮಾತ್ರೆಯ ಗಣಗಳಾಗಲೀ ಇದರಲ್ಲಿ ಹೊರಡುವುದಿಲ್ಲ. ಅಂತೆಯೇ ಐದು ಮಾತ್ರೆಯ ಗಣಗಳಿಗೂ ಇದರಲ್ಲಿ ಅವಕಾಶವಿಲ್ಲ. ಕಾರಣ ಇದನ್ನು ಮಾತ್ರವೃತ್ತವೆಂದು ಹೆಸರಿಸಲು ಶಕ್ಯವಿಲ್ಲ. ಮಾತ್ರಾ ಸಂಖ್ಯೆ ಸರಿಹೊಂದದಿದ್ದಾಗ ಅದನ್ನು ಅಕ್ಷರ ವೃತ್ತವೆಂದು ಹೇಳುವುದು ಇನ್ನೂ ಕಠಿಣ. ಕಾರಣ ಇದನ್ನು ಅಂಶಛಂದಸ್ಸಿನಲ್ಲಿ ಪ್ರಸ್ತಾರ ಹಾಕಿ ನೋಡುವುದು ಸೂಕ್ತ :
ವಿ              ವಿ               ವಿ              ಬ್ರ             ವಿ                ವಿ
ಪಡ್ಡಾಗೆ | ಕೊಯತೂರು | ಪನ್ನೀರ್ಛಾ | ಸಿರ ಭೂ | ಮಿಯನಾಳೆ | ಬ (ಬಾ) ಣರರ್
ವಿ          ರು             ವಿ          ವಿ         ವಿ            ವಿ                ವಿ
ದಡ್ಡನ | ರಾಧಿಪತ್ಯ | ರವರಮ್ಮ | ಗಳ್ವಣ | [ಳ್ವಾಣ] ವಿಧ್ಯದ (ವಿದ್ಯಾಧಿ) | ರಾಜರಾ
ವಿ                ವಿ              ವಿ               ವಿ             ವಿ             ವಿ
ಕೊಟ್ಟೊದು | ದೇವಭೋ | ಗಂ ಸೊಡ | ಲಿಯಮನಾ | ವೈಶಾಖ | ಪೌರ್ಣ್ನದೊಳ್
ಎಂದರೆ ಇದರ ಪ್ರತಿಪಾದದಲ್ಲಿ ಆರು ವಿಷ್ಣುಗಣಗಳು ಕಂಡುಬರುತ್ತವೆ. ಯಾದುದರಿಂದ ಇದು ಕರ್ಣಾಟಕ ವಿಷಯ ಜಾತಿಯಲ್ಲಿಯೇ ಬರುವಂಥದು. ಆದರೆ ನಾಗವರ್ಮಾದಿಗಳು ಹೇಳಿರುವ ಯಾವುದೇ ವೃತ್ತಕ್ಕಿಂತ ಭಿನ್ನವಾಗಿರುವುದು ಸ್ಪಷ್ಟ. ಇದರಿಂದ ಕುರುವಗಟ್ಟ ಶಾಸನದ ವೃತ್ತ ಮತ್ತು ವೃತ್ತಗಳು ಅಂದು ಪ್ರಚಲಿತವಿದ್ದ ಹಲವಾರು ಪ್ರಕಾರದ ದೇಶೀಬಂಧಗಳಿಗೆ ಉದಾಹರಣೆಗಳು. ಛಾಂದಸಿಗರು ಇಂಥವನ್ನು ಗಮನಿಸಹೋಗಿಲ್ಲ.
ಕ್ರಿಸ್ತಶಕ ೭೫೪ರ ಗುಂಡ್ಲಹಳ್ಳಿ ಶಾಸನದಲ್ಲಿ ಕೆಳಗಿನ ಪದ್ಯವಿದೆ[3] :
ಬಿಸೆಯ ಸತ್ತಿಕುಮಾರ ವಸುನ್ಧ [ರಾ] ಪತಿತನಯ ಪಟುಕ್ಕ
ಣ್ಣ ಸತ್ತಿಯಾ ಪುತ್ರನತಿ ಪ್ರಘನ ನಿರ್ಮಲ ಮಾನತ ವೈ
ರಸತ್ತಿಯಾ ಸತ್ಕುಲ….. ಗೊಪ್ಪೆಯ ಸುತನ್ ಪರಮೇಶ್ವರದೇ
ವಶಕ್ತಿಯಾ ಕ್ಷತ್ರಣಿಯಾ ತಟಂಕಮಿದು ತಿಂಕಚಿರನೆಱೆದ ||
ಇದರ ಎರಡು ಮತ್ತು ಮೂರನೆಯ ಪಾದಗಳಲ್ಲಿ ಜತ ಜಭ ಜಜ ಲಗ ಎಂಬ ಯೋಜನೆ ಸಾಮಾನ್ಯವಾಗಿ ಕಂಡು ಬರುತ್ತದೆ. ನಾಲ್ಕನೆಯ ಪಾದದ ಅಂತ್ಯಭಾಗವನ್ನು ಚಿರನ್ನೆಱೆದಂ ಎಂದು ತಿದ್ದಿದರೆ ಅದರಲ್ಲಿಯೂ ಈ ಪ್ರಸ್ತಾರ ದೊರೆಯುತ್ತದೆ. ಆದರೆ ಮೊದಲ ಪಾದದಲ್ಲಿ ಹೆಚ್ಚಿನ ತಿದ್ದುಪಡಿಗೆ ಅವಕಾಶವಿಲ್ಲ. ಬಹಳವಾದರೆ ಮೊದಲ ನಗಣವನ್ನು ಜಗಣವನ್ನಾಗಿಸಲು ‘ಸೆ’ ಅಕ್ಷರವನ್ನು ದೀರ್ಘಗೊಳಿಸಬಹುದು. ಆದರೆ ತರುವಾಯದ ಗಣಗಳು ಭಭ ರನನ ಎಂದಾಗುವುದರಿಂದ ಮುಂದಿನ ಪಾದಗಳೊಂದಿಗೆ ಮುಂದಿನ ಮೂರೂ ಪಾದಗಳಲ್ಲಿ ಅಂಶಗಣ ತತ್ವಕ್ಕೆ ವಿರುದ್ಧವಾದ ಲ-ಎಂಬ ಅಕ್ಷರ ಯೋಜನೆಯಿರುವುದರಿಂದ ಇದು ಅಂಶಗಣ ಘಟಿತ ಬಂಧವಲ್ಲವೆಂಬುದು ನಿಶ್ಚಿತ. ಆದ್ದರಿಂದ ಇದನ್ನು ಮಾತ್ರಾವೃತ್ತವೆಂದೇ ಹೇಳಬೇಕು. ಮಾತ್ರೆಗಳ ಲೆಕ್ಕದಲ್ಲಿ ಪ್ರಸ್ತಾರ ಹಾಕಿದರೆ ಕೆಳಗಿನಂತೆ ಯೋಜನೆ ಕಂಡುಬರುತ್ತದೆ. :
೪?        ೪           ೪         ೪?                ೪          ೪?
ಬಿಸೆಯ | ಸತ್ತಿಕು | ಮಾರ ವ | ಸುನ್ಧ | [ರಾ] | ಪತಿ ತನ | ಪಟುಕ್ಕ |
೪         ೪         ೪         ೪         ೪            ೪             ೪
ಣ್ಣ ಸತ್ತಿ | ಯಾಪು | ತ್ರನತಿ | ಪ್ರಸಿದ್ಧ | ಘನ ನಿ | ರ್ಮಲ ಮಾ | ಗತವೈ |
೪          ೪         ೪?        ೪?              ೪           ೪            ೪
ರ ಸತ್ತಿ | ಯಾ ಸ | ತ್ಕುಲ | …..ಗೊಪ್ಪೆ | ಯ ಸುತನ್ | ಪರಮೇ | ಶ್ವರ ದೇ |
೪         ೪          ೪          ೪             ೪            ೪        ೪
ವ ಶಕ್ತಿ | ಯಾಕ್ಷ | ತ್ರಣಿಯಾ | ತಟಂಕ | ಮಿದು ತಿಂ | ಕಚಿರ | ನ್ನೆ ಱೆದ [೦] |
ಇದರಿಂದ ಪ್ರತಿಪಾದದಲ್ಲಿ ಏಳೇಳು ಚತುರ್ಮಾತ್ರಾಗಣಗಳು ಇರುವುದು ಎದ್ದು ತೋರುತ್ತದೆ. ಆದುದರಿಂದ ಇದು ಮಾತ್ರಾವೃತ್ತವಾಗಿದ್ದು ಕವಿ ಇದರಲ್ಲಿ ಅಕ್ಷರಗಳನ್ನು ಹೊಂದಿಸುವ ವಿಫಲ ಪ್ರಯತ್ನ ಮಾಡಿದ್ದಾನೆನ್ನಬಹುದು. ಕನ್ನಡದ ಯಾವ ಛಂದೋಗ್ರಂಥದಲ್ಲಿಯೂ ಇದರ ಪ್ರಸ್ತಾಪವಿಲ್ಲ. ಪ್ರಾಕೃತದಲ್ಲಿ ಮಾತ್ರ ಇತರ ಯಾವ ನಿರ್ಬಂಧಗಳೂ ಇಲ್ಲದೆ ಪ್ರತಿಪಾದದಲ್ಲಿ ಏಳು ಚತುರ್ಮಾತ್ರಾಗಣಗಳಿರುವ ವೃತ್ತಕ್ಕೆ ‘ಲಯ’ ಎಂಬ ಹೆಸರಿರುವುದಾಗಿ ಹೇಮಚಂದ್ರನ ಛಂದೋನುಶಾಸನದಿಂದ ತಿಳಿದುಬರುತ್ತದೆ.[4] ಕಾರಣ ಇದನ್ನು ನಾವು ‘ಲಯವೃತ್ತ’ ಎಂದು ಹೆಸರಿಸಬಹುದು. ಕೈಪಿಡಿಕಾರರು ಹೇಳಿರುವ ಲಯೋತ್ತರ ಮತ್ತು ಲಯಗ್ರಾಹಿ ವೃತ್ತಗಳಿಂದ ಭಿನ್ನವೂ ಚಿಕ್ಕದೂ ಆಗಿರುವ ಇದು ಹೇಮ ಚಂದ್ರನಿಗಿಂತ ಮೂರುವರೆ-ನಾಲ್ಕು ಶತಮಾನಗಳಷ್ಟು ಹಿಂದಿನ ಬಂಧವೆಂಬುದನ್ನು ನಾವು ನೆನಪಿಡಬೇಕು.
ಕ್ರಿಸ್ತಶಕ ೮ ನೆಯ ಶತಮಾನದ್ದೆಂದು ಹೇಳಲಾದ ಬಾದಾಮಿಯ ಶಾಸನದಲ್ಲಿ ಒಂದು ವೃತ್ತವಿದೆ.[5] ಉದಾಹರಣೆ :
ಅನೇಕ | ತರ ಸ | ಕಳ ಪ್ರ | ವರ ತುಂ | ಗ ಶೈಲಂ | ಗಳಿಂ
-ನಯ | ನ ಹಾರಿ | ಯುಡುಪಿ | ಲವಿನಿ | ರ್ರು‍ಕೋ….ದಳ |
ವಿನಯ | ಕಫಣೀ | ನ್ದ್ರರೀಕು | ಶಲಧ | ರ್ಮ್ಮೆಣಪ್ಪ | ಪಿತಮ್
-ನಕ್ಕ | ಘವಿನಾ | ಸಿಗಳ್ಮು | ದದೆಲೇ | ಖ ನಾಮಾ | ತ್ರದೆ ||
ಇದರ ಒಂದನೆಯ ಪಾದದಲ್ಲಿ ಜನ ಜಸ ಯ ಲಗ ಎಂಬ ವ್ಯವಸ್ಥೆ ಕಂಡುಬರುತ್ತದೆ. ಎರಡನೆಯ ಪಾದ ಹೆಚ್ಚು ತ್ರುಟಿತ ಮತ್ತು ತಪ್ಪುಗಳುಳ್ಳದ್ದಾಗಿದೆ. ಮೂರನೆಯ ಪಾದ ಜಸ ಜಸ ಯ ಲಗ ಎಂಬಂಥ ವ್ಯವಸ್ಥೆ ಹೊಂದಿದೆ. ನಾಲ್ಕನೆಯ ಪಾದದ ಮೊದಲಕ್ಷರ ತ್ರುಟಿತವಿದ್ದು ಮುಂದಿನ ಎರಡು ಅಕ್ಷರಗಳು-U ಎಂಬುದಾಗಿವೆ. ಇದು ಜಗಣವಾಗಿರುವ ಸಂಭವ ತೀರ ಹೆಚ್ಚಾಗಿದೆ. ಇದರಿಂದ ಇದು ಜಸ ಜಸ ಯ ಲಲ ಅಥವಾ ಲಗ ಎಂದಾಗುತ್ತದೆ. ಒಟ್ಟಿನಲ್ಲಿ ಇದರ ಪ್ರಸ್ತಾರ ಜಸ ಜಸಯ ಯ ಲಗ ಎಂದು ಭಾವಿಸಬಹುದು. ಆದ್ದರಿಂದ ಇದನ್ನು ಹದಿನೇಳನೆಯ ಅತ್ಯಷ್ಟಿಯಲ್ಲಿಯ ಅಶುದ್ಧ ಪೃಥ್ವೀವೃತ್ತವೆನ್ನಬಹುದು.
ಹೀಗೆ ಈವರೆಗೆ ವಿದ್ವಾಂಸರು ಗಮನಿಸದೇ ಉಳಿದಿರುವ ಕವಿರಾಜ ಮಾರ್ಗಪೂರ್ವದ ಈ ಛಂದೋಬಂಧಗಳ ಪೈಕಿ ಚಿಕ್ಕಬಳ್ಳಾಪುರ ಮತ್ತು ಬಾದಾಮಿ ಶಾಸನಪದ್ಯಗಳು ಕ್ರಮವಾಗಿ ಚಂಪಕಮಾಲೆ ಮತ್ತು ಪೃಥ್ವೀವೃತ್ತಗಳಾಗಿದ್ದು ಕೆಲಮಟ್ಟಿಗೆ ಅಶುದ್ಧವಾಗಿವೆ. ಚಿಕ್ಕಬಳ್ಳಾಪುರ ೬೬ ಶಾಸನದ, ಎರಡನೆಯ ಪದ್ಯ ತುಂಬ ಸಮಸ್ಯಾತ್ಮಕವಾಗಿದೆ. ಗುಂಡ್ಲ ಹಳ್ಳಿ ಶಾಸನದ ‘ಲಯವೃತ್ತ’ ಮಾತ್ರಾಛಂದಸ್ಸಿನ ದೃಷ್ಟಿಯಿಂದ ಗಮನಾರ್ಹವಾಗಿದೆ. ಕುರುವಗಟ್ಟಿ ಮತ್ತು ಚಿಕ್ಕಬಳ್ಳಾಪುರ ಕೊನೆಯ ಪದ್ಯ ಇವು ಅಂಶಛಂದಸ್ಸಿನ ಅಪೂರ್ವ ಬಂಧಗಳಾಗಿದ್ದು ಕನ್ನಡದ ಜಾತಿಛಂದಸ್ಸಿಗೆ ಹೊಸ ಕೊಡುಗೆಗಳಾಗಿವೆ.
ಆನುಷಂಗಿಕವಾದ ಇನ್ನೊಂದು ಸಂಗತಿಯನ್ನು ಇಲ್ಲಿ ಹೇಳಬೇಕಾಗಿದೆ. ಕ್ರಿ.ಶ. ೭೫೪ ರ ಗುಂಡ್ಲಹಳ್ಳಿ ಶಾಸನದಲ್ಲಿ “ಲಿಖಿಚ್ಚದೋನ್ ದಿವ್ಯಭಾಷಾಕಲನ್ ತ್ರಿಣನಾಮ ಗಿರಿ ಗ್ರಾಮಮೊಳ್ದೋನ್” ಎಂದಿದೆ. ಇಲ್ಲಿ ಬಂದಿರುವ ದಿವ್ಯ ಭಾಷ್ಯಾಕಲನ್ ಈ ಶಾಸನ ರಚಕನ ಬಿರುದು. ಈ ಬಿರುದಿನಿಂದಲೇ ಈತ ಪ್ರಸಿದ್ಧನಾಗಿರಬೇಕು. ಈತ ತ್ರಿಣನಾಂಗಿರಿ ಎಂಬ ಗ್ರಾಮಾಧಿಕಾರಿಯೂ ಹೌದು. ಆದ್ದರಿಂದ ಈತ ಈ ಶಾಸನದ ಕವಿ ಎಂಬುದು ನಿಸ್ಸಂಶಯ. ಕಾರಣ ಕನ್ನಡ ಭಾಷೆಯ ಮಟ್ಟಿಗೆ ಹೆಸರು ತಿಳಿದುಬರುವ ಪ್ರಪ್ರಥಮ ಕವಿ ಇವನಾಗುತ್ತಾನೆ.

ನೇಗಿನಹಾಳ ಪ್ರಬಂಧಗಳು: ಸ್ಥಳವಾಚಕಗಳ – ವರ ಮತ್ತು – ವಾರಗಳು
ಸ್ಥಳವಾಚಕಗಳ ಅಂತ್ಯದಲ್ಲಿ ಬರುವ – ವರ ಮತ್ತು – ವಾರಗಳು – ಪುರ – ಎಂಬುದರಿಂದ ಬಂದುವೆಂದು ಡಾ.ಎಂ.ಚಿದಾನಂದ ಮೂರ್ತಿಯವರು ತಮ್ಮ ಒಂದು ಲೇಖನ (ಸಾಧನೆ.೭-೧ ಮಂಥನ)ದಲ್ಲಿ ಸೂಚಿಸಿದ್ದಾರೆ. ಈ ಸೂಚನೆಗಳನ್ನು ವಿರೋಧಿಸುವ ಡಾ.ಎಂ.ಎಂ.ಕಲಬುರ್ಗಿಯವರು, -ವರ-ವಾರಗಳು ಸಂಸ್ಕೃತದ ‘ಆಹಾರ’ ಎಂಬುದರಿಂದ ಬಂದವುಗಳೆಂದು (ಸಾಧನೆ. ೯-೧ ಮಂಥನ) ಹೇಳಿದ್ದಾರೆ. ಕರ್ನಾಟಕದ ಗ್ರಾಮವಾಚಕಗಳ ಬಗೆಗೆ ವ್ಯಾಪಕವಾದ ಅಧ್ಯಯನ ಇನ್ನೂ ನಡೆಯದೇ ಇರುವುದರಿಂದ ಮತ್ತು ಖಚಿತವಾದ ನಿಯಮಗಳು ಈ ದಿಶೆಯಲ್ಲಿ ಇನ್ನೂ ರೂಪಿಸಲ್ಪಡದಿರುವುದರಿಂದ ಈ ಎರಡು ಅಭಿಪ್ರಾಯಗಳು ಇನ್ನೂ ಹೆಚ್ಚಿನ ‘ಮಂಥನಕ್ಕೆ’ ಒಳಪಡಬೇಕಾದುದು ಅವಶ್ಯಕ ಮತ್ತು ಅನಿವಾರ್ಯ.
-ವರ, -ವಾರಗಳು ಡಾ.ಚಿದಾನಂದ ಮೂರ್ತಿಯವರು ಅಭಿಪ್ರಾಯ ಪಡುವಂತೆ -ಪುರದಿಂದ ಬಂದವೆಂದು ಹೇಳಲು ಅವರಿತ್ತ ಶಾಸನಾಧಾರ ಗಂಗಪುರ ಎಂಬುದು. (E.C. ix ದೇವನಹಳ್ಳಿ – ೭೮೦ A.D.) ಇದು ಶಾಸನಕಾರನ ಕಲ್ಪಿತ-ರೂಪವೆಂದು ಡಾ.ಕಲಬುರ್ಗಿಯವರು ಹೇಳಿದ್ದಾರೆ. ಸಂಸ್ಕೃತ ಮೂಲವಲ್ಲದ ಪದಗಳನ್ನು ಈ ರೀತಿ ಸಂಸ್ಕೃತೀಕರಣಗೊಳಿಸುವುದು ನಮ್ಮನಾಡಿನಲ್ಲಿ ವಿಪರೀತವಾಗಿದೆ. ಆದುದರಿಂದ ಗಂಗಪುರದಂಥ ಅನೇಕ ರೂಪಗಳು ಕಲ್ಪಿತವಾದವುಗಳೆಂದು ಹೇಳುವುದನ್ನು ಒಪ್ಪಬಹುದು. ಆದರೆ ಎಲ್ಲವೂ ಹೀಗೆ ಕಲ್ಪಿತವಾದವುಗಳೇ ಎಂದು ಹೇಳಲಾಗುವುದಿಲ್ಲ. ಉದಾಹರಣೆಗಾಗಿ ದಕ್ಷಿಣ ಕನ್ನಡ ಜಿಲ್ಲೆಯ ‘ಉದಯಾವರ’ ಎಂಬ ಸ್ಥಳವಾಚಕವನ್ನು ನೋಡಬಹುದು. ಕ್ರಿ.ಶ. ೭ನೆಯ ಶತಮಾನದಿಂದ ಕ್ರಿ.ಶ. 9ನೆಯ ಶತಮಾನದ ವರೆಗಿನ ಶಾಸನಗಳಲ್ಲೆಲ್ಲ ಇದು ‘ಉದಯಪುರ’ (S.I.I. No. ೨೮೪ ಸು. ೭-೮ ನೆಯ ಶ.) ‘ಉದಯಾಪುರ’ (E.I.ix ಪು. 17-18 A.D. 675-720) ‘ಉದಯಾಪುರ’ (E.I.ix. ಪು ೧೯ ಸು. ೯ನೆಯ ಶ.) ಎಂಬ ರೂಪಾಂತರಗಳಲ್ಲಿ ತೋರಿಬರುತ್ತದೆ. ಇಲ್ಲಿಯ ಪೂರ್ವ ಪದವಾದ ‘ಉದಯ’ ಎಂಬುದು ನಿರ್ವಿವಾದವಾಗಿ ಸಂಸ್ಕೃತದ್ದು. ಅದೇ ರೀತಿ ಇಡೀ ಸಮಸ್ತಪದವೂ ಸಂಸ್ಕೃತದ್ದೆ. ಕಾರಣ ಇಲ್ಲಿ ಇಂದಿನ ರೂಪದ ‘ಉದಯಾವರ’ ಎಂಬುದರಲ್ಲಿಯ ಅಂತ್ಯ – ವರ ಎಂಬುದು ಪುರದಿಂದಲೇ ಬಂದುದೆಂಬುದು ನಿಶ್ಚಿತ. ಇದೇ ರೀತಿ ವಾರ ಎಂಬುದೂ ಪುರದಿಂದಲೇ ಬಂದುದೆಂದು ಹೇಳಲು ಹೆಚ್ಚಿನ ಶಾಸನಾಧಾರಗಳು ಬೇಕು.
ಇಲ್ಲಿ ಗಮನಿಸಬೇಕಾದ ಸಂಗತಿಯೆಂದರೆ ಇಂಥ ಬದಲಾವಣೆ ಕೇವಲ ಕರ್ನಾಟಕಕ್ಕಷ್ಟೇ ಸೀಮತವಾಗಿಲ್ಲವೆಂಬುದು. ತಮಿಳುನಾಡಿನ ಪ್ರಾಚೀನ ಪಟ್ಟಣವೆನ್ನಿಸಿದ್ದ ‘ಕಾಂಚೀಪುರಂ’ ಇಂದು ‘ಕಾಂಜೀವರಂ’ ಎಂದಾಗಿರುವುದು ಸುಪ್ರಸಿದ್ಧ ವಿಷಯ. ಅದೇ ರೀತಿ ಧರ್ಮಾವರಂ ಕೂಡ ಅಂಥ ಬದಲಾವಣೆ ಗೊಳಪಟ್ಟ ಮತ್ತೊಂದು ಹೆಸರು. ಇವೆರಡೂ ಪುರದಿಂದಲೇ ಬಂದಿರುವುದು ನಿಸ್ಸಂಶಯ.
ಇನ್ನು – ವಾರ ಎಂಬುದು ‘ಆಹಾರ’ ಎಂಬುದರಿಂದ ಬಂದುದೆಂದು ಡಾ. ಕಲಬುರ್ಗಿಯವರು ಅಭಿಪ್ರಾಯ ಪಟ್ಟಿರುವುದರಲ್ಲಿಯೂ ಸತ್ಯಾಂಶವಿರುವಂತೆ ಕಾಣುತ್ತದೆ. ಅವರು ಎತ್ತಿ ತೋರಿಸಿರುವಂತೆ ಕ್ರಿ.ಶ. ೫ ರಿಂದ ೮ನೆಯ ಶತಮಾನದ ಕಾಲಾವಧಿಯಲ್ಲಿ ಆಹಾರದಿಂದ ಅಂತ್ಯವಾಗುವ ಹಲವಾರು ಸ್ಥಳವಾಚಕಗಳು ಸಂಸ್ಕೃತ ಶಾಸನಗಳಲ್ಲಿ ತೋರಿಬಂದಿವೆ. ಆಹಾರವು ಸವೆದು ಆದ -ವಾರ ಎಂಬುದರಿಂದ ಮುಗಿಯುವ ಕೆಲವಾದರೂ ಊರಹೆಸರುಗಳು ಅಂಥ ಮಾದರಿಯಾಗಿರುವುದೇ ಸಾಧ್ಯ. ಉದಾಹರಣೆಗಾಗಿ ಡಾ.ಕಲಬುರ್ಗಿಯವರ ಗಣೆಹಾರ, ಕೊಲ್ಹಾರ, ಭೂಯಾರ, ಮೈಲಾರ ಎಂಬವನ್ನು ಎತ್ತಿ ತೋರಿಸಿದ್ದಾರೆ. ಈ ಪಟ್ಟಿಯನ್ನು ಉಗಾರ, ಶೇಲಾರ, ಕೊಲ್ಲಾರ ಇತ್ಯಾದಿಯಾಗಿ ಬೆಳಸಬಹುದೆಂದು ಕಾಣುತ್ತದೆ.
-ಆಹಾರ ಎಂಬುದು ಗ್ರಾಮ – ಪಟ್ಟಣಗಳಿಗಿಂತ ಹೆಚ್ಚಾಗಿ ಪ್ರದೇಶ, ಪ್ರಾಂತ ಮುಂತಾದ ಜನಪದಗಳ ಅಂತ್ಯದಲ್ಲಿ ಸೇರುತ್ತಿತ್ತಂಬುದಕ್ಕೆ ಹೆಚ್ಚಿನ ಪ್ರಮಾಣಗಳಿವೆ. ಡಾ. ಕಲಬುರ್ಗಿಯವರು ಹೆಸರಿಸುವ ತ್ರೇಯಣಾಹಾರ. (ಕರ್ನಾಟಕದ ಅರಸು ಮನೆತನಗಳು ಪು.೫೦) ಕಾರ್ಮಣೇಯಾಹಾರ. (ಪು.೮೫) ಚರಣಗಾಹಾರ (ಪು.೭೭) ತಾಲಿತಟಾಹಾರ (ಪು.೮೭) ಮೃಗಥಣಿಕಾಹಾರ (ಪು.೯೪) ಕೋಟಾಹಾರ (ಪು. ೯೯) ಮುಂತಾದವು ವಿಷಯಗಳು ಅಥವಾ ನಾಡುಗಳ ಹೆಸರುಗಳಾಗಿದ್ದು ಪ್ರದೇಶ ವಾಚಕವಾಗಿವೆ. ತರಕಾಗಾಹಾರ ಮಾತ್ರ ಗ್ರಾಮವಾಚಕವಾಗಿವೆ. ಇವೆಲ್ಲವೂ ಇಂದಿನ ಕರ್ನಾಟಕದ ವ್ಯಾಪ್ತಿಯಿಂದ ಹೊರಗಿದ್ದವುಗಳೆಂಬುದು ಆಯಾ ಶಾಸನಗಳಿಂದ ವ್ಯಕ್ತವಾಗಿದೆ.
ಆಹಾರವೆಂಬುದರ ಬದಲು ಕರ್ನಾಟಕದ ಒಂದು ಪ್ರಾಕೃತ ಶಾಸನದಲ್ಲಿ
[1] ಬರೀಹಾರ ಎಂಬ ರೂಪದ ಪ್ರದೇಶವಾಚಕ ಕಂಡುಬರುತ್ತದೆ. ಉದಾ ಸಾತವ -ನಿ-ಹಾರ ಅದೇ ರೀತಿ ಮಳವಳ್ಳಿಯ ಪ್ರಾಕೃತ ಶಾಸನದಲ್ಲಿ ಎಕ್ಕದ್ಧಾಹಾರ (E.C.VII. ಶಿಕಾರಿಪುರ. ೨೬೪ ಸು. ೪ನೆಯ ಶ.) ಎಂಬ ಗ್ರಾಮವಾಚಕವೂ ಇದೆ. ಹಕಾರವು ಕನ್ನಡ ಭಾಷೆಗೆ ಪರಕೀಯವಾದ ಧ್ವನಿ. ಕ್ರಿ.ಶ. ೯ನೆಯ ಶತಮಾನ ದವರೆಗಿನ ಉಲ್ಲೇಖಗಳಲ್ಲಿ ಅದು ಎರಡು ಮೂರು ರೀತಿಯಲ್ಲಿ ಪರಿವರ್ತಿಸುತ್ತಿದ್ದುದು ಕಂಡುಬರುತ್ತದೆ. ಮೊದಲನೆಯದಾಗಿ ಅದು ಶೂನ್ಯಗೊಳ್ಳುತಿತ್ತು. ಉದಾ : ಹನುಮ (-ತ್) ಸಂ.> ಹುಣುಮ (-ಂತ್ ಪ್ರಾ > ಅಣುಮ[2] > ಅಣುವ. (ಕವಿರಾಜಮಾರ್ಗ -II-೩೮). ಇನ್ನು ಕೆಲವೆಡೆಯಲ್ಲಿ ಹಿಂದಿನ ಸ್ವರಕ್ಕೆ ತಕ್ಕಂತೆ ವ ಅಥವಯ ಎಂದು ಪರಿವರ್ತಿತವಾಗುತ್ತಿತ್ತು. ಅದುದರಿಂದ (ಆ) ಹಾರದಲ್ಲಿಯ ಹಕಾರವು ಬದಲಿಸಿ -ಆರ,-ವಾರ,-ಯಾರ ಎಂದು ತೋರಿಬರ ದಾಗಿದೆ. ಮತ್ತು ಆಕಾರ‍ವು ಹ್ರಸ್ವಗೊಳ್ಳಬಹುದು.
ಕರ್ನಾಟಕ ಮತ್ತು ಇತರ ಪ್ರದೇಶಗಳಲ್ಲಿ ವಾಡ-ವಾಡಿಯಿಂದ ಅಂತ್ಯವಾಗುವ ಅನೇಕ ಗ್ರಾಮವಾಚಕ, ಪ್ರದೇಶ ವಾಚಕಗಳು ತೋರಿಬರುತ್ತವೆ. ಇವುಗಳಿಂದ ಕೆಲವಾದರೂ-ವಾರ,-ವರ,-ವಾರಿಗಳೆಂದು ಅಂತ್ಯವಾಗುವ ಹೆಸರುಗಳು ಬಂದಿರುವ ಸಾಧ್ಯತೆಯಿದೆ. ಉದಾಹರಣೆಗೆ ಇಂದಿನ ‘ಕಾರವಾರ’ (ಉ.ಕ.ಜಿಲ್ಲೆಯ ಕೇಂದ್ರರ ಪಟ್ಟಣ) ವು ‘ಕಡವಾಡ’ ಎಂಬುದರ ರೂಪಾಂತರ ಎಂದು ಹೇಳುತ್ತಾರೆ. ಡ-ರ ವ್ಯತ್ಯಾಸವು ನಮ್ಮಲ್ಲಿ ಸಾಧ್ಯವೆಂದು ಬೇರೆ ಹೇಳಬೇಕಾಗಿಲ್ಲ. ಆದುದರಿಂದ -ವರ,-ವಾರಗಳು, -ವುರ, ಅಥವಾ (ಆ)ಹಾರಗಳಲ್ಲಿ ಒಂದರಿಂದ ಮಾತ್ರವೇ ಬಂದಿವೆಯೆಂದು ಹೇಳುವ ಬದಲು ಈ ಮೂರು ರೂಪಗಳಿಂದ ಬಂದಿವೆಯೆಂದು ಹೇಳಬಹುದು.
ಇನ್ನು (ವ್-ಆರ ಎಂಬ ರೂಪದಿಂದ ಇನ್ನೂ ಒಂದೆರಡು ಉಪಾಕೃತಿಗಳು ಹುಟ್ಟಿದಂತೆ ತೋರುತ್ತದೆ. ಕೆಲವೆಡೆಗಳಲ್ಲಿ ಅಂತ್ಯ ರಕಾರವು ಲಕಾರವಾಗಿದೆ. ಉದಾ: ನಂದಿಯಾಲ,[3] (ನಂದ್ಯಾಲ,) ಸೀಪಾಲ,[4] ಮೇತ್ಯಾಲ, ಎಡಾಲ, ಮದವಾಲ, ಕೊವಳಾಲ ಮುಂತಾದ ಉದಾಹರಣೆಗಳನ್ನು ನೋಡಬಹುದು.
ಸದ್ಯಕ್ಕೆ ಈ – ಆಲ ದಿಂದ ಅಂತ್ಯವಾಗುವ ಊರುಗಳಲ ಹೆಸರುಗಳಲ್ಲಿ ಕಾಲ, ಗಾಲ, ಕಲ್/ಗಲ್, ಕಲ್ಲು/ಗಲ್ಲು/, -ಆಲಿ, -ಅಲಿ, – ಬಾಳ, – ಪಾಳ,- ಹಾಳ ಇತ್ಯಾದಿಗಳನ್ನು ಸಮಾವೇಶಗೊಳಿಸಬಾರದೆಂದು ಹೇಳಬಹುದು. ಕೊಳ್ಳೇಗಾಲ, ಸತ್ಯಗಾಲ, ಮುಂತಾದವುಗಳಲ್ಲಿಯ ಸ್ವರಮಧ್ಯ – ಗ-ಕಾರವು ಕೆಲವೊಮ್ಮೆ ಶೂನ್ಯವಾಗಬಹುದಾದರೂ ಶಾಸನ ಮುಂತಾದವುಗಳಲ್ಲಿ ಆಧಾರಗಳು ದೊರೆತಾಗ ಅಂಥವುಗಳಿಗೆ ಮಹತ್ವ ಕೊಡಬಹುದು. ಅದೇ ರೀತಿ, (ಆ)ಹಾರ ದಿಂದ – ಆರ, ವಾರ,-ವರ ಮತ್ತು – ಆಲ,-ವಾಲ, ಪಾಲ, ಮುಂತಾದ ರೂಪಗಳು ಬಂದುದಕ್ಕೆ ಖಚಿತವಾದ ಆಧಾರಗಳು ಇನ್ನೂ ದೊರೆಯಬೇಕಾಗಿದೆ.
-ಪುರ, ದಲ್ಲಿಯ ಉ ಸ್ವರವು ಸ್ವರಸಮರೂಪಧಾರಣೆಯಿಂದ ಅ ಎಂದಾಗ ಬಹುದು. ಅದೇ ರೀತಿ ಪರಿಹಾರ ದೀರ್ಘಿಕರಣ ಮುಂತಾದ ಭಾಷಿಕ ಪ್ರಕ್ರಿಯೆ ಗಳಿಂದಲೂ ಆ > ಅ, ಆ>ಇ, ಮುಂತಾದ ಪರಿವರ್ತನೆಗಳಿಂದಲೂ ಧ್ವನಿ ವ್ಯತ್ಯಾಸಗಳನ್ನು ವಿವರಿಸಬಹುದು. ಒಟ್ಟಿನಲ್ಲಿ ಕೆಳಗಿನಂತೆ ಈ ರೂಪಾವಳಿಗಳನ್ನು ಸೂಚಿಸಬಹುದು.

ನೇಗಿನಹಾಳ ಪ್ರಬಂಧಗಳು: ಬೆಳಗಾವಿ ಜಿಲ್ಲೆಯ ಕನ್ನಡ (೧)
ಮುಂಬೈ ಕರ್ನಾಟಕದ ನಾಲ್ಕು ಜಿಲ್ಲೆಗಳಲ್ಲಿ ಬೆಳಗಾವಿಯೂ ಒಂದು. ಇದರ ಪಶ್ಚಿಮೋತ್ತರ ಗಡಿ, ಮಹಾರಾಷ್ಟ್ರದೊಂದಿಗೆ ಹೊಂದಿಕೊಂಡಿದೆ. ಮರಾಠರ ಹಲವಾರು ಸಂಸ್ಥಾನಗಳು ಬೆಳಗಾವಿ ಜಿಲ್ಲೆಯಲ್ಲಿ ಇದ್ದುದರಿಂದ ಮರಾಠಿಯು ಬೆಳಗಾವಿ ಜಿಲ್ಲೆಯ ಕನ್ನಡದ ಮೇಲೆ ಪ್ರಭಾವ ಬೀರಿದುದು ಸಹಜವಾಗಿದೆ. ಈಗಲೂ ಬೆಳಗಾವಿ, ಖಾನಾಪುರ ಹಾಗೂ ಚಿಕ್ಕೋಡಿ ತಾಲೂಕುಗಳಲ್ಲಿ ಮರಾಠಿ ಮಾತನಾಡುವವರು ವಿಶೇಷ ಸಂಖ್ಯೆಯಲ್ಲಿದ್ದಾರೆ. ಬೆಳಗಾವಿಯ ಬಗೆಗೆ ಇರುವ ವಾದವಂತೂ ಜನಜನಿತವಾಗಿದೆ.
ಮರಾಠಿಗರಲ್ಲದೆ ಭಾಷಾ ಅಲ್ಪಸಂಖ್ಯಾತರಾಗಿ ಮುಸಲ್ಮಾನರು, ಪಟ್ಟೆಗಾರರು, ಕೊರವರು, ಲಮಾಣಿಗಳು, ಗೊಲ್ಲರು, ವಡ್ಡರು ಈ ಜಿಲ್ಲೆಯಲ್ಲಿದ್ದಾರೆ. ಮರಾಠಿಯ ಪ್ರಭೇದವೊಂದನ್ನಾಡುವ ಗೌಳಿಗರು ಖಾನಾಪೂರ ತಾಲೂಕಿನ ಗುಡ್ಡಗಾಡು ಪ್ರದೇಶದಲ್ಲಿದ್ದಾರೆ. ಇತ್ತಿತ್ತಲಾಗಿ ವಲಸೆಬಂದ ಮಾರವಾಡಿಗಳು, ಗುಜರಾತಿಗಳು, ಸಿಂಧಿಗಳು ಕೆಲಸಂಖ್ಯೆಯಲ್ಲಿ ವಾಸವಾಗಿದ್ದಾರೆ. ಬೆಳಗಾವಿ ನಗರದಲ್ಲಿ ಕೊಂಕಣಿಗಳ ಸಂಖ್ಯೆಯೂ ಗಮನಾರ್ಹವಾಗಿದೆ.
ಬೆಳಗಾವಿ ಜಿಲ್ಲೆಯ ಕನ್ನಡದಲ್ಲಿ ಪ್ರಮುಖವಾದ ನಾಲ್ಕು ಪ್ರಭೇದಗಳನ್ನು ಗುರುತಿಸಬಹುದು. ೧.ಬೈಲಹೊಂಗಲ ಕನ್ನಡ ೨. ಗಡಿ ಕನ್ನಡ ೩. ಗೋಕಾಕ ಕನ್ನಡ ೪. ರಾಮದುರ್ಗ ಕನ್ನಡ.
೧.ಬೈಲಹೊಂಗಲ ಕನ್ನಡ : ಇದರಲ್ಲಿ ಬೆಳಗಾವಿ ತಾಲೂಕಿನ ಬಾಗೆವಾಡಿ ವಿಭಾಗ. ಖಾನಾಪೂರ ತಾಲೂಕಿನ ಉತ್ತರ-ಪಶ್ಚಿಮ ಭಾಗ ಹೊರತುಪಡಿಸಿ ಉಳಿದ ಭಾಗ, ಬೈಲಹೊಂಗಲ ತಾಲೂಕು, ಸವದತ್ತಿ ತಾಲೂಕಿನ ಬಹು ಭಾಗಗಳು ಸಮಾವೇಶವಾಗುತ್ತವೆ.
೨.ಗಡಿ ಕನ್ನಡ :ಇದು ಮಹಾರಾಷ್ಟ್ರದ ಗಡಿಯ ಪ್ರದೇಶಗಳಲ್ಲಿ ಕಂಡು ಬರುತ್ತದೆ. ಇದರ ಮೇಲೆ ಆರ್ಯಭಾಷೆಯಾದ ಮರಾಠಿಯ ಪ್ರಭಾವ ವಿಶೇಷವಾಗಿದೆ. ಬೆಳಗಾವಿ ತಾಲೂಕಿನ ಬೆಳಗಾವಿ ನಗರ ಹಾಗೂ ಉತ್ತರಭಾಗ, ಬಾಗೇವಾಡಿ ಭಾಗವನ್ನು ಹೊರತುಪಡಿಸಿ ಉಳಿದ ಪೂರ್ವಭಾಗ, ಹುಕ್ಕೇರಿ ತಾಲೂಕಿನ ಪಶ್ಚಿಮ ಮತ್ತು ಉತ್ತರಭಾಗ, ಚಿಕ್ಕೋಡಿ ತಾಲೂಕು-ಇವು ಗಡಿ ಕನ್ನಡದಲ್ಲಿ ಸಮಾವೇಶಗೊಳ್ಳುತ್ತವೆ. ರಾಯಬಾಗ ತಾಲೂಕಿನ ಉತ್ತರಭಾಗ ಹಾಗೂ ಅಥಣಿ ತಾಲೂಕುಗಳಲ್ಲಿಯ ಕನ್ನಡವು ಗಡಿಕನ್ನಡದೊಡನೆ ವಿಶೇಷ ಸಾಮ್ಯವುಳ್ಳದಾಗಿದ್ದರೂ ವಿಜಾಪೂರ ಕನ್ನಡದ ಪ್ರಭಾವವೂ ಇಲ್ಲಿ ಕಂಡುಬರುತ್ತದೆ.
೩. ಗೋಕಾಕ ಕನ್ನಡ: ಇದರಲ್ಲಿ ಗೋಕಾಕ ತಾಲೂಕು, ಹುಕ್ಕೇರಿ ತಾಲೂಕಿನ ದಕ್ಷಿಣ ಮತ್ತು ಪೂರ್ವಭಾಗಗಳು ಸಮಾವೇಶಗೊಳ್ಳುತ್ತವೆ.
೪. ರಾಮದುರ್ಗ ಕನ್ನಡ : ಇದರಲ್ಲಿ ಸವದತ್ತಿ ತಾಲೂಕಿನ ಪೂರ್ವಭಾಗ, ರಾಮದುರ್ಗ ತಾಲೂಕುಗಳು ಸೇರುತ್ತವೆ. ಇಲ್ಲಿ ಬಾಗಲುಕೋಟೆ, ಬಾದಾಮಿಗಳ ಕನ್ನಡ ಪ್ರಭಾವ ಬೀರಿದೆ. ಗಡಿ ಕನ್ನಡದ ಹೊರತು ಉಳಿದ ಭಾಗಗಳಲ್ಲಿ ಭಾಷಿಕ ವೈದೃಶ್ಯಗಳು ಕಡಿಮೆ. ಗಡಿ ಕನ್ನಡದಲ್ಲಿ ಮರಾಠಿ ಪ್ರಭಾವ ಎದ್ದುಕಾಣುತ್ತದೆ. ಅಲ್ಲದೆ ತನ್ನದೇ ಆದ ಕೆಲವು ವೈಶಿಷ್ಟ್ಯಗಳನ್ನು ಅದು ಬೆಳಯಿಸಿಕೊಂಡುಬಂದಿದೆ.
ಪ್ರದೇಶಾನುಸಾರ ಆಯಾ ಪ್ರಭೇದಗಳ ಪ್ರಭಾವ ತೋರಬಹುದಾದರೂ ಒಟ್ಟಿನಲ್ಲಿ ಈ ಜಿಲ್ಲೆಯ ಬ್ರಾಹ್ಮಣರ ಕನ್ನಡ ಇತರರಿಗಿಂತ ಬೇರೆಯಾಗಿದೆ.
ಈ ಲೇಖನದಲ್ಲಿ ಮೇಲಿನ ಪ್ರಭೇದಗಳನ್ನು ಕ್ರಮವಾಗಿ ಬೈಲಹೊಂಗಲ ಕನ್ನಡ (ಬೈ), ಗಡಿಕನ್ನಡ (ಗ), ಗೋಕಾಕ ಕನ್ನಡ (ಗೋ), ರಾಮದುರ್ಗ ಕನ್ನಡ (ರಾ), ಬ್ರಾಹ್ಮಣ ಕನ್ನಡ (ಬ್ರಾ) ಎಂದು ಸಂಕೇತಿಸಲಾಗುವುದು.
ಸ್ವರಗಳು:
ǝ, a, ae, i, e, u, o, c ಎಂಬ ಎಂಟು ಸ್ವರಗಳು ಕಂಡುಬರುತ್ತವೆ. ಇವುಗಳಲ್ಲಿ
[o] ಮತ್ತು [c] ಗಳನ್ನು ಪ್ರತ್ಯೇಕವಾದ ಧ್ವನಿಮಾಗಳೆಂದು ಹೇಳಲು ಸಾಧ್ಯವಾಗುವಂತಹ ಕನಿಷ್ಠಯುಗ್ಮಗಳು ದೊರೆಯುವುದಿಲ್ಲ. [c], [o:] ಮತ್ತು [c:] ಈ ಮೂರೂ ವೈದೃಶ್ಯ ಪ್ರಸಾರ ಪಡೆದಿದ್ದು ಪ್ರತ್ಯೇಕ ಧ್ವನಿಮಾಗಳೆಂದು ಹೇಳಲು ಸಾಧ್ಯ ವಾಗುವಂಥ ಕನಿಷ್ಠಯುಗ್ಮಗಳಲ್ಲಿ ಬರುತ್ತವೆ.
ಇನ್ನುಳಿದ ಆರೂ ಸ್ವರಗಳ ದೀರ್ಘತೆಯು ಧ್ವನಿಮಾ ಬೆಲೆಯುಳ್ಳದ್ದಾಗಿದೆ. a, ಸ್ವರಕ್ಕೆ ಮಾತ್ರ ಹೆಚ್ಚಿನ ಕನಿಷ್ಠಯುಗ್ಮಗಳಿಲ್ಲ.
ಉದಾ:

ಬೆಳಗಾವಿ ಜಿಲ್ಲೆಯ ಪ್ರಭೇದಗಳಲ್ಲಿ [c] ಹ್ರಸ್ವಸ್ವರವು ಸಾಮಾನ್ಯವಾಗಿದ್ದು [o] ಕ್ವಚಿತ್ತವಾಗಿದೆ. ಈ [c] ಸ್ವರವು ಒ ಸ್ವರದಿಂದಲೇ ನಿಷ್ಪನ್ನವಾದುದೆಂಬಲ್ಲಿ ಸಂದೇಹವಿಲ್ಲ. ಇಂದು ಬರಹ ಕನ್ನಡದಲ್ಲಿ ಒಕಾರವಿರುವ ಕಡೆಗಳಲ್ಲೆಲ್ಲ ಇಲ್ಲಿಯ ಪ್ರಭೇದಗಳಲ್ಲಿ [c] ಸ್ವರವೇ ಕಂಡುಬರುತ್ತದೆ. ಆದರೆ (ಬರಹ ಕನ್ನಡದಲ್ಲಿ) ಪವರ್ಗ ವ್ಯಂಜನದ ಮುಂದೆ ಇರುವ ಒ ಓಕಾರಗಳು ಈ ಪ್ರಭೇದಗಳಲ್ಲಿ ಶುದ್ಧವಾಗಿ ಕೇಂದ್ರ ವಿವೃತಸ್ವರಗಳಾಗಿರುವುದೂ ಅಷ್ಟೇ ಸಾಮಾನ್ಯ.
ಉದಾ:
[image: 02]
ಸ್ವರಗಳಲ್ಲಿ ಅನುನಾಸಿಕತೆ ಆಗಾಗ ಕಂಡುಬರುತ್ತದೆ.
ಉದಾ:
[image: 03]
ಮೇಲಿನ ಉದಾಹರಣೆಗಳಲ್ಲಿ ಕೊನೆಯ ಜೋಡಿಯೊಂದು ಮಾತ್ರ ಕನಿಷ್ಠ ಯುಗ್ಮ ವೆಂಬುದನ್ನು ಕಾಣಬಹುದು.
ವ್ಯಂಜನಗಳು :
ಪ್,       ಬ್,       ಮ್,      ವ್
ತ್,        ದ್,
ನ್,        ಲ್, ರ್
ಟ್,       ಡ್,       (ಣ್)     ಳ್
ಚ್,       ಜ್,                   ಯ್, ಸ್, (ಶ್)
ಕ್,        ಗ್,                    ಹ್
ಇವಲ್ಲದೆ ಗಡಿ ಕನ್ನಡ ಹಾಗೂ ಬ್ರಾಹ್ಮಣ ಕನ್ನಡಗಳಲ್ಲಿ ಮಹಾಪ್ರಾಣಗಳು ಕಂಡುಬರುತ್ತವೆ.
ಈ ಪ್ರಭೇದಗಳಲ್ಲಿ ವಕಾರವು ದಂತೋಷ್ಠ್ಯವಾಗಿರದೆ ಉಭಯೋಷ್ಠ್ಯವಾಗಿದೆ. ಸಾಮಾನ್ಯವಾಗಿ ನ್, ಣ್ ಗಳಲ್ಲಿ ವ್ಯತ್ಯಾಸ ತೋರಿಬಂದಿರುವುದಿಲ್ಲ. ಆಗೀಗ ತೋರಿ ಬರುತ್ತಿದ್ದರೆ ಗಡಿ ಹಾಗೂ ಬ್ರಾಹ್ಮಣ ಕನ್ನಡದಲ್ಲಿ ಮಾತ್ರ.
ರ್, ಲ್ ಗಳು ಇಲ್ಲಿ ವರ್ತ್ಸ್ಯವಾಗಿವೆ. ಇದೇ ರೀತಿ ಪರದಲ್ಲಿ ದಂತ್ಯ ವ್ಯಂಜನಗಳಾದ ತ, ದ ಗಳಿದ್ದಾಗ ನಕಾರವು ದಂತ್ಯವಾಗಿಯೂ ಉಳಿದ ಪರಿಸರಗಳಲ್ಲಿ ವರ್ತ್ಸ್ಯವಾಗಿಯೂ ಉಚ್ಚರಿಸಲ್ಪಡುತ್ತದೆ.
ಗಡಿ ಕನ್ನಡವನ್ನು ಹೊರತುಪಡಿಸಿ ಉಳಿದ ಪ್ರದೇಶದಲ್ಲಿ ಪಶ್ಚಸ್ವರಗಳು ಪರದಲ್ಲಿದ್ದಾಗ ಪದಾದಿ ಚ, ಜ ಗಳಿಗೆ ದಂತ್ಯೋಚ್ಚಾರವೂ ಉಳಿದ ಸ್ವರಗಳಿದ್ದಾಗ ತಾಲವ್ಯೋಚ್ಚಾರವೂ ಇರುತ್ತದೆ. ಪದಮಧ್ಯದಲ್ಲಿ ಪೂರ್ವಸ್ವರಗಳ ಹೊರತು ಬೇರೆ ಸ್ವರಗಳಿದ್ದಾಗ ದಂತ್ಯೋಚ್ಚಾರ ಹಾಗೂ ಪೂರ್ವಸ್ವರಗಳಿದ್ದಾಗ ತಾಲವ್ಯೋಚ್ಚಾರ ಇರುತ್ತದೆ.
ಗಡಿ ಕನ್ನಡದಲ್ಲಿ ಎಲ್ಲ ಸ್ಥಾನಗಳಲ್ಲಿ ಪೂರ್ವಸ್ವರಗಳು ಪರದಲ್ಲಿದ್ದಾಗ ಮಾತ್ರ ತಾಲವ್ಯೋಚ್ಚಾರವಿರುತ್ತದೆ.
ಈ ಪ್ರಭೇದಗಳಲ್ಲಿ ಶಕಾರವು ಕ್ವಚಿತ್ತಾಗಿ ಪ್ರಯೋಗಗೊಳ್ಳುವುದು ಕಂಡು ಬರುತ್ತದೆ.
	ಶಂಕ
	‘ಶಂಕು’

	ಶಾಣ್ಯಾ
	‘ಜಾಣ’

	ಶಾಂತಿ
	–

	ಶಾಲ
	‘ಮೇಲುಹೊದಿಕೆ’

	ಶಲ್ಲೆ
	“

	ಶೆಟ್ಟಿ, ಸೆಟ್ಟಿ
	–

	ಶೇಂಗಾ
	‘ಶೇಂಗಾ’

	ಶ್ಯಾರ
	‘ಶಹರ’, ‘ಪಟ್ಟಣ’


ಬ್ರಾಹ್ಮಣ ಮತ್ತು ಗಡಿ ಕನ್ನಡಗಳಲ್ಲಿರುವ ಮಹಾಪ್ರಾಣಗಳಿಗೆ ಉದಾಹರಣೆಗಳು :
	ಖಣ
	‘ಕುಪ್ಪಸದ ಬಟ್ಟೆ’

	ಕಣ
	‘ರಾಸಿ ಮಾಡುವ, ಒಕ್ಕುವ ಸ್ಥಳ’

	ಗಾಣ
	–

	ಘಾಣ (ಗಡಿ)
	‘ಹೊಲಸು’

	ದನಿ
	‘ಧ್ವನಿ’

	ಧನಿ
	‘ಶ್ರೀಮಂತ’


ಈ ಜಿಲ್ಲೆಯಲ್ಲಿ ಹಕಾರವು ಪದಾದಿಯಲ್ಲಿ ಮಾತ್ರವೇ ಬರಬಲ್ಲುದು :
	ಬಾಳ, ಭಾಳ (ಗ,ಬ್ರಾ)
	‘ಬಹಳ’

	ಹಂತ, ಹಂತಾ
	‘ಅಂತಹ’

	ಹಿಂತ, ಹಿಂತಾ
	‘ಇಂತಹ’

	ಹಾರ
	‘ಬಲಿ’ = ಆಹಾರ

	ಬರಿ
	‘ಬರಹ’

	ಚಿತ್ರ
	‘ಸಿಂಹ’

	ಮಾಡೀ
	‘ಮಹಡಿ’

	ತರಾ, ಥರಾ (ಗ, ಬ್ರಾ)
	‘ತರಹ’)

	ಹೌದ, ಹೌಂದ, ಹೋಂದ, ಹೊಂದ
	‘ಅಹುದು’

	ಸಲೂ, ಸಲುವ
	‘ಸಲಹು’


ಕನ್ನಡ ಭಾಷೆಯ ಪದಾದಿ ಪಕಾರವು ಇಂದು ಹಕಾರವಾಗಿ ಮಾರ್ಪಟ್ಟಿರುವುದು ಸರ್ವವಿದಿತವಾದ ಸಂಗತಿ. ಆದರೆ ಬೆಳಗಾವಿ ಕನ್ನಡದಲ್ಲಿ ಆದಿ ಪಕಾರದಿಂದೊಡಗೂಡಿದ ಅನೇಕ ಪದಗಳು ಬಳಕೆಯಲ್ಲಿವೆ.
ಉದಾ :
	ಪಕಳಿ
	‘ಪುಷ್ಪದಳ’

	ಪಕ್ಕ
	‘ಪುಚ್ಚ’, ‘ಪಕ್ಷ’

	ಪಕ್ಕಿ
	‘ಬೊಕ್ಕೆ’

	ಪಚಡಿ
	‘ಕೋಸಂಬರಿ’

	ಪಟಗೆ
	‘ತಲೆಗೆ ಸುತ್ತುವ ಬಟ್ಟೆ’

	ಪಟಗಾ
	‘ರುಮಾಲು’

	ಪಟ
	‘ಗಾಳಿಪಟ’

	ಪಟ್ಟಿ
	–

	ಪಡಿ
	‘ಪಡೆ, ಕಲ್ಲುಬಂಡೆ’

	ಪಡಿ /pǝḍi/
	‘ಕಾಳಿನ ಒಂದು ಅಳತೆ’

	ಪಡ್ಡ
	‘ಒಂದು ಕರಿದ ತಿನಿಸು’

	ಪಳಿ
	‘ಹಲಗೆ’

	ಪರಿ
	‘ಪೊರೆ’

	ಪನದೆ
	‘ಮಜ್ಜಿಗೆ-ಸಾರು’

	ಪಳ್ಳ
	‘ಪೊಳ್ಳು’

	ಪಟ್ಟಿ
	‘ಪರಟೆ’, ‘ತಲೆಯ ಓಡು’

	ಪಂಜಿ, ಪಂಜಾ (ಬ್ರಾ)
	‘ಜಾಳದ ಅರಿವೆ, ಪಂಚೆ’

	ಪಾಟಿ
	‘ಸ್ಲೇಟು’

	ಪಾರ
	‘ಪಾರು’

	ಪಾಲ
	‘ಪಾಲು’

	ಪಾಳಿ
	‘ಸರತಿ’, ‘ಹರವಾದ ಕಲ್ಲು’

	ಪಾಚಿ
	‘ನೀರುಳ್ಳಿ ಮುಂತಾದ ಸಸ್ಯಗಳ ಎಲೆ’

	ಪಾಡ
	‘ಉತ್ತಮ’, ‘ಅರೆಮಾಗಿದ ಹಣ್ಣು’, ‘ಸ್ಥಿತಿ’

	ಪಿಂಡ
	‘ತಿರುಳು’

	ಪುಡಿ
	‘Powder’

	ಪುಡಿಕಿ
	‘ಪೊಟ್ಟಣ’

	ಪುಂಡಿ
	‘ನಾರು ಕೊಡುವ ಒಂದು ಸಸ್ಯ’

	ಪೂಜಿ, ಪೂಂಜಿ (ಗ)
	‘ ಪೂಜೆ’, ‘ಶೂನ್ಯ’

	ಪ್ಯಂಟಿ
	‘ಪೆಂಟೆ’

	ಪ್ಯಂಡಿ
	‘ಪೆಂಡೆ’, ‘ಕಟ್ಟು’, ‘ಸಿವುಡು’

	ಪ್ಯಾಟಿ
	‘ಪೇಟೆ’

	ಪ್ಯಾಲಿ (ಬೈ)
	‘ಪೆದ್ದ’

	ಪೋಚ (ಗ)
	‘ಕೈಯಲ್ಲಿಯ ಬಂಗಾರದ ಆಭರಣ’


ಈ ಜಿಲ್ಲೆಯ ಗಡಿಭಾಗದ ಜನರು, ಬ್ರಾಹ್ಮಣರು ಹಾಗೂ ಸುಶಿಕ್ಷಿತ ವರ್ಗದವರನ್ನು ಬಿಟ್ಟು ಉಳಿದವರಲ್ಲಿ ಪದಾದಿಯಲ್ಲಿ ಟ, ಡ ಗಳಿರುವುದು ಬಹು ಅಪರೂಪ. ಟ, ಡ, ಗಳ ಬದಲು ತ, ದ ಗಳಿರುತ್ತವೆ.
ಉದಾ:
	ತಕ್ಕೆ
	ತಕ್ಕೆ

	ಡೋಣಿ
	ದೋಣಿ (ನಿ)

	ಡಬ್ಬಣ
	ದಬ್ಬನ

	ಡಾಂಬರ
	ದಾಂಬರ

	ಡಾವಣಿ
	ದಾವನಿ

	ಟಗರು
	ತಗರು

	ಟೆಂಗಿನಕಾಯಿ
	ತೆಂಗಿನಕಾಯಿ

	ಡೊಂಬ
	ದ್ವಂಬ

	ಡೋರ, ಢೋರ (ಗ, ಬ್ರಾ)
	ದ್ವಾರ


ಬರಹ ಕನ್ನಡದಲ್ಲಿ ಪ್ರಥಮಾಕ್ಷರವು ಸಕಾರವುಳ್ಳದ್ದಾಗಿದ್ದು ದ್ವಿತೀಯಾಕ್ಷರದಲ್ಲಿ ಚ. ಜಕಾರ ಬಂದಿದ್ದರೆ ಆದಿ ಸಕಾರವೂ ಚಕಾರವಾಗಿ ಮಾರ್ಪಡುತ್ತದೆ.
	ಸಂಜೆ
	ಚಂಜಿ

	ಸೂಜಿ
	ಚೂಜಿ

	ಸೋಜಿಗ
	ಚೋಜ್ಗ

	ಸಜ್ಜಿ
	ಚಜ್ಜಿ

	ಸಂಚಿ
	ಚಂಚಿ, ಚ್ವಂಚಿ


ಕೆಲವು ಸಲ, ಮಧ್ಯಸ್ವರ ಲೋಪಿಸುವುದರಿಂದ ಸಕಾರ ಮತ್ತು ಬೇರೆ ವ್ಯಂಜನಗಳಿಂದಾಗಬೇಕಾದ ವಿಜಾತೀಯ ಸಂಯುಕ್ತಾಕ್ಷರದ ಬದಲು ‘ಞ್ಚ’ ಅಥವಾ ‘ಚ್ಚ’ ಸಜಾತೀಯ ಸಂಯುಕ್ತಾಕ್ಷರವುಂಟಾಗುತ್ತದೆ.
	ಹೊಸ್ತಿಲು
	ಹ್ವಚ್ಚಲ

	ಹೊದಿಸು
	ಹ್ಚಚ್ಚ

	ಹುಣುಸೆ
	ಹುಂಚಿ


ಆದಿ ವಕಾರ:
ಸ್ವೀಕೃತಪದಗಳಲ್ಲಿಯ ಆದಿ ವಕಾರವು ಇಲ್ಲಿ ಲೋಪಿಸುತ್ತದೆ.
	ವಿಮಾನ
	ಇಮಾನ

	ವಿಷ
	ಇಸ

	ವಿಧಿ
	ಇದಿ

	ವಿಚಾರ
	ಇಚಾರ

	ವಿಜಾಪೂರ
	ಇಜಾಪೂರ

	ವಿರೂಪಾಕ್ಷ
	ಇರಪಕ್ಸಿ

	ವಿಪರೀತ
	ಇಪರೀತ


ಬರಹ ಕನ್ನಡದ ಪದಾಂತ ಉಕಾರದ ಬದಲು ಈ ಜಿಲ್ಲೆಯಲ್ಲಿ ‘a’ ಅಥವಾ ‘a’ ಸ್ವರವಿರುವುದು ಸಾಮಾನ್ಯ. ಕೆಲವು ಸಲ ವಿಕಲ್ಪವಾಗಿ ಉಕಾರವಿರಬಹುದು.
ಉದಾ :
	ಅವರ ಅಥವಾ ಅವ್ರ
	‘ಅವರು’

	ಅದ ಅಥವಾ ಅದಾ (ಗ)
	‘ಅದು’

	ಹುಳಾ
	‘ಹುಳು’


ಬರಹ ಕನ್ನಡದಲ್ಲಿ ಮೂರು ಅಥವಾ ಅದಕ್ಕೂ ಹೆಚ್ಚಿನ ಅಕ್ಷರಗಳುಳ್ಳ ಪದದಲ್ಲಿ ದ್ವಿತೀಯಸ್ವರವು ಹ್ರಸ್ವವಾಗಿದ್ದರೆ ಅದು ಲೋಪಿಸುವುದು ಇಲ್ಲಿ ಬಹು ಸಾಮಾನ್ಯ ಅಂಥ ಲೋಪವು (೧) ಪ್ರಥಮಸ್ವರ ದೀರ್ಘವಾಗಿದ್ದಾಗ (೨) ಬರಹ ಕನ್ನಡದಲ್ಲಿ ದ್ವಿತೀಯಾಕ್ಷರವು ದ್ವಿತ್ವವಾಗಿದ್ದಾಗ (೩) ದ್ವಿತೀಯಾಕ್ಷರದಲ್ಲಿ ಯ್. ರ್. ವ್. ಡ್. ಈ ವ್ಯಂಜನಗಳಿದ್ದಾಗ ಹೀಗೆ ಮೂರು ಸಂದರ್ಭಗಳಲ್ಲಿ ಘಟಿಸುತ್ತದೆ.
ಉದಾ:
	೧.
	ಕಾಮ್ಣಿ
	‘ಕಾಮಾಲೆ’ಹೋಳ್ಗಿ
	‘ಹೋಳಿಗೆ’
	 

	 
	ಕಾಸ್ಗೊ, ಕಾಸ್ಯ್ಗೊ
	‘ಕಾಯಿಸಿಕೊ’
	ಮಾಡ್ತಾನ
	‘ಮಾಡುತ್ತಾನೆ’

	 
	ಹೋಗ್ಲಿ
	‘ಹೋಗಲಿ’
	ನೋಡ್ತಾನ
	‘ನೋಡುತ್ತಾನೆ’

	೨.
	ಕತ್ಲ
	‘ಕತ್ತಲು’
	ಕಮ್ಗ
	‘ಕಮ್ಮಗೆ, ಕಮ್ಮನೆ’

	 
	ತಂಬ್ಗಿ
	‘ತಂಬಿಗೆ’
	ತೊಟ್ಲ
	‘ತೊಟ್ಟಿಲು’

	 
	ತುಪ್ಳ
	‘ತುಪ್ಪುಳ’
	ತಂಗ್ಳ
	‘ತಂಗಳು’

	 
	ಮಕ್ಳ
	‘ಮಕ್ಕಳು’
	ಮಗ್ಲ
	‘ಮಗ್ಗಲು’

	 
	ನ್ಯಟ್ಗ
	‘ನೆಟ್ಟಗೆ’
	ಸಂಗ್ಟ
	‘ಸಂಕಟ’

	 
	ಸಪ್ಳ
	‘ಸಪ್ಪಳ’
	ಹಪ್ಳ
	‘ಹಪ್ಪಳ’

	೩.
	ಬಯ್ಲ
	‘ಬಯಲು’
	ಪಯ್ರ
	‘ಪಯಿರು’

	 
	ಹಯ್ನ
	‘ಹಯನ’
	 
	 

	 
	ಉರ್ಲ
	‘ಉರುಳು’
	ಅರ್ಲ
	‘ಅರಲು’

	 
	ಅರ್ಸ
	‘ಅರಸ’
	ಬಿರ್ಸ
	‘ಬಿರುಸು’

	 
	ಕವ್ಣಿ
	‘ಕವಣೆ’
	ನವ್ಣಿ
	‘ನವಣೆ’

	 
	ನವ್ಲ
	‘ನವಿಲು’
	ಸವ್ಲತ್ತ
	‘ಸವಲತ್ತು’

	 
	ಕಡ್ಲಿ
	‘ಕಡಲೆ’
	ಕ್ವಡ್ಲಿ
	‘ಕೊಡಲಿ’

	 
	ವಡ್ಲ
	‘ಒಡಲು’
	ಸಡ್ಲ
	‘ಸಡಿಲು


ಮೇಲಿನ ಪ್ರಕಾರವಲ್ಲದೆ ಬರಹ ಕನ್ನಡದ ದ್ವಿತೀಯಾಕ್ಷರದಲ್ಲಿ ರಕಾರವಿದ್ದು, ತೃತೀಯಾಕ್ಷರದಲ್ಲಿ ಪ್ರತಿವೇಷ್ಟಿತಗಳಾದ ಟ, ಡ, ಣ, ಳ ಗಳಿದ್ದರೆ ರಕಾರದ ಮುಂದಿನ ಸ್ವರವು ಲೋಪ ಹೊಂದಿ, ಮುಂದಿನ ವಂಜನದೊಡನೆ ರಕಾರವು ಸಮರೂಪ ಧರಿಸುತ್ತದೆ.
ಉದಾ:
	ಅಳ್ಳಿ
	‘ಅರಳೆ’
	ಅಳ್ಳ
	‘ಅರಳು’

	ಉಳ್ಳಿ
	‘ಉರುಳಿ’
	ವಳ್ಳ
	‘ಒರಳು’

	ಒಟ್ಟ
	‘ಒರಟ’
	ಕಡ್ಡ
	‘ಕರಡು’

	ಕಳ್ಳ
	‘ಕರುಳು’
	ಕ್ವಳ್ಳ
	‘ಕೊರಳು’

	ಗ್ವಟ್ವ
	‘ಗೊರಟ’
	ಪಟ್ಟಿ
	‘ಪರಟಿ’

	ಹಡ್ಡ
	‘ಹರಡು’
	ಹ್ವಳ್ಳ
	‘ಹೊರಳು’

	ಕಣ್ಣಿ
	‘ಕರಣಿ’
	ಕುಲಕಣ್ಣಿ
	‘ಕುಲಕರಣಿ’


ಲಿಂಗ–ವಚನ–ವಿಭಕ್ತಿ:
ಲಿಂಗ:ಕೂಸು ನಪುಂಸಕಲಿಂಗವಾಗಿರುವಂತೆ ಈ ಪ್ರಭೇದಗಳಲ್ಲಿ ಮುದುಕ, ಮುದುಕಿ, ಹೆಣ್ಣು ಮುಂತಾದ ಶಬ್ದಗಳು ವಿಕಲ್ಪವಾಗಿ ನಪುಂಸಕಲಿಂಗದಲ್ಲಿ ಪ್ರಯೋಗಿಸಲ್ಪಡುತ್ತವೆ.
ಉದಾ:
	ಅವರ ಮನ್ಯಾಗ ಒಂದ ಹ್ಯಣ್ಣ ಅ:ತಿ
	‘ಅವರ ಮನೆಯಲ್ಲಿ ಒಂದು ಹೆಣ್ಣು ಇದೆ’

	ಮುದಕಾ ಕ್ಯಮ್ಮಾಕ ಹತ್ತ : ತಿ
	‘ಮುದುಕ ಕೆಮ್ಮುತಿದ್ದಾನೆ’


ವಚನ:ಜಾತ್ಯೇಕ ವಚನವು ಇಲ್ಲಿ ಸರ್ವೇಸಾಮಾನ್ಯವಾಗಿದೆ. ಬಹುವಚನ ಸೂಚಕವಾಗಿ-ಗಳು ಇಲ್ಲಿ-ಗೊಳ, -ಗೋಳ ಎಂದು ಪ್ರಯೋಗಗೊಳ್ಳುತ್ತದೆ.
ಅಣ್ಣಗೋಳ, ಅಪ್ಪಗೋಳ, ಸ್ವಾಮಿಗೋಳ ಹ್ಯಣ್ಣಗೋಳ (ಹೆಣ್ಣುಗಳು)
-ಅರು ಎಂಬದು – ಆರ ಎಂದಾಗುತ್ತದೆ.
ಹುಡಿಗ್ಯಾರ, ಕುಲಕಣ್ಯಾರ, ಪಾತರದಾರ, ಗಾಣಿಗ್ಯಾರ.
ಕೆಲವೊಮ್ಮೆ – ಓರ ಎಂದಾಗುವುದೂ ಉಂಟು. ಉದಾ : ಹುಡುಗೋರ.
ಗಡಿ ಕನ್ನಡದಲ್ಲಿ ಸಂಬಂಧವಾಚಕಗಳಿಗೆ – ದೇರ ಎಂಬ ಪ್ರತ್ಯಯ ಸೇರುತ್ತದೆ.
ಉದಾ:
	ತಮ್ಮದೇರ
	‘ತಮ್ಮಂದಿರು’

	ತಂಗಿದೇರ
	‘ತಂಗಿಯರು’


ವಿಭಕ್ತಿ:
	ಪ್ರ :
	ಪ್ರಕೃತಿ

	ದ್ವಿ :
	೧. ಪ್ರಕೃತಿ

	 
	೨. (ಅ) ನ್ನ ಅಥವಾ (ಅ) ನ

	 
	೩. ಅಂತ್ಯಸ್ವರವು ದೀರ್ಘವಾಗುವುದು. ಆದರೆ ಆಕಾರವನ್ನುಳಿದು ಇತರ ಸ್ವರಗಳಲ್ಲಿ ದೀರ್ಘತ್ವವು ವಿಕಲ್ಪ.

	ತೃ:
	– ಇಂದ. -ಲೆ

	ಚ.:
	-ಗ್ಯ, -ಕ, -ಕ್ಕ, -ಗ

	ಪಂ. :
	-ಇಂದ

	ಷ.:
	-ಅ, -ಆ, -ಈ, -ಊ

	ಸ.:
	-ಆಗ, -ವಳಗ, -ಓಕ (ಗಡಿ)


ನೇಗಿನಹಾಳ ಪ್ರಬಂಧಗಳು: ಬೆಳಗಾವಿ ಜಿಲ್ಲೆಯ ಕನ್ನಡ (೨)
ಉದಾಹರಣೆಗಳು:
	ಪ್ರ.:
	ನಾ ಬರತೇನ, ನಾನು ಬರತೇನ
	‘ನಾನು ಬರುತ್ತೇನೆ’

	
	ಅದ ಬರತ:ತಿ
	‘ಅದು ಬರುತ್ತದೆ’

	
	ಕೂಸ ಅಳತ:ತಿ
	‘ಕೂಸು ಅಳುತ್ತದೆ’

	
	ಕೂಸ ಅಳತೇತಿ (ಗ)
	“

	
	ಕೂಸು ಅಳತದ (ಬ್ರಾ)
	“

	
	ಸಾವಕಾರ ಹ್ವಂಟ
	‘ಸಾಹುಕಾರ ಹೊರಟನು’

	ದ್ವಿ.:
	೧. ಊರ ನೋಡ
	‘ಊರನ್ನು ನೋಡು’

	
	ಅವ ಪುಸ್ತೇಕ ತಂದ
	‘ಅವನು ಪುಸ್ತಕ ತಂದನು’

	
	ಅಕಿ ಮಡಿ ಉಟಗೊಂಡ್ಲು
	‘ಆಕೆ ರೇಶ್ಮೆ ಸೀರೆ ಉಟ್ಟುಕೊಂಡಳು’

	
	೨. ಅವನ್ನ ಕರಿ
	‘ಅವನನ್ನು ಕರೆ’

	
	ಅವನ ಕರಿ
	“

	
	ಹುಡುಗನ ಕಳಸ
	‘ಹುಡುಗನನ್ನು ಕಳುಹಿಸು’

	
	ಹುಡುಗನ್ನ ಕಳಸ
	“

	
	೩. ಹ್ವಲಾ ನೋಡಿ ಬಾ
	‘ಹೊಲವನ್ನು ನೋಡಿ ಬಾ’

	
	ನೀ ನನಗ ರ್ವಕ್ಕಾ ಕೊಡ
	‘ನೀನು ನನಗೆ ಹಣ ಕೊಡು’

	
	ಅಕಿ ಬುಟ್ಟೀ ತುಂಬ್ಲಿ
	‘ಆಕೆ ಬುಟ್ಟಿಯನ್ನು ತುಂಬಲಿ’

	
	ಮುದುಕ ಬಡಿಗೀ ಇಟ್ಟ
	‘ಮುದುಕನು ಬಡಿಗೆ ಇಟ್ಟನು’

	
	ಕಡೂ ತಾ
	‘ಕ (ಖ) ಡುವನ್ನು ತಾ’

	
	ಕೂಳೇ ಕೀಳು
	‘ಕೂಳೆಯನ್ನು ಕೀಳು’

	
	ತೋಡೇ ಹಾಕು
	‘ತೋಡೆಯನ್ನು ಹಾಕು’

	ತೃ.:
	ಕಯ್ಲೆ
	‘ಕಯ್ಯಿಂದ’

	
	ಸಲಿಕೀಲೆ
	‘ಸಲಿಕೆಯಿಂದ’

	
	ಸ್ವಕ್ಕಿಲೆ, ಸೊಕ್ಕಿಲೆ
	‘ಸೊಕ್ಕಿನಿಂದ’

	
	ಕಯ್ಯಿಂದ
	–

	
	ಸಲಿಕಿಂದ
	–

	
	ಮನಿಂದ
	‘ಮನೆಯಿಂದ’

	ಚ.:
	ಹ್ವಲಕ
	‘ಹೊಲಕ್ಕೆ’

	
	ಹ್ವಲಕ್ಕ
	“

	
	ನಡಕ
	‘ನಡುವಿಗೆ’

	
	ನಡಕ್ಕ
	 

	
	ಹ್ವಳಿಗ್ಯ /holigae/)
	‘ಹೊಳೆಗೆ’

	
	ಮಳಿಗ್ಯ
	‘ಮಳೆಗೆ’

	
	ಅವಗ
	‘ಅವನಿಗೆ’

	
	ಇವಗ
	‘ಇವನಿಗೆ’

	ಪಂ. :
	ಹ್ವಲದಿಂದ
	‘ಹೊಲದಿಂದ’

	
	ನಡದಿಂದ
	‘ನಡುವಿನಿಂದ’

	ಷ. :
	ಅದರ ಹಿಂದ
	‘ಅದರ ಹಿಂದೆ’

	
	ಹುಡುಗನ ಕಡ್ಯಾವ್ರ
	‘ಹುಡುಗನ ಕಡೆಯವರು’

	
	ಯಾ ಮಾತ
	‘ಯಾವ ಮಾತು’

	
	ಹಿರೀ ಹ್ವಳಿ
	‘ಹಿರಿಯ ಹೊಳೆ’- ಕೃಷ್ಣಾನದಿ

	
	ಹೂಡೂ ಯತ್ತ
	‘ಹೂಡುವ ಎತ್ತು’

	
	ಆಡೂ ಮಾತ
	‘ಆಡುವ ಮಾತು’

	ಸ. :
	ಹ್ವಲದಾಗ
	‘ಹೊಲದಲ್ಲಿ’

	
	ಮನಿವಳಗ
	‘ಮನೆಯಲ್ಲಿ’

	
	ಮನ್ಯಾಗ
	“

	
	ಹ್ವಲದೋಕ (ಗ)
	‘ಹೊಲದೊಳಗೆ, ಹೊಲದಲ್ಲಿ’

	
	ಮನಿಯೋಕ (ಗ)
	‘ಮನೆಯೊಳಗೆ, ಮನೆಯಲ್ಲಿ’


ಗಡಿ ಕನ್ನಡದಲ್ಲಿ ದ್ವಿತೀಯೆಗೆ ಬದಲು ಚತುರ್ಥಿ ಪ್ರಯೋಗ ಸಾಮಾನ್ಯ.
ಉದಾ:
	ಅವಗ ಕರಿ
	‘ಅವನಿಗೆ=ಅವನನ್ನು ಕರೆ’

	ಕೂಸಿಗ್ಯ ಹ್ವಡದ
	‘ಕೂಸಿಗೆ=ಕೂಸನ್ನು ಹೊಡೆದ’


ಕನ್ನಡದ ಇತರ ಪ್ರಭೇದಗಳಲ್ಲಿರುವಂತೆ ಈ ಜಿಲ್ಲೆಯಲ್ಲಿಯೂ -ಊ ಎಂಬುದು ಮುಖ್ಯವಾದ ಸಮುಚ್ಚಾಯಕವಾಗಿದೆ. ಇದರ ಬದಲು ಗಡಿಕನ್ನಡದಲ್ಲಿ ‘ಭೀ’ ಎಂಬ ಹಿಂದುಸ್ತಾನಿಯ ಸಮುಚ್ಚಯ ಪ್ರತ್ಯಯವು ಪ್ರಯೋಗದಲ್ಲಿದೆ :
ಉದಾ :
	ನಾ ಭೀ ಬರತೇನ
	‘ನಾನೂ ಬರುತ್ತೇನೆ’

	ಅವ ಭೀ ಬರತಾ
	‘ಅವನೂ ಬರುತ್ತಾನೆ’


ಅಲ್ಲದೆ ಅಯಿನ್ತ /ayinta/ ಅಥವಾ ಆಯಿನ್ದ /ayinda/ ಎಂಬುದು ಸಮುಚ್ಚಾಯಕದಂತೆ ಕಾರ್ಯ ಮಾಡುತ್ತದೆ.
ಉದಾ :
	‘ನೀ ಬಾ ಅಯಂತ’
	‘ನೀನು ಬಾ ಮತ್ತೆ’


ಕಾಲಗಳನ್ನು ಕುರಿತ ಕೆಲವು ವಿಶೇಷ ಸಂಗತಿಗಳು :
ವರ್ತಮಾನಕಾಲ : ಪ್ರ.ಪು. ಏಕವಚನ, ಪುಲ್ಲಿಂಗ :
ಬಡಿತಾ (ಗ), ಬಡುತಾನ (ರಾ), ಬಡಿತಾನ (ಬೈ.ಗೋ) ‘ಬಡೆಯುತ್ತಾನೆ’
ಕಡಿತಾ (ಗ), ಕಡುತಾನ (ರಾ), ಕಡಿತಾನ (ಬೈ.ಗೋ) ‘ಕಡಿಯುತ್ತಾನೆ’
ಭೂತಕಾಲ : ಪ್ರ.ಪು. ಏಕವಚನ ಪುಲ್ಲಿಂಗ :
ಹೇಳಿದಾ (ಗ)       ಹೇಳಿದಾನ           (ರಾ.ಬೈ.ಗೋ)     ‘ಹೇಳಿದ್ದಾನೆ’
ಮಾಡಿದಾ ”         ಮಾಡಿದಾನ         ”           ‘ಮಾಡಿದ್ದಾನೆ’
ಕರದ್ದಾ  ”           ಕರದ್ದಾನ           ”           ‘ಕರೆದಿದ್ದಾನೆ’
ಬ(ಭ) ಯಿಂದಾ    ”           ಬಂದಾನ ”           ‘ಬಂದಿದ್ದಾನೆ’
ಪ್ರ.ಪು. ಏಕವಚನ ಸ್ತ್ರೀಲಿಂಗ :
ಹೇಳಿದಾಳ, ಹೇಳಿಯಾಳ (ಗ) ಹೇಳಿದಾಳ (ರಾ.ಬೈ.ಗೋ) ‘ಹೇಳಿದ್ದಾಳೆ’
ಮಾಡಿದಾಳ, ಮಾಡಿಯಾಳ (ಗ) ಮಾಡಿದಾಳ    ”           ‘ಮಾಡಿದ್ದಾಳೆ’
ಪ್ರ ಪು.ಏಕವಚನ ನಪುಂಸಕಲಿಂಗ:
ಹೋತು (ಗ)       ಹೋತಿ   (ಬೈ.ರಾ.ಗೋ)     ‘ಹೋಯಿತು’
ತಿತ್ತ, ಚಿತ್ತ           ”           ತಿಂತು, ತಿಂತ        ”           ‘ತಿಂದಿತು’
ತಿತ್ತು, ಚಿತ್ತು        ”                                   ”
ತತ್ತ, ತತ್ತು                      ತಂತು, ತಂತು                   ‘ತಂದಿತು’
ಖು(ಕು)ತ್ತ್ಯ
ಖು (ಕು) ತ್ತ್ಯು      ”           ಕುಂತ್ಯ, ಕುಂತ್ಯು   ”           ‘ಕುಳಿತಿತು’
ಉ.ಪು. ಏಕವಚನ:
ಹೇಳ್ನ್ಯು (ಗ)       ಹೇಳಿನಿ   (ಬೈ.ಗೋ.ರಾ.)    ‘ಹೇಳಿದೆನು’
ಬಂದ್ನ್ಯು            (ಗ)       ಬನ್ನಿ     (ಬೈ.ಗೋ.ರಾ)     ‘ಬಂದೆನು’
ತಂದ್ನ್ಯು ”           ತನ್ನಿ      ”           ‘ತಂದೆನು’
ಕ್ವಂದ್ನ್ಯು           ”           ಕ್ವಂದ್ನಿ,ಕ್ವನ್ನಿ     ”           ‘ಕೊಂದೆನು’
ಈ ಪ್ರಭೇದಗಳಲ್ಲಿ ಭವಿಷತ್ಕಾಲ ಸೂಚಿಸಲು ಪ್ರತ್ಯೇಕವಾದ ರೂಪವಿಲ್ಲ. ವರ್ತಮಾನಕಾಲದ ಕ್ರಿಯಾರೂಪವೇ ಭವಿಷತ್ಕಾಲವನ್ನೂ ನಿರಂತರಕಾಲವನ್ನೂ ಸೂಚಿಸುತ್ತದೆ.
ಈ ಪ್ರಭೇದಗಳಲ್ಲಿ ‘ಅದೇ'(= ‘ಇದೆ’) ಎಂಬ ಕ್ರಿಯಾರೂಪವು ಕೆಳಗಿನಂತೆ ಕಂಡುಬರುತ್ತದೆ.
ಯೇತಿ (ಗ) ಅ : ತಿ (ǝ:ti) (ಬೈ.ರಾ.ಗೋ) ಅದ (ಬ್ರಾ) ಅದೆ = ಇದೆ
ಗಡಿಕನ್ನಡ ನಿಷೇಧ ರೂಪಗಳು ಕೆಳಗಿನಂತೆ ಇವೆ.
ಮಾಡಾಣಿಲ್ಲ      =          ‘ಮಾಡಿಲ್ಲ’         ಅಥವಾ  ‘ಮಾಡಲಿಲ್ಲ’
ಹೇಳಾಣಿಲ್ಲ        =          ‘ಹೇಳಿಲ್ಲ’           ”           ‘ಹೇಳಲಿಲ್ಲ’
ಬರಾಣಿಲ್ಲ         =          ‘ಬರಲಿಲ್ಲ’          ”           ‘ಬಂದಿಲ್ಲ’
ಕೆಲವೊಮ್ಮೆ ಇವೇ ರೂಪಗಳು ವರ್ತಮಾನ, ಭವಿಷತ್ಕಾಲಗಳಲ್ಲೂ ಪ್ರಯೋಗ ಗೊಳ್ಳುತ್ತವೆ.
ವಿಧಿ : ಮ.ಪು. :
ಗಡಿ: ಹೇಳ, ಹೇಳೋ, ಹೇಳಲಕೋ, ‘ಹೇಳು’, ‘ಹೇಳೋ’
ಗೋಕಾಕ: ಹೇಳಾಕೊ, (ಹೇಳಾಕ್ರಿ, ಹೇಳಾಕಪಾ)            ”
ಉಳಿದೆಡೆಗಳಲ್ಲಿ: ಹೇಳ, ಹೇಳು
ಗಡಿ: ಬಾ, ಬಾರೋ, ಬಾನೋ, ಬಾರಲಕೋ, ‘ಬಾ’, ‘ಬಾರೋ’
ಗೋಕಾಕ: ಬರಾಕೊ, (ಬರಾಕ್ರಿ)
ಇತರೆಡೆಗಳಲ್ಲಿ: ಬಾ, ಬಾರೊ, (ಬರ್ರಿ‍)
ಗಡಿ: ತಾ,ತಾರೋ, ತಾನೊ, ತಾಲಕೊ ‘ತಾ’, ‘ತಾರೊ’
ಗೋಕಾಕ: ತರಾಕೊ (ತರಾಕ್ರಿ)          ”
ಉಳಿದೆಡೆಗಳಲ್ಲಿ: ತಾ, ತಾರೊ, (ತರ್ರಿ‍)          ”
ಸಂಬೋಧನೆಯಲ್ಲಿ ತಮ್ಮ ಸಮಾನರು ಅಥವಾ ತಮಗಿಂತ ಕೀಳಾದವರನ್ನು ಕರೆಯುವಾಗ ‘ಯಾ’ ಪ್ರತ್ಯಯ ಸೇರಿಸುವುದು ಇಲ್ಲಿ ಬಹು ಸಾಮಾನ್ಯ.
ಉದಾ :
ಕಲ್ಲಪ್ಪ >ಕಲ್ಲ್ಯಾ, ನಿಂಗಪ್ಪ > ನಿಂಗ್ಯಾ, ಬಸಪ್ಪ > ಬಸ್ಸ್ಯಾ
ಈ ರೀತಿ ‘ಯಾ’ ಪ್ರತ್ಯಯ ಸೇರಿದ ಕೆಲವು ರೂಪಗಳು ಸಂಬೋಧನೆಯಲ್ಲಿಯೂ ಕಂಡುಬರುತ್ತವೆ.
ಉದಾ :
	ಮಂಗ್ಯಾ
	‘ಮಂಗ’
	ಸೂರ್ಯಾ
	‘ಸೂರ್ಯ’

	ಅಳ್ಯಾ
	‘ಅಳಿಯ’
	ಶಾಣ್ಯಾ
	‘ಜಾಣ’

	ಹಿರ್ಯಾ
	‘ಹಿರಿಯ’
	ಕಿರ್ಯಾ
	‘ಕಿರಿಯ’


ಸ್ತ್ರೀಲಿಂಗದಲ್ಲಿ -ಇ ಸೇರಿಸಿ ಸಂಬೋಧಿಸಲಾಗುತ್ತದೆ.
ಉದಾ :
ಕಲ್ಲವ್ವ > ಕಲ್ಲಿ, ನಿಂಗವ್ವ > ನಿಂಗಿ, ಬಸವ್ವ > ಬಸ್ಸಿ.
ತಾಯಿ ಅಥವಾ ಅವಳಿಗೆ ಸಮಾನಳಾದ ಸ್ತ್ರೀಯನ್ನು – ಬೆ ಎಂದು ಸಂಬೋಧಿಸಲಾಗುತ್ತದೆ. (ಇದು ಗಡಿ ಕನ್ನಡದಲ್ಲಿಲ್ಲ)
ಎಬೆ, ಬಾರಬೆ, ಉಣಸಬೆ (‘ಉಣ್ಣಿಸು’)
ಗಡಿ ಕನ್ನಡದಲ್ಲಿ ಚಿಕ್ಕ ಬಾಲಕರನ್ನು ಕರೆಯುವಾಗ – ಅಪು, – ಅಪ್ಪು – ಪು, ಅಪಯ್, ಅಪ್ಪಯ್ ಮುಂತಾದ ಪದಗಳನ್ನೂ ಸೇರಿಸಲಾಗುತ್ತದೆ.
ಉದಾ :
ಬಾರಪು, ಬಾರಪ್ಪ, ಅಪಯ್ ಇಲ್ಲಿ ಬಾ, ಅಪ್ಪಯ್ ಇಲ್ಲಿ ಬಾ.
ಬಾಲಕಿಯನ್ನು – ಅವು, ಅವ್ವು, ಅವಿ ಮುಂತಾದವುಗಳಿಂದ ಸಂಬೋಧಿಸಲಾಗುತ್ತದೆ.
ಬಾರವು, ಬಾ ಅವ್ವು, ಬಾ ಅವಿ, ಅವ್ವಿ ಇಲ್ಲಿ ಬಾ.
ಇತರೆಡೆಗಳಲ್ಲಿ-ಪು, ಅಪು, ತಮ್ಮಾ ಎಂದು ಬಾಲಕರಿಗೂ, -ವು, ಅವು, ತಂಗಿ ಎಂದು ಬಾಲಕಿಯರಿಗೂ ಬಳಸಲ್ಪಡುತ್ತವೆ.
ಅಕಾರದಿಂದಾರಂಭವಾಗುವ ಸಂಬಂಧವಾಚಕಗಳು ಸಂಬೋಧನೆಯಲ್ಲಿ ಯ (<ಏ) ಕಾರದಿಂದೊಡಗೂಡಿ ಪ್ರಯೋಗಿಸಲ್ಪಡುತ್ತವೆ.
ಉದಾ:
ಯಕ್ಕಾ, ಯಣ್ಣಾ, ಯಪ್ಪಾ, ಯೆವ್ವಾ, ಯೆಮ್ಮಾ, ಯೆತ್ತಿ.
ಸ್ವೀಕೃತ ಪದಗಳನ್ನು ಇಲ್ಲಿ – ಆಸ (ಗಡಿ), -ಅಸ ಎಂಬ ಪ್ರತ್ಯಯ ಸೇರಿಸಿ ಕ್ರಿಯಾಧಾತುಗಳನ್ನಾಗಿ ಪರಿವರ್ತಿಸಲಾಗುತ್ತದೆ.
ಉದಾ :
	ಬದಲಾಸ
	(ಗ)
	ಬದಲಸ
	(ಬೈ ಗೋ.ರಾ.)
	‘ಬದಲಿಸು’

	ತಟಾಸ
	“
	ತಟಸ
	“
	‘ತಾಟಿಸು’

	ಜಬರಾಸ
	“
	ಜಬರಸ
	“
	‘ಜಬರಿಸು’


ಗಡಿ ಕನ್ನಡದಲ್ಲಿ ಮರಾಠಿ ಪದಗಳನ್ನು ಸ್ವೀಕರಿಸಿ – ಆಸ ಪ್ರತ್ಯಯ ಸೇರಿಸುವುದು ತೀರ ಸಾಮಾನ್ಯ.
ಉದಾ :
	ಉಡಾಸ
	‘ಉಡಾಯಿಸು’ = ‘ಹಾರಿಸು’

	ಬಿಗಡಾಸ
	‘ಬಿಗಡಾಯಿಸು’ = ‘ಕೆಡು’

	ವಳಖಾಸ
	‘ಗುರುತಿಸು’

	ಚಿಡಾಸ
	‘ಚಿಡಾಯಿಸು’, ‘ಪೀಡಿಸು’

	ಜಿತಾಸ
	‘ಗೆಲ್ಲು’

	ಹರಾಸ
	‘ಸೋಲು’

	ಅಟಕಾಸ
	‘ಸಿಕ್ಕಿಕೊಳ್ಳು’

	ಸುಚಾಸ
	‘ಹೊಳೆ’, ‘ತಿಳಿ’


ಈ ಎಲ್ಲ ಪ್ರಭೇದಗಳಲ್ಲಿ ಮುಖ್ಯ ಕ್ರಿಯಾಧಾತುವಿಗೆ ಹತ್ತು ಎಂಬುದನ್ನು ಸಹಾಯಕ ಕ್ರಿಯಾಪದವನ್ನಾಗಿ ಸೇರಿಸುವುದುಂಟು.
ಉದಾ :
	ಹೋಗಾಕ ಹತ್ತಿದ್ದ
	‘ಹೋಗುತ್ತಿದ್ದನು’

	ಹೋಗಾಕ ಹತ್ತಿದಾನ
	‘ಹೋಗುತ್ತಿದ್ದಾನೆ’

	ಹೇಳಾಕ ಹತ್ತಿದಾ (ಗ)
	‘ಹೇಳುತ್ತಿದ್ದಾನೆ’

	ಹೇಳಲಾಕ ಹತ್ತಿದ್ದ (ಗ, ಗೋ)
	‘ಹೇಳುತ್ತಿದ್ದನು’


ಬರಹಕನ್ನಡದ – ಓಣ ಪ್ರತ್ಯಯವು ಇಲ್ಲಿ – ಊನ (ಣ), ಊನು (ಣು) ಎಂದು ತೋರುತ್ತದೆ.
	ಹೋಗೂನು
	‘ಹೋಗೋಣ’

	ಹೋಗೂನ
	“

	ಬರೂನು
	‘ಬರೋಣ’

	ಬರೂನ
	“


ಈ ಜಿಲ್ಲೆಯ ಎಲ್ಲ ಭಾಗಗಳಲ್ಲಿ ಭೂತನ್ಯೂರ ರೂಪಗಳ ಮುಂದೆ – ಕರ,-ಕಸ, -ಕಾರ, -ಕಾಸ, -ಕ್ಯಾರ, -ಕ್ಯಾಸ, – ಕೇರಿ, – ಕೇಸಿ, – ಕರಿಂದ, – ಕಸಿಂದ, -ಕಾರಿಂದ, -ಕಾಸಿಂದ, -ಕೇರಿಂದ, -ಕೇಸಿಂದ ಎಂಬ ರೂಪಾವಳಿಯನ್ನು ಪ್ರಯೋಗಿಸುವುದು ಸಾಮಾನ್ಯವಾದ ರೂಢಿ. ಇವುಗಳಲ್ಲಿ – ಇಂದ ಸೇರಿದ ರೂಪಗಳು ಗಡಿಕನ್ನಡದಲ್ಲಿಯೂಉಳಿದವು ಉಳಿದೆಡೆಗಳಲ್ಲಿಯೂ ವಿಶೇಷ ರೂಢಿಯಲ್ಲಿವೆ.
ಉದಾ :
	ನಾ ಹೋಗ್ ಕರ ಬತೇನ
	‘ನಾನು ಹೋಗಿ ಬರುತ್ತೇನೆ’

	ನಾ ಹೋಗ್ ಕಸ ಬರತೇನ
	“

	ನಾ ಹೋಗ್ ಕಾರ ಬರತೇನ
	“

	ನಾ ಹೋಗ್ ಕಾಸ ಬರತೇನ
	“

	ನಾ ಹೋಗ್ ಕ್ಯಾರ ಬರತೇನ
	“

	ನಾ ಹೋಗ್ ಕ್ಯಾಸ ಬರತೇನ
	“

	ನಾ ಹೋಗ್ಕೇಸಿ ಬರತೇನ
	“

	ನಾ ಹೋಗ್ ಕರಿಂದ ಬರತೇನ
	“

	ನಾ ಹೋಗ್ ಕಸಿಂದ ಬರತೇನ
	“

	ನಾ ಹೋಗ್ ಕೇರಿಂದ ಬರತೇನ
	“

	ನಾ ಹೋಗ್ ಕೇಸಿಂದ ಬರತೇನ
	“


ಅತ್ತ, ಇತ್ತ, ಎತ್ತ ಎಂಬ ದಿ‌ಗ್ವಾಚಕ್ರಗಳನ್ನು ಗಡಿಕನ್ನಡದಲ್ಲಿ ಅತ್ತಲಾಗ, ಇತ್ತಲಾಗ, ಎತ್ತಲಾಗ ಎಂದೂ ರಾಮದುರ್ಗ ಪ್ರದೇಶದಲ್ಲಿ ಅತ್ತಾಗ, ಇತ್ತಾಗ, ಎತ್ತಾಗ ಎಂದು ಉಳಿದೆಡೆಯಲ್ಲಿ ಅತ್ತ,ಇತ್ತ, ಎತ್ತ ಎಂದೂ ಪ್ರಯೋಗಿಸಲಾಗುತ್ತದೆ.
ಇಲ್ಲಿಯ ಕನ್ನಡ, ಮರಾಠಿಯಿಂದ ಪ್ರಭಾವಿತವಾಗಿದೆಯೆಂದು ಹೇಳಿತಷ್ಟೇ. ಕೆಳಗಿನ ಕೆಲವು ಮರಾಠಿ ಶಬ್ದಗಳು ಇಲ್ಲಿ ವಿಶೇಷ ರೂಢಿಯಲ್ಲಿವೆ :
	ಅಗದೀ
	‘ಅತೀ’

	ಅಪೂಟ
	‘ತೀರಾ’

	ದೀಡ
	‘ಒಂದೂವರೆ’

	ರಗಡ
	‘ಬಹಳ’

	ಶಿಲ್ಲಕ
	‘ಶಿಲ್ಕು’

	ಲಾವಣಿ
	‘ಹೊಲವನ್ನು ಬೇರೆಯವರಿಗೆ ಉಳಲು ಕೊಡುವುದು’

	ಟೇ (ಠೇ)ವಣಿ
	‘Deposit’

	ಕೊ (ಖೊ) ಟ್ಟಿ
	‘ಸುಳ್ಳು’, ‘ಖೋಟಾ’

	ಕ (ಖ) ರೆ
	‘ಸತ್ಯ’

	ಮೋಜಣಿ
	‘ಅಳತೆ’

	ಪೀಕ
	‘ಬೇಳೆ’ (ನಾ)

	ಶಾಣ್ಯಾ
	‘ಜಾಣ’

	ಶೇಂಗಾ
	‘ಶೇಂಗಾ’, ‘ನೆಲಗಡಲೆ’


ಗಡಿ ಕನ್ನಡದಲ್ಲಿ ಈ ಸ್ವೀಕರಣ ಅತಿಯಾಗಿದೆ. ಅಲ್ಲಿ ಸಂಖ್ಯಾವಾಚಕಗಳೆಲ್ಲ ಮರಾಠಿಯಿಂದ ಬಂದಿವೆ. ದಿನನಿತ್ಯ ಬಳಕೆಯ ‘ವಯಿನಿ’ (ಅತ್ತಿಗೆ), ಮಾವಸಿ (ಚಿಕ್ಕಮ್ಮ), ಬಾತ್ಮಿ(ಸುದ್ದಿ’), ಗಪ್‌ಚಿಪ್‌ (ಗುಪ್ತವಾಗಿ), ಹಳುಹಳು (ಸಾವಕಾಶ), ಥಾಮಣಿ (ತಡೆ, ಸೈರಣೆ) ಮುಂತಾದ ಶಬ್ದಗಳೂ ಮರಾಠಿಯ ಸ್ವೀಕರಣಗಳೆ.
ಮಾದರಿಗಾಗಿ ಈ ಪ್ರದೇಶದಲ್ಲಿ ಬಳಕೆಯಲ್ಲಿರುವ ಕೆಲವು ವಿಶಿಷ್ಟ ಪದಗಳ ಸಂಗ್ರಹವನ್ನು ಕೆಳಗೆ ಕೊಟ್ಟಿದೆ.
	ಗಡಿ
	ಬೈ.ಗೋ.ರಾ.
	 

	ಪೋರ
	ಹುಡಗ
	‘ಹುಡುಗ’

	ಪೋರಿ
	ಹುಡಗಿ
	‘ಹುಡುಗೆ’

	ವನಗಿ
	ಪಲ್ಲೆ
	‘ಪಲ್ಯ’

	ಖಯ್
	ಇಸಾ
	‘ವಿಷ,ಕಹಿ’

	ಮಂದಿ
	ಮಂದಿ
	‘ಜನ’

	ಚಟಗಿ
	ಕುಡಿಕಿ, ಮಿಳ್ಳಿ
	‘ಕುಡಿಕೆ’

	ಭಾಂಗ
	ಬೋತೊಲೆ, ಬೋತಾಲಿ, ಬೋತಲಿ
	‘ಬೈತಲೆ’

	ಕ (ಖ) ಳವ
	ಕಳಸ
	‘ಕಳುಹಿಸು, ಕಳಸು’

	ತ (ಥ) ಮಗಿ
	ತ್ಯಂಬಿಗಿ, ಚರಿಗಿ
	‘ತಂಬಿಗೆ’

	ಹೊಯ್ಕ
	ಅಚ್ಚೀರೆ
	‘ಆಶ್ಚರ್ಯ’

	ಉಸಲ
	ಉಸಲ
	‘ಉಸಿರು’

	ಅಮಟಿ
	ಬ್ಯಾಳಿ
	‘ಬೇಳೆ, ಸಾರು’

	ಝಣಕ
	ಹಿಟ್ಟಿನ ಪಲ್ಲೆ
	–

	ಗನಸ
	ಗಂಡ್ಸ
	‘ಗಂಡಸು’

	ಹೆಗಸಿ
	ಹೆಂಗ್ಸ
	‘ಹೆಂಗಸು’

	ಹತೀಲಿ, ಹತ್ಯಾಕ
	ಹಂತೇಕ
	‘ಹತ್ತಿರ’

	ಹುಂಚಿ
	ಹುಂಚಿ
	‘ಹುಣುಸೆ’

	ಹುನಕ
	ಹುಡಕ
	‘ಹುಡುಕು’

	ಹಡ್ಡ
	ಹಡ್ಡ
	‘ಹರಡು’ (ಧಾ)

	ಟ (ಠ)ಂಪಿ
	ಟ್ವಂಗಿ, ತ್ವಂಗಿ, ಕ್ವಂಗಿ
	‘ಟೊಂಗೆ’

	–
	ತ್ವಾಟಿ
	‘ತೋಟೆ, ತೊಗಟೆ’

	–
	ತಟ್ಟಾಗು
	‘ಬದಿಗೆ ಸರಿ, ದೂರ ಸರಿ’

	ಮೆಟ್ಟ,ಕಾಲಮರ್ಗಿ
	ಕಾಲಮೇರಿ,ಕಾಲಮರ್ಗಿ ಕೆರವ
	‘ಕೆರವು’

ಈವರೆಗೆ ಈ ಜಿಲ್ಲೆಯ ಧ್ವನಿ, ವ್ಯಾಕರಣ ಮತ್ತು ಕೆಲವು ವಿಶಿಷ್ಟ ಪ್ರಯೋಗಗಳನ್ನು ಕುರಿತು ವಿವೇಚಿಸಲಾಯಿತು. ಇಲ್ಲಿ ಪ್ರಮುಖವಾದ ಅಂಶಗಳನ್ನು ಎತ್ತಿ ಹೇಳಿದೆ. ನೆರೆಯ ಭಾಷೆಯಾದ ಮರಾಠಿಯಿಂದ ಇಲ್ಲಿಯ ಕನ್ನಡವು ಸ್ವೀಕರಿಸುವುದನ್ನು ಅಲ್ಲಲ್ಲಿ ಎತ್ತಿತೋರಿಸಿದೆ. ಇದಲ್ಲದೆ ಹಿಂದುಸ್ತಾನಿಯಿಂದಲೂ ಅಂಥ ಸ್ವೀಕರಣ ನಡೆದಿದೆ. ಹಕ್ಕ, ಹಾಸಿಲ, ತಾಲೂಕ, ಜಿಲ್ಲಾ, ಕಚೇರಿ, ಪೌಜದಾರ, ಇನಾಮದಾರ, ಲಿಲಾವ, ಶ್ಯಾರ (ಶಹರ), ನಸೀಬ, ದವುಲ – ದವುಳ (<ದೌಲತ್), ದಾದ, ಪಿರಾದಿ (ಫರ್ಯಾದ), ಹರಕಾತ ಮುಂತಾದವು ಅಂಥ ಸ್ವೀಕೃತ ಶಬ್ದಗಳಲ್ಲಿ ಕೆಲವು. ಕನ್ನಡವು ಮರಾಠಿಯಿಂದ ಸ್ವೀಕರಿಸಿದಂತೆ ಅದಕ್ಕೆ ಎರವಲನ್ನು ಕೊಟ್ಟಿದೆ. ಅದೇ ರೀತಿ ಹಿಂದುಸ್ತಾನಿಗೆ ಎರವಲು ಕೊಟ್ಟಿದೆಯೆ ಎಂಬುದು ವಿಚಾರಾರ್ಹವಾದ ಸಂಗತಿ. ಈಗೀಗ ಟೇ (ತೇ)ಸನ, ರೇಲ್ವೆ, ಬಸ್ಸ, ಕಾರ, ರೋಡ, ಟ್ರ(ಟ)ಕ್ಕ, ಲಾಯಿಟ, ಮಿಸೇನ, ರೇಡವೆ ಮುಂತಾದ ಇಂಗ್ಲಿಷ ಪದಗಳು ತೀರ ಅಶಿಕ್ಷಿತರಲ್ಲಿಯೂ ಬಳಕೆಯಾಗಹತ್ತಿವೆ. ಸುರಕ್ಷಿತರ ಸ್ವೀಕರಣಕ್ಕಂತೂ ಮಿತಿಯೆ ಇಲ್ಲ. ಹೀಗೆಯೆ ಇನ್ನು ಒಂದೆರಡು ದಶಕಗಳ ಕಾಲ ನಡೆದುದಾದರೆ ಕನ್ನಡ ಭಾಷೆಯ ಮೂಲ ಧ್ವನಿ ಮತ್ತು ಆಕೃತಿಮಾ ವ್ಯವಸ್ಥೆ ಪೂರ್ಣ ವ್ಯತ್ಯಸ್ತಗೊಳ್ಳುವುದರಲ್ಲಿ ಸಂಶಯವಿಲ್ಲ.
ನೇಗಿನಹಾಳ ಪ್ರಬಂಧಗಳು: ಜಾನಪದದಲ್ಲಿ ಸಂಗೊಳ್ಳಿರಾಯಣ್ಣ
ಸಂಗೊಳ್ಳಿರಾಯಣ್ಣನನ್ನು ಕುರಿತಿರುವ ದಾಖಲೆಗಳ ಸಮಗ್ರ ಅಧ್ಯಯನ ಈವರೆಗೆ ನಡೆದಿಲ್ಲ. ಅಂದಿನ ಕಂಪನಿ ಸರಕಾರದ ಅಧಿಕಾರಿಗಳು ನಡೆಸಿರುವ ಪತ್ರ ವ್ಯವಹಾರ ಈ ದಿಶೆಯಲ್ಲಿ ಆಧಾರಭೂತವಾದ ದಾಖಲೆ ಎಂದು ಪರಿಗಣಿತವಾಗಿದೆ. ಇದರಂತೆ ಕಿತ್ತೂರಿನ ಬಂಡಾಯವನ್ನು ಕುರಿತು ರಚಿತವಾದ ಜಾನಪದ ಸಾಹಿತ್ಯವನ್ನೂ ಅಧ್ಯಯನಕ್ಕೆ ಒಳಪಡಿಸಲಾಗಿದೆ. ಆದರೆ ಈ ಮೂಲಗಳನ್ನು ಸಮಗ್ರವಾಗಿ ಬಳಸಿಕೊಂಡು ಆ ಕಾಲಾವಧಿಯ ಚಾರಿತ್ರಿಕ ವಿವರಗಳನ್ನು ನಿರ್ದಿಷ್ಟಗೊಳಿಸಿ ಹೇಳುವ ಪ್ರಯತ್ನ ಇನ್ನೂ ನಡೆಯಬೇಕಾಗಿದೆ.
ಜಾನಪದವೆಂದರೆ ಬಹುಜನರ ತಿಳುವಳಿಕೆಯಲ್ಲಿ ಜಾನಪದ ಸಾಹಿತ್ಯ ಮಾತ್ರ. ಆದರೆ ಒಟ್ಟು ಜಾನಪದ ಅಧ್ಯಯನದ ಒಂದು ಮುಖ್ಯ ಅಂಗವಾಗಿ ಜಾನಪದ ಸಾಹಿತ್ಯವನ್ನು ಪರಿಗಣಿಸಬೇಕಾಗುತ್ತದೆ. ಇದು ಮೌಖಿಕವಾಗಿರುತ್ತದೆ ಎಂದು ಬೇರೆ ಹೇಳಬೇಕಾಗಿಲ್ಲ. ಇದರ ಜೊತೆಗೆ ಜಾನಪದೀಯ ಅಧ್ಯಯನಕ್ಕೆ ಒಳಪಡಬೇಕಾದ ಇನ್ನೂ ಕೆಲವು ಅಂಶಗಳಿವೆ. ಅವುಗಳನ್ನು ಪರಿಶೀಲಿಸಬೇಕಾದದ್ದು ತುಂಬ ಮುಖ್ಯವಾದ ಕಾರ್ಯ. ಉದಾಹರಣೆಗೆ ಜಾನಪದದಲ್ಲಿ ಐತಿಹ್ಯಗಳ ಅಧ್ಯಯನಕ್ಕೆ ವಿಶೇಷ ಮಹತ್ವವಿದೆ. ಪ್ರಸ್ತುತ ರಾಯಣ್ಣನನ್ನು ಕುರಿತ ಇಂಥ ಅಸಂಖ್ಯ ಐತಿಹ್ಯಗಳು ಬೆಳಗಾಂವಿ ಜಿಲ್ಲೆಯ ಅನೇಕ ಪ್ರದೇಶಗಳಲ್ಲಿ ಈಗಲೂ ಲಭ್ಯವಿವೆ. ಈ ಐತಿಹ್ಯಗಳನ್ನು ನಾವು ವದಂತಿಗಳೆಂದೂ ಗುರುತಿಸಬಹುದು. ಇಂಥ ಐತಿಹ್ಯ ವದಂತಿಗಳು ಅನೇಕ ವೇಳೆ ಐತಿಹಾಸಿಕ ಸತ್ಯಗಳೇ ಆಗಿರುತ್ತವೆ. ಆದ್ದರಿಂದ ರಾಯಣ್ಣನಿಗೆ ಸಂಬಂಧಪಟ್ಟ ಇಂಥ ಐತಿಹ್ಯ ವದಂತಿಗಳನ್ನು ತುಂಬ ಪ್ರಯೋಜನಕಾರಿಯಾಗಿ ಇತಿಹಾಸ ರಚನೆಯಲ್ಲಿ ಬಳಸಿಕೊಳ್ಳ ಬಹುದು.
ರಾಯಣ್ಣನನ್ನು ಕುರಿತಿರುವ ಐತಿಹ್ಯಗಳನ್ನು ಕೆಲವು ಮುಖ್ಯ ಪ್ರಕಾರಗಳಲ್ಲಿ ವರ್ಗೀಕರಿಸಬಹುದಾಗಿದೆ.
೧) ರಾಯಣ್ಣನನ್ನು ದೇವರೆಂದು ಪೂಜಿಸುತ್ತಿರುವ ಸ್ಥಳಗಳಲ್ಲಿ ಪ್ರಚಲಿತವಿರುವ ಐತಿಹ್ಯಗಳು.
೨) ರಾಯಣ್ಣನು ಪೂಜಿಸುತ್ತಿದ್ದ ಅಥವಾ ಭಕ್ತಿ ಗೌರವದಿಂದ ಸೇವಿಸುತ್ತಿದ್ದ ದೇವರುಗಳು ಮತ್ತು ಅಲ್ಲಿ ಪ್ರಚಲಿತವಿರುವ ಐತಿಹ್ಯಗಳು.
೩) ರಾಯಣ್ಣನು ವೈಯಕ್ತಿಕ ಕಾರ್ಯ ಚಟುವಟಿಕೆಗಳು ಸಂಬಂಧಪಟ್ಟ ಐತಿಹ್ಯಗಳು. ಮೇಲೆ ತಿಳಿಸಿರುವಂತೆ ರಾಯಣ್ಣನನ್ನೇ ದೈವೀಕರಿಸಿ ಪೂಜಿಸುವ ಸ್ಥಾನಗಳು ಈಗಲೂ ನೋಡ ಸಿಗುತ್ತವೆ. ಅವುಗಳಲ್ಲಿ ಖಾನಾಪುರ ತಾಲೂಕಿನ ಆತನ ಸಮಾಧಿ ಸ್ಥಳ ತುಂಬ ಪ್ರಸಿದ್ಧವಾದುದು. ಅದೇ ರೀತಿ ಆತನ ಹುಟ್ಟೂರಾದ ಸಂಗೊಳ್ಳಿಯಲ್ಲೂ ಆತನನ್ನು ಪೂಜಿಸುವ ಒಂದು ಗುಡಿ ಈಗಲೂ ಇದೆ. ಇಲ್ಲಿ ರಾಯಣ್ಣ ಅಂಗಸಾಧನೆಗೆ ನಿತ್ಯ ಬಳಸುತ್ತಿದ್ದನೆಂದು ಹೇಳುವ ಕಟ್ಟಿಗೆಯ ಲೋಡು ಮೊದಲಾದ ಸಲ-ಕರಣೆಗಳನ್ನಿಡಲಾಗಿದೆ. ಅನ್ವೇಷಿಸಿದರೆ ಇನ್ನೂ ಇಂಥ ಬೇರೆ ಸ್ಥಳಗಳು ಪತ್ತೆಯಾಗಬಹುದು.
ಇದರಂತೆ ರಾಯಣ್ಣ ಸ್ವಂತಕ್ಕೆ ತುಂಬ ಭಕ್ತಿಯಿಂದ ಕಾಣುತ್ತಿದ್ದನೆಂದು ಹೇಳಲಾಗುವ ದೇವರುಗಳು ಮತ್ತು ದೇವಾಲಯಗಳು ಸಂಗೊಳ್ಳಿ, ಕಿತ್ತೂರು, ಕಕ್ಕೇರಿ (ಖಾನಾಪುರ ತಾಲೂಕು) ಸಂಶೇರಗಡ (ಖಾನಾಪುರತಾಲೂಕು) ಖನಗಾಂವಿ (ಗೋಕಾಕ ತಾಲೂಕು) ಮೊದಲಾದ ಊರುಗಳಲ್ಲಿ ಇವೆ. ವಿಶೇಷವಾಗಿ ರಾಯಣ್ಣ ಕಕ್ಕೇರಿಯಲ್ಲಿರುವ ಬಿಷ್ಟವ್ವ/ಕರವ್ವನ ನಿತ್ಯದರ್ಶನ ಪಡೆಯುತ್ತಿದ್ದನೆಂದೂ ಅವನ ಮೇಲೆ ಅವಳ ಅನುಗ್ರಹ ವಿಶೇಷವಾಗಿತ್ತೆಂದೂ ಕಕ್ಕೇರಿಯ ಜನ ಈಗಲೂ ನೆನಿಪಿಸಿಕೊಳ್ಳುತ್ತಾರೆ. ಅಂತ್ಯಸಮಯದಲ್ಲಿ ದೇವಿಯ ದರ್ಶನ ಪಡೆಯದೇ ರಾಯಣ್ಣ ಕಾರ್ಯಾಚರಣೆಗೆ ಹೋದದರಿಂದಲೇ ಆತನನ್ನು ಸೆರೆಹಿಡಲಾಯಿತೆಂದು ಅಲ್ಲಿನ ಜನ ನಂಬುತ್ತಾರೆ. ಇದೇ ರೀತಿ ಖನಗಾಂವಿ (ಗೋಕಾಕ) ಯಲ್ಲಿರುವ ಕನ್ನಮ್ಮನೆಂಬ ಗ್ರಾಮದೇವರಿಗೂ ಆತ ನಡೆದುಕೊಳ್ಳುತ್ತಿದ್ದನಂತೆ. ಇಬ್ಬರೂ ದೇವರುಗಳ ಹೆಸರುಗಳು ಒಂದು ಜಾನಪದ ಹಾಡಿನಲ್ಲಿ ಮುಂದಿನಂತೆ ಗೋಚರಿಸುತ್ತದೆ.
ಕಕ್ಕೇರಿ ಬಿಷ್ಬವ್ವ ಖನಗಾಂವಿ ಕನ್ನವ್ವ
ಕರುಣಿ ಇರಲವ್ವ ರಾಯಣ್ಣನ ಮ್ಯಾಲ || ನೀಲ ||
ಬಂಗರದ ಗೋಲ-ನೀಲ ||[1]
ರಾಯಣ್ಣನ ಸಂಗಡಿಗರ ಸಂಬಂಧದಲ್ಲಿಯೂ ಹಲವಾರು ಐತಿಹ್ಯಗಳು ದೊರೆಯುತ್ತವೆ. ರಾಯಣ್ಣನ ಜೊತೆಗೆ ಮೊದಲಿನಿಂದಲೂ ಹೋರಾಟದಲ್ಲಿ ಭಾಗವಹಿಸುತ್ತ ಬಂದ ಚನ್ನಬಸವ ಅಥವಾ ಚನ್ನಬಸಪ್ಪ ಎಂಬ ವೀರನ ಬಗೆಗಾಗಲಿ ಗಜವೀರನೆಂಬ ವನ ಬಗೆಗಾಗಲೀ ಇತಿಹಾಸ ಸಂಶೋಧಕರ ಗಮನ ಈವರೆಗೂ ಹರಿದಿಲ್ಲ. ಇವರ ಬಗ್ಗೆ ಇವರ ಊರು ಕೇರಿಗಳ ಬಗ್ಗೆ ವಿವರಗಳನ್ನು ಸಂಗ್ರಹಿಸುವುದು ತುಂಬಾ ಅವಶ್ಯಕ.
ಜಾನಪದ ಹಾಡುಗಳಲ್ಲಿ ಚನ್ನಬಸಪ್ಪ ಮತ್ತು ಜಗವೀರರ ಹೆಸರುಗಳು ಮೇಲಿಂದ ಮೇಲೆ ಕಂಡುಬರುತ್ತವೆ. ಬ್ರಿಟಿಶ ದಾಖಲೆಗಳಲ್ಲಿ ಚನ್ನಬಸಪ್ಪನ ಊರು ‘ಮಂಟಗುತ್ತಿ’ ಎಂದು ಉಲ್ಲೇಖಿಸಲಾಗಿದೆ. ಆದರೆ ಮಂಟಗುತ್ತಿ ಎಂಬ ಊರು ಇಡೀ ಬೆಳಗಾಂವಿ ಜಿಲ್ಲೆಯಲ್ಲಿಯೇ ಇಲ್ಲ.
ಹುಕ್ಕೇರಿ ತಾಲೂಕಿನ ಪಶ್ಚಿಮ ಭಾಗದಲ್ಲಿ ರಾಷ್ಟ್ರೀಯ ಹೆದ್ದಾರಿ ಸಂಖ್ಯೆ ನಾಲ್ಕಕ್ಕೆ ಹೊಂದಿಕೊಂಡಂತೆ ಮಣಗುತ್ತಿ ಎಂಬ ಊರಿದೆ. ಚನ್ನಬಸಪ್ಪ ಇದೇ ಊರಿನವನಾಗಿರಬೇಕು. ಅದರಂತೆ ಗಜವೀರನೆಂಬವನು ಹಬಸಿ (ನಿಗ್ರೋ) ಜಾತಿಯವನೆಂದೂ, ಗೋಧಳ್ಳಿ (ಖಾನಾಪುರ ತಾಲೂಕ) ಎಂಬ ಹಳ್ಳಿಯವನೆಂದೂ ಜಾನಪದ ಹಾಡುಗಳಲ್ಲಿ ಉಲ್ಲೇಖಗಳಿವೆ. ಇದಲ್ಲದೆ ಗೋಧಳ್ಳಿ ಕೆರೆಯಲ್ಲಿಯೇ ಬ್ರಿಟಿಷರ ಸೈನ್ಯಕ್ಕೂ ಈ ಬಂಡಾಯಗಾರರಿಗೂ ಯುದ್ಧವೊಂದು ಘಟಿಸಿತೆಂದು ಜಾನಪದ ಹಾಡುಗಳಲ್ಲಿ ಹೇಳಲಾಗಿದೆ.[2]ಮಣಗುತ್ತಿ ಮತ್ತು ಗೋಧಳ್ಳಿಗಳಲ್ಲಿ ದೊರೆಯುವ ಐತಿಹ್ಯಗಳನ್ನು ಸಂಗ್ರಹಿಸಿದಲ್ಲಿ ಅಪೂರ್ವ ವಿಷಯಗಳು ತಿಳಿದು ಬರಬಹುದಾಗಿದೆ.
ಐತಿಹ್ಯಗಳ ಹಿನ್ನೆಲೆಯಲ್ಲಿ ಬೀಡಿ, ಕಕ್ಕೇರಿ, ನಂದಗಡ, ಹಲಸಿಗೆ ಶಂಶೇರಗಡ ತೋಲಗಿ (ಎಲ್ಲವೂ ಖಾನಾಪುರ ತಾಲೂಕು), ಕಿತ್ತೂರ, ಕೋದಾನಪುರ, ಸಂಗೊಳ್ಳಿ, ನಂದಿಹಳ್ಳಿ, ಜಕ್ಕನಾಯಕಕೊಪ್ಪ, ಬೈಲಹೊಂಗಲ, ಸಂಪಗಾಂವಿ, ದೇಶನೂರು, ಸುತಗಟ್ಟಿ, ಹೊಗರ್ತಿ, ಕೌಲಗುಡ್ಡ ಕರಡೀಗುಡ್ಡ (ಎಲ್ಲವೂ ಬೈಲಹೊಂಗಲ ತಾಲೂಕು), ತಲ್ಲೂರು, ಬಡಚಿ, ಗೊರವನಕೊಳ್ಳ, ಮುರಗೋಡ, ಗುರ್ಲ ಹೊಸೂರು (ಸವದತ್ತಿ ತಾಲೂಕು), ವಂಟಮೂರಿ, ಚಿಕ್ಕದಿನ್ನಿ (ಬೆಳಗಾವಿ ತಾಲೂಕು) ಈ ಮೊದಲಾದ ಊರುಗಳಲ್ಲಿ ರಾಯಣ್ಣ ಮೊದಲಾದ ವೀರರನ್ನು ಕುರಿತ ಐತಿಹ್ಯಗಳನ್ನು ಸಂಗ್ರಹಿಸುವ ಕಾರ್ಯ ನಡೆಯಬೇಕು.
ಮೇಲೆ ತಿಳಿಸಿದ ಊರುಗಳಲ್ಲಿ ಹಲವಾರು ಐತಿಹ್ಯಗಳ ಜೊತೆಗೆ ಇನ್ನೂ ಬಯಲಿಗೆ ಬರದಿರುವ ಜಾನಪದ ಸಾಹಿತ್ಯವೂ ದೊರೆಯಬಹುದಾಗಿದೆ.
ಈಗ ಪ್ರಕಟವಾಗಿರುವ ಜಾನಪದ ಸಾಹಿತ್ಯವನ್ನು ವಿಶ್ಲೇಷಿಸಿದರೆ ರಾಯಣ್ಣನ ವ್ಯಕ್ತಿತ್ವ ಕುರಿತಂತೆ ಹಲವು ಸಂಗತಿಗಳು ತಿಳಿದುಬರುತ್ತವೆ. ಆತನ ವ್ಯಕ್ತಿತ್ವದ ಹಲವು ವಿವರಗಳನು ಅತ್ಯಾಕರ್ಷವಾಗಿವೆ. ಆತನೊಬ್ಬ ಆಜಾನುಬಾಹು ವ್ಯಕ್ತಿಯಾಗಿದ್ದು ತುಂಬಾ ಬಲಶಾಲಿಯಾಗಿದ್ದ. ಜೊತೆಗೆ ಕುಸ್ತಿ ಪಟುವೂ ಆಗಿದ್ದನೆಂದು ತಿಳಿದು ಬರುತ್ತದೆ. ಸಂಗೊಳ್ಳಿಯಲ್ಲಿನ ಆತನ ಗುಡಿಯಲ್ಲಿ ಇಟ್ಟಿರುವ ಕಟ್ಟಿಗೆಯ ದೊಡ್ಡ ಲೋಡನ್ನು ನೋಡಿದರೆ ಈ ಮಾತು ಮನವರಿಕೆಯಾಗುತ್ತದೆ. ಸಾಮಾನ್ಯ ಶಕ್ತಿಯ ಪೈಲ್ವಾನನೊಬ್ಬ ಅದನ್ನು ಎತ್ತಿ ತಿರುವಿ ಶಾರೀರಿಕ ಸಾಧನ ಮಾಡುವುದು ಅಸಾಧ್ಯವೆಂದೇ ಹೇಳಬಹುದು. ಅದಲ್ಲದೆ ಆತನ ಮೈಬಣ್ಣ ಬಾಳೆಯ ಸುಳಿಯಂತೆ ಇತ್ತೆಂದು ಒಬ್ಬ ಜಾನಪದ ಕವಿ ಹೇಳುತ್ತಾನೆ.[3]ತಲೆಗೆ ಮುರಿಗಿ-ಮುಂಡಾಸ, ಮಯಗೆ ಕಸೆ ಅಂಗಿ, ಕೆಳಗೆ ಗುಳಿಗಿ ಚೊಣ್ಣ ತೊಟ್ಟು ಬೆನ್ನಿಗೆ ಡಾಲು ಕಟ್ಟಿಕೊಂಡು ಕೈಯಲ್ಲಿ ಕತ್ತಿ ಹಿಡಿದು ಯಾವತ್ತೂ ವೀರ ಯೋಧನಂತೆ ಸಂಚರಿಸುತ್ತಿದ್ದನಂತೆ. ಕೆಲವೆಡೆ ರಾಯಣ್ಣ ಕೈಯಲ್ಲಿ ಕತ್ತಿ ಹಿಡಿಯುತ್ತಿದ್ದನೆಂದು ವರ್ಣಿಸಿದರೆ ಮತ್ತೆ ಕೆಲವು ಸಲ ಅದನ್ನಾತ ಬೆಲ್ಟಿನಂತೆ ತನ್ನ ಸೊಂಟಕ್ಕೆ ಸುತ್ತಿಕೊಳ್ಳುತ್ತಿದ್ದನೆಂದು ಹೇಳಲಾಗುತ್ತದೆ. ಎಂದರೆ ಅವನ ಕತ್ತಿ ತುಂಬ ತಿಳುವಾಗಿಯೂ ಸೂಕ್ಷ್ಮವಾಗಿಯೂ ಇದ್ದು ನಡಕ್ಕೆ ಪಟ್ಟಿಯಂತೆ ಸುತ್ತಿಕೊಳ್ಳಹುದಾದಷ್ಟು ನಾಜೂಕಿನದಾಗಿತ್ತೆಂದು ಜಾನಪದರು ಹೇಳುತ್ತಾರೆ. ಅವನ ಈ ಕತ್ತಿ ಸವದತ್ತಿ ತಾಲೂಕಿನ ಗೊರವನಕೊಳ್ಳದ ನಾಯಕರ ಮನೆತನದವರು (ಇವರು ಈಗಿನ ಕಾಲದ ಬಹು ದೊಡ್ಡ ಊಳಿಗಮಾನ್ಯ ಮನೆತನದವರಾಗಿದ್ದರು.) ಕೊಟ್ಟದ್ದೆಂದು ಹೇಳಲಾಗುತ್ತದೆ. ಅಷ್ಟೇ ಅಲ್ಲ ಇದು ಒಂದು ಅಸಾಮಾನ್ಯವಾದ ದಿವ್ಯ ಖಡ್ಗವಾಗಿದ್ದುದರಿಂದ ರಾಯಣ್ಣ ಎಂದೂ ಸೋಲುತ್ತಿರಲಿಲ್ಲ ಎಂಬ ನಂಬಿಕೆ ಜಾಣಪದದಲ್ಲಿ ಬೇರೂರಿದೆ.
ಸಂಗೊಳ್ಳಿರಾಯಣ್ಣ ಮಂಗ್ಯಾನ ಕುಲದಾವ
ಟೊಂಗಿ ಟೊಂಗೀಗಿ ಜಿಗದಾನ || ಸ
ಲಾಗ ಹಾಕುವಾಗ ರಾಯಣ್ಣ ಹಿಂಬದಿಯಿಂದ ಹನ್ನೆರಡು ಅಕ್ಕಡಿ, ಮುಂಬದಿ ಹನ್ನೆರಡು ಅಕ್ಕಡಿ ಹಾರುತ್ತಿದ್ದನಂತೆ – ಒಂದು ಅಕ್ಕಡಿ ಎಂದರೆ ಸುಮಾರು ಆಡು ಅಡಿ. ಮುಷ್ಟಿಯುದ್ಧ (ಕುಸ್ತಿ)ದಲ್ಲೂ ಆತನನ್ನು ಸೋಲಿಸುವವರಿರಲಿಲ್ಲ. ಇದರಿಂದ ಆತ ಪ್ರಚಂಡವಾದ ದೈಹಿಕ ಸಾಮರ್ಥ್ಯ ಪಡೆದಿದ್ದನೆಂಬುದು ಸ್ಪಷ್ಟವಾಗುತ್ತದೆ. ಮಲಪ್ರಭಾ ತೀರದ ಜನರ ದೇಹ ಲಕ್ಷಣಗಳೆಲ್ಲ ಆತನಲ್ಲಿ ಸಮಾವೇಶಗೊಂಡಿದ್ದವೆಂದು ತಿಳಿಯಬಹುದು.
೧೮೨೪ರ ಯುದ್ಧದಲ್ಲಿ ಸೆರೆಸಿಕ್ಕು ಬಿಡುಗಡೆಯಾದ ತರುವಾಯ ೧೮೨೯ರ ವರೆಗೆ ಆತ ನಡೆಸಿರಬಹುದಾದ ಚಟುವಟಿಕೆಗಳ ಬಗ್ಗೆ ಜಾನಪದ ಮಟ್ಟದಲ್ಲಾಗಲೀ ಬ್ರಿಟಿಷರ ದಾಖಲೆಗಳಲ್ಲಾಗಲೀ ಯಾವ ವಿವರಗಳೂ ದೊರೆಯುವುದಿಲ್ಲ. ಕು‌ಲಕರ್ಣಿ ಬಾಳಪ್ಪನೊಂದಿಗೆ ಉಂಟಾದ ಜಗಳದಿಂ‌ದಲೇ ಆತನ ಚಟುವಟಿಕೆಗಳು ಜನರ ಗಮನ ಸೆಳೆಯ ತೊಡಗುತ್ತವೆ. ಆ ಘಟನೆಯನ್ನೂ ಅನಂತರದ ಹಲವು ವಿವರಗಳನ್ನೂ ಜಾನಪದ ಮೂಲಗಳು ನಮಗೆ ಪರಿಚಯಿಸುತ್ತವೆ. ಒಂದು ಹಾಡಿನಲ್ಲಿ ಆತನ ಜತೆಗಾರ ಚೆನ್ನಬಸಪ್ಪ ಮತ್ತು ಸುತ್ತಲಿನ ಊರುಗಳು ವೀರರು ಸೇರಿಕೊಂಡು ಬಂಡಾಯದ ಸಿದ್ಧತೆಗೆ ತೊಡಗಿದುದರ ಸೂಚನೆಯಿದೆ. ಇದಕ್ಕಾಗಿ ಅವರು ಚೆನ್ನಮ್ಮನ ಒಪ್ಪಿಗೆ ಪಡೆಯಬೇಕಾದುದು ತುಂಬ ಮುಖ್ಯವಾಗಿದ್ದುದರಿಂದ ಸಾರುವ ಅಯ್ಯನವರ ವೇಷ ಕಟ್ಟಿಕೊಂಡು ಬೈಲಹೊಂಗಲಕ್ಕೆ ಹೋಗಿ ಜೈಲಿನಲ್ಲಿದ್ದ ಚೆನ್ನಮ್ಮನನ್ನು ಕಂಡುಬಂದರೆಂದು ಜಾನಪದ ಮೂಲ ಹೇಳುತ್ತವೆ.[4]
ಹೀಗೆ ಚೆನ್ನಮ್ಮನ ಒಪ್ಪಿಗೆ ದೊರೆತ ಮೇಲೆ ರಾಯಣ್ಣ ಕೈಕೊಂಡ ಮೊದಲ ಕೆಲಸವೆಂದರೆ ಹಲವು ಜನ ಸಂಸ್ಥಾನಿಕರು ಮತ್ತು ದೇಸಾಯಿಗಳಿಂದ ಸೈನಿಕ ಸಹಾಯ ಕೇಳಲು ಸಂಚಾರ ಕೈಗೊಂಡದ್ದು. ಇವರಲ್ಲಿ ಕೊಲ್ಲಾಪುರದ ಛತ್ರಪತಿ ಮೊದಲಾದವರೂ ಸೇರಿರಬೇಕು. ಆದರೆ ಈ ವಿಷಯಕ್ಕೆ ಖಚಿತ ಉಲ್ಲೇಖಗಳಿಲ್ಲ. ಸಾಂಗಲಿ, ತಾಸಗಾಂವ ಮೊದಲಾದ ಪಟವರ್ಧನ ಮನೆತನಗಳವರು ಕಿತ್ತೂರಿನ ಬಗ್ಗೆ ಸಹಾನುಭೂತಿ ಉಳ್ಳವರಾಗಿರಲಿಲ್ಲ. ಆದರೆ ಚಿಕ್ಕದಿನ್ನೆ, ಡಂಬಳ. ಮುಂಡರಗಿ ಭಾಗಗಳಲ್ಲಿ ಸಹಾಯ ದೊರೆಬಹುದೆಂಬ ಆಶೆಯಿತ್ತು. ವಿಶೇಷವಾಗಿ ಚಿಕ್ಕದಿನ್ನೆ ಬೇಡರ ಒಂದು ಚಿಕ್ಕ ಸಂಸ್ಥಾನವಾಗಿದ್ದು ಅಲ್ಲಿನವರ ಸೈನ್ಯ ರಾಯಣ್ಣನ ಜತೆ ಗೂಡಿದ್ದ ಬಗ್ಗೆ ನಿಶ್ಚಿತ ಪುರಾವೆಯಿದೆ.[5] ಆದರೆ ಜಾನಪದ ಹಾಡುಗಳಲ್ಲಿ ಇವರ ಉಲ್ಲೇಖ ಬಂದಿಲ್ಲ. ಅದೇ ರೀತಿ ಡಂಬಳ ಮುಂಡರಗಿಯವರ ಬಗೆಗೂ ರಾಯಣ್ಣ ಆಶಾಭಾವನೆ ಹೊಂದಿದ್ದಂತೆ ಕಾಣುತ್ತದೆ. ಜಮಖಂಡಿ ಮತ್ತು ಮುಧೋಳ ಸಂಸ್ಥಾನಗಳಿಗೆ ರಾಯಣ್ಣ ಭೆಟ್ಟಿಯಿತ್ತಿರುವ ಸಾಧ್ಯತೆ ಕೂಡ ಇದೆ. ಜಾನಪದ ಹಾಡಿನಲ್ಲಿ ಈ ಚಿಕ್ಕ ರಾಜ್ಯಗಳ ಉಲ್ಲೇಖವೂ ಇದೆ.[6]
ರಾಯಣ್ಣನ ಹಲವು ಜನ ಸಹಚಾರಿಗಳ ಹೆಸರುಗಳು ಜಾನಪದ ಹಾಡುಗಳಲ್ಲಿವೆ. ಬಿಚ್ಚಗತ್ತಿ ಚೆನ್ನಬಸಪ್ಪ ಮತ್ತು ಗಜವೀರನೆಂಬವರು ಅವರಲ್ಲಿ ತುಂಬ ಪ್ರಮುಖರು. ಚೆನ್ನಬಸಪ್ಪ ಮಂಟಗುತ್ತಿಯವನೆಂದು ರಾಯಣ್ಣ ನೀಡಿದ ಒಪ್ಪಿಗೆ ಪತ್ರದಲ್ಲಿದೆ. ಬೆಳಗಾವಿ ಜಿಲ್ಲೆಯಲ್ಲಿ ಈ ಹೆಸರಿನ ಯಾವ ಊರೂ ಕಂಡುಬಾರದು. ‘ಮಣಗುತ್ತಿ’ ಎಂಬ ಊರು ಮಾತ್ರ ಹುಕ್ಕೇರಿ ತಾಲೂಕಿನಲ್ಲಿ (ರಾಷ್ಟ್ರೀಯ ಹೆದ್ದಾರಿ ನಾಲ್ಕು ಸಮೀಪ) ಬೆಳಗಾವಿಯ ಉತ್ತರಕ್ಕೆ ಸು. ೩೦ ಕಿ.ಮೀಗಳ ಅಂತರದಲ್ಲಿ ಕಂಡು ಬರುತ್ತದೆ. ಚೆನ್ನಬಸಪ್ಪ ಬಹುಶಃ ಅಲ್ಲಿಯವನು. ಅದೇ ‘ಗಜವೀರ’ ನೆಂಬವನು ಗೋದಳ್ಳಿಯವನೆಂದು ಹಲವೆಡೆ ಉಲ್ಲೇಖಿಸಲ್ಪಟ್ಟಿದೆ. ಇದು ಖಾನಾಪುರ ತಾಲೂಕಿನ ಒಂದು ಹಳ್ಳಿ. ರಾಯಣ್ಣನ ಹೇಳಿಕೆಯಲ್ಲಿರುವ ‘ಗಜಬಾಹಬಸಿ’ ಎಂಬವನು ಇವನೇ ಈತ ಹಬಸಿ (ನಿಗ್ರೋ) ಜನಾಂಗದವನಾಗಿದ್ದು ಪ್ರಚಂಡ ದೈಹಿಕ ಬಲವುಳ್ಳನ ನಾಗಿದ್ದನೆಂದು ತಿಳಿದುಬರುತ್ತದೆ. ಇದೇ ರೀತಿ ಬೆಳವಡಿಯ ವಡ್ಡರ ಎಲ್ಲಣ್ಣ ಕರಡಿಗುದ್ದಿ (ಬೆಳಗಾವಿ ಸಮೀಪ)ಯ ಬಾಳಣ್ಣಾ. ದೊಡ್ಡಕಿಲಿಯವ ಭೀಮ, ಹೊಟ್ಟೆಯ ಸೋಮ ಮೊದಲಾದ ವೀರರು ರಾಯಣ್ಣನನ್ನು ಸೇರಿದರೆಂದು ಜಾನಪದ ಮೂಲಗಳು ಹೇಳುತ್ತವೆ.
ಬಿಚ್ಚಗತ್ತಿ ಚೆನ್ನಬಸಪ್ಪನೊಂದಿಗೆ ರಾಯಣ್ಣ ಸಮಾಲೋಚನೆ ಮಾಡಿದ ತರುವಾಯ ಈತ ಮಾಡಿದ ಮೊದಲ ಕೆಲಸವೆಂದರೆ ಶಿವನಗುತ್ತಿಯ ಪುಂಡ ಭರಮನನ್ನು ಕೊಂದದ್ದು. ಈತ ಸುರಪುರದ ಅರಸರ ಸೈನ್ಯದಲ್ಲಿದ್ದವನೆಂದು ತಿಳಿದು ಬರುತ್ತದೆ. ಜಾನಪದ ಹಾಡುಗಳಲ್ಲಿ ಹಲವು ಕಡೆಗೆ ಸುರಪುರದ ಬದಲು ಶಿವನಗುತ್ತಿಯ ಉಲ್ಲೇಖ ಬಂದಿದೆ. ಬಹುಶಃ ಸುರಪುರ ಸಂಸ್ಥಾನದವರ ಒಂದು ಊರು ಶಿವನಗುತ್ತಿಯಾಗಿದ್ದು ಭರಮನಾಯಕನೊಂದಿಗೆ ಪ್ರತ್ಯಕ್ಷಹೋರಾಟ ನಡೆದು ಶಿವನಗುತ್ತಿಯಲ್ಲಿಯೇ ಎಂದು ಕಾಣುತ್ತದೆ. ಸಂಗೊಳ್ಳಿ ರಾಯಣ್ಣನ ನಾಟಕದಲ್ಲಿಯೂ ಒಂದು ಅಪ್ರಕಟಿತ ಜಾನಪದ ಹಾಡಿನಲ್ಲಿಯೂ ಭರಮನ ಹೆಸರು ಬಂದಿದ್ದು ಫ್ಲೀಟರ ಲಾವಣಿಯಲ್ಲಿ ಸುರಪುರ ಅರಸರ ಉಲ್ಲೇಖವಿದೆ. ಈರಾಜ ರಾಯಣ್ಣನಿಗೆ ೩೦೦ ಸೈನಿಕರ ದಂಡುಕೊಟ್ಟನಂತೆ. ಸೈನ್ಯವನ್ನು ರಾಯಣ್ಣ ‘ಗಿಡ’ದಲ್ಲಿ ಇಟ್ಟು ಅದಕ್ಕೆ ಹಬಸಿ ಜನರನ್ನು ಕಾವಲು ಇರಿಸಿದನೆಂದು ಲಾವಣಿಯಲ್ಲಿ ಬಂದಿದೆ. ಇದು ಬಹುಶಃ ‘ಗಡ’ದಲ್ಲಿ ಎಂದಿರಬೇಕು ‘ಗಡ’ವೆಂದರೆ ಶಮಸೇರಗಡ ಅಥವಾ ನಂದಗಡ ಇವೆರಡೂ ಖಾನಾಪೂರ ತಾಲೂಕಿನ ಗುಡ್ಡಗಾಡು ಪ್ರದೇಶದ ಸುಭದ್ರ ಸ್ಥಳಗಳು. ಶಮಶೇರ ಗಡವು ರಾಯಣ್ಣನ ಪ್ರಮುಖ ನೆಲೆಯಾಗಿದ್ದುದರಿಂದ ಈ ‘ಗಡ’ದಲ್ಲಿಯೇ ಸೈನ್ಯವನ್ನಿಟ್ಟು ಕೊಂಡಿದ್ದು ಹೆಚ್ಚು ಸಂಭವನೀಯ.
ಹೀಗೆ ಸೈನ್ಯ ಸಂಗ್ರಹವಾದ ಕೂಡಲೇ ಬಂಡಾಯಗಾರರು ಮಾಸ್ತಮರಡಿಯಲ್ಲಿದ್ದ ದತ್ತು ಮಗನಾದ ಸವಾಯಿ ಮಲ್ಲಸರ್ಜನನ್ನು ತಮ್ಮ ವಶಕ್ಕೆ ತೆಗೆದುಕೊಂಡು ಆತನನ್ನು ಗೋಕಾಕ ತಾಲೂಕಿನ ಒಂದು ಗುಪ್ತ ಸ್ಥಳದಲ್ಲಿರಿಸಿದರು. ತರುವಾಯ ಬಂಡಾಯ ಪ್ರಾರಂಭವಾಯಿತು.
ಫ್ಲೀಟರ ಲಾವಣಿಯಲ್ಲಿ ಸವಾಯಿ ಮಲ್ಲಸರ್ಜನ ಉಲ್ಲೇಖವಿಲ್ಲ. ಬದಲು ಶಮಶೇರಗಡವನ್ನು ವಶಪಡಿಸಿಕೊಂಡ ಸಂಗತಿ ಬಂದಿದೆ. ಅದಾದ ಮೇಲೆ ಖಾನಾಪುರ ಮತ್ತು ಬೀಡಿಗಳ ಮೇಲೆ ದಾಳಿ ಮಾಡಿದರು. ಬೀಡಿಯಲ್ಲಿದ್ದ ತಾಲೂಕಾ ಕಚೇರಿಯನ್ನು ಸುಟ್ಟು ಖಜಾನೆಯ ಲೂಟಿಮಾಡಿದರು. ಖಾನಾಪುರ ತಾಲೂಕಿನ ಪೂರ್ವದ ಹಳ್ಳಿಗಳು ಮತ್ತು ಬೈಲಹೊಂಗಲ ತಾಲೂಕಿನಲ್ಲಿರುವ ಮಲಪ್ರಭಾನದಿ ದಕ್ಷಿಣದ ಬಹುತೇಕ ಎಲ್ಲ ಊರುಗಳಲ್ಲಿ ಲೂಟಿಮಾಡಿದರು.
ಈ ಘಟನಾವಳಿಯನ್ನು ನಿರೀಕ್ಷಿಸಿ ಚಕೀತರಾದ ಬ್ರಿಟೀಷರು ರಾಯಣ್ಣನನ್ನು ಹಿಡಿಯಲು ಸಂಪಗಾವಿಯ ಮಾಮಲೇದಾರನಿಗೆ ಆಜ್ಞೆ ಮಾಡಿದರು. ಅವರು ಸನ್ನದ್ಧರಾಗಿ ರಾಯಣ್ಣನನ್ನು ಬೆಂಬತ್ತುವಷ್ಟರಲ್ಲಿ ಇವರು ಹಳಿಯಾಳ (ಉ.ಕ.ಜಿಲ್ಲೆ) ಪಟ್ಟಣವನ್ನು ಸುಲಿದರು. ಅಲ್ಲಿಂದ ಪುನಃ ಬೆಳಗಾವಿ ಜಿಲ್ಲೆಯಲ್ಲಿ ಪ್ರವೇಶಿಸಿದರು. ಇವೆಲ್ಲ ಸಂಗತಿಗಳು ಲಾವಣಿಯಲ್ಲಿ ಬಂದಿವೆ.[7] ಇದರೊಂದಿಗೆ ಬಂಡುಗಾರರ ಸಂಖ್ಯೆ ವಿಪರೀತ ಹೆಚ್ಚಾಗಿ ಬ್ರಿಟೀಷರಿಗೆ ದೊಡ್ಡ ತಲೆನೋವು ಪ್ರಾರಂಭವಾಯಿತು. ಮುಂಬೈಯಿಂದ ೫೦೦ ಜನ ಬ್ರಿಟಿಶ್ ಸೈನ್ಯ ಮತ್ತು ೩೦೦ ಜನ ದೇಶೀ ಸೈನ್ಯವನ್ನು ಈ ಕಾರ್ಯಕ್ಕಾಗಿ ನಿಯೋಜಿಸಲಾಯಿತೆಂದು ಲಾವಣಿಕಾರ ಹೇಳಿದ್ದಾನೆ.
ಹಳಿಯಾಳದ ಘಟನೆಯ ತರುವಾಯ ರಾಯಣ್ಣನಪಡೆ ಖಾನಾಪುರ ತಾಲೂಕಿನ ಬಾಳಗುಂದದ ಗುಡ್ಡಕ್ಕೆ ಬಂತು. ಬ್ರಿಟೀಶರ ಸೈನ್ಯ ಅವರನ್ನು ಹಿಡಿಯಲು ಬೆನ್ನಟ್ಟಿದ್ದ ಸಂಗತಿ ರಾಯಣ್ಣನ ಗಮನಕ್ಕೆ ಬಂದುದರಿಂದ ರಾಯಣ್ಣ ಅಲ್ಲೊಂದು ತಂತ್ರ ಮಾಡಿದ. ಮೊದಲು ಅಲ್ಲಿ ಅವರು ಫರಾಳ (ಉಪಹಾರ) ಮಾಡಿ, ಅನಂತರ ಆ ಪ್ರದೇಶದ ಗಿಡಗಂಟೆಗಳನ್ನು ಸವರಿ ಅವುಗಳ ತುದಿಗೆ ಬಟ್ಟೆ ಸುತ್ತಿ ಬೆಂಕಿ ಹಚ್ಚಿದರು. ಬ್ರಿಟಿಶ್ ಸೈನ್ಯ ಅದನ್ನು ದೂರದಿಂದ ನೋಡಿ ರಾಯಣ್ಣನ ದಳ ಅಲ್ಲಿ ಅಡಿಗೆ ಮಾಡುತ್ತಿದೆಯೆಂದು ಭ್ರಮಿಸಿತು ಹಾಗೂ ಅದನ್ನು ಸುತ್ತುವರಿದು ಮನಬಂದಂತೆ ಗುಂಡು ಹಾರಿಸಿತು. ಅವರ ಗುಂಡುಗಳೆಲ್ಲ ತೀರಿಹೋಗಿ ಗುಂಡಿನ ಸದ್ದು ನಿಂತುದೇ ತಡ, ಮರೆಯಲ್ಲಿದ್ದ ರಾಯಣ್ಣನ ಕಡೆಯವರು ಒಮ್ಮೆಲೆ ಅವರ ಮೇಲೆ ಏರಿಹೋಗಿ ಮನಬಂದಂತೆ ಅವರನ್ನು ತುಂಡರಿಸಿದರು. ಅವರಲ್ಲಿ ಒಬ್ಬನೂ ಜೀವ ಸಹಿತ ಉಳಿಯಲಿಲ್ಲೆಂದು ಲಾವಣಿಕಾರ ಹಾಡಿದ್ದಾನೆ.
ಇದಾದ ಮೇಲೆ ರಾಯಣ್ಣನನ್ನು ಹಿಡಿಯಲು ಎರಡನೆಯ ಪ್ರಯತ್ನ ನಡೆಯಿತು. ರಾಯಣ್ಣನ ದಂಡು ಖಾನಾಪುರ ತಾಲೂಕಿನ ಹಡಗಲಿ, ಬೈಲಹೊಂಗಲ ತಾಲೂಕಿನ ಜಕ್ಕನಾಯಕನಕೊಪ್ಪ ಮೊದಲಾದೆಡೆ ದಾಳಿ ಮಾಡಿದ್ದು ಬ್ರಿಟೀಶ ಅಧಿಕಾರಿಗಳ ಗಮನಕ್ಕೆ ಬಂದುದರಿಂದ ಅವರ ಸೈನ್ಯದ ಒಂದು ಭಾಗ ನಂದಗಡದ ಸಮೀಪ ಉಳಿದು ಇನ್ನೊಂದು ಸಂಪಗಾವಿಯತ್ತ ಹೊರಟುಬಂದು ಬೆಣ್ಣೆಹಳ್ಳದಲ್ಲಿ ಹೊಂಚು ಕಾಯುತ್ತಿತ್ತು. ಆದರೆ ಚತುರ ರಾಯಣ್ಣ ಇವರಿಗೆ ತಿಳಿಯದಂತೆ ಬೇರೊಂದು ಮಾರ್ಗದಿಂದ ಸಂಪಗಾವಿಯನ್ನು ಮೊದಲೇ ಪ್ರವೇಶಿಸಿ ಸಾಕಷ್ಟು ಹಾನಿ ಮಾಡಿದ್ದಲ್ಲದೆ ಅಲ್ಲಿನ ಕಚೇರಿ, ಮಾಮಲೇದಾರನ ಮನೆಮಾರುಗಳನ್ನು ಸುಟ್ಟು ಸೊರೆಗೊಳ್ಳುತೊಡಗಿದ. ಇದರಿಂದಾಗಿ ಸಂಪಗಾವಿಯಲ್ಲಿ ಹಾಹಾಕಾರವೆದ್ದು ಬೆಣ್ಣೆಹಳ್ಳದಲ್ಲಿ ಅಡಗಿದ್ದ ಬ್ರಿಟಿಶ್ ಪರ ಸೈನ್ಯ ಸಂಪಗಾವಿಗೆ ಧಾವಿಸಿತು. ಅದಾಗಲೇ ಸಂಪಗಾವಿಯಿಂದ ಹೊರಬಿದ್ದ ರಾಯಣ್ಣನ ಸೈನ್ಯವನ್ನು ಊರ ಉತ್ತರದಲ್ಲಿರುವ ಕೆರೆಯ ಬೈಲಿನಲ್ಲಿ ಎದುರುಗೊಂಡಿತು. ಕೈಕೈ ಹತ್ತಿದ ಈ ಯುದ್ಧದಲ್ಲಿ ಹಲವು ಜನ ಕ್ರಾಂತಿಕಾರರು ಕೊಲ್ಲಲ್ಪಟ್ಟರೆಂದು ಜಾನಪದ ಹಾಡು ತಿಳಿಸುತ್ತದೆ. ರಾಯಣ್ಣ ಇಲ್ಲಿಂದ ದೇಶನೂರಗುಡ್ಡಕ್ಕೆ ಪರಾರಿಯಾಗಿ ಹೋಗಿ ಅಲ್ಲಿಂದ ಎರಡು ತುಂಡಾಗಿ ಒಂದು ಮರಕಟ್ಟಿ ಸುತಗಟ್ಟಿ (ಬೈಲಹೊಂಗಲ ತಾ.) ಮೊದಲಾದ ಊರುಗಳನ್ನು ಲೂಟಿ ಮಾಡುತ್ತ ಶಮಶೇರಗಡ ಪ್ರದೇಶದತ್ತ ಹೋದರೆ ಇನ್ನೊಂದು ಸಂಗೊಳ್ಳಿಗೆ ಹೋಗಿ ತರುವಾಯ ಕಿತ್ತೂರಿನತ್ತ ಹೋಯಿತು. ಕಿತ್ತೂರಿಗೆ ಹೋಗಿ (೧೮೩೦. ಜನೇವರಿ ೧೪) ಗುರುಸಿದ್ಧೇಶ್ವರನ ದರ್ಶನ ಪಡೆದು, ಸಮೀಪದ ಕಬ್ಬಿನ ಹೊಲದಲ್ಲಿ ಕಬ್ಬಿಣ ಹಾಲು ಕುಡಿದು, ತಿನ್ನಲು ಕಬ್ಬು ತೆಗೆದುಕೊಂಡು ಗುಡ್ಡದಲ್ಲಿ ಮರೆಯಾಯಿತು.
ಇದಾದ ಮೇಲೆ ರಾಯಣ್ಣ ಹಳಿಯಾಳದ ಮೇಲೆ ಮತ್ತೆ ದಾಳಿ ಮಾಡಿದನೆಂದು ಫ್ಲೀಟರು ಸಂಗ್ರಹಿಸಿದ ಲಾವಣಿಯಲ್ಲಿ ಬಂದಿದೆ. (೯ನೆಯ ನುಡಿ) ಎರಡನೆಯ ಬಾರಿ ಹಳಿಯಾಳದ ಲೂಟಿಗೆ ಒಂದು ವಿಶೇಷಕಾರಣ ಒದಗಿಬಂತೆಂದು ನಾಟಕದಲ್ಲಿ ಬಂದಿದೆ. ಈ ಭಾಗದಲ್ಲಿ ರಾಯಣ್ಣ ಅಡಗಿದ್ದು ಬ್ರಿಟಿಷರ ಕೈಗೆ ಸಿಗದೆ ತಳ್ಳಿ ಮಾಡುತ್ತಿದ್ದದ್ದರಿಂದ ಸರಕಾರ ಆತನನ್ನು ಹಿಡಿದು ಕೊಟ್ಟವರಿಗೆ ೫೦೦ ರೂ (೨೦೦ ಎಂದೂ ಹೇಳಿಕೆಯಿದೆ) ಬಹುಮಾನ ಕೊಡುವುದಾಗಿ ಸಾರಿ ಅದರ ಕರಪತ್ರಗಳನ್ನು ಹಳಿಯಾಳ ಸಂತೆಯಲ್ಲಿ ಹಚ್ಚಿಸಿತ್ತು. ಅದಕ್ಕೆ ಪ್ರತಿಕ್ರಮವಾಗಿ ರಾಯಣ್ಣ ಹಳಿಯಾಳದ ಮೇಲೆ ಈ ಎರಡನೆಯ ದಾಳಿ ಮಾಡಬೇಕಾಗಿ ಬಂತು. ಈ ಸಂದರ್ಭದಲ್ಲಿ ರಾಯಣ್ಣನ ತೊಡೆಗೆ ಗುಂಡು ಬಡಿಯಿತು. ಇದು ತೀವ್ರ ಸ್ವರೂಪದ್ದಾಗಿದ್ದರಿಂದ ರಾಯಣ್ಣ ಹಂಡಿಬಡಗನಾಥನ ಗುಡ್ಡದಲ್ಲಿ (ಅಲ್ಲಿನ ಸಾಧುಗಳಿಂದ) ದಿವ್ಯೌಷಧ ಪಡೆದು ತೀವ್ರ ಗುಣಮುಖನಾದನೆಂದು ಜಾನಪದ ಮೂಲ ಹೇಳುತ್ತದೆ. ಎಂದರೆ ಬ್ರಿಟೀಶರೊಡನೆ ಆದ ಮೂರನೆಯ ಮುಖಾಮುಖಿ ಇದು ಎಂದು ಹೇಳಬಹುದು.
ಇದಾದ ಮೇಲೆ ರಾಯಣ್ಣ ಸಾಧಿಸಿದ ಇನ್ನೊಂದು ದೊಡ್ಡ ಕೆಲಸವೆಂದರೆ ಗೋದಳ್ಳಿಯ ಕೆರೆಯಲ್ಲಿ ಬೀಡು ಬಿಟ್ಟಿದ್ದ ಸರಕಾರಿ ಸೈನ್ಯವನ್ನು ಮೋಸಗೊಳಿಸಿದ್ದು. ಸೈನ್ಯ ಕೆರೆಯಲ್ಲಿ ಬೀಡು ಬಿಟ್ಟು ಊಟಮಾಡಿ ವಿಶ್ರಾಂತಿ ಪಡೆಯುತ್ತಿತ್ತು. ಆಗ ರಾಯಣ್ಣ ಮತ್ತು ಆಯ್ದ ಕೆಲಸಂಗಡಿಗರು (ಬ್ರಿಟೀಶರ) ಕುದುರೆಗಳಿಗೆ ಹುಲ್ಲು ಮಾರುವವರಂತೆ ವೇಷ ತೊಟ್ಟು ಹುಲ್ಲು ಹೊರೆ ಹೊತ್ತು ಹೋದರು. ಕೆಲವರು ಹುಲ್ಲು ಮಾರುವ ನಾಟಕ ಮಾಡುತ್ತಿದ್ದಂತೆ ಉಳಿದವರು ಬ್ರಿಟೀಶರ ಕಣ್ಣು ತಪ್ಪಿಸಿ ಅವರ ಶಸ್ತ್ರಾಸ್ತ್ರಗಳನ್ನು ಸಮೀಪದ ಬಾವಿಯಲ್ಲಿ ಎಸೆದು ಬಿಟ್ಟರು. ಕೂಡಲೆ ಮರೆಯಲ್ಲಿದ್ದವರು ಏರಿಬಂದು ಬ್ರಿಟೀಶ್ ಸೈನ್ಯದಲ್ಲಿ ಕೈಗೆ ಸಿಕ್ಕವರನ್ನೆಲ್ಲ ತುಂಡರಿಸಿ ಚೆಲ್ಲಿದರು.
ಇದರಿಂದ ಕಂಗಾಲಾದ ಬ್ರಿಟೀಶರು ಮೋಸದ ಹೊರತು ರಾಯಣ್ಣರನ್ನು ಹಿಡಿಯಲಾಗುವುದಿಲ್ಲವೆಂದು ಮನಗಂಡರು. ಸಂಪಗಾವಿಯ ಮಾಮಲೇದಾರ ಕೃಷ್ಣರಾಯನ ಮುಖಾಂತರ ದೊಡ್ಡ ಕಾರಸ್ಥಾನ ನಿಯೋಜಿಸಿದರು ಖೋದಾನಪುರ ಅಣಿಗೊಳಿಸಿದರು. ೩೦೦ ಸೈನ್ಯದೊಂದಿಗೆ ಬಂಡಾಯಗಾರರನ್ನು ಸೇರಿದ ಇವರು ಡೋರಿಹಳ್ಳದಲ್ಲಿನ ‘ಡವಗಿ ಮಡು’ ಎಂಬಲ್ಲಿ ಸ್ನಾನ ಮಾಡಿ ಬಟ್ಟೆ ಹಾಕಿಕೊಳ್ಳುತ್ತಿದ್ದ ರಾಯಣ್ಣನನ್ನು ಸೆರೆ ಹಿಡಿದರು. ಈ ದುರಂತ ನಡೆದುದು ‘ಬೂದ್ಯಾಳ’ ಬುಗಡೊಳ್ಳಿ’ ಎಂಬ ಹೆಸರಿನ ಊರುಗಳಲ್ಲಿ ಎಂದು ಜಾನಪದ ಹಾಡುಗಳಲ್ಲಿ ತಪ್ಪಾಗಿ ಸೂಚಿತವಾಗಿವೆ.
ರಾಯಣ್ಣನ ಸಮೀಪ ಸಂಬಂಧಿಯಾದ ಲಕ್ಕಪ್ಪ ಪಡದಪ್ಪನವರ ಎಂಬ ಹಳಬರಾಯಣ್ಣನ ಬೆನ್ನು ಹತ್ತಿ ಹಳ್ಳಕ್ಕೆ ಹೋದ. ಆತನ ನಚ್ಚಿನ ಬಂಟರಾರೂ ಇಲ್ಲದ್ದನ್ನು ನೋಡಿ ಈ ಲಕ್ಯಾ ರಾಯಣ್ಣ ಸ್ನಾನಮಾಡಿ ಎದ್ದು ಬಂದು ತನ್ನ ಚಣ್ಣ ಬದಲಿಸಲು ಮುಂದೆ ಬಗ್ಗಿ ಕೊಂಡ, ಇದನ್ನು ಕಂಡು ಮಿಂಚಿನ ವೇಗದಲ್ಲಿ ಆ ಮೋಸಗಾರ ಲಕ್ಯಾ ಅವನ ಮೇಲೆ ಕಂಬಳಿಯ ಗೂಡೆಯನ್ನು ಬೀಸಿ ಮೀನ ಹಿಡಿದಂತೆ ಗಟ್ಟಿಯಾಗಿ ಹಿಡಿದು ದೊಡ್ಡದನಿ ಮಾಡಿ ಇತರರನ್ನು ಸಹಾಯಕ್ಕೆ ಕರೆದ, ಮರೆಯಲ್ಲಿದ್ದವರು ಓಡಿ ಬಂದು ರಾಯಣ್ಣನಿಗೆ ಮುಗಿಬಿದ್ದು ಕೈಕಾಲು ಕಟ್ಟಿ ಹಾಕಿದರು. ಅಷ್ಟರಲ್ಲಿ ಆತನ ಕತ್ತಿಯನ್ನು ಒಬ್ಬ ಮೋಸಗಾರ ನೀರಿನ ಮಡುವಿನಲ್ಲಿ ಎಸೆದು ಬಿಟ್ಟಿದ್ದ.
ಇದಾದ ಮೇಲೆ ರಾಯಣ್ಣನನ್ನು ಹೊರಸಿಗೆ ಬಿಗಿದು ಮೊದಲು ಧಾರವಾಡಕ್ಕೂ ತರುವಾಯ (ಬೆಳಗಾವಿ ಮತ್ತು) ನಂದಗಡಕ್ಕೂ ಒಯ್ದು ಅಲ್ಲಿ ಗಲ್ಲಿಗೇರಿಸಿದರು. ಅವನ ಮರಣಾನಂತರ ಆತನೊಬ್ಬ ಕಾರಣಿಕ ಪುರುಷನೆನಿಸಿ ಜನತೆಯಿಂದ ಪೂಜೆ ಗೊಳ್ಳತೊಡಗಿದ. ಆತನ ಜೀವದ ಗೆಳೆಯ ಚೆನ್ನಬಸು ಸಾಧುವಿನ ವೇಷದಲ್ಲಿ ಬಂದು ದಿನನಿತ್ಯ ಅವನ ಸಮಾಧಿಯನ್ನು ಪೂಜಿಸುತ್ತಿದ್ದ. ಗಜವೀರ ತಾನೇ ಗುಂಡು ಹೊಡೆದುಕೊಂಡು ಸತ್ತ ಅನೇಕ ಜನ ವೀರರು ಬ್ರಿಟೀಶರ ಕಣ್ಣು ತಪ್ಪಿಸಿ ಮಾಯವಾದರು. ಕೆಲವರು ಮಾತ್ರ ಅವರ ಕೈಗೆ ಸಿಕ್ಕರು. ಅವರಲ್ಲಿ ಇತರ ೫ ಜನಕ್ಕೆ ಮಾತ್ರ ರಾಯಣ್ಣನಂತೆ ಮರಣದಂಡನೆಯ ಶಿಕ್ಷೆ ವಿಧಿಸಿ ಇನ್ನುಳಿದ ಆರು ಜನರನ್ನು ಕರಿನೀರಿನ ಶಿಕ್ಷೆಗೆ ಗುರಿಪಡಿಸಿದರು. ಚಾಣಾಕ್ಷರಾದ ಬ್ರಿಟೀಶರು ಕಿತ್ತೂರಿನ ಯುದ್ಧ ಕಾಲದಲ್ಲಿ ಹೋರಾಟಗಾರರನ್ನು ಬೆನ್ನಟ್ಟಿ ಬೇಟೆಯಾಡಿದಂತೆ ಈ ಸಲ ಮಾಡಲಿಲ್ಲ. ಮೂರು ಸಾವಿರವನ್ನು ಮಿಕ್ಕಿದ್ದ ಅವನ ಅನುಯಾಯಿಗಳು ತಪ್ಪಿಸಿಕೊಂಡು ಹೋಗಲು ಅವಕಾಶವಿತ್ತರು. ಅವರಲ್ಲಿ ಕೆಲವರಾದರೂ ೧೮೩೭ ರ ವರೆಗೆ ಈ ಭಾಗಗಳಲ್ಲಿ ಚಟುವಟಿಕೆಗಳನ್ನು ನಡೆಸುತ್ತಿದ್ದು ಸವಾಯಿಮಲ್ಲಸರ್ಜನು ಹೂಡಿದ ತರುವಾಯದ ಬಂಡಾಯದಲ್ಲಿ ಪಾಲುಗೊಂಡಿರಬೇಕೆಂದು ಭಾವಿಸಬಹುದು.

ನೇಗಿನಹಾಳ ಪ್ರಬಂಧಗಳು: ಪ್ರಾಚೀನ ಕರ್ನಾಟಕದಲ್ಲಿ ಕೆಲ್ಲ ಜನಾಂಗ
ಹಲ್ಮಿಡಿ ಶಾಸನದಲ್ಲಿ ಕದಂಬ, ಆಳುಪ, ಭಟಾರಿ, ಸರಕ್ಕೆಲ್ಲ, ಕೇಕಯ, ಪಲ್ಲವ, ಸೇಂದ್ರಕ ಮತ್ತು ಬಾಣ ಎಂಬ ಎಂಟು ವಂಶನಾಮಗಳು ಉಲ್ಲೇಖಗೊಂಡಿವೆ. ಇವಲ್ಲದೆ ‘ಕರ ಭೋರ’ ಎಂಬುದೂ ವಂಶನಾಮವಾಗಿರುವ ಸಾಧ್ಯತೆಯಿದೆ. ಇವುಗಳಲ್ಲಿ ಭಟಾರಿ ಮತ್ತು ಸರಕ್ಕೆಲ್ಲ ವಂಶಗಳ ಬಗ್ಗೆ ಹೆಚ್ಚಿನ ಸಂಗತಿಗಳು ತಿಳಿದುಬಂದಿಲ್ಲ. ವಿದ್ವಾಂಸರು ಈ ಬಗ್ಗೆ ಹೆಚ್ಚು ಗಮನ ಹರಿಸಿಲ್ಲ. ಹಲ್ಮಿಡಿ ಶಾಸನೋಕ್ತ ಪಶುಪತಿ. ಭಟಾರಿ ವಂಶದವನು. ಅವನ ತಾಯಿ ಕದಂಬ ಕುಲದವಳು. ಮತ್ತು ಅವನು ಹತ್ತು ಮಂಡಲಗಳಿಗೆ ಅಧಿಪತಿಯಾಗಿದ್ದವನು ಎಂಬ ಮಾಹಿತಿ ತಾಳಗುಂದದ ಪ್ರಣವೇಶ್ವರ ದೇವಾಲಯದ ಬಾಗಿಲ ತೋಳಿನ ಮೇಲೆ ಬರೆದ ಸಂಸ್ಕೃತ ಶಾಸನದಲ್ಲಿ ದೊರಕುತ್ತದೆ.[1] ಹಲ್ಮಿಡಿ ಶಾಸನದ ವೀರ ವಿಜಅರಸ ಭಟಾರಿ ವಂಶದವನೆಂದು ಹೇಳುವುದರ ಜತೆಗೆ ಅವನು ಸರಕ್ಕೆಲ್ಲನೆಂದೂ ಹೇಳಿದೆ. ಎಂದರೆ ಸರಕ್ಕೆಲ್ಲ ಎಂಬ ಕೆಲ್ಲ ಜನಾಂಗದ ಪ್ರಭೇದ ವೊಂದರ ಹೆಸರು ಇಲ್ಲಿ ಬಂದಿದೆ.
ಇದೇ ರೀತಿಯ ಉಲ್ಲೇಖಗಳು ಐದನೆಯ ಶತಮಾನದ ಇನ್ನೂ ಕೆಲವು ಶಾಸನಗಳಲ್ಲಿವೆ. ಹೊನ್ನಾವರ ತಾಮ್ರಶಾಸನ[2]ಕೆಲ್ಲಚಿತ್ರಸೇನ ಎಂಬ ಅರಸನನ್ನು ಹೆಸರಿಸಿದೆ. ಅವನನ್ನು ಮಹಾಕೆಲ್ಲನೆಂದೂ ಕೇಕಯವಂಶದವನೆಂದೂ ಅದೇ ಶಾಸನ ಮಾಹಿತಿ ಒದಗಿಸುತ್ತದೆ, ಇದರಿಂದ ಕೆಲ್ಲರು ಕೇಕಯರೆಂಬ ಪೌರಾಣಿಕ ವಂಶದ ಸಂಬಂಧವನ್ನು ಹೇಳಿಕೊಳ್ಳುತ್ತಿದ್ದರೆಂಬುದು ಸ್ಪಷ್ಟಪಡುತ್ತದೆ. ಹಾಗೂ ಕೆಲ್ಲವೆಂಬ ಜನಾಂಗವೇ ಪ್ರಾಚೀನ ಕರ್ನಾಟಕದಲ್ಲಿದ್ದು ಅವರಲ್ಲಿ ಕೆಲ್ಲ, ಮಹಾಕೆಲ್ಲ, ಮತ್ತು ಸರಕ್ಕೆಲ್ಲ ಎಂಬ ಪರ್ಯಾಯಗಳಿದ್ದವೆಂಬುದು ಹಲ್ಮಿಡಿ ಮತ್ತು ಹೊನ್ನಾವರ ಶಾಸನಗಳಿಂದ ಖಚಿತವಾಗುತ್ತದೆ. ಅದೇ ರೀತಿ ಖಾನಾಪೂರ ತಾಲೂಕಿನ (ಬೆಳಗಾವಿ ಜಿ.) ಕಾಪೋಲಿ ಗ್ರಾಮದಲ್ಲಿ ದೊರೆತ ಭೋಜ ಅಸಂಕಿತವರ್ಮನ ಶಾಸನದಲ್ಲಿ ರಾಜನ ಅಧಿಕಾರಿಗಳು ಆ ಮುಂಚೆ ಸೊಲ್ಲಂದೂರು-೭೦ ರಲ್ಲಿನ ಒಂದು ಹಳ್ಳಿಯನ್ನು ಏಲ (ಎಳ) ಕೆಲ್ಲನೆಂಬ ಕೈಕೇಯ ದೊರೆ ಬಿಟ್ಟಿದ್ದ ದತ್ತಿಯನ್ನು ಪುನರ್ದತ್ತಗೊಳಿಸಿದರೆಂದು ಹೇಳುತ್ತದೆ. ಇದೇ ಕಾಲಾವಧಿ ಎಂದರೆ ಐದನೆಯ ಶತಮಾನಕ್ಕೆ ಸೇರುವ ಬೆಂಡಿಗಾನಹಳ್ಳಿಯ ಒಂದು ಶಾಸನ[3]ದಲ್ಲಿ ಮುರಸಕೆಲ್ಲನೆಂಬ ದೊರೆಯ ಹೆಸರು ಇದೆ. ಎಂದರೆ ಐದನೆಯ ಶತಮಾನದ ಕಾಲಕ್ಕಾಗಲೇ ಕೆಲ್ಲ, ಮಹಾಕೆಲ್ಲ ಸರಕ್ಕೆಲ್ಲ, ಎಳಕೆಲ್ಲ ಮುರಸಕೆಲ್ಲ ಎಂಬ ಮನೆತನಗಳು ಇದ್ದುದು ಇದರಿಂದ ಖಚಿತಪಡುತ್ತದೆಯಲ್ಲದೆ ಇವರು ತಮ್ಮನ್ನು ಪುರಾಣ ಪ್ರಸಿದ್ಧ ಕೇಕಯ ವಂಶಕ್ಕೆ ಸಂಬಂಧ ಪಟ್ಟವರೆಂದು ಹೇಳಿಕೊಳ್ಳುತ್ತಿದ್ದರೆಂದು ತಿಳಿಯಬಹುದಾಗಿದೆ.
ಮುಂದಿನ ಕಾಲಾವಧಿಯಲ್ಲಿ ಇವರ ಉಲ್ಲೇಖಗಳು ಹೆಚ್ಚುತ್ತ ಹೋಗುತ್ತವೆ, ಕದಂಬದೊರೆ ಕೃಷ್ಣವರ್ಮನ ಹಾಗೂ ವಿಷ್ಣುವರ್ಮನ ತಾಯಿ ಹಾಗೂ ಮೃಗೇಶ ವರ್ಮನ ಹೆಂಡತಿ ಮತ್ತು ರವಿವರ್ಮನ ತಾಯಿ ಪ್ರಭಾವತಿ, ಇವರು ಕೇಕಯ ವಂಶದವರೆಂಬ ಅಂಶ ಶಿವಳ್ಳಿ,[4] ಗುಡ್ಣಾಪುರ,[5] ಬನ್ನಹಳ್ಳಿ,[6] ತಾಳಗುಂದ[7]ಮೊದಲಾದ ಶಾಸನಗಳಲ್ಲಿ ಉಕ್ತವಾಗಿದೆ. ಹಿರೇಗುತ್ತಿಯ ಭೋಜ ವಂಶದವರ (ಅಸಂಕಿತ ವರ್ಮ) ತಾಮ್ರಪಟದಲ್ಲಿ ನಂದಿಪಲ್ಲಿಯ ಕೈಕಯಾನ್ವಯಕ್ಕೆ ಸೇರಿದ್ದ ಕೊತ್ತಿ ಪೆಗ್ಗಿಲಿ ಎಂಬ ರಾಜನ ಹೆಸರಿದೆ.
ಕ್ರಿ.ಶ. ೮ನೆಯ ಶತಮಾನದ ಶಾಸನಗಳಲ್ಲಿ ಕೆಲ್ಲರ ಬಹಳಷ್ಟು ಉಲ್ಲೇಖಗಳಿವೆ. ಕೆಕ್ಕಾರ ಗ್ರಾಮದ ಶಾಸನದಲ್ಲಿ ಉಕ್ತನಾದ ಅಣ್ಣಿಯರಸನು ಕೇಕಯ ವಂಶದವನಾಗಿದ್ದು ಪಯೆಗುಂಡಪುರವರೇಶ್ವನೆಂದಿದೆ. ಈ ಪಯೆಗೊಂಡ ಪುರವೆಂದರೆ ಹೈವೆ ಅಥವಾ ಹೈಗುಂದವೇ.
ಪ್ರಸಿದ್ಧ ದೊರೆ ಗಂಗ ಶ್ರೀ ಪುರುಷನ ಕಾಲದಲ್ಲಿ ರಾಷ್ಟ್ರಕೂಟ ಒಂದನೆಯ ಕೃಷ್ಣನ ಸಂಗಡ ನಡೆದ ಘೋರ ಯುದ್ಧಗಳಲ್ಲಿ ಸಿಯಗೆಲ್ಲರೆಂಬ ಮನೆತನದವರು ಬೆಂಗಳೂರು, ತುಮಕೂರು ಭಾಗದಲ್ಲಿ ಆಳುತ್ತಿದ್ದು ಶ್ರೀ ಪುರುಷನ ಪರವಾಗಿ ಹೋರಾಡಿದರು. ಬಾಗೆಯೂರು ಪಿಂಚನೂರು ಮೊದಲಾದೆಡೆಗಳಲ್ಲಿ ಎರಡೂ ಪಕ್ಷದವರಿಗೆ ಘೋರ ಯುದ್ಧಗಳಾದವು. ತುಮುಕೂರು ೮೬ ನೆಯ ಶಿಲಾಲಿಪಿ, ಸಿಯಗೆಲ್ಲರು ಮಱುಗರೆ ನಾಡು ಮುನ್ನೂರನ್ನು ಆಳುತ್ತಿದ್ದು ಅವರ ಅಧೀನನಾಗಿದ್ದ ಮೂರು ಕೊಡೆ ಅಣ್ಣಿಯರನು ಪಿಂಚನೂರ ಕಾಳಗದಲ್ಲಿ ಹೋರಾಡಿ ಮಡಿದನೆಂದು ಹೇಳುತ್ತದೆ. ಅದೇ ತುಮ ೮೭.ರಲ್ಲಿ ಪುಲಿಯೇರ ಸಿಯಗೆಲ್ಲ ಕನ್ನರಸರೊಂದಿಗಿನ ಯುದ್ದದಲ್ಲಿ ಹೋರಾಡಿ ಸತ್ತ ವಿಷಯ ಬಂದಿದೆ. ತುಮ-೮೮ ರಲ್ಲಿ ಒಬ್ಬ ಸಿಯಗೆಲ್ಲ ದೊರೆ ಮಱುಗಱೆ ೩೦೦ ಪ್ರದೇಶವನ್ನಾಳುತ್ತಿದ್ದನೆಂದಿವೆ. ತುಮ-೮೯, ೯೦, ೯೧, ೯೩, ೯೪, ೯೫, ೯೬, ಮತ್ತು ೯೯ ನೆಯ ಶಾಸನಗಳಲ್ಲಿಯೂ ಸಿಯಗೆಲ್ಲ ರಾಜರ ಹೆಸರುಗಳಿವೆ. ೯೧ ರಲ್ಲಿ ಶಿವಮಾರಸಿಯಗೆಲ್ಲರೆಂಬ ದೊರೆಗಳ ಹೆಸರೂ ೯೫ರಲ್ಲಿ ಕೆಸು ಮಣ್ಣುವಾಡಾಳುತ್ತಿದ್ದ ಒಬ್ಬ ಸಿಯಗೆಲ್ಲನ ಹೆಸರೂ ಬಂದಿವೆ.
ಮೇಲೆ ತಿಳಿಸಿದ ಸಿಯಗೆಲ್ಲರ ಮಾಂಡಲಿಕ-ಸಾಮಂತ ದರ್ಜೆಯವರು. ಮಲ್ಲೇನಹಳ್ಳಿ (ಶಿಕಾರಿಪುರ)ಯ ಎರಡು ಗೋಸಾಸಗಳಲ್ಲಿ[8] (ಕ್ರಿ.ಶ.ಸು. ೭೬೦-೭೯೦) ಕೆಸುಗೆಲ್ಲರ ಸಿರಿಯಮ್ಮನು ಊರಾಳುತ್ತಿದ್ದನೆಂದಿದೆ. ಎಂದರೆ ಈ ಸಿರಿಯಮ್ಮ ಕೇವಲ ಒಂದು ಗ್ರಾಮದ ಅಧಿಕಾರಿ.
೯ನೆಯ ಶತಮಾನದ ಉದಯಾವರದ ಎರಡು ಶಾಸನಗಳು ಇಲ್ಲಿ ಉಲ್ಲೇಖನೀಯವಾಗಿವೆ.[9]”ಸ್ವಸ್ತಿ ಶ್ರೀ ಪೃಥುವೀ ಸಾಗರ ಶ್ರೀ ಮದಾಳುಪೇಂದ್ರ ಸೋಮ ವಂಶೋದ್ಭವ ಉದಯಾದಿತ್ಯ ಉತ್ತಮ ಪಾಂಡ್ಯ ಆಳುವರಸರ್” ಎಂದು ಮತ್ತು “ಶ್ರೀ ವಿಜಯಾದಿತ್ಯನ್ ಆಳುಪೇಂದ್ರ ಪರಮೇಶ್ವರ ಅಧಿರಾಜನ್ ಉತ್ತಮ ಪಾಂಡ್ಯನ್ ಸೋಮವಂಶೋದ್ಭವನ್ ಆಳುವರಸರ್ ಅರಕೆಲ್ಲರಾ ನಾಡು ಮುದಿಮೆಯುಳ್” ಮುಂತಾಗಿ ಆಳುಪ ದೊರೆಗಳನ್ನು ಇವು ಹೋಗಳಿವೆ. ಇಲ್ಲಿ ಆಳುಪ ದೊರೆಗಳು ಸೋಮವಂಶದವರೂ ಆಳುಫರೂ ಪಾಂಡ್ಯರೂ ಎಂದು ವಂಶನಾಮಗಳನ್ನು ಹೇಳಿಕೊಂಡಿದ್ದು ಎರಡನೆಯ ಶಾಸನದಲ್ಲಿ ಅರಕೆಲ್ಲರು ಎಂಬ ಇನ್ನೊಂದು ವಂಶನಾಮವನ್ನು ಹೆಚ್ಚಾಗಿ ಹೇಳಿಕೊಂಡಿದ್ದು ಕಂಡುಬರುತ್ತದೆ. ಎಂದರೆ ಆಳುಪರು ಕೆಲ್ಲ ಜನಾಂಗದ ಒಂದು ಪಂಗಡವಾದ ಅರಕೆಲ್ಲ ಮನೆತನದವರು. ಮೂಲ ದ್ರಾವಿಡದ ಶಬ್ದಾದಿ ತಾಲವ್ಯ ವ್ಯಂಜನವು ತರುವಾಯ ಕಾಲದ ಕನ್ನಡ ಮೊದಲಾದ ದಕ್ಷಿಣ ದ್ರಾವಿಡ ಭಾಷೆಗಳಲ್ಲಿ ಲೋಪಿಸುವುದರಿಂದ ಹಲ್ಮಿಡಿ ಶಾಸನೋಕ್ತ ಸರಕ್ಕೆಲ್ಲ ಪದವೇ ಇಲ್ಲಿ ಅರಕೆಲ್ಲ ಎಂದಾಗಿದೆಯೆಂದು ಹೇಳಬಹುದು.
ಹತ್ತನೆಯ ಶತಮಾನದಲ್ಲೂ ಕೆಲ್ಲರ ಮನೆತನಗಳು ಶಾಸನೋಕ್ತವಾಗಿವೆ. ಮದ್ದಗಿರಿ ತಾಲೂಕಿನ ರಾಮಪುರ ತುಮ -೩೮ ಗ್ರಾಮದಲ್ಲಿನ ಕ್ರಿ.ಶ. ೯೪೩ ರ ಒಂದು ಶಾಸನ ನೊೞಂಬ ಮತ್ತು ಸಿಯಗೆಲ್ಲರ ನಡುವೆ ನಡೆದ ಯುದ್ಧವನ್ನು ಉಲ್ಲೇಖಿಸುತ್ತದೆ. “ಸ್ವಸ್ತಿ ಶ್ರೀ ಸಿಯಗೆಲ್ಲರಾಶರ ಆಳು, ರಣಕೇತುಗಳ ಮಗನ್ ದೇವೆಯನೆ ಮ್ಬೋನ್ ನೊೞಮ್ಬನ್ತಗಳೂರ ಕೋಟ್ಟೆ, ಕೊಣ್ಡನ್ದು ಸತ್ತಾನ್ !” ಸಿಯಗೆಲ್ಲ ಅರಸನ ಪರವಾಗಿ ದೇವೆಯನು ಹೋರಾಡಿ ಸತ್ತನೆಂಬುದು ಶಾಸನದ ಆಶಯ. ಇದೇ ಶತ ಮಾನಕ್ಕೆ ಸೇರುವ ಮರಳೆ ಮತ್ತು ಮರಳೆ ಹೊಸಹಳ್ಳಿಗಳ ಶಾಸನಗಳಲ್ಲಿ[10]ಅರಕೆಲ್ಲ ವಂಶದವರ ಉಲ್ಲೇಖಗಳಿವೆ. ಅರಕೆಲ್ಲನ ಬೆಸದಲ್ಲಿ ಕೆಲ್ಲಗಾವುಣ್ಣ ಕಾದಿಸತ್ತನು. ಅರ ಕೆಲ್ಲನ ಮಮ್ಮಪೊಯ್ಸಳ ಮಾರುಗನೂರ ಯುದ್ಧದಲ್ಲಿ ತೀರಿಹೋದ. ಮರಳೆ ಹೊಸ ಹಳ್ಳಿಯ ಈ ಶಾಸನದ ಭಾಷೆ ಸ್ಪಷ್ಟವಾಗಿಲ್ಲ. ಪೊಯ್ಸಳ ಮಾರುಗನು ಅರಕೆಲ್ಲನ ಮೊಮ್ಮಗನೆಂದರೆ ಮಗನ ಮಗನೊ ಮಗಳ ಮಗನೋ ಖಚಿತವಾಗುವುದಿಲ್ಲ. ಆದ್ದರಿಂದ ಅರಕೆಲ್ಲರೊಂದಿಗೆ ಹೊಯ್ಸಳರನ್ನು ಜೊತೆಗೂಡಿಸುವುದು ಸೂಕ್ತವೆನಿಸಲಾರದು.
ಹೀಗೆ ಕ್ರಿ.ಶ.೫ ನೆಯ ಶತಮಾನದಿಂದ ೧೦ನೆಯ ಶತಮಾನದವರೆಗೂ ಈ ಕೆಲ್ಲ ಜನಾಂಗದವರು ಕರ್ನಾಟಕದ ಶಾಸನಗಳಲ್ಲಿ ಕಂಡು ಬರುತ್ತಾರೆ. ಹಲ್ಮಿಡಿ ಶಾಸನೋಕ್ತ ವಿಜ ಅರಸನು ಸರಕ್ಕೆಲ್ಲನು. ಹೊನ್ನಾವರ ಶಾಸನೋಕ್ತ ಚಿತ್ರಸೇನನು ಕೆಲ್ಲ ಅಥವಾ ಮಹಾಕೆಲ್ಲ ಮನೆತನಕ್ಕೆ ಸೇರಿದವನು, ಮಲ್ಲೇನಹಳ್ಳಿ ಶಾಸನೋಕ್ತ ಸಿರಿ ಯಮ್ಮನದು ಕೆಸುಗೆಲ್ಲರ ಮನೆತನ. ಪಿಂಚನೂರ ಯುದ್ಧದಲ್ಲಿ ಸತ್ತ ಸಿಯಗೆಲ್ಲ ಮನೆತನದ ಅರಸನ ಹೆಸರು ಪುಲಿಯೇರ ಸಿಯಗೆಲ್ಲನೆಂದು. ಅದೇ ರೀತಿ ಬೆಂಡಿಗಾನ ಹಳ್ಳಿ ಶಾಸನೋಕ್ತ ಮುರಸಕೆಲ್ಲ ಮತ್ತು ಕಾಪೋಲಿ ಶಾಸನೋಕ್ತ ಎಳಕೆಲ್ಲ ಮನೆತನಗಳನ್ನೂ ಇಲ್ಲಿ ನೆನಪಿಸಿಕೊಳ್ಳಬೇಕು. ಮೇಲೆ ತಿಳಿಸಿದ ಕೆಲವು ಶಾಸನಗಳಲ್ಲಿ ಅವರ ವಂಶನಾಮಗಳು ಮಾತ್ರ ಇದ್ದರೆ ಮತ್ತೆ ಕೆಲವು ಶಾಸನಗಳಲ್ಲಿ ವಂಶನಾಮಗಳ ಜತೆಗೆ ಅವರ ಹೆಸರುಗಳೂ ಉಕ್ತವಾಗಿವೆ. ಆದ್ದರಿಂದ ಸಿಯಗೆಲ್ಲ ಅರಕೆಲ್ಲ ಮೊದಲಾದುವು ವ್ಯಕ್ತಿನಾಮಗಳಲ್ಲ ವೆಂಬುದು ಸ್ಪಷ್ಟವಾಗುತ್ತದೆ.
ಕಾಲದ ದೃಷ್ಟಿ ಕ್ರಿ.ಶ. ಐದನೆಯ ಶತಮಾನದಿಂದ ಹತ್ತನೆಯ ಶತಮಾನದ ವರೆಗೆ ಈ ವಂಶದವರ ಉಲ್ಲೇಖಗಳಿವೆ. ಐದನೆಯ ಶತಮಾನದ ಸರಕ್ಕೆಲ್ಲರು ಕದಂಬರ ಅಧೀನರಾಗಿದ್ದರೆಂದು ಹೇಳಬಹುದಾದರೆ ಮಹಾಕೆಲ್ಲ ಚಿತ್ರಸೇನ ಎಳಕೆಲ್ಲರು ಮತ್ತು ಮುರಸಕೆಲ್ಲರು ತಾತ್ಪೂರ್ತಿಕ ಸ್ವತಂತ್ರರಾಗಿ ರಾಜ್ಯವಾಳಿದಂತೆ ಕಾಣುತ್ತದೆ. ಗಂಗ ಶ್ರೀ ಪುರುಷನ ಆಧೀನದಲ್ಲಿ ತುಮಕೂರು – ಬೆಂಗಳೂರು ಪ್ರದೇಶಗಳಲ್ಲಿ ಆಳುತ್ತಿದ್ದ ಸಿಯಗೆಲ್ಲರು ಕೆಸುಮಣ್ಣುನಾಡು ಮತ್ತು ಮಱುಗೞೆ -೩೦೦ ಪ್ರದೇಶಗಳನ್ನು ತಮ್ಮ ಅಧೀನದಲ್ಲಿಟ್ಟುಕೊಂಡಿದ್ದ ಎರಡು ಪ್ರತ್ಯೇಕ ಮನೆತನಗಳಿಗೆ ಸೇರಿದವರು.
ಹೊನ್ನಾವರ ಮತ್ತು ಕಾಪೋಲಿ ತಾಮ್ರಪಟಗಳಲ್ಲಿ ಇವರು ತಮ್ಮನ್ನು ಕೆಲ್ಲವಂಶದ ಜತೆಗೆ ಕೇಕಯ ವಂಶದ ಸಂಬಂಧವನ್ನೂ ಹೇಳಿಕೊಂಡಿರುವುದರಿಂದ ಅಣಜಿಯ ನಣಾಕ್ಕಸ ಪಲ್ಲವ ಶಾಸನೋಕ್ತ ಶಿವನಂದವರ್ಮ, ಮೃಗೇಶವರ್ಮನ ಹೆಂಡತಿ ಪ್ರಭಾವತಿ ಹೆಸರು ತಿಳಿಯದೆ ಇರುವ ಕೃಷ್ಣವರ್ಮನ ಹೆಂಡತಿ ಇವರೆಲ್ಲರೂ ಕೈಕೇಯ | ಕೇಕಯ ವಂಶೀಯರು, ಅತವವ ಕೆಲ್ಲ ಮನೆತನದವರು, ಇದೇ ರೀತಿ ಹಿರೇಗುತ್ತಿಯ ಭೋಜ ಅಸಂಕಿತವರ್ಮನ ಶಾಸನೋಕ್ತ. ‘ಕೊತ್ತಿಪೆಗ್ಗಿಲಿ’ ಕೂಡ ಕೇಕಯನೇ.
ಹಲ್ಮಿಡಿ ಶಾಸನದಲ್ಲಿ ವಿವರಿಸಬೇಕಾದ ಇನ್ನೂ ಕೆಲವು ಸಂಗತಿಗಳಿವೆ. ಅದರಲ್ಲಿ ಸರಕ್ಕೆಲ್ಲನೂ ಭಟಾರಿಯೂ ಆಗಿದ್ದ ವಿಜ ಅರಸನು ಕೇಕಯ ಪಲ್ಲವರನ್ನು ಕಾದಿ ಗೆದ್ದನೆಂದಿದೆ. ಐದನೆಯ ಶತಮಾನದ ಕಾಲಕ್ಕಾಗಲೆ ಈ ವಂಶದಲ್ಲಿ ಹಲವಾರು ಪಂಗಡಗಳಾಗಿದ್ದು ಕೆಲವರು ಕದಂಬರ ಪರವಾಗಿಯೂ ಇನ್ನು ಕೆಲವರು ಪಲ್ಲವರ ಪರವಾಗಿಯೂ ಇದ್ದುದು ಅಸಂಭವೇನು ಅಲ್ಲ. ಆದಿ ಚಾಲುಕ್ಯ ದೊರೆ ಮಂಗಲೇಶನು ಚಾಲುಕ್ಯ ವಂಶದವನೇ ಆದ ಸ್ವಾಮಿರಾಜನನ್ನು ಕೊಂದನೆಂದು ನೆರೂರು ಗ್ರಾಮ ಶಾಸನದಲ್ಲಿ ಹೇಳಿದೆ. ಇಂಥ ಉದಾಹರಣೆಗಳು ಇತಿಹಾಸದಲ್ಲಿ ಬೇಕಾದಷ್ಟಿವೆ. ಇದಲ್ಲದೆ ಹಲ್ಮಿಡಿ ಶಾಸನದಲ್ಲಿಯೇ ಉಕ್ತನಾಗಿರುವ ಭಟಾರಿ ವಂಶದ ಪಶುಪತಿ ಎಂಬ ಮಂಡಲೇಶ್ವರನು ತಾನು ಭಟಾರಿ ವಂಶದೋನ್ ಅಳುಕದಂಬನ್’ ಎಂದರೆ ಭಟಾರಿ, ಆಳುಪ ಮತ್ತು ಕದಂಬ ಈ ಮೂರು ವಂಶಗಳಿಗೆ ಸಂಬಂಧಪಟ್ಟವನೆಂದು ಹೇಳಿಕೊಂಡಿದ್ದಾನೆ. ಉದಯಾವರದ ಶಾಸನವೊಂದು ಹೇಳುವಂತೆ ಆಳುಪರು ಅರಕೆಲ್ಲರೂ ಆಗಿದ್ದ ಸಂಗತಿಯನ್ನು ಈಗಾಗಲೇ ನೋಡಿದ್ದೇವೆ.
ಈ ಕೆಲ್ಲರು ಪ್ರಾಚೀನ ಕರ್ನಾಟಕದ ಒಂದು ಪ್ರಭಾವಿ ಜನಾಂಗವಾಗಿದ್ದು ಸು.ಐದುನೂರು ವರ್ಷಗಳ ಕಾಲ ಮಾಂಡಲಿಕ, ಸಾಮಂತ, ಊರಗೌಡ ಇತ್ಯಾದಿಯಾಗಿ ಚರಿತ್ರೆಯಲ್ಲಿ ಕಂಡುಬರುತ್ತಾರೆ. ಅಂದಿನ ಪ್ರಮುಖ ರಾಜ ಮನೆತನಗಳಾದ ಕದಂಬ, ಆಳುಪ, ಗಂಗ, ಇಕ್ಷ್ವಾಕು, ಸೇಂದ್ರಕ, ಬಾಣ, ಭೋಜ ಮೊದಲಾದ ರಾಜ ಮನೆತನಗಳೊಂದಿಗೆ ಮೈತ್ರಿಯುತ ಸಂಬಂಧವನ್ನೂ ರಾಷ್ಟ್ರಕೂಟ, ಪಲ್ಲವ, ನೊೞಂಬ ಮೊದಲಾದವರೊಂದಿಗೆ ಪ್ರಸಂಗಾನುಸಾರ ವೈರವನ್ನು ಹೊಂದಿದ್ದ. ಇವರು ಕರ್ನಾಟಕದ ಬೆಳಗಾವಿ, ಉತ್ತರಕನ್ನಡ, (ಧಾರವಾಡ) ಶಿವಮೊಗ್ಗ, ಚಿತ್ರದುರ್ಗ, ಚಿಕ್ಕಮಗಳೂರು, ತುಮಕೂರು (ಬೆಂಗಳೂರು) ಮತ್ತು ಹಾಸನ-ದಕ್ಷಿಣ, ಕನ್ನಡ, ಇವಿಷ್ಟು ಪ್ರದೇಶಗಳಲ್ಲಿ ಕಂಡು ಬಂದಿದ್ದಾರೆ.
ರಾಮಾಯಣ, ಮಹಾಭಾರತ, ಭಾಗವತ, ವಾಯುಪುರಾಣ ಮೊದಲಾದ ಪ್ರಾಚೀನ ಸಂಸ್ಕೃತ ಕೃತಿಗಳಲ್ಲಿ ಕೇಕಯ/ಕೈಕೇಯರ ಉಲ್ಲೇಖಗಳಿರುವುದಾಗಿ ತಿಳಿದು ಬರುತ್ತದೆ. ರಾಮಾಯಣ ಕಾಲದ ಅಶ್ವಪತಿ ಕೇಕಯ ದೊರೆಯಾಗಿದ್ದು ದಶರಥನ ಹೆಂಡತಿ ಕೈಕೇಯಿ ಅವನ ಮಗಳು. ಕೃಷ್ಣನ ಒಬ್ಬ ಹೆಂಡತಿ ಭದ್ರೆ, ವಿರಾಟನ ಹೆಂಡತಿ ಸುದೇಷ್ಣೆ ಅವಳ ತಮ್ಮ ರೇಚಕ ಮೊದಲಾದವರು ಕೇಕಯದೇಶದವರು. ಗೋಮಂತವೆಂಬ ಕೋಟೆಯ ಮುತ್ತಿಗೆಯಲ್ಲಿ ಮೊದಲು ಜರಾಸಂಧನ ಪಕ್ಷದಲ್ಲಿದ್ದು ತರುವಾಯ ಕೃಷ್ಣನ ಮತ್ತು ಪಾಂಡವರ ಪಕ್ಷವಹಿಸಿದ ಈ ಕೇಕಯರು ತಮ್ಮ ಮೂಲ ನೆಲೆ ಕೇಕಯ ದೇಶದಿಂದ ಯದುಗಳ ದೇಶಕ್ಕೆ ವಲಸೆ ಹೋದರೆಂದು ಭಾಗವತ ಹೇಳುತ್ತದೆ. ಶಿಬಿ ಚಕ್ರವರ್ತಿಯ ಮಗ ಧೃಷ್ಟಕೇತು ಅಥವಾ ಕೇಕಯನಿಂದಾಗಿ ಇವರ ದೇಶಕ್ಕೆ ಕೇಕಯ ದೇಶವೆಂದು ಹೆಸರಾಯಿತಂತೆ. ಈ ಕೇಕಯ ದೇಶ ವಿಪಾಶಾ ಮತ್ತು ಶತದೃ ನದಿಗಳ (ಈಗಿನ ಬಿಯಾಸ್ ಮತ್ತು ಸತಲಜ್ ನದಿಗಳ) ನಡುವಿನ ಪ್ರದೇಶದ್ದು.
ಆದರೆ ಇತಿಹಾಸಕಾಲದ ಯಾವ ಶಾಸನಗಳಲ್ಲೂ ಇವರು ಕರ್ನಾಟಕದ ಹೊರಗೆ ಕಂಡು ಬಂದಿಲ್ಲ. ಕಾರಣ ಪೌರಾಣಿಕ ಕಾಲದ ಕೇಕಯರೊಂದಿಗೆ ಇವರ ಸಂಬಂಧವನ್ನು ನಿರ್ಧರಿಸಿ ಹೇಳುವುದು ಕಷ್ಟಸಾಧ್ಯ. ಕೆಲ್ಲ ಎಂಬ ಪದ ಕನ್ನಡದಲ್ಲಿ ಮಾತ್ರ ಇದ್ದು ಇತರ ದ್ರಾವಿಡ ಭಾಷೆಗಳಲ್ಲಿ ಇದಕ್ಕೆ ಪರ್ಯಾಯ ರೂಪಗಳಾವವೂ ಇಲ್ಲ. ಇದರ ಅರ್ಥವೂ ಏನೆಂದು ತಿಳಿಯದು. ಒಟ್ಟಿನಲ್ಲಿ ಪ್ರಾಚೀನ ಕರ್ನಾಟಕದ ಒಂದು ಪ್ರಬಲ ಜನಾಂಗವಿದಾಗಿದ್ದು ಚರಿತ್ರೆಯಲ್ಲಿ ಮಹತ್ವ ಪೂರ್ಣ ಪಾತ್ರವಹಿಸಿ ಹನ್ನೆರಡನೆಯ ಶತಮಾನದಿಂದ ಕಣ್ಮರೆಯಾಯಿತೆಂದು ಹೇಳ ಬಹುದಾಗಿದೆ.

ನೇಗಿನಹಾಳ ಪ್ರಬಂಧಗಳು: ಮಹಾರಾಷ್ಟ್ರದಲ್ಲಿ ಮೈಲಾರಲಿಂಗ ಸಂಪ್ರದಾಯ
ಮಹಾರಾಷ್ಟ್ರದ ಜಾನಪದ ಮತ್ತು ಮಾರ್ಗ ಸಂಪ್ರದಾಯದ ಹಲವಾರು ದೇವತೆಗಳು ಮೊದಲಲ್ಲಿ ಕನ್ನಡಿಗರ ದೇವತೆಗಳೆಂದೇ ಖ್ಯಾತರಾದವರು. ಪಂಡರಪುರದ ವಿಠೋಬಾನ ಸಂಗತಿ ಎಲ್ಲಿರಿಗೆ ತಿಳಿದೇ ಇದೆ. ಜ್ಞಾನೇಶ್ವರಿಯಲ್ಲಿನ ಕನ್ನಡ ಓವಿ ಮತ್ತು ಕನ್ನಡ ಭಾಷಾ ಪ್ರಭಾವ ಕುರಿತಾದ ವಾದ ವಿವಾದ ಈಗ ಒಂದು ನಿಲುಗಡೆಗೆ ಬಂದಿದೆ. ಆ ಗ್ರಂಥದ ಮೇಲೆ ಆದ ಗ್ರಂಥದ ಮೇಲೆ ಆದ ಕನ್ನಡದ ಪ್ರಭಾವವನ್ನು ಈಗ ಒಪ್ಪಲಾಗಿದೆ.ನೇಗಿನಹಾಳ ಪ್ರಬಂಧಗಳು ಎಂದರೆ ವಿಠೋಬಾ ಮೂಲತಃ ಕನ್ನಡಿಗರ ದೇವರೆಂಬ ವಿಷಯ ಮಹಾರಾಷ್ಟ್ರದಲ್ಲಿ ಸರ್ವಮಾನ್ಯವಾಗಿದೆ. ಅದೇ ರೀತಿ ಸವದತ್ತಿ ಮತ್ತು ಇತರೆಡೆಯಲ್ಲಿ ದೇವಾಲಯ ಹೊಂದಿರುವ ರೇಣುಕೆಯ ಪ್ರಭಾವ ದಕ್ಷಿಣ ಮಹಾರಾಷ್ಟ್ರದ ಬಹುಭಾಗದಲ್ಲಿ ಕಂಡು ಬರುತ್ತದೆ. ಕೊಲ್ಲಾಪುರ ಅಚ್ಚಗನ್ನಡ ಪ್ರದೇಶವಾಗಿತ್ತೆಂಬ ಬಗೆಗೆ ಅನುಮಾನವಿಲ್ಲ. ಅಲ್ಲಿಯ ಅಧಿದೇವತೆಯಾದ ಮಹಾಲಕ್ಷ್ಮೀ ಒಂದು ಕಾಲದಲ್ಲಿ ಕನ್ನಡಿಗರಿಗೆ ಜನಪ್ರಿಯ ದೇವತೆಯೆನಿಸಿದ್ದಳು. ಇದೇ ದೇವತಾ ಪರಂಪರೆಯಲ್ಲಿ ಬರುವ ಇನ್ನೊಬ್ಬ ದೇವರೆಂದರೆ ಮೈಲಾರದೇವರು ಅಥವಾ ಮೈಲಾರಲಿಂಗ.
ವಿಠೋಬಾವ ಕನ್ನಡತನದ ಬಗ್ಗೆ ಮಹಾರಾಷ್ಟ್ರದಲ್ಲಿ ಕುಂಡು ಬಂದ ಭಿನ್ನಭಿಪ್ರಾಯ ಮೈಲಾರಲಿಂಗನ ಬಗ್ಗೆ ಕಂಡು ಬರಲೇ ಇಲ್ಲ. ಮಹಾರಾಷ್ಟ್ರದ ವಿದ್ವಾಂಸರಿಗೆ ಬಹುಬೇಗನೆ ಈತ ಕರ್ನಾಟಕದ ಜಾನಪದ ದೇವರು ಎಂಬ ವಿಷಯ ತಿಳಿದು ಬಂತು. ತತ್ಸಂಬಂಧವಾಗಿ ದೊರೆಯುವ ಸಾಕ್ಷಾಧಾರಗಳು ಮೈಲಾರಲಿಂಗನ ಕನ್ನಡ ತನವನ್ನು ನಿಸ್ಸಂಶಯಾವಾಗಿ ಸಿದ್ಧಪಡಿಸುವುದು ವಿದ್ವಾಂಸರ ಗಮನಕ್ಕೆ ಬಂತು. ಹಾಗಾಗಿ ಈ ದೇವರನ್ನು ಕುರಿತಾದ ಹೆಚ್ಚಿನ ಅನ್ವೇಷಣೆ ಕರ್ನಾಟಕದಲ್ಲಿ ನಡೆಯೆಬೇಕೆಂದು ಖಚಿತವಾಗಿ ಸೂಚಿಸಿದರು.
ದೇವತಾ ಸ್ವರೂಪಃ ಮಹಾರಾಷ್ಟ್ರದಲ್ಲಿ ಈ ದೇವರನ್ನು ಮೈರಾಳ, ಮೈಳಾರ, ಖಂಡೋಬಾ, ಮೇಂಗನಾಥ, ಹಯಪತಿ, ಮಾರ್ತಾಂಡಭೈರವ, ಮಲ್ಹಾರ (ರಿ)ಮಲುದೇವ, ಮಲ್ಲೇಶ್ವರ ಮಲ್ಲುಖಾನ ಅಜಮತಖಾನ ಎಂದು ಮುಂತಾಗಿ ಕರೆಯಲಾಗುತ್ತದೆ. ಅದರಲ್ಲೂ ಖಂಡೋಬಾ ಅಥವಾ ಖಂಡೇರಾಯ ಎಂಬ ಹೆಸರು ಸರ್ವಜನಪ್ರಿಯವಾಗಿದೆ. ಜತೆಗೆ ಏಳಕೋಟಿ ಎಂಬ ಅವನ ಹೆಸರು ಅಥವಾ ಬಿರುದು ಅಲ್ಲಿ ಎಲ್ಲ ದೇವಾಲಯಗಳಲ್ಲಿ ಈಗಲೂ ಉದ್ಘೋಷಿಸಲ್ಪಡುತ್ತದೆ. ಅಷ್ಟೇ ಅಲ್ಲದೆ ಮಹಾರಾಷ್ಟ್ರದ ಭಕ್ತಕೋಟಿಯಲ್ಲಿ ಪ್ರಚಲಿತವಿರುವ ಗ್ರಂಥದಲ್ಲಿ ಈ ದೇವರ ಮೂಲಪೀಠ ಬೀದರ ಜಿಲ್ಲೆಯ ಪೇಂಬರ ಅಥವಾ ಪ್ರೇಮಪುರ ಅಥವಾ ಪ್ರೇಮಪುರಮೈಲಾರವೇ ಎಂದು ಖಂಡಿತವಾದ ಶಬ್ದಗಳಲ್ಲಿ ಹೇಳಿದೆ. ಮಹಾರಾಷ್ಟ್ರದ ಇತರತ್ರ ಈ ದೇವರ ದೇವಾಲಯಗಳು ನಿರ್ಮಾಣವಾಗುವಲ್ಲಿ ಪೇಂಬರವ ಈ ಪೀಠವೇ ಪ್ರೇರಣಾ ಸ್ಥಾನವೆಂದು ನಂಬಿಕೆಗಳು ಕೈಯೆತ್ತಿ ಸಾರುತ್ತಿವೆ. ಪ್ರೇಮಪುರ ಅಥವಾ ಪೇಂಬರದ ದೇವರು ಗೌಳಿಗಿತ್ತಿಯೊಬ್ಬಳ ಭಕ್ತಿ ಕಾರಣವಾಗಿ ಮೊದಲು ಸಾತಾರಾ ಜಿಲ್ಲೆಯ ಪಾಲಿಗೆ ಹೋದನಂತೆ. ಅಲ್ಲಿಂದ ನಳದುರ್ಗ (ಉಸ್ಮಾನಾಬಾದ) ಜಿಲ್ಲೆ). ಕ್ಕೆ ತರುವಾಯ ಜೆಜೂರಿಗೆ ಹೋಗಿ ನೆಲಸಿದನಂತೆ. ಇನ್ನೊಂದು ನಳದುರ್ಗಕ್ಕೆ, ಆಮೇಲೆ ಪಾಲಿಗೆ, ಆನಂತರ ಜೆಜೂರಿಗೆ ಹೋದನೆಂದು ಹೇಳಲಾಗುತ್ತದೆ. ಒಟ್ಟಿನಲ್ಲಿ ಸಾತಾರಾ ಜಿಲ್ಲೆಯ ಪಾಲಿ, ಉಸ್ಮಾನಾಬಾದ ಜಿಲ್ಲೆಯ ನಳದುರ್ಗ, ಪುಣೆ ಜಿಲ್ಲೆಯ ಜೆಜೂರಿ ಮತ್ತು ನಿಮಗಾಂವ, ಔರಂಗಬಾದ ಜಿಲ್ಲೆಯ ಸಾತಾರೆ, ಅಹಮ್ಮದ ನಗರ ಜಿಲ್ಲೆಯ ಶೇಗುಡ್ಡ ಮತ್ತು ನೇವಾಸೆಗಳು ಈ ದೇವರು ವಾಸಿಸುವ ಸ್ಥಳಗಳೆಂದು ಪ್ರಖ್ಯಾತವಾಗಿವೆ. ಜಾಗ್ರತಸ್ಥಾನಗಳೆಂದು ಇವುಗಳ ಬಗ್ಗೆ ಜನತೆ ಬಹುಗೌರವ ಪ್ರದರ್ಶಿಸುತ್ತದೆ. ಪ್ರಸಿದ್ಧವಾದ ಈ ದೇವಾಲಯಗಳಲ್ಲದೆ ಇತರ ಸ್ಥಾನಿಕ ಮಹತ್ವದ ದೇವಾಲಯಗಳು ಬಹಳ ಸಂಖ್ಯೆಯಲ್ಲಿವೆ. ಅಂಥ ಸಣ್ಣ ದೊಡ್ಡ ಎಲ್ಲ ದೇವಾಲಯಗಳ ಸಂಖ್ಯೆ ಮಹಾರಾಷ್ಟ್ರದಲ್ಲಿ ಸು. ಇನ್ನೂರು ಅಯ್ವತ್ತಕ್ಕೂ ಹೆಚ್ಚು ಎಂದು ಅಂದಾಜು ಮಾಡಲಾಗಿದೆ. ವ್ಯಾಪ್ತಿಯ ದೃಷ್ಟಿಯಿಂದ ಕೊಂಕಣ, ದಕ್ಷಿಣ ಮಹಾರಾಷ್ಟ್ರ, ಮರಾಠವಾಡಾ, ವಿದರ್ಭ ಈ ಎಲ್ಲ ಪ್ರದೇಶಗಳಲ್ಲಿ ದೇವಾಲಯಗಳೂ ಆಚರಣೆಗಳೂ ಭಕ್ತಕೋಟಿಯೂ ಬೆಳೆದು ನಿಂತಿವೆ.
ಪ್ರಾದೇಶಿಕ ಜಾನಪದದ ವೈಶಿಷ್ಟ್ಯಗಳಲ್ಲಿ ಒಂದು ದೇವರ ಮೂಲಪೀಠ ಪ್ರೇಮಪುರವೆಂದು ಒಪ್ಪಿದರೂ ಆಯಾ ಭಾಗದ ಜನತೆ ದೇವರು ತಮ್ಮಲ್ಲಿ ಅವಿನಾಭಾವಿಯಾದ ಸಂಬಂಧವುಳ್ಳವನು ಎಂದು ಭಾವಿಸುತ್ತದೆ. ಆ ಕಾರಣದಿಂದಾಗಿ ಆಯಾ ಪ್ರದೇಶದ ಜನರು ದೇವರಿಗೆ ಸಂಬಂಧಿಸಿದ ಐತಿಹ್ಯಗಳನ್ನು ಸ್ಥಾನೀಕರಿಸಿದ್ದು ಕಂಡು ಬರುತ್ತದೆ. ಉದಾಹರಣೆಗೆ ದೇವರ ಪಟ್ಟದ ಹೆಂಡತಿಯಾದ ಮಾಳಸಾದೇವಿ ಅಥವಾ ಗಂಗಿಮಾಳಮ್ಮನ ತವರು ಮನೆ ಅಹಮ್ಮದ ನಗರ ಜಿಲ್ಲೆಯ ನೇವಾಸೆ ಕ್ಷೇತ್ರವಂತೆ. ಅವಳು ಅಲ್ಲಿಯ ಲಿಂಗಾಯತ ಬಣಜಿಗನಾದ ತಿಮ್ಮಶೆಟ್ಟಯ ಮಗಳಂತೆ. ಮೈಲಾರ ಲಿಂಗ-ಖಂಡೇರಾಯ ಅವಳನ್ನು ಪಾಲಿಯಲ್ಲಿ ಲಗ್ನವಾದ, ಬಾಣಾಯಿ ಅಥವಾ ಕುರುಬತೆವ್ವ ಚಂದನ ಪುರದ ಕುರುಬನ ಮನೆಯಲ್ಲಿ ಬೆಳೆದಳು. ಅವಳು ಜೆಜೂರಿಗೆ ಹೋಗಿ ದೇವರನ್ನು ನೋಡಿದ ಕೂಡಲೇ ಪರಸ್ಪರರು ಮೋಹಗೊಂಡರು. ಅವರಿಬ್ಬರ ಲಗ್ನ ನಳದುರ್ಗದಲ್ಲಿ ಜರುಗಿತು. ದೇವರು ಅವಳನ್ನು ಜೆಜೂರಿಗೆ ಕರೆದೊಯ್ದು ಅಲ್ಲಿ ತನ್ನ ಪಟ್ಟದರಿಸಿ ವಾಸವಾಗಿರುವ ಕೋಟೆಯ ಕೆಳಗಡೆ ಒಂದು ಸ್ಥಾನದಲ್ಲಿ ಇಟ್ಟ. ಮತ್ತು ಮೇಲಿಂದ ಮೇಲೆ ಅಲ್ಲಿಗೆ ಹೋಗಿ ಬರತೊಡಗಿದ. ಇಂಥ ಹಲವಾರು ಐತಿಹ್ಯಗಳು ಮಹಾರಾಷ್ಟ್ರದಲ್ಲಿ ಪ್ರಚುರವಾಗಿರುವುದು ಕಂಡು ಬರುತ್ತದೆ.
ದೇವತಾ ಸ್ವರೂಪದ್ಲಲಿ ಮಹಾರಾಷ್ಟ್ರಕ್ಕೂ ಕರ್ನಾಟಕಕ್ಕೂ ವಿಶೇಷ ಭಿನ್ನತೆಗಳು ಕಂಡು ಬರುವುದಿಲ್ಲ. ಮೈಲಾರಲಿಂಗನ ಮೂರ್ತಿಗಳೆಲ್ಲ ಅಲ್ಲಿಯ ಚತುರ್ಭುಜಗಳುಳ್ಳವಾಗಿದ್ದು ಅವುಗಳಲ್ಲಿರುವ ಸಂಕೇತಗಳು ಒಂದೇ ಬಗೆಯಾಗಿವೆ. ಎಂದರೆ ಕ್ರಮವಾಗಿ ಖಡ್ಗ, ತ್ರಿಶೂಲ, ಡಮರು ಮತ್ತು ಪಾನಪಾತ್ರಗಳು ಇರುವುದು ಕಂಡು ಬರುತ್ತದೆ. ಇಲ್ಲಿಯಂತೆ ಅಲ್ಲಿಯೂ ಆನಂದಾಸನದ ಮೂರ್ತಿಗಳು, ಅಶ್ವಾರೋಹಿ ಮೂರ್ತಿಗಳು, ನಿಂತ ಭಂಗಿಯ ಮೂರ್ತಿಗಳು ಎಲ್ಲೆಡೆ ಕಂಡು ಬರುತ್ತವೆ. ಮೂರ್ತಿ ಅಶ್ವಾರೋಹಿಯಾಗಿದ್ದಾಗ ಹೆಚ್ಚಿನ ಸಂದರ್ಭಗಳಲ್ಲಿ ಬೆನ್ನು ಹಿಂದೆ ಗಂಗಿಮಾಳಮ್ಮ ಸಹಿತವಾಗಿರುವ ಪದ್ಧತಿ ಅಲ್ಲಿಯೂ ಇದೆ. ಭಕ್ತರ ಮನೆಗಳಲ್ಲಿ ಪೂಜೆಗೊಳ್ಳುವ ದೇವರ ಅಚ್ಚುಗಳು ಕರ್ನಾಟಕ ಮಹಾರಾಷ್ಟ್ರದ ಎಲ್ಲೆಡೆ ಒಂದೇ ಬಗೆಯಾಗಿವೆ. ದೇವರ ವಾಹನ ಕುದುರೆ ಎಂಬುದು ಅಲ್ಲಿಯೂ ಸರ್ವಸಾಮಾನ್ಯವಾಗಿದೆ. ಜತೆಯಲ್ಲಿ ನಾಯಿಯೂ ಇರುತ್ತದೆ.
ಒಂದೆರಡು ದೇವಾಲಯಗಳಲ್ಲಿ ಉತ್ಸವ ಹೊರಡಿಸುವ ಸನ್ನಿವೇಶದಲ್ಲಿ ಮಾತ್ರ ವಾಹನವಾಗಿ ಆನೆ ಮತ್ತು ನಂದಿಗಳನ್ನು ಬಳಲಾಗುತ್ತದೆ.
ದೇವಿಯ ಮೂರ್ತಿಗಳು ಮಾತ್ರ ಕರ್ನಾಟಕಕ್ಕಿಂತ ಹೆಚ್ಚು ಭಿನ್ನತೆಯ ಲಕ್ಷಣವುಳ್ಳವಾಗಿವೆ. ಕರ್ನಾಟಕದಲ್ಲಿ ಚತುರ್ಭುಜಗಳು ದೇವಿಗೆ ಸಾಮಾನ್ಯವಾಗಿದ್ದರೆ ಅಲ್ಲಿ ದ್ವಿಭುಜವುಳ್ಳ ಮೂರ್ತಿಗಳ ದೊಡ್ಡ ಸಮುದಾಯವೇ ಇದೆ. ಹಸ್ತಗಳಲ್ಲಿನ ಸಂಕೇತಗಳು ಭಿನ್ನತರವಿದೆ. ಕೆಲವೆಡೆ ಕಮಲ ಕಲಿಕೆ, ಗಜಹಸ್ತ ಮುದ್ರೆಗಳು ಕಂಡು ಬರುತ್ತವೆ. ದೇವಿಯನ್ನು ಮೂಲ ಮಲ್ಲಾರಿ ಮಹಾತ್ಮ್ಯದಲ್ಲಿ ಗಂಗಾ – ಮ್ಹಾಲಸಿಕಾ ಎಂದಿದ್ದರೂ ಮರಾಠಿಗಳು ‘ಮಾಳ್ಹಸಾ’ ಎಂದು ಕರೆಯುವುದೇ ವಿಶೇಷ. ಕೆಲವೆಡೆ ಅವಳನ್ನು ಜೋಗೇಶ್ವರಿ ಎಂದಿರುವುದೂ ಉಂಟು. ಲೀಳಾಚರಿತ್ರದಲ್ಲಿ ಇವಳನ್ನು ‘ಮಾಳಸೀ’ ಎಂದು ಕರೆದಿರುವುದಾಗಿ ತಿಳಿದು ಬರುತ್ತದೆ. ಇದು ಹಳಗನ್ನಡ ನಡುಗನ್ನಡ ಸಾಹಿತ್ಯದಲ್ಲಿ ದೊರೆಯುವ ‘ಮಾಳಚಿ’ ಎಂಬುದರಿಂದ ನೇರವಾಗಿ ನಿಷ್ಪನ್ನವಾದುದು ಎಂದು ಬೇರೆ ಹೇಳಬೇಕಾಗಿಲ್ಲ. ಜ್ಞನೇಶ್ವರಿಯಲ್ಲಿ ‘ಮಹಾಲಸಾ’ ಎಂದಿದೆ. ಕೆಲವೆಡೆ ಇದನ್ನು ಹೆಚ್ಚು ಸಂಸ್ಕೃತೀಕರಿಸುವ ಪ್ರಯತ್ನವಾಗಿ ‘ಮಹಾಲಯಾ’ ಎಂದು ಪರಿವರ್ತಿಸಲಾಗಿದೆ. ಇವಳು ಕರ್ನಾಟಕದಲ್ಲಿಯಂತೆ ಉಚ್ಚ ಕುಲದವಳು ಎಂದರೆ ಲಿಂಗಾಯತ ಬಣಜಿಗರವಳು ಎಂಬ ನಂಬಿಕೆ ಅಲ್ಲಿಯೂ ಇದೆ. ನೇವಾಸೆ ಇವಳ ತವರು ಮನೆಯಂತೆ. ಪ್ರಸ್ತುತ ನೇವಾಸೆಯಲ್ಲಿ ಇವಳ ಪ್ರತ್ಯೇಕ ದೇವಾಲಯ ಕ್ರಿ.ಶ.೧೨೯೮ರ ಕಾಲಕ್ಕಾಗಲೇ ಇತ್ತು ಈಗಲೂ ಇದೆ. ಆದರೆ ಈಗಿನ ಮೂರ್ತಿ ಸ್ವರೂಪ ಮಾತ್ರ ಬೇರೆಯಾಗಿದೆ.
ಕುರುಬರ ಮಾಳವ್ವ ಮತ್ತು ಕುರುಬತೆವ್ವನನ್ನು ಅಲ್ಲಿ ಈಗ ‘ಬಾಣಾಯಿ’ ಎಂದು ಹೇಳುವುದು ಹೆಚ್ಚು ರೂಢವಾಗಿದೆ. ಬನು, ಬಾನಾ, ಬಾಣಾ ಇತ್ಯಾದಿ ಪರ್ಯಾಯಗಳು ಈ ಹೆಸರಿಗೆ ಇರುವುದು ಕಂಡು ಬರುತ್ತದೆ. ಇವಳು ಕುರುಬ ಕನ್ನೆ ಎಂಬಲ್ಲಿ ಭಿನ್ನಾಭಿಪ್ರಾಯವಿಲ್ಲ. ಅಷ್ಟೇ ಅಲ್ಲ ಇವಳ ಮೂರ್ತಿ ಶಿಲ್ಪದ ಜತೆಗೆ ಕುರಿಮರಿಯೊಂದನ್ನು ತೋರಿಸಿರುವುದು ಕೆಲವೆಡೆ ಕಂಡು ಬರುತ್ತದೆ. ಹರಕೆ ಹೊತ್ತವರು ಇವಳಿಗೆ ಕಟ್ಟಿಗೆಯ ಕುರಿಯನ್ನು ಅರ್ಪಿಸುವ ಆಚರಣೆಯೂ ಉಂಟು. ಪಾಲಿಯಲ್ಲಿ ಇವಳ ಮೂರ್ತಿ ಕೈಮುಗಿದು ನಿಂತ ಭಂಗಿಯಲ್ಲಿದೆ. ಇತರತ್ರ ಇವಳ ದ್ವಿಭುಜ ಮೂರ್ತಿಗಳು ಕಂಡುಬರುತ್ತವೆ. ಲಾಂಛನಗಳಲ್ಲಿ ಕೇವಲ ಕುಟ್ಮಲ, ಕುರಿ ಮುಂತಾದುವು ಕಂಡು ಬರುತ್ತವೆ. ಕರ್ನಾಟಕದಲ್ಲಿ ಇವಳಿಗಾಗಿ ಪ್ರತ್ಯೇಕ ಹಬ್ಬವೊಂದು ಇದ್ದರೆ ಮಹಾರಾಷ್ಟ್ರದಲ್ಲಿ ಈಗ ಅದು ಕಂಡು ಬರುವುದಿಲ್ಲ. ಮಾಂಸದ ನೈವೇದ್ಯ ಇವಳಿಗಾಗಿ ಮಾತ್ರ ಅರ್ಪಿಸಲ್ಪಡುತ್ತದೆ. ಅದೂ ಮುಖ್ಯ ದೇವಾಲಯದಿಂದ ಹೊರಗಡೆ.
ಹೆಗ್ಗಡೆ ಅಥವಾ ಹೆಗ್ಗಣ್ಣ ಪ್ರಧಾನಿ ಮಹಾರಾಷ್ಟ್ರದಲ್ಲಿ ‘ಹೇಗಡಿ’ ಎಂದೇ ಪ್ರಸಿದ್ಧನಾಗಿದ್ದಾನೆ. ಎಲ್ಲ ದೇವಾಲಯಗಳಲ್ಲಿ ಈತನಿಗೆ ಪ್ರತ್ಯೇಕ ದೇವಾಲಯ ಅಥವಾ ಸ್ಥಾನವೊಂದು ಇದ್ದೇ ಇರುತ್ತದೆ. ಮಹಾರಾಷ್ಟ್ರದ ಭಕ್ತರೂ ಈತ ಮೈಲಾರಲಿಂಗನ ಭಾವ-ಮೈದ ಎಂದೇ ನಂಬುತ್ತಾರೆ. ಮತ್ತು ಶಿವನ ದೌತ್ಯ ವಹಿಸಿದ ವಿಷ್ಣು ಎಂದು ತಿಳಿಯುತ್ತಾರೆ. ಜೆಜೂರಿಯಲ್ಲಿ ಪದ್ಮಾಸನ ಹಾಕಿದ ದ್ವಿಭುಜ ಮೂರ್ತಿಯಿದೆ. ಎಡಗೈ ಪಾನ ಬಟ್ಟಲು ಹೊಂದಿದ್ದು ಬಲಗೈ ಖಾಲಿ ಇದೆ. ತಲೆಗೆ ಸಾಮಾನ್ಯ ರೈತರಂತೆ ಬಟ್ಟೆಯೊಂದನ್ನು ಸುತ್ತಿದ್ದಾನೆ. ಇಂಥದೇ ಒಂದು ಮೂರ್ತಿ ಪಾಲಿಯಲ್ಲಿಯೂ ಇದೆ. ಕರ್ನಾಟಕದಲ್ಲಿ ಈತನ ಮೂರ್ತಿಗಳು ಚತುರ್ಭುಜ ಹೊಂದಿರುವುದೇ ಹೆಚ್ಚು.
ಮಹಾರಾಷ್ಟ್ರದ ದೇವಾಲಯಗಳಲ್ಲಿ ತುಪ್ಪದ ಮಾಳವ್ವ ಅಥವಾ ಘೃತಮಾರಿಯ ದೇವಾಲಯಗಳು ಕಂಡು ಬರುವುದಿಲ್ಲ. ಬದಲು ಕೆಲವು ದೇವಾಲಯಗಳು ಪರಿಸರದಲ್ಲಿ ಈ ದೇವತೆಯ ಸ್ಥಾನ ಮಾತ್ರ ಇದೆ. ಜೆಜೂರಿಯಲ್ಲಿ ಮುಖ್ಯ ದೇವಾಲಯದ ಹಿಂದೆ ಇರುವ ದೊಡ್ಡ ಬಡ್ಡೆಗಲ್ಲನ್ನು ಇವಳ ಸಂಕೇತವೆಂದು ನಂಬುತ್ತಾರೆ. ಅಲ್ಲಿನ ಜಾನಪದರಿಗೆ ಇವಳ ಬಗ್ಗೆ ಹೆಚ್ಚಿನ ತಿಳುವಳಿಕೆಯಿಲ್ಲ.
ಕರ್ನಾಟಕದಲ್ಲಿ ಚಿಕ್ಕಯ್ಯ ಮತ್ತು ಜುಂಜಯ್ಯರು ಮೈಲಾರಲಿಂಗ ಗಂಗಿ ಮಾಳಮ್ಮರ ಮಕ್ಕಳೆಂದು ತಿಳಿಯಲಾಗುತ್ತದೆ. ಇವರ ಬಗ್ಗೆ ಮಹಾರಾಷ್ಟ್ರದಲ್ಲಿ ಯಾವ ತಿಳುವಳಿಕೆಯೂ ಇಲ್ಲ. ಮಲ್ಲಾರಿ ಮಹಾತ್ಮ್ಯದ್ಲಲಿ ಷಣ್ಮುಖ ಮತ್ತು ಗಣಪತಿಯ ಉಲ್ಲೇಖವೇನೋ ಇದೆ. ಆದರೆ ಅವರ ಜಾನಪದ ಅವತಾರವಾದ ಈ ದೇವರುಗಳು ಅಲ್ಲಿ ನೆಲೆಸಿಲ್ಲ.
ಕುದುರೆ ನಾಯಿಗಳ ಜತೆಗೆ ಭಂಡಾರ ಮತ್ತು ಕವಡೆಗಳಿಗೆ ಅಲ್ಲಿಯೂ ಮಹತ್ವದ ಸ್ಥಾನವಿದೆ. ಕರ್ನಾಟಕದಲ್ಲಿರುವುದಕ್ಕಿಂತ ಒಂದು ಕೈ ಮಿಗಿಲಾಗಿಯೇ ಇದೆ. ದೇವರಿಗೆ ಭಕ್ತರು ಪ್ರತಿನಿತ್ಯ. ಭಂಡಾರ ಏರಿಸುತ್ತಾರೆ. ಜೆಜೂರಿಯಲ್ಲಿ ಭಂಡಾರ ಏರಿಸುವಾಗ ಕಾಗದದಲ್ಲಿ ಪೊಟ್ಟಣಕಟ್ಟಿ ಒಯ್ಯುವುದಿಲ್ಲ. ಬದಲು ಬಟ್ಟೆಯ ಚೀಲಗಳಲ್ಲಿ ಕಿಲೋಗಟ್ಟಲೆಯಾಗಿ ತುಂಬಿ ಒಯ್ದು ದೇವರಿಗೆ ಅರ್ಪಿಸುವ ಪದ್ಧತಿ ರೂಢಿಗೆ ಬಂದಿದೆ. ಮೇಲಿನ ಸಂಕೇತಗಳ ಜತೆಗೆ ಕತ್ತೆ ಮತ್ತು ಕುದುರೆಗಳ ಬಗ್ಗೆ ಅಲ್ಲಿ ಹೆಚ್ಚಿನ ಸ್ಥಾನವಿದ್ದಂತೆ ಕಂಡು ಬರುತ್ತದೆ. ಜೆಜೂರಿಯಲ್ಲಿ ಕತ್ತೆಗಳ ಸಂತೆ ನಡೆಯುತ್ತದೆ. ಮಾಲೆಗಾವದಲ್ಲಿ ಕುದುರೆಗಳ ಜಾತ್ರೆ ಸೇರುತ್ತದೆ. ಇತರ ದೇವಾಲಯಗಳಲ್ಲಿ ದನಗಳ ಜಾತ್ರೆ ನಡೆಯುವುದು ಉಂಟು.
ಕರ್ನಾಟಕ ಪ್ರದೇಶದಲ್ಲಿ ಸ್ವಯಂಭೂ ಲಿಂಗವಷ್ಟೇ ಅಲ್ಲದೆ ಆಲದ ಮರ ಮತ್ತು ಹುತ್ತುಗಳಿಗೆ ವಿಶೇಷ ಮಹತ್ವವಿದೆ. ಇವುಗಳ ಜತೆಗೆ ಎಕ್ಕೆಯ ಗಿಡಕ್ಕೂ ಗೌರವ ಸಲ್ಲುತ್ತದೆ. ದೇವರು ಹುತ್ತದಲ್ಲಿ ವಾಸವಾಗಿರುತ್ತಾನೆ ಎಂದೂ ಕರಿಯಾಲದಲ್ಲಿ ವಾಸವಾಗಿರುತ್ತಾನೆಂದೂ ಇತ್ತಲಿನ ಭಕ್ತರು ನಂಬುತ್ತಾರೆ. ಕೆಲವರು ಎಕ್ಕೆಯ ಮರದಲ್ಲಿ ಮಲ್ಲಯ್ಯನಿರುತ್ತಾನೆಂದು ಭಾವಿಸುತ್ತಾರೆ. ಈ ಕುಲಸಂಕೇತ (totem) ಗಳ ಜತೆಗೆ ತ್ರಿಶೂಲ ಸಹಿತವಾದ ಶಿಬಾರಕ್ಕೂ ಆಗ್ರಸ್ಥಾನವಿದೆ. ಮಹಾರಾಷ್ಟ್ರದಲ್ಲಿ ಇವುಗಳ ಪರಿಚಯವಿಲ್ಲ. ಮಲ್ಲಾರಿ ಮಹಾತ್ಮ್ಯ ಮತ್ತು ಇತರ ಗ್ರಂಥಗಳಲ್ಲಿ ಆಲದ ಮರದ ಉಲ್ಲೇಖ ಎಡೆ ಪಡೆದಿರುವದಾದರೂ ಜನಮನದಲ್ಲಿ ಕರಿಯಾಲ ಮತ್ತು ಇತರ ಸಂಕೇತಗಳಿಗೆ ಹೆಚ್ಚಿನ ಗೌರವ ಇಲ್ಲ. ನಳದುರ್ಗ ಮತ್ತು ಪ್ರೇಮಪುರ ದೇವಾಲಯಗಳಲ್ಲಿ ಮಾತ್ರ ದೇವರು ಕರಿಯಾಲದಲ್ಲಿ ವಾಸಿಸುತ್ತಾನೆಂಬ ನಂಬಿಕೆ ಪ್ರಚಲಿತವಾಗಿದೆ. ಆದರೆ ತ್ರಿಶೂಲ ಮತ್ತು ಖಡ್ಗಗಳಿಗೆ ಅಲ್ಲಿಯೂ ವಿಶೇಷ ಮಹತ್ವವಿದೆ. ಜೆಜೂರಿಯಲ್ಲಿರುವ ಒಂದು ಖಡ್ಗ ೩೫ ಕಿಲೋ ಭಾರಿದ್ದಿದೆ. ಅದೇ ರೀತಿ ಅಲ್ಲಿ ಪ್ರತ್ಯೇಕವಾದ ಹಿತ್ತಾಳೆಯ ತ್ರಿಶೂಲವೊಂದು ದೊಡ್ಡಗಾತ್ರದ್ದಿದ್ದು ದಿನನಿತ್ಯ ಪೂಜೆಗೊಳ್ಳುತ್ತದೆ. ಇಲ್ಲಿಯಂತೆ ಅಲ್ಲಿಯೂ ನಾಯಿ ಎಂದರೆ ಮಲ್ಲಯ್ಯನೆಂದೂ ಶಿವನು ಲಿಂಗರೂಪಧರಿಸಿದ್ದು ಮಲ್ಲಾಸುರನ ಅಪೇಕ್ಷೆಯ ಮೇರೆಗೆ ಎಂದೂ ನಂಬಿಕೆ ಪ್ರಬಲವಾಗಿದೆ. ಮಲ್ಲಾಸುರನ ತಮ್ಮ ಮಣಿಕಾಸುರನೇ ದೇವರ ವಾಹನವಾದ ಕುದುರೆ ಎಂಬ ತಿಳುವಳಿಕೆ ಅಲ್ಲಿ ಕೂಡ ಇಂಬು ಪಡೆದಿದೆ. ದೇವರ ಹೆಸರು ಅಥವಾ ಬಿರುದು ಏಳುಕೋಟಿ ಎನ್ನುವಲ್ಲಿ ಮಹಾರಾಷ್ಟ್ರದ ಭಕ್ತರಲ್ಲಿ ಭಿನ್ನಾಭಿಪ್ರಾಯವಿಲ್ಲ. ಅಲ್ಲಿನ ಎಲ್ಲ ದೇವಾಲಯಗಳಲ್ಲಿ ಘೋಷಿಸುವಾಗ ಎಂದರೆ ಉಗ್ಗಡಿಸುವಾಗ ಈ ಏಳು ಕೋಟಿ ಎಂಬ ಶಬ್ದ ಬಂದೇ ತೀರುತ್ತದೆ.
ಆಚರಣೆ :ಗೊರವ ಗೊರವಿಯರಲ್ಲಿ ಕರ್ನಾಟಕದಲ್ಲಿರುವ ವೈವಿಧ್ಯ ಮಾತ್ರ ಮಹಾರಾಷ್ಟ್ರದಲ್ಲಿ ಕಂಡುಬರುವುದಿಲ್ಲ. ಇಲ್ಲಿರುವಂತೆ ನಾಯಿಗೊರವರು. ಕರಡಿಗೊರವರು, ಪಾರಿಗೊರವರು – ಕುದುರೆಕಾರರು ಕಂಚಾವೀರರು ಇತ್ಯಾದಿ ಭೇದ ಅವರಲಿಲ್ಲ. ಎಲ್ಲ ಗೊರವರು ಅಲ್ಲಿ ವಾಘ್ಯಾಗಳೆಂದೇ ಕರೆಯಲ್ಪಡತ್ತಾರೆ. ಸದ್ಯದ ಗೊರವರು ಕೋರಿಯ ಅಂಗಿ ತೊಡುವ ಪದ್ಧತಿಯೂ ಅಲ್ಲಿ ಉಳಿದಿಲ್ಲ. ನಳದುರ್ಗ, ಜೆಜೂರಿ ಮತ್ತು ಪಾಲಿಗಳಲ್ಲಿ ಮಾತ್ರ ಕುದುರೆಕಾರರು ಈಗಲೂ ಇದ್ದು ತಮ್ಮ ಸೇವೆ ಸಲ್ಲಿಸುತ್ತಿದ್ದಾರೆ. ಆದರೆ ಇವರು ಸಂಶೋಧಕರ ಗಮನಕ್ಕೆ ಅಷ್ಟಾಗಿ ಬಂದಿಲ್ಲ. ಕಂಚಾವೀರರನ್ನು ಹೋಲುವ ವೀರರು ಮುಂಚೆ ಪಾಲಿ ಮತ್ತು ಜೆಜೂರಿಗಳಲ್ಲಿ ಇದ್ದ ಬಗ್ಗೆ ಉಲ್ಲೇಖಗಳಿವೆ. ಈಗ ಈ ಪ್ರದೇಶದಲ್ಲಿ ಕಂಡು ಬರುವುದಿಲ್ಲ.
ಅಲ್ಲಿನ ಗೊರವಿಯರೆಂದರೆ ಮುರಳಿಯರು. ಇವರು ತಪ್ಪದೇ ದೇವದಾಸಿ ಸಂಪ್ರದಾಯ ಅನುಸರಿಸುವವರು. ಕರ್ನಾಟಕದಲ್ಲಿ ಈ ಪರಿಸ್ಥಿತಿಯಿಲ್ಲ. ಗೊರವಿಯರು ದೇವದಾಸಿಯರಾಗಿರಲೇಬೇಕೆಂಬ ನಿಯಮ ಇಲ್ಲಿ ಇಲ್ಲ. ಪ್ರತಿವರ್ಷ ಚೈತ್ರದಲ್ಲಿ ಮುರಳಿಯರಾಗುವುದು ಸಾಮಾನ್ಯ. ಈಗ ಮುರಳಿಯರಾಗುವ ಪದ್ಧತಿ ತೀರ ಕ್ಷೀಣವಾಗಿದೆ.
ವಾಘೆ-ಮುರಳಿಯರಲ್ಲಿ ದೋಣಿ, ಗಂಟೆ, ಭಂಡಾರಚೀಲ, ತ್ರಿಶೂಲ ಅಥವಾ ಶೂಲ ಮತ್ತು ಒಂದು ಜೋಳಿಗೆ ಇರುವುದು ಸಾಮಾನ್ಯ. ಡಮರುವಿನ ಬದಲು ಇವರಲ್ಲಿ ಘೋಳ ವಾದ್ಯ ಇರುವುದೇ ಹೆಚ್ಚು. ತುಂತುಣಿ ಇವರ ಪ್ರಮುಖ ಸಂಗೀತವಾದ್ಯ. ತಾಳಗಳು ಇರುವುದೂ ಉಂಟು. ಬಹಳಷ್ಟು ಜನ ವಾಘ್ಯಾಗಳಲ್ಲಿ ಸರಪಣಿಗಳಿರುತ್ತವೆ.
ಚಂಪಾಷಷ್ಠಿ ಅಥವಾ ವಾಂಗೀಸಟಿಯ ಆರಾಧನೆ ಮಹಾರಾಷ್ಟ್ರದಲ್ಲಿಯೂ ಪ್ರಾಮುಖ್ಯ ಪಡೆದಿದೆ. ಸಣ್ಣ-ದೊಡ್ಡ ಎಲ್ಲ ದೇವಾಲಯಗಳಲ್ಲಿ ಛಟ್ಟಿಯಂದು ದೇವರಿಗೆ ಭಂಡಾರ ಪೂಜೆ ವೈಭವದಿಂದ ನಡೆಯುತ್ತದೆ. ಜೆಜೂರಿಯಲ್ಲಿ ಈ ಸಂದರ್ಭದಲ್ಲಿ ‘ತಿಳವಣಾಚಾ ಹಂಡಾ’ ಅರ್ಪಿಸುವ ಕಾರ್ಯಕ್ರಮ ವೈಭವ ಪೂರ್ಣವಾಗಿ ಸಾಂಗಗೊಳ್ಳುತ್ತದೆ. ದೇವಸ್ಥಾನದಿಂದ ಮೆರವಣಿಗೆಯಲ್ಲಿ ದೊಡ್ಡ ಹಂಡೆಯೊಂದನ್ನು ಕೋಟೆಯಿಂದ ಕೆಳಗೆ ತಂದು ಇಟ್ಟು ಊರವರೆಲ್ಲ ಅದರಲ್ಲಿ ಒಳ್ಳೆಣ್ಣೆ ಹಾಕುತ್ತಾರೆ. ತರುವಾಯ ಅದನ್ನು ಮೆರವಣಿಗೆಯಲ್ಲಿ ಒಯ್ದು ದೇವರಿಗೆ ಅರ್ಪಿಸುತ್ತಾರೆ. ಮಹಾನವಮಿಯ ನವರಾತ್ರಿಯಂತೆ ಈಗಲೂ ೬ ದಿನಗಳ ನವರಾತ್ರಿಯ ಕಾರ್ಯ ನಡೆಯುತ್ತದೆ. ಇದೇ ರೀತಿ ಮಹಾರಾಷ್ಟ್ರದ ಪ್ರತಿಯೊಬ್ಬ ಭಕ್ತರೂ ತಮ್ಮ ಮನೆಗಳಲ್ಲಿ ಛಟ್ಟಿಯ ನವರಾತ್ರಿ ಮತ್ತು ಭಂಡಾರ ಪೂಜೆಯ ಕಾರ್ಯಕ್ರಮ ಇಟ್ಟುಕೊಳ್ಳುತ್ತಾರೆ. ಈ ಸಂದರ್ಭದಲ್ಲಿ ದೋಣಿ ತುಂಬುವ ಪರಿಪಾಠ ಇದ್ದೇ ಇರುತ್ತದೆ. ಹೂರಣದ ಅಡಿಗೆಯ ಜತೆಗೆ ಹಸಿಯ ಉಳ್ಳೇಗಡ್ಡಿ ಬದನೆಯ ಕಾಯಿಯ ಭರತ (ಬಜ್ಜೆ) ಬಳ್ಳೊಳ್ಳಿ, ಸಜ್ಜೆ ರೊಟ್ಟಿ ಮತ್ತು ಉಪ್ಪನ್ನು ನೈವೇದ್ಯವಾಗಿ ಅರ್ಪಿಸುತ್ತಾರೆ. ಕರ್ನಾಟಕದಲ್ಲಿ ಮೇಲಿನ ವಸ್ತುಗಳ ಪೈಕಿ ಸಜ್ಜೆಯ ರೊಟ್ಟಿ ಅರ್ಪಿಸುವ ಕ್ರಮ ಇರುವುದಿಲ್ಲ.
ಪಾಲಿಯಲ್ಲಿ ಬನದ ಹುಣ್ಣಿವೆಗೆ ಎಂದರೆ ಪೌಷ್ಯ ಶುದ್ಧ ದ್ವಾದಶಿಗೆ ದೇವರ ಲಗ್ನವಾಗಿರುತ್ತದೆ. ಗಂಗಿಮಾಳಮ್ಮ-ಮೈಲಾರಲಿಂಗಪ್ಪರ ಮೂರ್ತಿಗಳನ್ನು ಮೆರವಣಿಗೆಯಲ್ಲಿ ಒಯ್ದು ಊರು ಸುತ್ತಿಸಿ ತಂದು ಹಂದರವೊಂದರಲ್ಲಿ ಸ್ಥಾಪಿಸುತ್ತಾರೆ. ತರುವಾಯ ಲಗ್ನ ಮಾಡುತ್ತಾರೆ. ಮೆರವಣಿಗೆಯ ಕಾಲಕ್ಕೆ ಬಂದ ಭಕ್ತರೆಲ್ಲ ಕೊಬ್ಬರಿಯ ಬಟ್ಟಲುಗಳಲ್ಲಿ ಭಂಡಾರ ತುಂಬಿ ಹಾರಿಸುವುದು ಇಲ್ಲಿ ಸಂಪ್ರದಾಯ. ಪೇಶ್ವೆಗಳ ಕಾಲದಲ್ಲಿ ಆನೆಯ ಮೇಲೆ ದೇವರ ಮೆರವಣಿಗೆ ಮತ್ತು ಅಕ್ಷತಾರೋಪಣದ ಕಾಲದಲ್ಲಿ ತೋಪುಗಳ ಸಲಾಮಿ ಕಾರ್ಯಕ್ರಮ ಜರುಗುವುದಿತ್ತು.
ನವರಾತ್ರಿಯಲ್ಲಿ ಇತರ ದೇವಾಲಯಗಳಂತೆ ಇಲ್ಲಿಯೂ ಘಟಸ್ಥಾನಪೆ ದೀಪೋತ್ಸವ ನಡೆಯುತ್ತವೆ. ಕೆಲವು ಕಡೆ ವಿಶೇಷ ಜಾತ್ರೆ ನೆರೆಯುವುದೂ ಉಂಟು.
ಸೋಮವತಿ ಅಮವಾಸ್ಯೆಗೆ ಖಂಡೋಬಾ ದೇವಸ್ಥಾನಗಳಲ್ಲಿ ದೊಡ್ಡ ಪ್ರಮಾಣದ ಜಾತ್ರೆ ಕೂಡುತ್ತದೆ. ವಿಶೇಷವಾಗಿ ಜೆಜೂರಿಯಲ್ಲಿ ಇಂಥ ಜಾತ್ರೆಗೆ ಭಕ್ತರ ದಟ್ಟಣೆ ಗಮನಾರ್ಹ ಪ್ರಮಾಣದಲ್ಲಿರುತ್ತದೆ.
ಭಕ್ತರಲ್ಲಿ ಕುಲಾಚಾರವೆಂದು ನಡೆಯುವ ಹಲವು ಆಚರಣೆಗಳು ಮಹಾರಾಷ್ಟ್ರದಲ್ಲಿ ಪ್ರಚಲಿತವಾಗಿದೆ. ಅವುಗಳಲ್ಲಿ ‘ಜಾಗರಣ’ ಎಂಬುದು ಪ್ರಮುಖವಾದುದು. ಕಲಶರೂಪದಲ್ಲಿ ದೇವರನ್ನು ಪ್ರತಿಷ್ಠೆ ಮಾಡಿ ವಾಘ್ಯಾ ಮುರಳಿಯರಿಂದ ಹಾಡು-ಕುಣಿತ, -ವಾದ್ಯಗಳ ಸೇವೆ ನಡೆಯುತ್ತದೆ. ಮುರಳಿಯವರು ಮುಖಕ್ಕೆ ಅರಿಸಿನ ಹಚ್ಚಿಕೊಂಡು ಕಾಲಿಗೆ ಗೆಜ್ಜೆಕಟ್ಟಿ ಹಾಡುತ್ತ ಕುಣಿಯುತ್ತಾರೆ. ಇವರಿಗೆ ಹಿನ್ನೆಲೆಯ ಸಾಥಿ ಆಗಿ ವಾಘ್ಯಾಗಳು ಸಹಾಯ ಮಾಡುತ್ತಾರೆ. ಘೋಳ, ತುಂತುಣಿ ಮತ್ತು ತಾಳಗಳು ಈ ಸಂದರ್ಭದಲ್ಲಿ ಉಪಯೋಗಿಸಲ್ಪಡುತ್ತವೆ. ಬೆಳಿಗ್ಗೆ ಸರಪಣಿಯ ಪವಾಡ ನಡೆಯುತ್ತದೆ. ಮಾಂಸಾಹಾರಿಗಳಾದರೆ ಕುರಿಯ ಬಲಿ ನಡೆಯುತ್ತದೆ. ಶಾಖಾಹಾರಿಗಳು ಹೂರಣ, ಮೊಸರನ್ನ, ಹಸೀ ಉಳ್ಳೇಗಡ್ಡಿ, ಬದನೆಕಾಯಿ, ಉಪ್ಪು, ಬಳ್ಳೊಳ್ಳಿಗಳ ಸಮೇತ ನೈವೇದ್ಯ ಮಾಡಿ ಕಾಯಿ ಒಡೆಯುತ್ತಾರೆ. ಮನೆಯಲ್ಲಿ ಲಗ್ನ ಮುಂತಾದ ವಿಶೇಷ ಕಾರ್ಯಕ್ರಮವಿದ್ದಾಗ ಈ ವಿಧಿ ಹೆಚ್ಚಾಗಿ ನಡೆಯುತ್ತದೆ. ಅಲ್ಲದೆ, ಮಕ್ಕಳ ಜವಳ, ಕಿವಿಚುಚ್ಚುವುದು, ಅಥವಾ ಹರಕೆ ಕೈಗೂಡಿದ ಸಂದರ್ಭದಲ್ಲಿಯೂ ಇದನ್ನು ಮಾಡಬಹುದು. ಕರ್ನಾಟಕದಲ್ಲಿನ ಚಿಕ್ಕಯ್ಯ-ಜುಂಜಯ್ಯನ ಪೂಜೆಗೆ ಇದು ಸಮನಾಗಿದೆ. ಮುರಳಿಯರ ನರ್ತನ ಗಾಯನ ಹೊರತು ಪಡಿಸಿದರೆ ಇದು ಅಂಬಾಬಾಯಿಯ ಗೊಂದಲಕ್ಕೆ ಹತ್ತಿರವಾಗಿದೆ. ಇಲ್ಲಿ ಲಕ್ಷಿಸಬೇಕಾದ ಸಂಗಿತಯೆಂದರೆ ಮಾಂಸದ ಅಡಿಗೆಯನ್ನು ದೋಣಿಗೆ ತುಂಬುವದಿಲ್ಲ ಮತ್ತು ದೇವಾಲಯದಲ್ಲಿ ಒಯ್ಯುವುದು ನಿಷಿದ್ದವೆಂದು ಭಾವಿಸಲಾಗುತ್ತದೆ. ಕನ್ನಡ ಭಕ್ತರ ನಡೆತೆಯೂ ಇದೇ ತೆರನಾಗಿದೆ.
ಲಗ್ನವಾದ ತರುವಾಯ ನವದಂಪತಿಗಳು ‘ತಳಿಭರಣೆ’ ಎಂಬ ವಿಧಿಯನ್ನು ಆಚರಿಸುತ್ತಾರೆ. ದೊಡ್ಡ ತಟ್ಟೆಯೊಂದರಲ್ಲಿ ಎಲೆ, ಅಡಿಕೆ, ಭಂಡಾರ ಮತ್ತು ಕೊಬ್ಬರಿ ಬಟ್ಟಲನ್ನು ತುಂಬಿ ದೇವರ ಎದುರಿಗೆ ನಿಂತು ‘ಏಳು ಕೋಟಿ ಘೇ’ ಎಂದು ಹೇಳುತ್ತ ಮೂರು ಸಲ ಎತ್ತುತ್ತಾರೆ. ತರುವಾಯ ಕಾಯ್-ಕೋಲು ದೀವಟಿಗೆಯಿಂದ ದೇವರಿಗೆ ಬೆಳಗುತ್ತಾರೆ. ಇದನ್ನೇ ‘ತಳೀ ಭರಣೆ’ ಎಂದು ಕರೆಯಲಾಗುತ್ತದೆ. ಈ ವಿಧಿ ಜೆಜೂರಿ ಅಥವಾ ಇತರ ದೇವಾಲಯಕ್ಕೆ ಹೋಗಿ ಮಾಡಬೇಕಾದುದು. ಹಾಗೆ ಹೋಗುವ ಅನುಕೂಲವಿಲ್ಲದವರು ಸಾಂಕೇತಿಕ ಜೆಜೂರಿಗೆ ಹೋಗಿ ಬರುತ್ತಾರೆ. ಎಂದರೆ ತಮ್ಮ ಮನೆಯಿಂದ ಹೊರಬಂದು ನಾಲ್ಕು ಹೆಜ್ಜೆ ಜೆಜೂರಿಯ ದಿಕ್ಕಿನಲ್ಲಿ ನಡೆದು ತಟ್ಟೆ ಎತ್ತಿ ದೀವಟಿಗೆ ಬೆಳಗಿ ಬರುತ್ತಾರೆ.
ಮಲ್ಲುಖಾನನ ವಾರಿ ಅಥವಾ ಮಲ್ಲುಖಾನನ ಗದಾ ಎಂಬ ತಾತ್ಪೂರ್ತಿಕ ವಾಘ್ಯಾ ಆಗುವ ಆಚರಣೆ ಮಹಾರಾಷ್ಟ್ರೀಯರಲ್ಲಿ ಪ್ರಚಲಿತವಾಗಿದೆ. ನಿಶ್ಚಿತ ಕಾಲದಲ್ಲಿ ಮುಖ್ಯ ದೇವಸ್ಥಾನಕ್ಕೆ ಹೋಗಿ ಬರುವುದು, ದೇವಸ್ಥಾನದಲ್ಲಿ ವಸ್ತಿ ಇದ್ದು ಮಡಿಯಿಂದ ಉಪವಾಸ ಮಾಡುವುದು. ಭಿಕ್ಷೆಯೆತ್ತಿ ಅದನ್ನು ಒಂದು ಹೊತ್ತು ಮಾತ್ರ ಊಟ ಮಾಡುವುದು, ಇವು ‘ವಾರಿ’ ಅಥವಾ ‘ಗದಾ’ ಆಚರಣೆಯ ಪ್ರಮುಖ ಅಂಶಗಳು. ತಮ್ಮ ಹರಕೆ ಕೈಗೂಡಲೆಂದು ಇದನ್ನು ಆಚರಿಸುತ್ತಾರೆ. ಕೆಲವೊಮ್ಮೆ ಕೇವಲ ದೇವರ ದರ್ಶನ ಪಡೆದು ಬರಲು ನಿಗದಿ ಪಡಿಸಿದಷ್ಟು ಸಲ ದೊಡ್ಡ ದೇವಾಲಯಕ್ಕೆ ಹೋಗಿ ಬರುವುದೂ ಉಂಟು. ಇದನ್ನು ‘ಖೇಟೆ’ ಎಂದು ಕರೆಯಲಾಗುತ್ತದೆ. ಇದಲ್ಲದೆ ಸಿಡಿಯಾಡುವುದು, ಕಿಚ್ಚಹಾಯುವುದು ಮುಂತಾದ ಪದ್ಧತಿಗಳೂ ಮೊದಲು ಇದ್ದವು. ಜೆಜೂರಿ ದೇವಸ್ಥಾನದ ಪೌಳಿಯಲ್ಲಿ ಈಗಲೂ ಸಿಡಿಗಂಬ ಇರುವುದನ್ನು ಕಾಣಬಹುದು. ಇಂಥ ಉಗ್ರ ಆಚರಣೆಗಳು ಈಗ ನಿಂತು ಹೋಗಿವೆ.
ಮೇಲೆ ಹೇಳಿದ ರೀತಿ, ದೇವರಿಗೆ, ಭಂಡಾರ ಪೂಜೆ, ದೀವಟಿಗೆ ಸೇವೆ, ಸರಪಣಿ ಪವಾಡ, ಗಾಯನ – ನರ್ತನ ಸೇವೆ ಮುಂತಾದವು ಪ್ರಚಲಿತವಿರುವುದದಲ್ಲದೆ ಹಳದಿ ಹೂವು ಏರಿಸುವುದು ಬಿಲ್ವ, ಗಂಧ ಮುಂತಾದ ಪರಿಕರದಿಂದ ಪೂಜಿಸುವುದು, ರೋಡಗಾ ಎಂದು ಹೇಳುವ ಗೋದಿಯ ರೊಟ್ಟಿ ಮತ್ತು ‘ಠೋಂಬರಾ’ ಎಂದು ಕರೆಯಲ್ಪಡುವ ಜೋಳದ ಕಿಚಡಿ ಅರ್ಪಿಸುವುದು ಇತ್ಯಾದಿ ಸೇವೆಗಳೂ ದೇವರಿಗೆ ಸಲ್ಲುತ್ತವೆ. ಹರಕೆಯ ಅಂಗವಾಗಿ ವಾರ್ಘ್ಯಾ ಮುರಳಿಯರಾಗುವುದು ಹೋರಿ, ಕುದುರೆ, ಕುರಿಗಳನ್ನು ಅರ್ಪಿಸುವುದು ಮುಂತಾದ ನಡವಳಿಕೆಗಳೂ ತೋರಿಬರುತ್ತವೆ. ಕೆಲವೆಡೆ ಗುಗ್ಗಳ ಸೇವೆ ಕೂಡ ನಡೆಯುತ್ತದೆ.
ಐತಿಹ್ಯ–ಪುರಾಣಗಳು :ಮಹಾರಾಷ್ಟ್ರದಲ್ಲಿ ಕೆಲವು ಐತಿಹ್ಯಗಳು ಸೂಚ್ಯವಾಗಿ ಈಗಾಗಲೇ ತಿಳಿಸಲಾಗಿದೆ. ಖಂಡೋಬಾನ ಅವತಾರ, ಗಂಗಿ ಮಾಳವ್ವನ ಮನೆ, ತಂದೆ ಮತ್ತು ಖಂಡೇರಾಯನ ಜೊತೆಗೆ ನಡೆಯುವ ಅವಳ ಲಗ್ನ, ಬಾಣಾಯಿಯ ಪ್ರೇಮ ಪ್ರಸಂಗ, ಮತ್ತು ಮಣಿಕ – ಮಲ್ಲಾಸುರರ ವಧೆ ಇವು ಮಹಾರಾಷ್ಟ್ರದಲ್ಲಿ ಪ್ರಮುಖವಾಗಿವೆ. ಮಲ್ಲಾರಿ ಮಹಾತ್ಮ್ಯ ಪುರಾಣದಲ್ಲಿ ಮಣಿ – ಮಲ್ಲಾಸುರರ ವಧೆ, ಅದಕ್ಕಾಗಿ ದೇವರ ಅವತಾರ ಮತ್ತು ಘೃತಮಾರಿಯರ ಉತ್ಪತ್ತಿಗಳು ಮಾತ್ರ ಎಡ ಪಡೆದಿದೆ. ಕುರುಬರ ಮಾಳವ್ವನ ಪ್ರೇಮ ಪ್ರಸಂಗವೂ ಇತ್ತೀಚಿನ ಮರಾಠಿ ಪುರಾಣಗಳಲ್ಲಿ ಎಡೆ ಪಡೆದಿದೆ. ಕುದುರೆ, ನಾಯಿ, ಲಿಂಗ, ಭಂಡಾರ ಮುಂತಾದ ವಸ್ತುಗಳ ಬಗ್ಗೆ ಕೂಡ ಉಜ್ವಲೀಕೃತ ಆಖ್ಯಾಯಿಕೆಗಳು ಮಹಾರಾಷ್ಟ್ರದಲ್ಲಿ ಹುಟ್ಟಿಕೊಂಡಿವೆ. ಗ್ರಂಥಸ್ಥ ಕಥೆಗಳಲ್ಲಿ ರಾಕ್ಷಸ ವಧೆಯ ಪ್ರಸಂಗಕ್ಕೆ ಹೆಚ್ಚು ಪ್ರಾಶಸ್ತ್ಯ ಸಂದಿದೆ. ಏಳು ಜನ ಧರ್ಮ ಪುತ್ರರ ಅಪೇಕ್ಷೆಯ ಮೇರೆಗೆ ಶಿವನು ತನ್ನ ಸೈನ್ಯ ಸಮೇತ ದಂಡೆತ್ತಿ ಬಂದು ಅವನನ್ನು ನಿಗ್ರಹಿಸಿದನೆಂದು ಮಲ್ಲಾರಿ ಮಹಾತ್ಮೆ ಹೇಳುತ್ತದೆ. ‘ ಏಳುಕೋಟಿ’ ‘ಗಂಗಾ – ಮಾಲಸಿಕಾ’ ಮುಂತಾದ ಕನ್ನಡ ಸಮಸ್ತ ಪದಗಳ ಅರ್ಥವನ್ನು ವಿವರಿಸುವಂತೆ ಕಥಾಂಶಗಳು ಅದರಲ್ಲಿ ಸೇರಿಸಲ್ಪಟ್ಟಿವೆ. ಇವೆಲ್ಲ ವಿಸ್ತೃತ ಅಧ್ಯಯನಕ್ಕೆ ಯೋಗ್ಯವಾದ ವಿಷಯಗಳು.
ಭಕ್ತರು: ಖಂಡೋಬಾ ದೇವಾಲಯಗಳಲ್ಲಿ ಗುರವ ಜನಾಂಗದವರು ಪೂಜಾರಿಗಳಾಗಿದ್ದರೆ ಬ್ರಾಹ್ಮಣ ಪುರೋಹಿತರು ಅಭಿಷೇಕ ಮತ್ತು ಸಹಸ್ರ ನಾಮಪೂಜೆ ಮಾತ್ರ ಮಾಡಿ ಹೋಗುತ್ತಾರೆ. ಇತರೆಲ್ಲ ಕಾರ್ಯಗಳನ್ನು ಗುರವ ಸಮಾಜದವರೇ ನೋಡಿಕೊಳ್ಳುತ್ತಾರೆ. ಕೆಲವು ದೇವಾಲಯಗಳಲ್ಲಿ ಕುರುಬ ಮತ್ತು ಲಿಂಗಾಯತ ಪೂಜಾರಿಗಳೂ ಇದ್ದಾರೆ. ಎಲ್ಲೆಡೆ ಕುರುಬರಿಗೆ ಒಂದಿಲ್ಲೊಂದು ಸೇವಾಕಾರ್ಯ ಲಭ್ಯವಿದೆ. ದೇವಾಲಯ ಪ್ರವೇಶ ವಿಷಯದಲ್ಲಿ ಕರ್ನಾಟಕಕ್ಕಿಂತಲೂ ಹೆಚ್ಚು ಉದಾರ ಧೋರಣೆ ಮಹಾರಾಷ್ಟ್ರದಲ್ಲಿದೆ.
ಭಕ್ತವರ್ಗದಲ್ಲಿ ಕುರುಬರ ತರುವಾಯ ರಾಮೋಶೀ (ಬೇಡ) ಮತ್ತು ಕೋಳಿ (ಬೇಸ್ತ) ಜನಾಂಗದವರು ವಿಶೇಷವಾಗಿ ಕಂಡು ಬರುತ್ತಾರೆ. ಪಾಲಿಯ ಜಾತ್ರೆಗೆ ರಾಮೋಶಿಗಳು ದೊಡ್ಡ ಸಂಖ್ಯೆಯಲ್ಲಿ ಸೇರುತ್ತಾರೆ. ಜೆಜೂರಿ ಮತ್ತು ಪಾಲಿಗಳಲ್ಲಿ ಕೋಳಿ ಸಮಾಜದವರು ದೊಡ್ಡ ದೊಡ್ಡ ಛತ್ರಗಳನ್ನು ಕಟ್ಟಿಸಿದ್ದಾರೆ. ಕುಲದೇವರೆಂದು ನಡೆದು ಕೊಳ್ಳುವ ಇನ್ನೊಂದು ದೊಡ್ಡ ಸಮುದಾಯವೆಂದರೆ ಮರಾಠಜನರದು. ಮರಾಠಾ, ಛತ್ರಪತಿಗಳು, ಸಾಮಂತರು, ಸರದಾರರು ಮೊದಲಾದವರೆಲ್ಲ ಈಗಲೂ ಈ ದೇವರಿಗೆ ನಡೆದು ಕೊಳ್ಳುವ ಕ್ರಮ ಚಾಲ್ತಿಯಲ್ಲಿದೆ. ಕುಣಬಿ, ಮಾಂಗ, ಮಹಾರ ಮುಂತಾದ ಕೆಳಜಾತಿಗಳಲ್ಲಿ ಈ ದೇವರಿಗೆ ನಡೆದು ಕೊಳ್ಳುವವರ ಸಂಖ್ಯೆ ಇನ್ನೂ ಹೆಚ್ಚು. ವಾಘ್ಯಾ – ಮುರಳಿಯರಾಗುವವರಲ್ಲಿ ಹೆಚ್ಚಿನವರು ಇವರೇ. ಬ್ರಾಹ್ಮಣರಲ್ಲಿ ದೇಶಸ್ತಬ್ರಾಹ್ಮಣರು ನಡೆದುಕೊಳ್ಳುವ ದೇವರುಗಳಲ್ಲಿ ಖಂಡೋಬಾ ಸರ್ವಪ್ರಥಮ ಸ್ಥಾನದಲ್ಲಿದ್ದಾನೆಂದು ಸಂಶೋಧಕರು ವರದಿ ಮಾಡಿದ್ದಾರೆ.
ಶಿವಾಜಿಯ ಮಲತಮ್ಮನಾದ ವೆಂಕೋಜಿಯ ಮನೆತನ ತಂಜಾವೂರು ಜಿಂಜಿ ಪ್ರದೇಶಗಳನ್ನು ಆಳುತ್ತಿತ್ತು. ಈ ವೆಂಕೋಜಿಯ ಮಗನಾದ ಶರಭೋಜಿಯು ಜೆಜೂರಿಯಲ್ಲಿ ಸದ್ಯ ಇರುವ ಒಂದು ಜೋಡಿ ದೇವರ ಮೂರ್ತಿಗಳನ್ನು ಅರ್ಪಿಸಿದ್ದಾನೆ. ನಾರಾಯಣರಾವ ಪೇಶ್ವೆಯ ಕೊಲೆಯ ಸಮಯದಲ್ಲಿ ಅವನ ಪತ್ನಿ ಗಂಗಾಬಾಯಿ ಗರ್ಭಿಣಿಯಾಗಿದ್ದಳು. ಆಗ ಪೇಶ್ವೆ ಆಡಳಿತ ನೋಡಿಕೊಳ್ಳಲು ನಾನಾ ಫಡನಾವೀಸ ಮುಂತಾದ ೧೨ ಜನ ಮಂತ್ರಿಗಳು ಮುಂದಾದರು. ಗಂಗಾಬಾಯಿಯನ್ನು ಜೆಜೂರಿಯ ಸಮೀಪದ ಪುರಂದರಗಡದಲ್ಲಿಟ್ಟು ರಕ್ಷಿಸಿದರು. ಅವಳ ಗರ್ಭದಿಂದ ಪೇಶ್ವೆಯ ಉತ್ತಾರಾಧಿಕಾರಿ ಸವಾಯಿ ಮಾಧವರಾವ ಹುಟ್ಟಿದಾಗ ನಾನಾ ಫಡನಾವೀಸನು ಜೆಜೂರಿಗೆ ಬಂದು ಹರಕೆ ತೀರಿಸಿದನು. ಒಂದು ಸಾವಿರ ರೂ. ಬೆಲೆಯ ಒಂದು ಮುತ್ತಿನ ಸರ, ಒಂದು ಲಕ್ಷ ರೂಪಾಯಿ ಮತ್ತು ಒಂದು ಮಣ ಬಂಢಾರವನ್ನು ದೇವರಿಗೆ ಅರ್ಪಿಸಿದನು. ಹೋಳ್ಕರ ಮನೆತನದ ಕುಲದೇವರು ಜೆಜೂರಿಯ ಖಂಡೋಬಾ. ಕಾರಣ ಆ ರಾಜಮನೆತನದ ಪ್ರಸಿದ್ಧರಾಣಿ ಅಹಲ್ಯಾ ಬಾಯಿ ಹೋಳ್ಕರ ಜೆಜೂರಿ ದೇವಾಲಯದ ಸುತ್ತಲಿರುವ ಕೋಟಿಯ ಪುನರ್ನೀಮಾಣ ನಳದುರ್ಗ ದೇವಾಲಯದ ಜೀರ್ಣೋದ್ಧಾರ, ಪ್ರೇಮಪುರ ದೇವಾಲಯದ ಭವ್ಯ ಮಹಾದ್ವಾರ ನಿರ್ಮಾಣ ಮುಂತಾಗಿ ಅಪರಿಮಿತ ಪುನರುದ್ಧಾರ ಕಾರ್ಯ ಮಾಡಿದ್ದಾಳೆ. ಮಹಾರಾಷ್ಟ್ರದ ಅನೇಕ ಹಿಂದೂ ದೇವಾಲಯಗಳು ಮುಸಲ್ಮಾನರ ಏಳಿಗೆಯ ಅವಧಿಯಲ್ಲಿ ಬಹಳಷ್ಟು ಉಧ್ವಸ್ತಗೊಂಡವು. ಪೂಜಾ ಪುನಸ್ಕಾರಗಳು ನಿಂತು ಹೋದವು. ಆದರೆ ಪಾಲಿ ಮತ್ತು ಜೆಜೂರಿಯ ದೇವಾಲಯಗಳು ಮಾತ್ರ ಯಾವರೀತಿಯಲ್ಲೂ ಹಾನಿಗೊಳಗಾಗದೆ ಹಾಗೇ ಉಳಿದವು. ಮಹಾರಾಷ್ಟ್ರದ ವೀರ ಸಮುದಾಯ ಈ ದೇವಾಲಯಗಳು ಎಳ್ಳಷ್ಟೂ ಮುಕ್ಕಾಗದಂತೆ ನೋಡಿಕೊಂಡಿವೆ. ಶಿವಾಜಿಯ ಸಮಕಾಲೀನನಾದ ಒಬ್ಬ ಜಾನಪದ ಕವಿ ಮುಸ್ಲಿಮ ದಾಳಿಯನ್ನು ಉಲ್ಲೇಖಿತಸುತ್ತ ಹೀಗೆ ಹಾಡಿದ್ದಾನೆ.
ಖಾನದರ ಮಜಲಿ ಕೂಚಕೇಲಾ ಚಾಲುನಿ
ಪಾಲಿ ಕಾರಣೇಗೇಲಾ ||
ಪಾಲಿ ಚಾ ಖಂಡೋಬಾ ಆಜಮತ
ದಾವಿ ಮೋಗಲಾಲಾ ||
ನ್ಹಾಟೋ ನ್ಹಾಟೋ ರೇ ಭಾಯಿ ಬೋಲಿಲಾ
ತೀನ ಕೋಸ ಮೋಡಕೇಲಾ ||
ದೀಪಮಾಳ ಬಂಧೀಲಿ ದೇವಾಲಾ ಮಗ
ಖಾನಾಚ ಭೋಗಪುರಲಾ ||
ಇದೇ ರೀತಿ ಜಿಜೂರಿಯ ಮೇಲೆ ಕೂಡ ಔರಂಗಜೇಬನ ದಾಳಿ ಬಂದಿತ್ತಂತೆ. ಆಗ ದೇವರು ಅಸಂಖ್ಯ ಗುಂಗೀಹುಳಗಳನ್ನು ಸೃಷ್ಟಿಸಿ ಅವನ ಸೈನ್ಯದ ಮೇಲೆ ಕಳಿಸಿದ್ದರಿಂದ ಮೊಗಲ ಸೈನ್ಯ ಹೆದರಿ ಓಡಿ ಹೋಯಿತಂತೆ. ಈ ಸಂದರ್ಭದಲ್ಲಲಿ ಔರಂಗಜೇಬನು ದೇವರಿಗೆ ಹರಕೆ ಹೊತ್ತು ಒಂದೂ ಕಾಲ ಲಕ್ಷರೂಪಾಯಿ ಬೆಲೆಬಾಳುವ ಚಿನ್ನದ ಗುಂಗೀಹುಳವೊಂದನ್ನು ಮಾಡಿಸಿ ಕೊಟ್ಟನೆಂದು ಪ್ರತೀತಿ ಇದೆ. ಕುತೂಹಲದ ಅಂಶವೆಂದರೆ ಅಂಥ ಒಂದು ಚಿನ್ನದ ಗುಂಗೀಹುಳ ಬಹುದಿನಗಳವರೆಗೆ ಜೆಜೂರಿ ದೇವಾಲಯಗಳಲ್ಲಿ ಇದ್ದ ಬಗ್ಗೆ ದಾಖಲೆಗಳಿವೆ. ಜೆಜೂರಿ, ಪ್ರೇಮಪುರ ಮತ್ತು ಪಾಲಿದೇವಾಲಯಗಳ ವಾಸ್ತು ವೈಭವವನ್ನು ನೋಡಿದರೆ ಮಹಾರಾಷ್ಟ್ರಿಗರ ಶ್ರದ್ಧೆ-ಭಕ್ತಿಗಳ ಬೃಹತ್ತಿನ ಕಲ್ಪನೆ ಬರುತ್ತದೆ.
ಜೆಜೂರಿಯಲ್ಲಿರುವ ಶಾಸನಗಳಲ್ಲಿ ಕ್ರಿ.ಶ.೧೨೪೬ ರಲ್ಲಿ ಕೆತ್ತಿದ ಒಂದು ಜೈನ ಶಾಸನ ಅತ್ಯಂತ ಹಳೆಯದು. ಇದು ಜೆಜೂರಿಯ ಖಂಡೋಬಾ ಮಂದಿರದ ಹೊರಗೋಡೆಯಲ್ಲಿ ಕೂಡ್ರಿಸಲ್ಪಟ್ಟಿದೆ. ಧವುಲ್ಲನೆಂಬುವನು ‘ಕಪರ್ದ’ ಯಕ್ಷನನ್ನು ಸ್ಥಾಪಿಸದ್ದಾಗಿ ಅದರಲ್ಲಿ ಹೇಳಿದೆ. ಜೈನ ಗೃಹಸ್ಥನೊಬ್ಬ ಖಂಡೋಬಾನಿಗೆ ನಡೆದು ಕೊಂಡು ತನ್ನ ಭಕ್ತಿಯ ದ್ಯೋತಕವಾಗಿ ಯವುದೋ ಮೂರ್ತಿಯೊಂದನ್ನು ಮಾಡಿಸಿ ಕೊಟ್ಟಂತೆ ಕಾಣುತ್ತದೆ. ‘ಹತ್ತೊಂಬತ್ತನೆಯ ತೀರ್ಥಂಕರ ಮಲ್ಲಿನಾಥ ಅವನ ಯಕ್ಷನ ಹೆಸರು ಕಪರ್ದಿ. ಪ್ರಸ್ತುತ ಧವುಲ್ಲಕನು ದೇವರನ್ನು ಜೈನ ಪರವೆಂದು ಗ್ರಹಿಸಿ ಈ ಹೆಸರಿನ ಮೂರ್ತಿ ಮಾಡಿಸಿ ಕೊಟ್ಟಂತೆ ತೋರುತ್ತದೆ’ ಎಂದು ಸಂಶೋಧಕರು ಅಭಿಪ್ರಾಯಪಟ್ಟಿದ್ದಾರೆ. ಇನ್ನೊಂದು ಶಾಸನ ದೇವಸ್ಥಾನದ ಗರ್ಭಗೃಹದಲ್ಲಿದೆ. ಕಾಲ ಕ್ರಿ.ಶ. ೧೩೮೧. ವೀರಪಾಳ ವೀಲಮಲ್ಲನೆಂಬ ಭಕ್ತನು ಗರ್ಭಗೃಹ ನಿರ್ಮಿಸಿದ್ದ ಉಲ್ಲೇಖ ಅದರಲ್ಲಿದೆಯಂತೆ.
ಕ್ರಿ.ಶ. ೧೨೯೮ ರಲ್ಲಿ ಪೂರ್ಣಗೊಂಡ ಜ್ಞಾನದೇವನ ಜ್ಞಾನೇಶ್ವರಿಯಲ್ಲಿ ನೇವಾಸೆಯು ಶ್ರೀ ಮಹಾಲಸಾದೇವಿಯ ಎಂದರೆ ಮ್ಹಾಲಸಾ ದೇವಿಯ ಅನಾದಿ ಕ್ಷೇತ್ರ ಎಂದು ಹೇಳಿದೆ. ಮಹಾನುಭಾವ ಪಂಥದ ಸ್ಥಾಪಕ ಚಕ್ರಧರನ ಜೀವನ ಚರಿತ್ರೆಯನ್ನು ಮಾಹಿಮ ಭಟ್ಟನು ಹದಿಮೂರನೆಯ ಶತಮಾನದ ಕೊನೆಯಲ್ಲಿ (ಸು. ೧೨೮೩ A.D) ‘ಲೀಳಾ ಚರಿತ್ರ’ ಎಂಬ ಹೆಸರಿನಿಂದ ಬರೆದಿದ್ದಾನೆ. ಇದರ ಎಲ್ಲ ಭಾಗಗಳು ಏಕಕಾಲದಲ್ಲಿ ರಚಿತವಗಲಿಲ್ಲವೆಂದು ಮರಾಠಿ ವಿದ್ವಾಂಸರು ಅಭಿಪ್ರಾಯ ಪಡುತ್ತಾರೆ. ಆದರೆ ಈ ಗ್ರಂಥ ದೇವಗಿರಿ ಯಾದವರ ಕಾಲದ ಮಹಾರಾಷ್ಟ್ರ ಜನಜೀವನವನ್ನು ಚಿತ್ರಿಸುತ್ತದೆಂದು ಒಪ್ಪಲಾಗಿದೆ. ಎಂದರೆ ೧೩-೧೪ನೆಯ ಶತಮಾನದಲ್ಲಿ ಈ ಗ್ರಂಥ ತನ್ನ ಒಟ್ಟು ಸ್ವರೂಪದಲ್ಲಿ ಸಿದ್ದಗೊಂಡಿದೆ ಎಂದು ತಿಳಿಯಲಡ್ಡಿಯಿಲ್ಲ. ಇದರಲ್ಲಿ ಚಕ್ರಧರನು ಅಲ್ಲಲ್ಲಿ ಬಿಡಾರ ಮಾಡುತ್ತ. ಪವಾಡ ಮೆರೆಯುತ್ತ, ಅಂದಿನ ಸಮಾಜದಲ್ಲಿ ಬೇರುಬಿಟ್ಟಿದ್ದ ವೈದಿಕ ದೇವರುಗಳ ಪೂಜೆ-ಪುನಸ್ಕಾರ ಜನರ ಆಚಾರ-ವಿಚಾರಗಳನ್ನು ಟೀಕಿಸುತ್ತ ಹೋದಂತೆ ವರ್ಣಿತವಾಗಿದೆ. ಪ್ರಸ್ತುತ ಕೃತಿಯಲ್ಲಿ ಮೈಲಾರ ದೇವರ ಸಂಬಂಧಿಯಾದ ಹಲವು ಉಲ್ಲೇಖನಗಳಿರುವುದನ್ನು ವಿದ್ವಾಂಸರು ಗಮನಿಸಿದ್ದಾರೆ. ಬೀಡ ಜಿಲ್ಲೆಯ ಪಾಲಿ, ಔರಂಗಬಾದ ಜಿಲ್ಲೆಯ ಸಾಡೆಗಾಂವ, ಅಹಮ್ಮದ ನಗರ ಜಿಲ್ಲೆಯ ಸೋನಯಿ, ಮತ್ತು ನೇವಾಸೆಗಳು ಮೈಲಾರ ಮತ್ತು ಮಾಳಸಾದೇವಿಯ ಕ್ಷೇತ್ರಗಳೆಂದು ಇದರಲ್ಲಿ ಉಲ್ಲೇಖಗೊಂಡಿವೆ.
ಬಂಗಾಲದ ಪ್ರಸಿದ್ಧ ಸಂತ ಗೌರಾಂಗ ಅಥವಾ ಚೈತನ್ಯ ಪ್ರಭು ತೀರ್ಥಯಾತ್ರೆ ಮಾಡುತ್ತ. ಕ್ರಿ.ಶ. ೧೫೧೦-೧೧ರಲ್ಲಿ ಜೆಜೂರಿಗೆ ಬಂದಿದ್ದಂತೆ ತಿಳಿದುಬರುತ್ತದೆ. ಕ್ರಿ.ಶ.೧೫೩೩ ರಿಂದ ೧೫೯೯ರ ಅವಧಿಯಲ್ಲಿದ್ದ ಸಂತ ಏಕನಾಥ ಖಂಡೋಬಾನನ್ನೂ ಅವನ ಸಂಬಂಧಿಯಾದ ಆರಾಧನೆಗಳನ್ನೂ ಬಾರಿಬಾರಿ ಉಲ್ಲೇಖಿಸಿದ್ದಾನೆ. ಒಟ್ಟಿನಲ್ಲಿ ದೇವರನ್ನು ಮತ್ತು ಆರಾಧನೆಯನ್ನು ಈ ಸಂತ ಒಪ್ಪಿದ್ದರೂ ಮುರಳಿ ಪದ್ಧತಿಯನ್ನು ಪರೋಕ್ಷವಾಗಿ ಖಂಡಿಸಿದ್ದಾನೆ. ಕ್ರಿ.ಶ.೧೫೫೧ ರಿಂದ ೧೬೧೫ರ ಸುಮಾರಿನಲ್ಲಿದ್ದ ಇನ್ನೊಬ್ಬ ಅನುಭಾವಿ, ಸಂತ ದಾಸೋಪಂತರಿಗೆ ಖಂಡೋಬಾ ಕುಲದೇವರು. (ದಾಸೋರಪಂತರು ಖಂಡೋಬಾನನ್ನು ತನ್ನ ಕೃತಿಗಳಲ್ಲಿ ಸ್ಮರಿಸಿದ್ದಾಗಿ ತಿಳಿದು ಬರುತ್ತದೆ.)
ನೇವಾಸೆಯ ಮಾಳಸಾನಾರಾಯಣಿ ದೇವಿಯ ಪೂಜಾರಿ (ಬಡವೆ) ಗಳಲ್ಲಿ ಹಳೆಯ ಕಾಗದ ಪತ್ರಗಳು ದೊರತಿವೆಯಂತೆ. ಅವುಗಳಲ್ಲಿ ಕ್ರಿ.ಶ.೧೬೨೮ರ ವರೆಗೆ ದೇವಿಯನ್ನು ‘ಶ್ರೀ ಮ್ಹಾಲಸಾದೇವಿ’ ಎಂದೇ ಕರೆದಿರುವುದಾಗಿ ತಿಳಿದು ಬರುತ್ತದೆ. ಭಾರದ್ವಾಜ ಗೋತ್ರದ ರಾಘೋ ಮಂಬಾಜಿ ಎಂಬವವನು ಜೆಜೂರಿಯ ಗಡಕೋಟ ದೇವಾಲಯದ ಸಭಾಮಂಟಪವನ್ನು ದಿನಾಂಕ ೧೨.೬.೩೫ರಂದು ಪ್ರಾರಂಭಿಕ ಕ್ರಿ.ಶ. ೧೬೩೭ ರಲ್ಲಿ ಪೂರ್ತಿಗೊಳಿಸಿದನೆಂದು ಅಲ್ಲಿನ ಬರಹವೊಂದು ತಿಳಿಸುತ್ತದೆ. ಪ್ರಸಿದ್ಧ ಮರಾಠಾ ಸರದಾರ ಧನಾಜಿ ಜಾಧವನು ಪಾಲಿಯ ದೇವಾಲಯದ ಹೊರಮಂಟಪದಲ್ಲಿ ವಾಸ್ತುಸೇವೆ ಮಾಡಿದ್ದಾನೆ. ಕ್ರಿ.ಶ.೧೭೧೧ ರಿಂದ ೧೭೨೭ ರ ವರೆಗೆ ಆಳಿದ ವೆಂಕೋಜಿಯ ಮಗ ಶರಭೋಜಿಯ ಸೇವೆಯನ್ನು ಈಗಾಗಲೇ ಹೇಳಿದೆ. ಹೋಳ್ಕರ ಮನೆತನದ ಪ್ರಸಿದ್ಧರಾಣಿ ಅಹಲ್ಯಾಬಾಯಿ ಹೋಳ್ಕರ (ಕ್ರಿ.ಶ. ೧೭೨೫ ರಿಂದ ೧೨೯೫) ಸಲ್ಲಿಸಿದ ಸೇವೆಯನ್ನೂ ಈ ಮುಂಚೆ ತಿಳಿಸಿದೆ. ಹದಿನೇಳನೆಯ ಶತಮಾನದ ಇನ್ನೊಬ್ಬ ಸಂತಕವಿ ರಾಮದಾಸರು ಖಂಡೋಬಾನನ್ನು ಪದೇ ಪದೇ ಸ್ತುತಿಸಿದ್ದಾರೆ. ಮೊಗಲರ ದಾಳಿಯಾದಾಗ ದೇವರು ಗುಂಗೀ ಹುಳುಗಳನ್ನು ಸೃಷ್ಟಿಸಿದನೆಂಬ ಐತಿಹ್ಯ ಅವರ ಒಂದು ಪದ್ಯದಲ್ಲಿ ಉಕ್ತವಾಗಿದೆ. ರಾಮದಾಸರು ಖಂಡೇರಾಯನನ್ನು ಕುರಿತು ಒಂದು ಆರತಿ ಹಾಡನ್ನು ಕೂಡ ರಚಿಸಿದ್ದಾರೆ. ಹತ್ತೊಂಬತ್ತನೆಯ ಶತಮಾನದ ಪ್ರಸಿದ್ಧ ಅನುಭಾವಿ ‘ಮಾಣಿಕ ಪ್ರಭು’ ಸಕಲ ಮತಾಚಾರ್ಯರೆಂದು ಹೆಸರಾದವರು. ಇವರೂ ಒಂದು ‘ಮಲ್ಲಾರಿ ಮಹಾತ್ಮ್ಯ’ ರಚಿಸಿದ್ದಾಗಿ ತಿಳಿದು ಬರುತ್ತದೆ.
ಹದಿಮೂರನೆಯ ಶತಮಾನದಿಂದ ಮಹಾರಾಷ್ಟ್ರದಲ್ಲಿ ಖಚಿತ ಉಲ್ಲೇಖಗಳು ಲಭ್ಯವಾಗಿವೆ ಮತ್ತು ಹದಿನೇಳನೆಯ ಶತಮಾನದಿಂದ ಜೆಜೂರಿ ಮತ್ತು ಪಾಲಿಗಳಲ್ಲಿ ಅಸಂಖ್ಯ ಶಾಸನಗಳು ಹುಟ್ಟಿಕೊಂಡಿವೆ. ಸದ್ಯಕ್ಕೆ ಹದಿಮೂರನೆಯ ಶತಮಾನ ದಷ್ಟೊತ್ತಿಗೆ ಮೈಲಾರಲಿಂಗ – ಮಾಳಸಾದೇವಿಯವರ ಆರಾಧನೆ. ಮಹಾರಾಷ್ಟ್ರದ ವಿದರ್ಭದ ವರೆಗೆ ವ್ಯಾಪಿಸಿತ್ತೆಂದು ತಿಳಿಯಲು ಸೃಷ್ಟ ಆಧಾರಗಳಿವೆ ಎಂದು ಹೇಳಿದರೆ ಸಾಕೆಂದು ಕಾಣುತ್ತದೆ.
ಜಾನಪದ ಸ್ತರದಿಂದ ಪೌರಾಣಿಕ ಸ್ತರಕ್ಕೆ ಈ ದೇವರವನ್ನು ಏರಿಸಿದ್ದು ಮಹಾರಾಷ್ಟ್ರವೇ ಎಂದು ಮಹಾರಾಷ್ಟ್ರದ ಸಂಶೋಧಕರು ಅಭಿಪ್ರಾಯ ಪಟ್ಟಿದ್ದಾರೆ. ಈ ಅಭಿಪ್ರಾಯವನ್ನು ಒಪ್ಪಬಹುದಾಗಿದೆ. ಮರಾಠಿ ಮತ್ತು ಸಂಸ್ಕೃತ ಭಾಷೆಯಲ್ಲಿ ಈ ದೇವರ ಸಂಬಂಧಿಯಾಗಿ ಹುಟ್ಟಿಕೊಂಡಿರುವ ಭಕ್ತಿ ಸಾಹಿತ್ಯ. ವೈವಿದ್ಯ ಮತ್ತು ಪ್ರಮಾಣ ದೃಷ್ಟಿಯಿಂದ ತುಂಬ ಗಮನಾರ್ಹವಾಗಿದೆ. ವಾರಕರಿ ಮತ್ತು ದತ್ತ ಪಂಥದ ಅನೇಕ ಸಂತ ಕವಿಗಳು ಮೈಲಾರ ದೇವರನ್ನು ನಾನಾ ಬಗೆಯಾಗಿ ಸ್ತುತಿಸಿದ್ದಾರೆ. ಶೇಖಮಹಮ್ಮದ ಶ್ರೀಗೋಂದೇಕರರಂಥ (ಅದ್ವೈತಿ) ಒಬ್ಬಿಬ್ಬರು ಮಾತ್ರ ಅಪವಾದಾತ್ಮಕವಾಗಿದ್ದಾರೆ.
ನೇಗಿನಹಾಳ ಪ್ರಬಂಧಗಳು: ಕನ್ನಡ ಸಾಹಿತ್ಯಕೃತಿಗಳಲ್ಲಿ ಬೇಡ ಜನಾಂಗ – ಕೆಲವು ಟಿಪ್ಪಣಿಗಳು
ನಾಯಕ ಜನಾಂಗದಲ್ಲಿ ಹಲವಾರು ಒಳಪಂಗಡಗಳಿರುವುದು ಕಂಡುಬರುತ್ತದೆ. ಮುಂಬೈ ಕರ್ನಾಟಕದ ಊರುಬೇಡ ಮ್ಯಾಸಬೇಡ ಇತ್ಯಾದಿಯಾದ ಉಪಜಾತಿಗಳು ಕಂಡು ಬರುವುದಿಲ್ಲ. ಆದರೆ ಆ ಭಾಗದಲ್ಲಿ ಕಂಡುಬರುವ ದುರುಗಮರಗಿಯರು ದೊಂಬರು ಮುಂತಾದ ಕೆಲವು ಜಾತಿಗಳು ಬೇಡರ ಉಪಜಾತಿಗಳೇ ಎಂದು ಹೇಳಲಾಗುತ್ತದೆ. ಈ ಕೆಲವು ಉದ್ಯೋಗಗಳಲ್ಲದೆ ಗುಡ್ಡ ಬೆಟ್ಟಗಳ ಜೊತೆಗೆ ನಿಕಟ ಸಂಬಂಧವುಳ್ಳ ಹಣ್ಣು-ಹಂಪಲ ಆಯವುದು, ಕಟ್ಟಿಗೆ ತರುವುದು, ಜೇನು ಸಂಗ್ರಹಿಸುವುದು ಇವರ ಉದ್ಯೋಗಗಳಲ್ಲಿ ಕೆಲವು, ತಳವಾರ, ವಾಲಿಕಾರ ಕೋಲುಕಾರ ಮುಂತಾದ ಕೆಲವು ನೌಕರಿಗಳು ಇಂದು ಹೀನ ಸ್ಥಿತಿಗೆ ಇಳಿದಿದ್ದರೂ ಮೂಲತಃ ಇವು ತುಂಬ ಹೊಣೆಗಾರಿಕೆಯ ನಿಯೋಗಗಳಾಗಿದ್ದವು. ಈ ನಿಯೋಗಗಳು ಹೆಚ್ಚಾಗಿ ಬೇಡ ಜನಾಂಗದಿಂದಲೇ ನಿರ್ವಹಿಸಲ್ಪಡುತ್ತಿದ್ದವು. ಅನೇಕ ಊರುಗಳಲ್ಲಿ ಗೌಡಿಕೆ-ಅಥವಾ ಪಟೇಲಿಕೆ-ಇವರ ಕೈಯಲ್ಲಿ ಈಗಲೂ ಇದೇ. ಇಂದಿನ ಒಂದೆರಡು ಶತಮಾನಗಳ ದಾಖಲೆಗಳನ್ನು ಪರಿಶೀಲಿಸಿದರೆ ಪಾಳೆಯಗಾರರು ಅಥವಾ ಪುಟ್ಟ – ದೊಡ್ಡ ಸಂಸ್ಥಾನಿ ಕರು ಬಹು ಸಂಖ್ಯೆಯಲ್ಲಿ ಇವರೇ ಇದ್ದುದಾಗಿ ತಿಳಿದುಬರುತ್ತದೆ. ಬ್ರಿಟಿಶ್ ಭಾರತದಲ್ಲಿ ಇವರಿಗೆ ಮಹತ್ವ ದೊರೆಯದೇ ಇರಲು ಕಾಣರವೆಂದರೆ ಅಂದಿನ ದೇಶೀಯ ಸೈನ್ಯದಲ್ಲಿ ಬಹುಭಾಗ ಇವರೇ ಆಗಿದ್ದು ಬ್ರಿಟಿಷರ ವಿರುದ್ಧ ಹೋರಾಟ ನಡೆಸಿದ್ದು ಬ್ರಿಟಿಶರು ನಮ್ಮ ದೇಶದಲ್ಲಿ ಸಿಕ್ಕರು, ಗುರ್ಖಾಗಳು ಮುಂತಾದ ಜನರನ್ನು ನಂಬಿ ಅವರನ್ನೇ ಹಿಂದಿನ ಒಂದು ಒಂದೂವರೆ ಶತಮಾನದಲ್ಲಿ ನಮ್ಮ ಪರಂಪರೆಯ ಸೈನಿಕ ವೃತ್ತಿಯಿಂದಲೂ ವಂಚಿತರಾದರು. ಈ ಮಾತು ಡೆಕ್ಕನಿನ ಪ್ರದೇಶಕ್ಕೆ ವಿಶೇಷವಾಗಿ ಅನ್ವಯಿಸುತ್ತದೆ. ಬ್ರಿಟಿಷ್ ಬರಹಗಾರರು ಹೈದರಾಲಿ ಮತ್ತು ಟಿಪ್ಪೂನಂಥ ದೇಶೀಯ ರಾಜರಲ್ಲಿದ್ದ ಸೈನ್ಯದ ಬಹುಭಾಗ ಬೇಡರೇ ಆಗಿದ್ದರೆಂದು ಸ್ಪಷ್ಟವಾಗಿ ಹೇಳಿದ್ದಾರೆ. ಈ ಸಂಗತಿಗಳನ್ನು ಗಮನಿಸಿದರೆ ಬೇಡ ಜನಾಂಗದ ಪಾರಂಪರಿಕ – ಮುಖ್ಯ ಉದ್ಯೋಗ ಸೈನಿಕ ವೃತ್ತಿ ಎಂಬುದು ಸ್ಪಷ್ಟಪಡುತ್ತದೆ. ಸೈನಿಕ ವೃತ್ತಿಯ ಸಮೀಪದ ಇತರೆ ವೃತ್ತಿಗಳೆಂದರೆ ಅಂಗರಕ್ಷಣೆ, ನಗರ -ಗ್ರಾಮ ರಕ್ಷಣೆ, ಕೋಟೆ ಕೊತ್ತಲಗಳ ಕಾವಲು ಕೆಲಸ, ಗಸ್ತಿತಿರುಗುವುದು, ಬೇಟೆ ಇವು ಕೆಲವು.
ಪ್ರಾಚೀನ ಕಾಲದ ದಾಖಲೆಗಳಲ್ಲಿ ಈ ಜನಾಂಗವನ್ನು ಗುರುತಿಸುವಲ್ಲಿ ಮೇಲಿನ ಕೆಲವು ಅಂಶಗಳು ನಮ್ಮ ಸಹಾಯಕ್ಕೆ ಬರುತ್ತವೆ. ಅಮರಸಿಂಹ ತನ್ನ ಕೋಶದಲ್ಲಿ ಮ್ಲೇಚ್ಛ ಜಾತಿಗಳೆಂದು ಮಾಡಿರುವ ಪಟ್ಟಿಯಲ್ಲಿ ಕಿರಾತ, ಶಬರ, ವ್ಯಾಧ, ವಾಗುರಿ, ನಿಷಾದ, ಭಟ, ಪುಲಿಂದ, ಲುಬ್ಧಕ ಇವಿಷ್ಟನ್ನೂ ಸೇರಿಸಿದ್ದಾನೆ. ಇವು ಮೂಲದಲ್ಲಿ ಪ್ರತ್ಯೇಕ ಜನಾಂಗಗಳೇ ಆಗಿದ್ದರೂ ಇವುಗಳ ಅರ್ಥ ಹೇಳುವಾಗ ಇವೆಲ್ಲ ಬೇಡ ಶಬ್ದದ ಪರ್ಯಾಯಗಳಂತೆ ಗಣಿಸಲಾಗುತ್ತದೆ. ಈ ಜನಾಂಗದ ತಾಂತ್ರಿಕ ಸಂಗತಿಗಳನ್ನು ಕಲೆ ಹಾಕುವಲ್ಲಿ ಈ ಅಂಶವನ್ನೂ ಗಣಿಸಬೇಕಾದುದು ಅನಿವಾರ್ಯವೇ ಎನಿಸಿದೆ.
ಈ ಜನಾಂಗದಿಂದ ಉದಿಸಿ ಬಂದ ಪ್ರಸಿದ್ಧ ವ್ಯಕ್ತಿಗಳು, ರಾಜರು ಕಾಲಾಂತರದಲ್ಲಿ ಭಾರತೀಯ ಶಿಷ್ಟ ಮತಗಳನ್ನು ಸ್ವೀಕರಿಸಿ ಶ್ರೇಷ್ಠ ವರ್ಣದವರೆಂದು ಕರೆಯಿಸಿಕೊಂಡರು. ಹೀಗಾಗಿ ಈ ಜನಾಂಗದವರಿಗೆ ಪ್ರಾಚೀನ ಭಾರತೀಯ ಸಾಹಿತ್ಯದಲ್ಲಿ ತಕ್ಕ ಪ್ರಾತಿನಿಧ್ಯ ಲಭಿಸಲಿಲ್ಲ ಮತ್ತು ಇವರ ವೈಭವೀಕೃತ ಚಿತ್ರಣ ಎಲ್ಲಿಯೂ ಗೋಚರಿಸಲಿಲ್ಲ. ಆದರೂ ಆಗಾಗ ಈ ಜನಾಂಗದ ವ್ಯಕ್ತಿಗಳು ಸಂಸ್ಕೃತ, ಪ್ರಾಕೃತ ಸಾಹಿತ್ಯದಲ್ಲಿ ಗೋಚರಿಸಿದ್ದಾರೆ. ಇಡೀ ಸಂಸ್ಕೃತ ಸಾಹಿತ್ಯಕ್ಕೇ ಆದಿ ಕವಿಯೆಂದು ಹೆಸರಾದ ವಾಲ್ಮೀಕಿ ರಾಮಾಯಣವನ್ನು ರಚಿಸಿ ಪ್ರಖ್ಯಾತನಾದ. ಈತ ಪ್ರಚೇತಸ ಮತ್ತು ಪ್ರಮ್ಲೋಚೆಯರ ಮಗನೆಂದೂ ತಮಸಾನದಿಯ ತೀರದಲ್ಲಿ ವಾಸವಾಗಿದ್ದನೆಂದೂ ಹೇಳಲಾಗಿದೆ. ಅದೇ ಕಾವ್ಯದಲ್ಲಿ ಬರುವ ಶಬರಿ, ಮಹಾಭಾರತದ ಧರ್ಮವ್ಯಾಧ ಮತ್ತು ಏಕಲವ್ಯ, ಜೈನ ಆರಾಧನಾ ಗ್ರಂಥದಲ್ಲಿ ಬಂದಿರುವ ಚಿರಾತಪುತ್ರ ಮುಂತಾದವರು ಈ ಜನಾಂಗದ ಪ್ರತಿನಿಧಿಗಳೇ.
ತಮಿಳುನಾಡಿನಲ್ಲಿ ಬಹುಮುಖ್ಯ ಆದೋಲನವಾಗಿ ಬೆಳೆದು ಬಂದ ಭಕ್ತಿ ಪಂಥದಲ್ಲಿ ಮೊದಲಬಾರಿಗೆ ಕೆಳವರ್ಗದ ನಾಯಕರು ತಮಿಳು ಸಾಹಿತ್ಯ ಕೃತಿಗಳಲ್ಲಿ ಸತ್ಪುರುಷರಾಗಿ ಚಿತ್ರಣಗೊಂಡಿದ್ದಾರೆ. ಅವರ ಪೈಕಿ ವಿಷ್ಣು ಭಕ್ತರಾದ ಪರಕಾಲ ಮತ್ತು ಶಿವಭಕ್ತನಾದ ಬೇಡರ ಕಣ್ಣಪ್ಪ ಇವರು ಬೇಡ ಜನಾಂಗದವರು. ಕನ್ನಡ ಸಾಹಿತ್ಯದಲ್ಲಿ ಕ್ರಾಂತಿಯನ್ನೆಸಗಿದ ೧೨ನೆಯ ಶತಮಾನದಲ್ಲಿ ಈ ಜಾತಿಯವರಾದ ಹಲವು ಜನ ಶರಣರು ತಮ್ಮವ್ಯಕ್ತಿಮಹಿಮೆಯಿಂದ ಪ್ರಸಿದ್ಧಿಗೆ ಬಂದಿದ್ದಾರೆ. ಮೇಲೆ ಈ ಜನಾಂಗದ ಉದ್ಯೋಗಗಳನ್ನು ನಿರ್ಧರಿಸಿದ ಹಿನ್ನೆಲೆಯಲ್ಲಿ ಈ ಶರಣರನ್ನು ಈಗ ಗುರುತಿಸುವ ಯತ್ನ ಮಾಡಬಹುದು ಮತ್ತು ಅವರ ಸಂಬಂಧಿಯಾದ ಕೆಲವು ವಿವರಗಳನ್ನು ಕುರಿತು ಚರ್ಚಿಸಬಹುದು.
ಹರಿಹರ ಕವಿ ೬೩ ಪುರಾತನದಲ್ಲಿ ಒಬ್ಬನಾದ ಬೇಡರ ಕಣ್ಣಪ್ಪನನ್ನು ಕುರಿತು ಒಂದು ರಗಳೆಯನ್ನು ರಚಿಸಿದ್ದಾನೆ. ಕಣ್ಣಪ್ಪ ಪ್ರಾಕೃತನೆನಿಸಿದರೂ ಭಕ್ತಿಯ ಪರಾಕಾಷ್ಠೆಯನ್ನು ಮೆರೆಯುವ ಅವನ ಅಮರ ಚಿತ್ರ ಪ್ರಸ್ತುತ ರಗಳೆಯಲ್ಲಿ ಮೂಡಿ ಬಂದಿದೆ. ಹರಿಹರನಂತೆ ಮುಂದಿನ ಕಾಲದ ಅನೇಕ ಜನ ಕವಿಗಳು ಕಣ್ಣಪ್ಪನ ಮಹಿಮೆಯನ್ನು ಕೊಂಡಾಡಿದ್ದಾರೆ.
ಬಸವಣ್ಣನ ನಾಯಕತ್ವದಲ್ಲಿ ಅಂದು ಉಂಟಾದ ಸಾಮಾಜಿಕ, ಧಾರ್ಮಿಕ ಆಂದೋಲನದಲ್ಲಿ ಕೆಲಗಿನ ಜಾತಿನ ಅಸಂಖ್ಯ ಜನರು ಭಾಗವಹಿಸಿದರು. ಈ ಆಂದೋಲನ ಅಂದಿನ ಕರ್ನಾಟಕದಲ್ಲಿ ಬಸವಣ್ಣನವರಿಗಿಂತ ಕಿಂಚಿತ್ಪೂರ್ವದಲ್ಲಿಯೇ ಆರಂಭಗೊಂಡಿತ್ತೆಂದು ಕಾಣುತ್ತದೆ. ಅವರಿಗಿಂತ ಸ್ವಲ್ಪ ಹಿಂದೆ ಅಲ್ಲಲ್ಲಿ ಮಿನುಗುತ್ತಿದ್ದ ಕ್ರಾಂತಿಯ ಕಿಡಿಗಳು ಆಗಲೇ ಜನಮನವನ್ನು ಗೆದ್ದಿದ್ದರು. ಅವರಲ್ಲಿ ತೆಲುಗು ಜೊಮ್ಮಯ್ಯನೂ ಒಬ್ಬ : ಈತ ಬೇಟೆಯಾಡಿ ತಂದ ಮಾಂಸವನ್ನು ಮಾರಿ ಜಂಗಮಾರಾಧನೆ ಮಾಡುತ್ತಿದ್ದನೆಂದೂ ಚಾಲುಕ್ಯ ದೊರೆ ಪೆರ್ಮಾಡಿರಾಯನಲ್ಲಿ ಮಂತ್ರಿಯಾಗಿದ್ದನೆಂದೂ ತಿಳಿದು ಬಂದಿದೆ. ಇವನ ಸಮಕಾಲೀನನಾದ ಕೊಂಡುಗಳಿಯ ಕೇಶಿರಾಜ ಕಲ್ಯಾಣಕ್ಕೆ ಹೋದಾಗ ಮೊದಲು ಜೊಮ್ಮಯ್ಯನ ಮನೆಗೆ ಹೋಗಿ ಅಲ್ಲಿ ತನ್ನ ಲಿಂಗಪೂಜೆ ಮಾಡಲಾರದೆ ಹೊರಬಿದ್ದು ಬಂದು ತರುವಾಯ ಪುನಃ ಅವನಲ್ಲಿಗೆ ಹೋಗಿ ತನ್ನ ಇಷ್ಟಲಿಂಗ ಪೂಜೆ ಪೂರೈಸಿದನೆಂದು ಕಥೆಯಿದೆ. ಮುಂದಿನ ಕಾಲದ ಭೀಮಕವಿ, ಲಕ್ಕಣ್ಣದಂಡೇಶ, ವಿರೂಪಾಕ್ಷ ಪಂಡಿದ ಮೊದಲಾದವರು ಜೊಮ್ಮಯ್ಯನನ್ನು ಸ್ತುತಿಸಿದ್ದಾರೆ. ಇವನಂತೆಯೇ ಈ ಜಾತಿಯ ತೆಲುಗೇಶ ಮಸಣಯ್ಯ ಕೂಡ ೧೨ನೆಯ ಶತಮಾನದಲ್ಲಿದ್ದ ಪ್ರಸಿದ್ಧ ಶರಣ ಇವರಿಬ್ಬರು ವಚನಗಳನ್ನು ಬರೆದಿರುವರೆಂದು ವಿದ್ವಾಂಸರ ಅಭಿಪ್ರಾಯವಿದೆ. ಆದರೆ ಇವರಿಬ್ಬರು ವಚನಗಳನ್ನು ಬರೆದಿರುವರೆಂದು ವಿದ್ವಾಂಸರ ಅಭಿಪ್ರಾಯವಿದೆ. ಆದರೆ ಇವರಿಬ್ಬರ ಅಂಕಿತಗಳ ಬಗ್ಗೆ ಸ್ವಲ್ಪ ಗೊಂದಲವಿದೆ. ತೆಲುಗೇಶ್ವರ ಮತ್ತು ಶಂಭು ತೆಲುಗೇಶ್ವರ ಎಂಬ ಅಂಕಿತಗಳು ಇವರಿಗೆ ಸಂಬಂಧಪಟ್ಟಿವೆ.
ಈ ಶತಮಾನದ ಇನ್ನೊಬ್ಬ ವಚನ ಕಾರ ತಳವಾರ ಕಾಮಿದೇವ. ವಿರೂಪಾಕ್ಷ ಪಂಡಿತನು ತನ್ನ ಚೆನ್ನಬಸವ ಪುರಾಣದಲ್ಲಿ ಹೇಳಿರುವ ತಳವಾರ ರಾಮಯ್ಯನೆಂದರೆ ಪ್ರಾಯಶಃ ಇವನೇ. ಈತನ ವಚನಗಳ ಅಂಕಿತ ಕಾಮಹರಪ್ರಿಯ ರಾಮನಾಥ ಎಂದಿದೆ.
ದುರುಗಮುರಗಿಯರು ಬೇಡ ಜನಾಂಗದ ಒಂದು ಉಪಪಂಗಡವೆಂದು ತಿಳಿದುಬಂದಿರುವುದರಿಂದ ಪ್ರಸಿದ್ಧ ಶರಣ ಢಕ್ಕೆಯ ಮಾರಯ್ಯ ಅಥವಾ ಢಕ್ಕೆಯ್ಯ ಬೊಮ್ಮಯ್ಯನೆಂಬ ಪ್ರಮುಖ ವಚನಕಾರ ಈ ಜನಾಂಗದವನೇ ಆಗುತ್ತಾನೆ. ಈತ, ಶಿವನಿಂದ ಉರಿಗಣ್ಣು ಪಡೆದದ್ದಕ್ಕಾಗಿ ಗರ್ವದಿಂದ ಉಬ್ಬಿ ಹೋಗಿದ್ದ ಶಂಕರದಾಸಿ ಮಯ್ಯನ ಗರ್ವ ಇಳಿಸಿದನು. ತಾನು ಕುಣಿಸುತ್ತಿದ್ದ ಮಾರಿಯಿಂದ ಶಂಕರದಾಸಿಮಯ್ಯನು ಉರಿಗಣ್ಣನ್ನುನುಂಗಿಸಿ ಬಿಟ್ಟು ತರುವಾಯ ಅವಳಿಂದ ಈ ಕಣ್ಣನ್ನು ಪುನಃ ಕೊಡಿಸಿದನೆಂದು ಕತೆಯಿದೆ. ಈತನ ಅಂಕಿತ ‘ಕಾಲಾಂತಕ ಭೀಮೇಶ್ವರಲಿಂಗ’ ಎಂಬುದು. ಈತನ ೮೯ ವಚನಗಳು ಸಿಕ್ಕು ಪ್ರಕಟವಾಗಿದೆ. ಕೆಳವರ್ಗದಿಂದ ಬಂದ ವಚನಕಾರರಲ್ಲಿ. ಈತನದು ಪ್ರಮುಖವಾದ ಹೆಸರು. ಲಕ್ಕಣ್ಣ ದಂಡೇಶನು ಹೇಳುವ ಮಸಣದ ಮಾರಯ್ಯನೆಂಬವನ ಹೆಸರು ‘ಅಸಂಖ್ಯಾತ ಭಕ್ತ’ರ ಸಮುದಾಯದಲ್ಲಿದೆ. ಇದು ಢಕ್ಕೆಯ ಬೊಮ್ಮಯ್ಯನ ಇನ್ನೊಂದು ನಾಮಾಂತರವೋ ಅಥವಾ ಇವನೊಬ್ಬ ಬೇರೆಯೇ ಶರಣನೋ ಗೊತ್ತಾಗುವುದಿಲ್ಲ. ಲಕ್ಕಣ್ಣದಂಡೇಶ, ಈತನೂ ಮಾರಿಯನ್ನು ಹೊತ್ತು ತಿರುಗುತ್ತಿದ್ದನೆಂದು ಸ್ಪಷ್ಟವಾಗಿ ಹೇಳಿದ್ದಾನೆ. ಮುಂದಿನ ಕಾಲದ ಅನೇಕ ವೀರಶೈವ ಕವಿಗಳು ಢಕ್ಕೆಯ್ಯ ಬೊಮ್ಮಯ್ಯನನ್ನು ಸ್ತುತಿಸಿದ್ದಾರೆ. ಶೂನ್ಯಸಂಪಾದನೆಕಾರರು ಈತನ ವಚನಗಳನ್ನು ತಮ್ಮ ಕೃತಿಗಳಲ್ಲಿ ಅಳವಡಿಸಿಕೊಂಡಿದ್ದಾರೆ.
ಭೈರವೇಶ್ವರ ಕಾವ್ಯದ ಕಥಾಮಣಿ ಸೂತ್ರ ರತ್ನಾಕರದಲ್ಲಿ ಕೋಲುಶಾಂತಯ್ಯನು ಬಸವಣ್ಣನವರಲ್ಲಿ ‘ಕೋಲುವಿಡಿದು ಮಾಲಗಾರ ನಿಯೋಗ’ವನ್ನು ನಡೆಸುತ್ತಿದ್ದನೆಂದು ಹೇಳಲಾಗಿದೆ. ಈ ಮಾಲಗಾರ ನಿಯೋಗ ಎಂದರೆ ಈಗಿನ ‘ಕೋಲುಕಾರಿಕೆ’ಯ ಉನ್ನತರೂಪ ಎಂದರೆ ರಾಜಾಸ್ಥಾನ, ದೇವಾಲಯ ಮುಂತಾದೆಡೆಗಳಲ್ಲಿ ದಂಡಧಾರಿಗಳಾಗಿ ಸೇವೆ ಸಲ್ಲಿಸುವ ಕೈಂಕಯ್ಯ. ನಿಮ್ನ ವರ್ಗದ ಕೋಲುಕಾರಿಕೆ ಹೊಲೆಯ ಮುಂತಾದ ಜಾತಿಗಳವರಲ್ಲಿ ಈಗಲೂ ಇದೆ. ಬಸವಣ್ಣನವರಲ್ಲಿದ್ದ ಈ ಕೋಲು ಶಾಂತಯ್ಯ ಸ್ವಲ್ಪ ಉಚ್ಚಮಟ್ಟದವನಾಗಿದ್ದಂತೆ ಊಹಿಸಬಹುದು. ಈತನೂ ಒಬ್ಬ ನಾಯಕ ಜಾತಿಯ ಶರಣನೆಂದು ತೋರುತ್ತದೆ. ಇದು ನಿಜವಾದರೆ ಈ ಜನಾಂಗದ ವಚನಕಾರರಲ್ಲಿ ಈತನೇ ಅಗ್ರಪಟಕ್ಕೆ ಅರ್ಹನೆನಿಸುತ್ತಾನೆ. ೧೦೧ ವಚನಗಳು ಈತನವೆಂದು ಈವರೆಗೆ ಗುರುತಿಸಲ್ಪಟ್ಟಿವೆ. ಈತನ ‘ಪುಣ್ಯಾರಣ್ಯ ದಹನ ಭೀಮೇಶ್ವರಲಿಂಗ’ ಎಂಬುದು.
ಮೇಲಿನ ಕೆಲವು ಜನ ವಚನಕಾರರಲ್ಲಿ ಇಲ್ಲಿ ಇನ್ನೂ ಹಲವರನ್ನು ಈ ಪಟ್ಟಿಗೆ ಸೇರಿಸಲು ಶಕ್ಯವಿದೆ. ಅವರಲ್ಲಿ ಪಡಿಹಾರಿ ಉತ್ತಣ್ಣ, ಪಡಿಹಾರಿ ಬಸವಯ್ಯ. (ಚನ್ನಬಸವ ಪುರೋಣೋಕ್ತರು.) ಉಗ್ಗಡಿಸುವ ಗಬ್ಬಿದೇವಯ್ಯ, ಎಚ್ಚರಿಕೆ ಕಾಯಕದ ಮುಕ್ತುನಾಥಯ್ಯ, ರಕ್ಕಸ ಬೊಮ್ಮಯ್ಯ ಅಂಥವರಲ್ಲಿ ಕೆಲವರು. ಕೊಟ್ಟೂರು ಬಸವೇಶ್ವರ ಪುರಾಣದಲ್ಲಿ ಬರುವ ಮೋಳಿಗೆಯ ಚಿಕ್ಕಯ್ಯ ಕೂಡ ಇದೇ ಜನಾಂಗದವನು. ಈತ ಮೊದಲು ಬೇಟೆಯಾಡುವವನಾಗಿದ್ದು ತರುವಾಯ ಮೋಳಿಗೆ ಎಂದರೆ ಕಟ್ಟಿಗೆ ತರುವ ಕಾಯಕ ಕೈಕೊಂಡಿದ್ದರು. ಲಕ್ಕಣ್ಣ ದಂಡೇಶನು ತನ್ನ ಶಿವತತ್ವ ಚಿಂತಾಮಣಿಯಲ್ಲಿ ಸುಗ್ಗನ ಹಳ್ಳಿಯ ಮಹಲಿಂಗದೇವಯ್ಯ ಮತ್ತು ಚಂಪಾವತಿಯ ವೀರು ನಾಯಕ ಜನಾಂಗದ ಶರಣರೆಂದು ಹೇಳಿದ್ದಾನೆ. ಇವರ ಜೀವನದ ಹೆ‌ಚ್ಚಿನ ವಿವರಗಳು ತಿಳಿದು ಬಂದಿಲ್ಲ. ಸೋಮನಾಥ ಪುರಾಣ ಮತ್ತು ಭೈರವೇಶ್ವರ ಕಾವ್ಯದ ಕಥಾಮಣಿ ಸೂತ್ರ ರತ್ನಾಕರದಲ್ಲಿ ಹೇಳಿರುವ ಮಾತಂಗತಮ್ಮ ಅಥವಾ ನನ್ನಯ್ಯನೆಂಬ ಶಿವಭಕ್ತನ ಹೆಸರನ್ನು ಕೂಡ ಇಲ್ಲಿ ಸ್ಮರಿಸಬಹುದು. ಸಿದ್ದನಂಜೇಶನು ತನ್ನ ಗುರುರಾಜ ಚಾರಿತ್ರದಲ್ಲಿ ದೇವನಾಯಕನೆಂಬ ಶಿವಭಕ್ತನು ಅಂತ್ಯಜ ಜಾತಿಯಲ್ಲಿ ಹುಟ್ಟಿದೆ ಒಬ್ಬ ಚಿಕ್ಕ ರಾಜನೆಂದು ತಿಳಿಸಿದ್ದಾನೆ ಎಂದರೆ ಇವನೂ ಒಬ್ಬ ನಾಯಕ ಜನಾಂಗದ ಶಿವಭಕ್ತನೆಂದು ಸದ್ಯಕ್ಕೆ ಪರಿಗಣಿಸಲಡ್ಡಿಯಿಲ್ಲ.
ಹೀಗೆ ಕೆಳವರ್ಗದ ವಚನಕಾರರ‍ಲ್ಲಿ ನಾಯಕ ಜನಾಂಗದವರು ತುಂಬ ಪ್ರಮುಖರಾಗಿದ್ದಾರೆಂಬ ಅಂಶ ಸ್ಪಷ್ಟವಾಗುತ್ತದೆ.
ಲಕ್ಕಣ್ಣ ದಂಡೇಶಾದಿಗಳು ಹೇಳಿರುವ ಗುಂಡಬ್ರಹ್ಮಯ್ಯ (ರು) ಇದೇ ಜಾತಿಯ ಶರಣ (ರು) ಎಂದು ಹಲವು ಜನ ವಿದ್ವಾಂಸರ ಅಭಿಮತ. ಇವರು (ಓರಂಗಲ್ಲಿನ ಸಮೀಪದ) ಗೋಚನ ಪುರದವರು, ಬೇಡರಾಜರಲ್ಲಿ ಪ್ರಚಲಿತವಾಗಿದ್ದ ಶೂಲದ ಹಬ್ಬದ ಆಚರಣೆ ಇವರಿಬ್ಬರೂ ಅಂದು ಶಿವನಿಗಾಗಿ ಶೂಲವೇರಿದ್ದರ ಪ್ರತೀಕವೆಂದು ಭಾವಿಸಲಾಗುತ್ತದೆ.
ಕಂಪಲಿಯ ರಾಜ್ಯ ಈ ಜನಾಂಗದ್ದೇ ಆಗಿತ್ತು. ಆ ಮನೆತನ ಕ್ರಿ.ಶ.ಸು.೧೩೨೭ ರಲ್ಲಿ ಮಹಮದೀಯರಿಂದ ನಾಶವಾಯಿತು. ಅದರ ಅವಶೇಷಗಳಿಂದಲೇ ವಿಜಯನಗರ ಸಾಮ್ರಾಜ್ಯ ಉದಿಸಿ ಬಂತು. ಅದರ ಉಚ್ಛ್ರಾಯ ಕಾಲದಲ್ಲಿ ಕಂಪಲಿ ಅಥವಾ ಕುಮ್ಮಟ ದುರ್ಗದ ದೊರೆ ಕಂಪಿಲರಾಯ ಮತ್ತು ಅವನ ಮಗ ಕುಮಾರರಾಮನ ಜೀವನವನ್ನು ಪ್ರಧಾನ ವಸ್ತುವಾಗುಳ್ಳ ಕುಮಾರರಾಮನ ಸಾಂಗತ್ಯ ಕೃತಿಗಳು ಹುಟ್ಟಿಬಂದವು. ಕುಮಾರರಾಮನ ವೀರ ಮತ್ತು ಶೌಚಗುಣಗಳನ್ನು ಚಿತ್ರಿಸುವ ಈ ಕಥೆಯನ್ನು ನಂಜುಂಡ, ಪಂಚಾಳಗಂಗ ಮತ್ತು ಮಹಲಿಂಗಸ್ವಾಮಿ ಇವರು ಬೇರೆ ಬೇರೆಯಾಗಿ ಎತ್ತಿಕೊಂಡು ಸಾಂಗತ್ಯ ಕಾವ್ಯಗಳನ್ನು ರಚಿಸಿದ್ದಾರೆ. ಇದಲ್ಲದೆ ೧೭ನೆಯ ಶತಮಾನದ ಬಸವಣಯ್ಯ ಎಂಬವನು ರಚಿಸಿದ ನವರತ್ನ ಮಾಲಿಕೆ ಎಂಬ ಕಾವ್ಯದಲ್ಲಿ ಕೂಡ ಕುಮಾರರಾಮನಿಗೆ ಸಂಬಂಧಸಿದ ವಿವರಗಳು ಬಂದಿವೆ. ಕುಮಾರರಾಮನ ಅಜ್ಜ ಮುಮ್ಮಡಿ ಸಿಂಗ, ತಂದೆ ಕಂಪಿಲರಾಯ, ತಾಯಿ ಹರಿಹರದೇವಿಯರು ಐತಿಹಾಸಿಕ ವ್ಯಕ್ತಿಗಳೆಂಬುದು ಶಾಸನಗಳಿಂದ ಸ್ಥಿರಪಟ್ಟಿದೆ. ನಂಜುಂಡ ತನ್ನ ಕೃತಿಯಲ್ಲಿ ಕುಮಾರರಾಮನ ಜೊತೆಯಲ್ಲಿದ್ದ ಅನೇಕ ವೀರರ ಹೆಸರುಗಳನ್ನು ಹೇಳಿದ್ದಾನೆ. ಆತನ ಆಪ್ತ ಮಿತ್ರರಲ್ಲಿ ದೇವಿಶೆಟ್ಟಿಲಿಂಗ, ಕೊಳ್ಳಿಯನಾಗ, ಕಾಳಾಂಜಿಯ ಕಂಪ, ಗಿಂಡಿಯ ಲಕ್ಕ, ಅಕ್ಕಸಾಲೆಯ ಚಿಕ್ಕ, ಹರಿಯಸಿಂಗ ಭಟರಲ್ಲಿ ಅಗ್ಗಳೆಯರೆನಿಸುವ ಹೊಲೆಯರ ಹುಳ್ಳ, ಮಾದಿಗ ಹಂಪ ಮುಂತಾದವರನ್ನು ಅಲ್ಲಿ ಕಾಣಬಹುದು. ಇವರಲ್ಲಿ ನಾಗ, ಕಂಪ ಮತ್ತು ಲಕ್ಕ ಬೇಡ ಜನಾಂಗದವರೇ ಆಗಿರುವಂತೆ ಕಾಣುತ್ತದೆ. ಸೈನಿಕ ವೃತ್ತಿಯಲ್ಲಿ ಮೇಲು ಕೀಳು ಯಾವುದೂ ಕೆಲಸಕ್ಕೆ ಬಾರದು. ಜಾತಿ ಪೌರುಷವೊಂದೇ ಅಲ್ಲಿ ನಡೆಯುವ ನಾಣ್ಯ. ಹೀಗಾಗಿ ಎಲ್ಲ ಜಾತಿಯ ವೀರರು ಇಲ್ಲಿ ಉಲ್ಲೇಖಗೊಂಡಿದ್ದಾರೆ. ಈ ಕಾವ್ಯದಲ್ಲಿ ಕಾಟಣ್ಣ ಅಣ್ಣ ಭೈರವ, ಅಕ್ಕಮಾರಮ್ಮ ತಂಗಿ ಸಿಂಗಮ್ಮ ಮುಂತಾದ ಹಲವು ಜನರು ರಾಮನ ಪರಿವಾರದಲ್ಲಿದ್ದರೆಂದು ನಂಜುಂಡ ಹೇಳಿದ್ದಾನೆ. ಕಾಟಣ್ಣನ ಪರಾಕ್ರಮವನ್ನು ಪ್ರತ್ಯೇಕವಾಗಿಯೇ ವಿವರಿಸಿದ್ದಾನೆ.
ಕುಮ್ಮಟ ದುರ್ಗ ಮತ್ತು ಕಂಪಿಲರಾಜ್ಯ ನಾಶವಾದ ಮೇಲೆ ಕೂಡ ಈ ರಾಜ್ಯದಲ್ಲಿದ್ದು ಹಲವು ಜನ ಅಧಿಕಾರಿಗಳು ಮುಂದಿನ ವಿಜಯನಗರ ಸಾಮ್ರಾಜ್ಯ ಕಟ್ಟುವಲ್ಲಿ ಆಧಾರ ಸ್ತಂಭಗಳಾಗಿ ನಿಂತರು. ಹುಕ್ಕ-ಬುಕ್ಕರು ಇಲ್ಲಿಯೇ ಅಧಿಕಾರಿಗಳಾಗಿದ್ದರೆಂಬ ಪ್ರವಾದವೂ ಇದೆ. ಕ್ರಿ.ಶ. ೧೪೦೭ರ ಸಂಗೂರ ಶಿಲಾಶಾಸನದಲ್ಲಿ ಮಾದರಸನೆಂಬವನು ಕುಮಾರರಾಮದೇವರ ಮೂರ್ತಿ ಸ್ಥಾಪಿಸಿದನೆಂಬ ವಿಷಯ ಹೇಳಿದೆ. ಈತನ ತಂದೆಯ ಹೆಸರು ಸೇನಾಧಿಪತಿ ಸಂಗಮನೆಂತಲೂ ಈ ಸಂಗಮನ ಅಜ್ಜನಾಗಿದ್ದ ಬೈಚವೆಗ್ಗಡೆ ಕಂಪಿಲರಾಯನ ಬಾಹತ್ತರ ನಿಯೋಗಾಧಿಪತಿ (ಮಂತ್ರಿ) ಯಾಗಿದ್ದನೆಂತಲೂ ಪ್ರಸ್ತುತ ಅದೇ ಶಾಸನ ತಿಳಿಸುತ್ತದೆ. ಈತನು ಕುಮಾರರಾಮನ ಸಾಂಗತ್ಯದಲ್ಲಿ ಉಲ್ಲೇಖಿತನಾದ ಮಂತ್ರಿ ಬೈಚಪ್ಪನೇ ಇರಬೇಕೆಂದು ಈಗಾಗಲೇ ಡಾ.ಜಿ. ವರದರಾಜ ರಾಯರಂಥ ವಿದ್ವಾಂಸರು ಊಹಿಸಿದ್ದಾರೆ ತರುವಾಯದಲ್ಲಿ ಕುಮಾರರಾಮ ಬೇಡರಿಗೆ ಕುಲದೇವರಾಗಿ ಪೂಜಿತನಾದ. ಇಲ್ಲಿ ಬೈಚಪ್ಪನ ಮರಿಮಗನೂ ಕೂಡ ಕುಮಾರ ರಾಮನನ್ನು ಪೂಜಿಸಿರುವುದು ನಿಶ್ಚಿತವಿರುವುದರಿಂದ ಮಂತ್ರಿ ಬೈಚ್ಚಪ್ಪ ಕೂಡ ಬೇಡ ಜನಾಂಗದವನೇ ಆಗಿದ್ದನೆಂಬುದು ಪ್ರಕಟವಾಗುತ್ತದೆ. ಬೈಚಪ್ಪನ ವ್ಯಕ್ತಿತ್ವದ ಹಿರಿಮೆ ಕಾವ್ಯಗಳಲ್ಲಿ ಸುಂದರವಾಗಿ ಚಿತ್ರವಾಗಿದೆ. ಇವರ ರಾಜಕಾರ್ಯ ನೈಪುಣ್ಯ, ಮುಂದಾಲೋಚನೆ, ಸ್ವಾಮಿನಿಷ್ಠೆಗಳು ಈತನೊಬ್ಬನು ಅಸಾಮಾನ್ಯ ಪುರುಷನನ್ನಾಗಿ ಮಾಡಿವೆ. ಕುಮಾರರಾಮ ರತ್ನಾಜಿಯ ಕುತಂತ್ರದಿಂದ ಪಾರಾದದ್ದು ಈತನ ಮುಂದಾಲೋಚನೆಯಿಂದಲೇ.
ಕುಮಾರರಾಮನ ವ್ಯಕ್ತಿಮತ್ತೆಗೆ ಕಳೆಯೇರಿದ್ದು ಅವನ ಮಲತಾಯಿಯಾದ ರತ್ನಾಜಿಯ ವಿಕೃತವೃತ್ತಿಯಿಂದ. ಇವಳು ಡೊಂಬರವಳು ಎನ್ನುವ ಪ್ರವಾದವಿದೆ. ಕೆಲವರ ಅಭಿಪ್ರಾಯದಲ್ಲಿ ಡೊಂಬರು ಕೂಡ ಈ ಜನಾಂಗದ ಒಂದು ಒಳಪಂಗಡ. ಆದ್ದರಿಂದ ಕಂಪಿಲರಾಯ ಇವಳನ್ನು ಲಗ್ನವಾದದ್ದರಲ್ಲಿ ವಿಶೇಷವೇನೂ ಇಲ್ಲ. ಆದರೆ ತನ್ನ ಮಗ ರಾಮನಿಗೆಂದು ಮೊದಲು ಹೇಳಿ ತರುವಾಯ ತಾನೇ ಅವಳನ್ನು ಲಗ್ನವಾದನೆಂದು ಕೂಡ ಕಥಾಂತರವಿದೆ. ಇವೆಲ್ಲ ಅಂಶಗಳಲ್ಲಿ ವ್ಯಕ್ತಿಗಳ ಅನಿಸಿಕೆ-ಭಾವನೆಗಳಿಗಿಂತ ಅಧಿಕವಾಗಿ ಕಾಲ ಪುರುಷನ ಮಸಲತ್ತು ಕೂಡ ಅಡಗಿದೆ. ಒಟ್ಟಿನಲ್ಲಿ ೧೪ನೆಯ ಶತಮಾನದ ಪೂರ್ವರ್ಧದಲ್ಲಿ ಬಾಳಿ ಬೆಳಗಿ ಪರದಾರ ಸೋದರನೆಂದೂ ಅಜೇಯ ವೀರನೆಂದೂ ಕವಿಗಳಿಂದ ವರ್ಣಿತನಾದ ಕುಮಾರ ರಾಮ ಕರ್ನಾಟಕದ ಅಪೂರ್ವ ಮಹಾಪುರುಷರ ಸಾಲಿಗೆ ಸೇರಿದ್ದಾನೆ.
ವಿಜಯನಗರ ಪತನಾನಂತರ ಕರ್ನಾಟಕದಲ್ಲಿ ಅನೇಕ ಚಿಕ್ಕ ದೊಡ್ಡ ಪಾಳೆಯ ಪಟ್ಟುಗಳು, ರಾಜ್ಯಗಳು ಉಳಿದುಕೊಂಡು ಬಂದವು. ಹಾಗಲವಾಡಿ, ಹರಪನಹಳ್ಳಿ, ಚಿತ್ರದುರ್ಗ ಮುಂತಾದ ಪಾಳೆಯಗಾರ- ರಾಜರು ಟಿಪ್ಪು, ಬ್ರಿಟೀಶರು, ಮರಾಠರು ಮುಂತಾದವರು ಪ್ರಬಲಾಗುತ್ತಿರುವಂತೆಯೆ ತಮ್ಮ ರಾಜ್ಯಗಳನ್ನು ನಡೆಸುತ್ತ ಬಂದರು. ಈ ಸಮಯದಲ್ಲಿ ಹುಟ್ಟಿದ ಹಲವಾರು ಸಾಹಿತ್ಯ ಕೃತಿಗಳಲ್ಲಿ ಬೇಡಜನಾಂಗದ ಹಲವಾರು ವ್ಯಕ್ತಿಗಳು ಉಲ್ಲೇಖ ಪಡೆದಿದ್ದಾರೆ. ಸರಜಾಹನುಮೇಂದ್ರನಾಥನಂಥವರನ್ನು ಕುರಿತು ಸ್ವತಂತ್ರ ಕೃತಿಗಳೂ ಹುಟ್ಟಿವೆ. ಇಂಥ ಕಾವ್ಯಗಳು, ಜಾನಪದ ಸಾಹಿತ್ಯ, ಬಖೈರುಗಳು ಕೈಪಿಯತ್ತುಗಳು ಮುಂತಾದ ಸಾಮಗ್ರಿಯನ್ನು ವಿವರವಾಗಿ, ಅಧ್ಯಯನ ಮಾಡಿದರೆ ಇಂಥವರು ಇನ್ನು ಹಲವು ಜನರು ಬೆಳಕಿಗೆ ಬರುತ್ತಾರೆ. ಈ ದಿಶೆಯಲ್ಲಿ ಮುಂದುವರಿಯುವವರುಬೇಕಾಗಿದೆ.
ನೇಗಿನಹಾಳ ಪ್ರಬಂಧಗಳು: ಪಾತ್ರೋಟಿಯವರು
ಪಾತರದವರು, ಪಾತರವಾಟಿಯವರು, ಪಾತ್ರೋಟಿಯವರು ಎಂದು ಕರೆಯಲ್ಪಡುವ ಒಂದು ಬುಡಕಟ್ಟು ಈಗ ಬೆಳಗಾವಿಯ ಆಸುಪಾಸಿನಲ್ಲಿ ಮತ್ತು ಈ ಜಿಲ್ಲೆಯ ಇತರೆಡೆಗಳಲ್ಲಿ ತೀರ ಅಲ್ಪಸಂಖ್ಯಾತರಾಗಿ ಕಂಡುಬರುತ್ತಾರೆ. ಈಗ ಇವರನಲ್ಲಿನ ಹೆಚ್ಚಿನ ಮನೆತನಗಳ ಅಡ್ಡ ಹೆಸರು ಪಾತ್ರೋಟಿ ಅಥವಾ ಪಾತ್ರೋಟ ಎಂದಿದೆ. ದಾಖಲೆಗಳಲ್ಲಿ ಇವರು ತಮ್ಮನ್ನು ಪಾತ್ರೋಟಿ ಪಾತ್ರೋಟ ಎಂದು ನಮೂದಿಸಿ ಕೊಂಡಿರುವರಾದರೂ ಇತರರು ಇವರನ್ನು ಬೇರೆ ಬೇರೆ ಹೆಸರುಗಳಿಂದ ಗುರುತಿಸುತ್ತಾರೆ. ಉದಾಹರಣೆಗೆ ನಾವಲಗಟ್ಟಿಯಲ್ಲಿ ಇವರನ್ನು ಕೊರವರೆಂದು ಗುರುತಿಸುತ್ತಾರೆ. ಉದಾಹರಣೆಗೆ ನಾವಲಗಟ್ಟಿಯಲ್ಲಿ ಇವರನ್ನು ಕೊರವರೆಂದು ಹೇಳಿದರೆ ಅಲತಿಗೆ (ಬೆಳಗಾವಿ ತಾಲೂಕು)ಯಲ್ಲಿ ಉಪ್ಪಾರರೆಂದು ಕರೆಯುತ್ತಾರೆ. ಕೊಣ್ಣುರು, ಗೋಕಾಕ ಮೊದಲಾದವುಗಳಲ್ಲಿ ಗಾಡಿ ವಡ್ಡರು, ಬಂಡಿ ವಡ್ಡರು, ಗಿರಣಿ ವಡ್ಡರು, ಗಿರಣಿ ವಡ್ಡರು, ಕಬ್ಬೇರು ಎಂದು ಮುಂತಾಗಿ ಇವರನ್ನು ಗುರುತಿಸುವ ಪ್ರಯತ್ನ ಕಂಡು ಬರುತ್ತದೆ. ಒಂದಿಷ್ಟು ಬೆದಕಿ ಕೇಳಿದಾಗ ಗಂಟಿಚವಡಿ ಅಥವಾ ಘಂಟಿಚೋಡಿ ಎಂಬ (ಜಾತಿಯ) ಹೆಸರನ್ನೂ ಹೇಳುತ್ತಾರೆ. ಸ್ವಲ್ಪ ಹಿಂದಿನ ದಿನಗಳಲ್ಲಿ ಬಹು ಜನರು ಇವರನ್ನು ‘ಗಂಟಿ ಚವಡಿ’ ಅಥವಾ ಗಂಟಿ ಚೋರಿ ಎಂದು ಗುರುತಿಸುವುದೇ ಸಾಮಾನ್ಯವಾಗಿರುತ್ತದೆಂದು ತಿಳಿದುಬರುತ್ತದೆ.
ಆದರೆ ಮೇಲೆ ತಿಳಿಸಿದ ಕೆಲವು ಜಾತಿಗಳಿಂದ ಇವರನ್ನು ಪ್ರತ್ಯೇಕಿಸುವುದು ಅನಿವಾರ್ಯವಾಗಿದೆ. ಕೊರವರು ಮಾಡುವ ಬುಟ್ಟಿ, ಚಾಪಿ ಹೆಣೆಯುವುದು, ಮದಿಯ ಕಸಬರಿಗೆ, ನುಲಿ, ನುಲಿಯ ನೆಲವು ಮುಂತಾದ ಕೆಲಸಗಳನ್ನು ಇವರು ಮಾಡುವುದಿಲ್ಲ. ಅಲ್ಲದೆ ಕೊರವರ ಭಾಷೆಯೇ ಬೇರೆ, ಇವರ ಭಾಷೆಯೇ ಬೇರೆ. ಪಾತ್ರೋಟಿಯವರು ಬೆಳಗಾವಿ ಜಿಲ್ಲೆಯ ಎಲ್ಲೆಡೆ ಕನ್ನಡವನ್ನೆ ಮನೆಮಾತು ಮಾಡಿ ಕೊಂಡಿದ್ದಾರೆ. ಉಪ್ಪಾರರು ಮನೆಕಟ್ಟುವ ಕಾರ್ಯ ಮಾಡುವವರು. ಪೂರ್ವದಲ್ಲಿ ಉಪ್ಪು ತಯಾರಿಸಿ ಅಥವಾ ಆಮುದುಮಾಡಿ ಮಾರಾಟ ಮಾಡುತ್ತಿದ್ದರೆಂದೂ ಅವರ ಬಗ್ಗೆ ಹೇಳುತ್ತಾರೆ. ಎಂದರೆ ಇವರು ಉಪ್ಪಾರರಲ್ಲವೆಂಬುದು ಸ್ಪಷ್ಟವಾಗುತ್ತದೆ. ಇಂಥ ಉದ್ಯೋಗಗಳನ್ನು ಪಾತ್ರೋಟಿಯವರು ಕುಲಕಸಬಾಗಿ ಮಾಡುತ್ತಿದ್ದರೆಂದು ಹೇಳಲು ಬರುವುದಿಲ್ಲ. ಇದೇ ಮಾತು ವಡ್ಡರನ್ನು ಕುರಿತೂ ಹೇಳಬಹುದು. ವಡ್ಡರು ಇವರಿಂದ ಭಿನ್ನರು ಎಂಬುದು ಸ್ಪಷ್ಟ.
ಕೆಲವು ಜನ ಮರಾಠಿ ವಿದ್ವಾಂಸರು ‘ಕಲಾವಂತ’ ಎಂಬು ಒಂದು ಜನಾಂಗವನ್ನು ಉಲ್ಲೇಖಿಸುತ್ತಾರೆ. ಅವರ ಪ್ರಕಾರ ಗೋವಾ ಪ್ರದೇಶ, ಉತ್ತರ ಕನ್ನಡ ಜಿಲ್ಲೆ, ಉತ್ತರ ಕರ್ನಾಟಕದ ಬೆಳಗಾವಿ ಜಿಲ್ಲೆ ಮತ್ತು ದಕ್ಷಿಣ ಮಹಾರಾಷ್ಟ್ರ ಪ್ರದೇಶಗಳಲ್ಲಿ ‘ಕಲಾವಂತ’ ಜನಾಂಗದವರು ವಾಸಿಸುತ್ತಾರೆ. ಇವರನ್ನು ಬಾಂದೋಡಕರ, ಕಾಕೋಡಕರ, ಶಿರೋಡಕರ, ಮಂಗೇಶಕರ ಇತ್ಯಾದಿ ಅಡ್ಡ ಹೆಸರುಗಳಿಂದ ಗುರುತಿಸಲಾಗುತ್ತದೆ. ಇವರಲ್ಲಿ ಗೋವೆಯವರು. ಮಹಾರಾಷ್ಟ್ರದವರು, ಕರ್ನಾಟಕದವರು – ಇವರಲ್ಲಿಯೇ ಮತ್ತೆ ಉತ್ತರ ಕನ್ನಡದವರು ಮತ್ತು ತೇಲಂಗರು ಎಂಬ ಒಳಪಂಗಡಗಳಿರುವುದಾಗಿ ತಿಳಿದು ಬರುತ್ತದೆ. ಆದರೆ ಈ ಕಲಾವಂತರನ್ನು ಪ್ರಸ್ತುತ ಪಾತ್ರೋಟಿಯವರೊಂದಿಗೆ ಸಮೀಕರಿಸಿಸುವುದು ಕೂಡ ಅಸಾಧ್ಯವೆನಿಸಿದೆ. ಕಾರಣವೆಂದರೆ ಕಲಾವಂತರ ಆಚರಣೆಗಳಿಗೂ ಇವರ ಆಚರಣೆಗಳಿಗೂ ತುಂಬ ವ್ಯತ್ಯಾಸಗಳಿವೆ. ಕಲಾವಂತರಲ್ಲಿ ಒಂದು ಹೆಣ್ಣನ್ನು ಇನ್ನೊಂದು ಹೆಣ್ಣಿನೊಂದಿಗೆ ಲಗ್ನ ಮಾಡುವುದು ಷಣ್ಮುಖನನ್ನು ಮುಖ್ಯ ದೇವರೆಂದು ಆರಾಧಿಸುವುದು. ಬಹುಜನರಲ್ಲಿ ಇಂಡೋ-ಆರ್ಯನ್ ಮೂಲದ ಭಾಷೆಯ ವ್ಯವಹಾರದಲ್ಲಿರುವುದು ಮುಂತಾದ ಸಂಗತಿಗಳನ್ನು ನೋಡಿದರೆ ಮರಾಠಿ ವಿದ್ವಾಂಸರು ಹೇಳಿರುವ ಕಲಾವಂತರಿಗೂ ಈ ಪಾತ್ರೋಟಿ ಯವರಿಗೂ ಬಹಳ ವ್ಯತ್ಯಾಸಗಳಿರುವುದು ಸ್ಪಷ್ಟವಾಗುತ್ತವೆ.
ಇಲ್ಲಿ ಇನ್ನೊಂದು ಸಂಗತಿಯನ್ನು ಸ್ಪಷ್ಟಪಡಿಸುವುದು ಅವಶ್ಯಕವೆಂದು ಕಾಣುತ್ತದೆ. ಮಹಾರಾಷ್ಟ್ರದಲ್ಲಿ ಈಗಲೂ ವಿಶೇಷ ಪ್ರಚಲಿತವಿರುವ ಜಲಸಾ ಅಥವಾ ತಮಾಶಾದವರನ್ನು ಪಾತ್ರೋಟಿಯವರಿಂದ ಪ್ರತ್ಯೇಕವಾಗಿಸುವುದು ಅನಿವಾರ್ಯ. ಇವರು ಜಲಸಾ ಅಥವಾ ತಮಾಶಾಗಳನ್ನು ಪ್ರವೇಶಿಸಿಲ್ಲ. ಒಟ್ಟಿನಲ್ಲಿ ಹೇಳಬೇಕೆಂದರೆ ಇವರು ಕಲಾವಂತರು ಅಲ್ಲವೆಂದೇ ನಿರ್ಣಯಿಸಬೇಕಾಗುತ್ತದೆ.
ಮುಂಬೈ ಕರ್ನಾಟಕದ ಗೆಜೆಟಿಯರನಲ್ಲಿ ಗಂಟಿಚವಡಿಯವರು ಕೊರವರ ಒಂದು ಉಪಪಂಗಡವೆಂದು ಹೇಳಲಾಗುತ್ತದೆ. ಪಾತ್ರೋಟಿಯವರನ್ನು ಕೊರವರೆಂದು ಕರೆಯುವ ರೂಢಿ ಕೆಲವೆಡೆ ಇರುವುದನ್ನು ಇಲ್ಲಿ ನೆನಪಿಸಿಕೊಳ್ಳಬಹುದು.
ಇವರ ಜಾತಿ ಮೂಲದ ಬಗ್ಗೆ ಯಾವುದೇ ದಂತಕಥೆ ಅಥವಾ ಐತಿಹ್ಯ ಇರುವ ಸಂಗತಿ ಕಂಡುಬರುವುದಿಲ್ಲ. ಅಂಥದು ಯಾವುದೂ ತಮಗೆ ಗೊತ್ತಿಲ್ಲವೆಂದೇ ಇವರು ಹೇಳುತ್ತಾರೆ.
ಊರಮೇಲೆ ಸಂಚರಿಸುವುದು ಸಂತೆಗಳಲ್ಲ ಸೇರಿಕೊಂಡು ಪ್ರಾಮಾಣಿಕವಲ್ಲದ ರೀತಿಯಲ್ಲಿ ಚಿಕ್ಕಪುಟ್ಟ ವ್ಯಾಪಾರ ಮಾಡುವುದು ಮುಂತಾದ ಅಂಶಗಳು ಈಗ ಇವರಲ್ಲಿ ಕಂಡು ಬರುತ್ತಿಲ್ಲ. ಒಂದೇ ಕಡೆ ನೆಲೆ ನಿಂತು ಕೂಲಿನಾಲಿ ಮಾಡುವುದು ಈಗ ಹೆಚ್ಚಾಗಿ ಕಂಡು ಬರುತ್ತದೆ.
ತಮ್ಮ ಅಡ್ಡ ಹೆಸರಿಗೆ ತಕ್ಕಂತೆ ಈಗ ಪಾತರದ ಕೆಲಸಗಳನ್ನು ತಮ್ಮ ಜೀವನೋ ಪಾಯವಾಗಿ ಮಾಡಿಕೊಂಡಿರುವವರು ಮುಖ್ಯವಾಗಿ ಎರಡು ಊರುಗಳಲ್ಲಿ ಕಾಣಬರುತ್ತಾರೆ. ಬೈಲಹೊಂಗಲ ತಾಲೂಕಿನ ನಾಮಗಟ್ಟಿಯಲ್ಲಿ ಮತ್ತು ಬೆಳಗಾವಿ ಸಮೀಪದ ಅಲತಿಗೆಯಲ್ಲಿ ಇವರ ಮನೆಗಳು ಈ ವೃತ್ತಿಯಲ್ಲಿ ನಿರತವಾಗಿವೆ.
ಇವರಲ್ಲಿ ಹುಟ್ಟಿದ ೫ ದಿನಗಳಿಗೆ ಐದೇಶಿ, ಸೆಟ್ಟೆವ್ವನ ಪೂಜೆ, ಗಂಗಾಪೂಜೆ, ಗುಗ್ಗರಿ ಹಾಕುವುದು, ೧೩ನೆಯ ದಿನಕ್ಕೆ ಹೆಸರಿಡುವುದು, ಜವಳ, ಕಿವಿ ಚುಚ್ಚುವುದು, ಹೆಣ್ಣು ಮಕ್ಕಳಿಗೆ ಹಚ್ಚೆ ಹಾಕುವುದು ಮುಂತಾದ ಆಚರಣೆಗಳು ಇವರಲ್ಲಿ ಇತರರಂತೆ ಸಾಮಾನ್ಯವಾಗಿವೆ.
ಮೈನೈರೆದಾಗ ಮಕರ ಕಟ್ಟಿ ೧೧ ದಿನ ಅಥವಾ ೧೫ ದಿನಗಳವರೆಗೆ ತಮ್ಮ ಶಕ್ತ್ಯಾನು ಸಾರ ಸೋಬಾನ ಮಾಡುತ್ತಾರೆ. ಆರತಿಯ ಸಮಯದಲ್ಲಿ ಸೋದರಮಾವ ಅಥವಾ ಮಾವನಾಗುವ ವ್ಯಕ್ತಿಯನ್ನು ಜತೆಯಲ್ಲಿ ಕೂಡಿಸುವ ಪರಿಪಾಠವಿದೆ.
ಇವರ ಹೆಣ್ಣುಮಕ್ಕಳ ಲಗ್ನದಲ್ಲಿ ಈಗ ವಿಶಿಷ್ಟ ಆಚರಣೆ ರೂಢಿಯಲ್ಲಿದೆ. ಅವರನ್ನು ಹನುಮಂತದೇವ ಜೊತೆಗೆ ಲಗ್ನ ಮಾಡುವುದು ಸಾಮಾನ್ಯ ಇದಕ್ಕೂ ಸ್ವಲ್ಪ ಮುಂಚೆ ಹನುಮಂತ ದೇವರ ಬದಿಯಲ್ಲಿ ಕುಳಿತುಕೊಂಡು ಸೋದರಮಾವನ ಜೊತೆಗೆ ಲಗ್ನ ಮಾಡಲಾಗುತ್ತಿತ್ತು. ಲಗ್ನ ಮಾಡುವಾಗ ಇತರರ ಲಗ್ನದಂತೆ ಎಲ್ಲ ಆಚರಣೆಗಳನ್ನು ನೆರವೇರಿಸಲಾಗುತ್ತದೆ. ಮನೆ ದೇವರ ಪೂಜೆ, ಅರಿಸಿನ ಹಚ್ಚುವುದು, ಐರಾಣೆ ತರುವುದು, ಸುರಿಗೆ ಸುತ್ತುವುದು. ಧಾರೆಯ ನೀರು ಎರೆಯುವುದು, ತಾಳಿ ಕಟ್ಟುವುದು, ಅಕ್ಕಿಯ ಕಾಳು ಹಾಕುವುದು ಮೊದಲಾದ ಎಲ್ಲ ಕಾರ್ಯಕ್ರಮ ನಡೆಯುತ್ತವೆ. ಆದರೆ ವರನಾಗುವವನು ಲಗ್ನದಲ್ಲಿ ಯಾವುದೇತರದ ಖರ್ಚಿಗೆ ಹೊಣೆಗಾರನಲ್ಲ. ಅದೆಲ್ಲವೂ ಹೆಣ್ಣಿನವರದು. ವರನ ಬಟ್ಟೆ ಬರೆ, ಬಂಗಾರ, ಊಟೋಪಚಾರ, ಮೊದಲಾದವುಗಳನ್ನು ಹೆಣ್ಣಿನ ಮನೆಯವರೇ ವಹಿಸಬೇಕು. ಈ ಸೋದರಮಾವ ಹೆಸರಿಗೆ ಮಾತ್ರ ವರ. ಅಂದಿನ ವಿಧಿಯಾಗಿ ಮಾತ್ರ ಅವಳ ಗಂಡ. ತರುವಾಯದಲ್ಲಿ ಅವಳಿಗೂ ಅವನಿಗೂ ಯಾವುದೇ ತರದ ಸಂಬಂಧ, ಹೊಣೆಗಾರಿಕೆ ಇಲ್ಲ. ಇತ್ತೀಚೆಗೆ ವರನನ್ನು ಕರೆತರುವ ಬದಲು ಕೇವಲ ಹನುಮಂತ ದೇವರ ಜೊತೆಗೆಯೇ ಲಗ್ನಮಾಡುವುದು ಶ್ರೇಯಸ್ಕರವೆಂದು ಭಾವಿಸಲಾಗುತ್ತಿದೆ. ಆದ್ದರಿಂದ ಹನುಮಂತದೇವರ ಜೊತೆಗೆ ವರ ನನ್ನು ಕೂಡಿಸುವ ಪರಿಪಾಠ ಹಿಂದೆ ಬೀಳುತ್ತಿದೆ. ಲಗ್ನದಲ್ಲಿ ವೀರಶೈವ ಜಂಗಮರು ಪೌರೋಹಿತ್ಯ ವಹಿಸುತ್ತಾರೆ.
ಹೀಗೆ ಲಗ್ನವಾದ ಮೇಲೆ ಅವರು ಪಾತ್ರದ ಕೆಲಸಕ್ಕೆ ಅರ್ಹತೆ ಪಡೆದುಕೊಳ್ಳುತ್ತಾರೆ. ಇತ್ತೀಚೆಗೆ ಇಂಥ ಲಗ್ನಗಳು ಕಡಿಮೆಯಾಗುತ್ತಿವೆ. ಎಂದರೆ ಪಾತ್ರದ ಕೆಲಸಕ್ಕೆ ತಮ್ಮಹೆಣ್ಣುಮಕ್ಕಳನ್ನು ಹಚ್ಚಬಾರದೆಂಬ ತಿಳುವಳಿಕೆ ಮೂಡಹತ್ತಿದೆ. ಇತರ ಕೆಳಜಾತಿಗಳವರು ಇಂಥ ಕಾರ್ಯಕ್ಕೆ ಈಗ ಮುಂದೆ ಬರುತ್ತಿದ್ದಾರೆಂದು ಹೇಳುತ್ತಾರೆ.
ಮರಣ ಸಮಯದಲ್ಲಿ ಪಾತ್ರದವಳು ತನ್ನ ಹೊಟ್ಟೆಯಿಂದ ಹುಟ್ಟಿದ ಹೆಣ್ಣು ಮಗಳಿಗೆ ಆ ಅಧಿಕಾರ ಕೊಟ್ಟು ಹೋಗುತ್ತಾಳೆ. ಎಂದರೆ ಮೃತರ ಕರ್ಮಗಳ ಸಮಯದಲ್ಲಿ ಹೆಣ ಹೂಳುವ ಮುಂಚೆ ಮೃತಳ ಹಸ್ತವನ್ನು ಮಗಳ ತಲೆಯ ಮೇಲೆ ಇಡಲಾಗುತ್ತದೆ. ಮೃತಳಾದ ವ್ಯಕ್ತಿಗೆ ಮೂರು ಕೂಳು ಇಡುವುದು ಅಥವಾ ಶ್ರಾದ್ಧ ಕರ್ಮ ಮಾಡುವುದು ಇವರಲ್ಲಿ ರೂಢಿಯಲ್ಲಿದೆ.
ತೀರ ಇತ್ತೀಚೆಗೆ ಇವರಲ್ಲಿ ಪ್ರತಿಯೊಂದು ಹೆಣ್ಣಿಗೂ ತಮ್ಮ ಜಾತಿಯಲ್ಲಿಯೇ ಗಂಡು ಗೊತ್ತುಮಾಡಿ ಲಗ್ನಮಾಡಿ ಕೊಡುವ ರೂಢಿ ಪ್ರಬಲಿಸುತ್ತದೆ. ಅಂಥ ಪ್ರಸಂಗದಲ್ಲಿ ಇವರಲ್ಲಿ ಬೆಡಗು ನೋಡುವ ಸಂಪ್ರದಾಯವಿದೆಯಂತೆ. ಕೂಂಚಿ-ಕೊಟ್ರು ಮತ್ತು ಗೊಲ್ಲೆಕೋರರು ಎಂಬ ಎರಡು ಬೆಡಗುಗಳ ಹೆಸರು ಮಾತ್ರ ನಮಗೆ ತಿಳಿದು ಬಂದವು. ಇನ್ನೂ ಹೆಚ್ಚಿನ ಬೆಡಗುಗಳು ಇವರಲ್ಲಿ ಇರುವ ಸಾಧ್ಯತೆಯಿದೆ. ತಮ್ಮಲ್ಲಿ ಬೆಡಗುಗಳೇ ಇಲ್ಲವೆನ್ನುವ ರೀತಿಯಲ್ಲಿ ಹೇಳುತ್ತಾರೆ.
ಒಟ್ಟಿನಲ್ಲಿ ಇವರ ಹೆಣ್ಣುಮಕ್ಕಳ ಲಗ್ನದಲ್ಲಿ ನಾಲ್ಕು ಹಂತದ ಬದಲಾವಣೆಗಳನ್ನು ಗುರುತಿಸಬಹುದು. ಸೋದರಮಾವನ ಜತೆ ಲಗ್ನ ಮಾಡುವುದು ಒಂದನೆಯದು. ಹನುಮಂತದೇವರ ಜತೆ ಮಾಡುವುದು ಎರಡನೆಯದು. ಸೋದರಮಾವ ಮತ್ತು ಹನುಮಂತದೇವರಿಗೆ ಸಂಯುಕ್ತವಾಗಿ ಮಾಡುವುದು ಮೂರನೆಯದು. ಈ ಮೂರನ್ನು ಬಿಟ್ಟು ಸಭ್ಯ ಜನಾಂಗಗಳಂತೆ ವರನೋಡಿ ಹೆಣ್ಣು ಕೊಡುವುದು ನಾಲ್ಕನೆಯದು.
ಇವರಲ್ಲಿ ಹನುಮಂತ ದೇವರಿಗೆ ನಡೆದುಕೊಳ್ಳುವುದು ವಿಶೇಷ. ಪಾತರದ ಉದ್ಯೋಗವನ್ನು ಮಾಡದಿರುವ ಮನೆತನಗಳೂ ಹನುಮಂತದೇವರನ್ನು ವಿಶೇಷ ಭಕ್ತಿಯಿಂದ ಕಾಣುತ್ತಾರೆ. ಬೆಳಗಾಂವಿ ಜಿಲ್ಹೆಯಲ್ಲಿ ಈ ಸಮಾಜದ ಬಹಳಷ್ಟು ಮನೆತನಗಳಿವೆ. ಗೋಕಾಕ ತಾಲೂಕಿನ ಕಲ್ಲೊಳ್ಳಿಯ ಹನುಮಂತ ದೇವರು ಕುಲದೇವರಾಗಿದ್ದಾನೆ. ಈ ಹನುಮಂತ ದೇವರ ತರುವಾಯದ ಸ್ಥಾನ ಸವದತ್ತಿಯ ಎಲ್ಲಮ್ಮನಿಗೆ ಸಲ್ಲುತ್ತದೆ. ಬಹಳ ಭಕ್ತಿಯಿಂದ ನಡೆದುಕೊಳ್ಳುತ್ತಾರೆ. ಕನಿಷ್ಟ ವರ್ಷಕ್ಕೆ ಒಂದು ಸಲವಾದರೂ ಎಲ್ಲಮ್ಮನ ಗುಡ್ಡಕ್ಕೆ ಹೋಗಿ ಹಡ್ಡಲಿಗೆ ತುಂಬಿಸಿ ಬೇರೆ ಹರಕೆಯೇನಾದರೂ ಇದ್ದರೆ ಅದನ್ನು ಪೂರೈಸಿ ಬರುತ್ತಾರೆ. ಈ ಇಬ್ಬರೂ ದೇವರಲ್ಲದೇ ಸ್ಥಾನಿಕವಾಗಿ ಪ್ರಸಿದ್ಧವಿರುವ ದುರ್ಗವ್ವ, ಕರೆವ್ವ, ಲಗಮವ್ವ ಅಥವಾ ಲಕ್ಷ್ಮಿ ಮುಂತಾದ ದೇವರುಗಳನ್ನು ಮನ್ನಿಸುತ್ತಾರೆ. ಕೆಲವು ಮನೆತನಗಳವರು ಲಗಮವ್ವ ಅಥವಾ ಲಕ್ಷ್ಮಿ ಮುಂತಾದ ದೇವರುಗಳನ್ನು ಮನ್ನಿಸುತ್ತಾರೆ. ಕೆಲವು ಮನೆತನಗಳವರು ಲಗಮವ್ವ ಅಥವಾ ಲಕ್ಷ್ಮಿ ಮುಂತಾದ ದೇವರುಗಳನ್ನು ಮನ್ನಿಸುತ್ತಾರೆ. ಇದಲ್ಲದೆ ಬಡಕುಂದ್ರಿಯ ಹೊಳೆವ್ವನಿಗೆ ಹೆಚ್ಚಿನ ಜನರು ನಡೆದುಕೊಳ್ಳುವುದು ಉಂಟು. ಬಡಕುಂದ್ರಿಯ ಹೊಳೆವ್ವ, ಕೊಣ್ಣೂರಿನ ಕೆಂಪಯ್ಯಸ್ವಾಮಿ, ತವಗದ ಬಾಳಯ್ಯನವರು, ಕುರಣಗಿಯ ಗಂಗಬಾಯಿ ಇವರಿಗೂ ವಿಶೇಷ ಭಕ್ತಿಯಿಂದ ನಡೆದುಕೊಳ್ಳುತ್ತಾರೆ. ಈಗಲೂ ತಮ್ಮ ಭಕ್ತಿಯ ದ್ಯೋತಕವಾಗಿ ಈ ಸ್ಥಳಗಳಲ್ಲಿ ನಡೆಯುವ ಜಾತ್ರೆಗಳಿಗೆ ಹೋಗಿ ಒಂದೊಂದು ಆಟವನ್ನು ಆಡಿಬರುವ ಸಂಪ್ರದಾಯವನ್ನಿಟ್ಟುಕೊಂಡಿದ್ದಾರೆ. ಪ್ರತಿಸಲ ಆಟ ಪ್ರಾರಂಭಗೊಳಿಸುವ ಮುನ್ನ ಗಣಪತಿಯ ಜೊತೆಗೆ ಅಂಕಲಗಿಯ ಅಡಿವೆಪ್ಪ, ಕಾದ್ರೊಳ್ಳಿಯ ಅದ್ರಶ್ಯಪ ಇವರ ಫೋಟೋ ಪೂಜೆ ಮಾಡಿಯೇ ಅಟ್ಟ ಹತ್ತುತ್ತಾರಂತೆ.
ಈಗ ಇವರು ಆಡುವ ಆಟಗಳಲ್ಲಿ ಶ್ರೀ ಕೃಷ್ಣ ಪಾರಿಜಾತ, ರಾಧಾನಾಟ ಮತ್ತು ಸಂಗ್ಯಾಬಾಳ್ಯಾ ಇವು ಪ್ರಮುಖವಾದು. ಇವುಗಳಲ್ಲದೆ ರೂಪಸೇನ, ಧರ್ಮದೇವತೆ, ಬಲವಂತ-ಬಸವಂತ, ಕಡ್ಲೀಮಟ್ಟಿ ಕಾಶೀಬಾಯಿ ಮುಂತಾದ ಹಳೆಗಾಲದ ಪ್ರಸಿದ್ಧ ಆಟಗಳನ್ನು ಆಡುತ್ತಾರೆ. ಕೆಲವೊಮ್ಮೆ ವಿಶೇಷ ಆಹ್ವಾನ ಬಂದರೆ ದೊಡ್ಡಾಟದಲ್ಲಿನ ಸ್ತ್ರೀ ಪಾತ್ರಗಳಿಗೂ ನಾಟಕದಲ್ಲಿನ ಪಾತ್ರಗಳಿಗೂ ಹೋಗುವದುಂಟು. ಆದರೆ ಇವನ್ನು ಇವರು ಅಷ್ಟಾಗಿ ಮೆಚ್ಚುವದಿಲ್ಲ.
ಈಗ ಅಲತಿಗೆಯ ಯಮನವ್ವ, ಪ್ರೇಮಲಾ, ಶಾಂತವ್ವ, ಕಮಲವ್ವ ಮತ್ತು ಸಕ್ರೆವ್ವ ಹಾಗೂ ನಾವಲಗಟ್ಟಿಯ ಶಾಂತವ್ವ, ಲಲಿತಾ, ಕಮಲವ್ವ ಇವರು ಪ್ರಸಿದ್ಧರಾಗಿದ್ದಾರೆ ‘ಶ್ರೀ ಲಕ್ಷ್ಮಿ ನಾಟಕ ಮಂಡಳಿ’ ಎಂಬ ಹೆಸರಿನಲ್ಲಿ ಹೆಣ್ಣು ಮಕ್ಕಳು ಸಂಗ್ಯಾ-ಬಾಳ್ಯಾ ಮುಂತಾದ ಸಟ್ಟಾಟ – ನಾಟಕಗಳಲ್ಲಿ ಎಲ್ಲ ಪಾತ್ರಗಳನ್ನೂ ನಿರ್ವಹಿಸುವವರಾಗಿದ್ದಾರೆ.
ಈಗ ಇವರ ಮಾತೃಭಾಷೆ ಕನ್ನಡವೇ ಆಗಿರುವದು ಎಲ್ಲೆಡೆ ಕಂಡುಬರುತ್ತಿದೆ. ಆದರೆ ಕನ್ನಡವು ಇವರ ಮೂಲದ ಭಾಷೆ ಆಗಿಲಾರದೆಂಬುದು ನನ್ನ ಗುಮಾನಿ. ಅವರ ಮೂಲದ ಭಾಷೆ ತೆಲಗು ಆಗಿರುವ ಸಾಧ್ಯತೆಯಿದೆ. ಆದರೆ ಅದನ್ನು ಖಚಿತವಾಗಿ ಹೇಳುವುದು ಕಷ್ಟ. ಇಂಡೋ ಆರ್ಯನ್ ಮೂಲದ್ದಾಗಿರಬಹುದೆಂಬುದು. ಈ ಊಹೆಯನ್ನು ಸಧ್ಯದಲ್ಲಿ ಇಟ್ಟುಕೊಳ್ಳಬೇಕಾಗಿದೆ. ಈ ಕುರಿತು ಇನ್ನೂ ಹೆಚ್ಚಿನ ಸಂಶೋಧನೆಯಾಗಬೇಕು. ಇವರು ಈಗ ವ್ಯಾಪಿಸಿರುವ ಪ್ರದೇಶವನ್ನು ನೋಡಿದರೆ ಇವರು ಮೂಲತಃ ದ್ರಾವಿಡರು ಅಹುದೋ ಅಲ್ಲವೊ ಹೇಳುವುದು ಕಷ್ಟ.
ಈಗ ತಿಳಿದಿರುವಂತೆ ಬೆಳಗಾಂವಿ ಸಮೀಪದ ಅಲತಗಿಯಲ್ಲಿ ಇವರ ಸುಮಾರು ನೂರು ಮನೆತನಗಳು ಇದ್ದವೆಂದು ಗೊತ್ತಾಗುತ್ತದೆ. ಬೈಲಹೊಂಗಲ ತಾಲೂಕಿನ ನಾವಲಗಟ್ಟಿಯಲ್ಲಿ ಐವತ್ತರಷ್ಟು ಮನೆತನಗಳಿವೆ. ಇವೆರಡು ಊರುಗಳ ಜನ ಮೂಲತಃ ಬೆಳಗಾಂವ ತಾಲೂಕಿನ ಚೆನ್ನ ಹೊಸರು ಗ್ರಾಮದವರು ಎಂದು ತಿಳಿದುಬರುತ್ತದೆ. ಇವಲ್ಲದೆ ಖಾನಾಪುರ ತಾಲೂಕಿನ ಮುಗಳಿಹಾಳ, ಗೋಕಾಕ ತಾಲೂಕಿನ ಕೊಣ್ಣೂರು ಮತ್ತು ಗೋಕಾಕ, ಹುಕ್ಕೇರಿ ತಾಲೂಕಿನ ಯರಗಟ್ಟಿ, ಯುಮಕನ ಮರಡಿ, ರಾಯಬಾಗ ತಾಲೂಕಿನ ಕಡಕಬಾಂವಿ, ಭಂಡವಾಡ ಮತ್ತು ದ್ಯಾಪರಟ್ಟಿ, ನಿಪ್ಪಾಣಿ ಸಮೀಪದ ಎಕ್ಸಂಬಗೆ (ವಿಜಾಪೂರ) ಹಂಸನೂರ, ಮಹಾಲಿಂಗ ಪೂರ, ಸಾಂಗ್ಲಿ, ಮಿರಜ, ಪುಣೆ ಮತ್ತು ಮುಂಬೈಗಳಲ್ಲಿ ಇವರ ಜನವಸತಿ ಇರುವುದು ತಿಳಿದುಬರುತ್ತದೆ. ಇದಲ್ಲದೆ ಧಾರವಾಡ, ಹುಬ್ಬಳ್ಳಿ ದಾಂಡೇಲಿ, ಬಾಗಲಕೋಟಿ ಮುಂತಾದ ಊರುಗಳಲ್ಲಿಯೂ ಇವರ ಕುಟುಂಬಗಳು ನೆಲೆಸಿವೆ. ಒಟ್ಟಿನಲ್ಲಿ ಉತ್ತರ ಕರ್ನಾಟಕ ಮತ್ತು ದಕ್ಷಿಣ ಮಹಾರಾಷ್ಟ್ರಗಳಲ್ಲಿ ಸದ್ಯ ಇವರು ಚದುರಿದಂತೆ ನೆಲೆಸಿದ್ದಾರೆಂದು ಹೇಳಬಹುದು.
ಗಂಟಿಚೋಟಿ ಅಥವಾ ಪಾತ್ರೋಟಿ ಎಂಬ ಶಬ್ದಗಳು ಕನ್ನಡ ಅಥವಾ ಸಂಸ್ಕೃತದ ಯಾವ ಕೋಶಗಳಲ್ಲಿಯೂ ಕಂಡು ಬರುವುದಿಲ್ಲ. ಮುಂಬೈ ಕರ್ನಾಟಕದ ಗೆಝೆಟಿಯರನ ಕನ್ನಡ ಆವೃತ್ತಿಯಲ್ಲಿ ಗಂಟಿಚೇಡಿ ಎಂಬ ಜಾತಿಯನ್ನು ನಮೂದಿಸಿದೆ. ಅದೇ ರೀತಿ ಶಿಶುನಾಳ ಷರೀಪ ಸಾಹೇಬರ ತತ್ವ ಪದವೊಂದರಲ್ಲಿ ಈ ಶಬ್ದ ಪ್ರಯೋಗವಿದೆ. ಇದನ್ನೆ ಕ.ಸಾ.ಪ.ದ.ಕನ್ನಡ-ಕನ್ನಡ ಕೋಶ ಉಲ್ಲೇಖಿಸಿದೆ. ಇತರತ್ರ ಎಲ್ಲಿಯೂ ಈ ಶಬ್ದ ಕಂಡುಬರುವುದಿಲ್ಲ. ವೋಲ್ಸವರ್ಥನ ಮರಾಠಿ ಕೋಶದಲ್ಲಿ ಗಠ್ಠೀಚೋರ ಮತ್ತು ಗಠ್ಠೀಜೋಡ ಎಂಬ ಶಬ್ದಗಳನ್ನು ತೋರಿಸಿದ್ದು ಇವು ಅರಬ್ಬೀ ಮೂಲದ ಹಿಂದೂಸ್ತಾನಿ ಪ್ರಯೋಗಗಳೆಂದೂ ಕೊಂಕಣ ಪ್ರದೇಶದಲ್ಲಿ ಇವು ಅರಬ್ಬೀ ಮೂಲದ ಹಿಂದೂಸ್ತಾನಿ ಪ್ರಯೋಗಗಳೆಂದೂ ಕೊಂಕಣ ಪ್ರದೇಶದಲ್ಲಿ ಇವು ಜನರ ಆಡುಭಾಷೆಯಲ್ಲಿವೆಯೆಂದೂ ಹೇಳಲಾಗಿದೆ. ಇವುಗಳನ್ನು ಪರೀಶೀಲಿಸಿದರೆ ವಸ್ತು ಒಡವೆಗಳನ್ನು ಚಾಣಾಕ್ಷತನದಿಂದ ಕದ್ದು ಓಡಿ ಹೋಗುವವ ಎಂದು. ಎರಡನೆಯದರ ಅರ್ಥ ಜಿಪುಣ ‘ಹಣ ಸಂಗ್ರಹಿಸಿ ಮುಚ್ಚಿಡುವವ’ ಎಂದು. ಎಂದರೆ ಇದರ ನಿಷ್ಪತ್ತಿಯನ್ನು ಹೇಳುವುದು ತುಂಬಾ ಕಠಿಣ. ಪಾತ್ರೋಟಿ ಅಥವಾ ಪಾತ್ರೋಟ ಎಂಬ ಶಬ್ದವು ಎಲ್ಲಿಯೂ ಉಲ್ಲೇಖಗೊಂಡಿಲ್ಲ. ಇದರ ಉತ್ಪತ್ತಿ ಅಷ್ಟೇನೂ ತೊಡಕಿನದಾಗಿಲ್ಲ. ಸಂಸ್ಕೃತದ ಪಾತ್ರ ಎಂಬುದೇ ಕನ್ನಡದಲ್ಲಿ ಪಾತರ ಎಂದಾಗುತ್ತದೆ. ಇದಕ್ಕೆ ಪಾತರದ ಉದ್ಯೋಗದ ಮಾಡುವವರು ಎಂಬ ಅರ್ಥದ ವಟಿ, ವಾಟಿ ಎಂಬ ಪ್ರತ್ಯಯ ಸೇರುವದರಿಂದ ಪಾತರವಾಟಿ ಅಥವಾ ಪಾತ್ರೋಟಿ, ಪಾತ್ರೋಟ ಎಂಬ ರೂಪಗಳು ಸಿದ್ಧಿಸಬಹುದಾಗಿದೆ. ಈಗ ಇವರ ಮನೆತನದ ಅಡ್ಡ ಹೆಸರುಗಳಲ್ಲಿ ಇವೇ ಹೆಚ್ಚಾಗಿ ಕಂಡು ಬರುತ್ತವೆ.
ಇವರ ಪಾರಂಪರಿಕ ಉದ್ಯೋಗವಾದ ಪಾತರದ ಕಾರ್ಯ ಬಹಳ ತೀವ್ರವಾಗಿ ನಶಿಸುತ್ತಿದೆ. ಹೆಣ್ಣು ಮಕ್ಕಳನ್ನು ಲಗ್ನ ಮಾಡಿಕೊಡುತ್ತಿರುವುದೇ ಹೆಚ್ಚಾಗಿ ಕಂಡು ಬರುತ್ತದೆ. ಗಿರಣಿ ಮತ್ತು ಕಾರ್ಖಾನೆಗಳಲ್ಲಿ ಉದ್ಯೋಗ ದೊರಕಿಸಿಕೊಂಡು ತಮ್ಮ ಜೀವನದಲ್ಲಿ ತೀವ್ರತರ ಬದಲಾವಣೆಗಳನ್ನು ಮಾಡಿಕೊಳ್ಳುತ್ತಿದ್ದಾರೆ. ಇತ್ತೀಚೆಗೆ ಬಹಳಷ್ಟು ಜನರು ತಮ್ಮ ಮಕ್ಕಳನ್ನು ಶಾಲೆಗೆ ಕಳುಹಿಸುತ್ತಿದ್ದಾರೆ. ಹಲಕೆಲವರು ಸರಕಾರಿ ನೌಕರಿಗಳಲ್ಲಿಯೂ ಕೂಡ ಸೇರಿಕೊಂಡಿದ್ದಾರೆ. ಇನ್ನು ಕೆಲವೇ ದಿನಗಳಲ್ಲಿ ಇವರು ಸುಧಾರಿಸುವ ಲಕ್ಷಣಗಳಿವೆ.
ಪಾತ್ರೋಟಿ ಅಥವಾ ಗಂಟಿಚಾವಡಿಯವರನ್ನು ಕುರಿತು ಈ ಲೇಖನವನ್ನು ಮುಗಿಸುವ ಮುನ್ನ ಇನ್ನೊಂದು ಅಂಶವನ್ನು ಸೂಚಿಸಬೇಕೆಂದು ತೋರುತ್ತದೆ. ಈ ಜನರ ಮೂಲದ ಜಾತಿ ಯಾವುದು ಎಂದು ನಾವು ನಿರ್ಧರಿಸಿ ಹೇಳುಲಾಗದ ಸ್ಥಿತಿಯಲ್ಲಿ ಇಂದು ಇದ್ದೇವೆ. ಇಂಥ ಅನಿಶ್ಚಿತ ಸ್ಥಿತಿ ನಮ್ಮಲ್ಲಿರುವ ಕೆಲವಾದರೂ ಬುಡಕಟ್ಟುಗಳಲ್ಲಿ ಈಗಲೂ ಇದೆ ಎಂಬುದು ಜಾತಿವ್ಯವಸ್ಥೆಗೆ ಪ್ರಖ್ಯಾತವಾಗಿರುವ ಭಾರತದಲ್ಲಿ ತುಂಬ ಸೋಜಿಗದ ಸಂಗತಿ.
ನೇಗಿನಹಾಳ ಪ್ರಬಂಧಗಳು: ಜುಂಜಪ್ಪನ ಇನ್ನೊಂದು ಸ್ಥಾನ
‘ಜಾನಪದ ದೇವರು ಜುಂಜಪ್ಪ’ ‘ಮೈಲಾರಲಿಂಗ ಮತ್ತು ಪರಿವಾರ ದೇವತೆಗಳು’ ಮೊದಲಾದ ಲೇಖನಗಳಲ್ಲಿ ಜುಂಜಪ್ಪನ ನಾಲ್ಕು ಕ್ಷೇತ್ರಗಳು ಉತ್ತರ ಕರ್ನಾಟಕದಲ್ಲಿರುವುದನ್ನು ನಾನು ಈಗಾಗಲೇ ವಿದ್ವಾಂಸರ ಗಮನಕ್ಕೆ ತಂದಿದ್ದೇನೆ. ಜುಂಜಪ್ಪ ಕಾಡುಗೊಲ್ಲರಿಗಷ್ಟೇಮೀಸಲಾದ ದೇವರಾಗಿರದೆ ಕುರುಬ, ಬೇಡ ಮೊದಲಾದ ಜನಾಂಗಗಳವರೂ ಅವನನ್ನು ಆರಾಧಿಸುವುದಿದೆ. ಹಿರೇಮೈಲಾರ, ದೇವರಗುಡ್ಡ (ರಾಣೇಬೆನ್ನೂರು) ಕಾರೀಮನಿ, ದೇವರ ಶೀಗೆಹಳ್ಳಿ (ಬೈಲಹೊಂಗಲ ತಾ.) ದೇವಾಲಯಗಳಲ್ಲಿ ಪ್ರಚಲಿತವಿರುವ ಮೂರ್ತಿ ಐತಿಹ್ಯ, ಪುರಾಣ, ಆಚರಣೆಗಳ ಮೂಲಕ ಇದನ್ನು ಮನಗಾಣಬಹುದು.
ಇದೀಗ ಆತನ ಇನ್ನೊಂದು ದೇವಾಲಯ ಗೋಕಾಕ ತಾಲೂಕಿನ ‘ಬಗರನಾಳ’ ಗ್ರಾಮದಲ್ಲಿರುವುದು ಕಂಡು ಬಂದಿದೆ. ದಿ. ಬೆಟಗೇರಿ ಕೃಷ್ಣಶರ್ಮರ ಊರು ಬೆಟಗೇರಿಯಿಂದ ಪೂರ್ವಕ್ಕೆ ಸು. ೬ ಕಿ.ಮೀ.ಕಾಲುದಾರಿಯಲ್ಲಿ ಹೋದರೆ ಬಗರನಾಳ ಗ್ರಾಮ ಸಿಕ್ಕುತ್ತದೆ. ಊರ ಪಶ್ಚಿಮ ಬದಿಯಲ್ಲಿ ಹಳ್ಳವೊಂದು ಹರಿದಿದ್ದು ಇದರ ಬಲಬದಿ (ಪಶ್ಚಿಮ) ಯಲ್ಲಿ ಪ್ರಾಚೀನ ಕಾಲದ ಒಂದೊಂದು ಅಂಕಣದ ಶಿಲಾದೇವಾಲಯಗಳಿವೆ. ಹಾಳಾದ ದೊಡ್ಡ ದೇವಾಲಯವೊಂದು ಮೊದಲು ಈ ಪರಿಸರದಲ್ಲಿದ್ದ ಹಾಗೆ ಕಾಣುತ್ತದೆ. ಈಗಲೂ ಈ ಪರಿಸರದಲ್ಲಿ ಶಿವಲಿಂಗವೊಂದಿದೆ.
ಈ ಪ್ರದೇಶದಿಂದ ಮುಂದುವರಿದು ಹಳ್ಳದಾಟಿ ಕಾಲುದಾರಿಯ ಮೂಲಕ ಊರಲ್ಲಿ ಪ್ರವೇಶಿಸಿದರೆ ದಾರಿಯ ಬಲಬದಿ, ಪೂರ್ವಾಭಿಮುಖವಾದ ದೊಡ್ಡದೊಂದು ಗದ್ದಿಗೆ ಸಿಗುತ್ತದೆ. ಇದರ ಮೇಲೆ ಯಾವುದೇ ಛಾವಣಿ ಅಥವಾ ಸೂರು ಇಲ್ಲ. ಗದ್ದಿಗೆಗೆ ಸುತ್ತ ಎತ್ತವಾದ ಕಟ್ಟೆಯಿದ್ದು ಆಕಾಶಕ್ಕೆ ತೆರೆದುಕೊಂಡಂತೆ ದೇವರ ಸ್ಥಾನವಿದೆ. ಇದರ ಮಧ್ಯದಲ್ಲಿ ಒಂದೆರಡು ಕಲ್ಲು ಗುಂಡುಗಳಿದ್ದು ಅದರಲ್ಲಿನ ಒಂದು ದೊಡ್ಡ ಗುಂಡನ್ನೇ ಜುಂಜಪ್ಪನೆಂದು ಕರೆಯುತ್ತಾರೆ. ಈ ಸ್ಥಾನದ ಸುತ್ತ ಹುಣುಸೆ, ಬೇವು ಮೊದಲಾದ ದೊಡ್ಡಮರಗಳಿವೆ.
ಇಲ್ಲಿ ಜುಂಜಪ್ಪನ ಪೂಜಾರಿಗಳು ಜಾತಿಯಿಂದ ಕ್ಷತ್ರಿಯರು ಎಂದರೆ ಆಡು ನುಡಿಯಲ್ಲಿ ‘ಛತ್ರಿಯರು’. ಪ್ರಸ್ತುತ ಜುಂಜಪ್ಪನ ನಿತ್ಯ ಪೂಜೆಯಲ್ಲಿ ಅಂಥ ವಿಶೇಷವೇನೂ ಇಲ್ಲವೆಂದು ಹೇಳುತ್ತಾರೆ. ನೀರಿನಿಂದ ತೊಳೆದು ಅರಿಷಿಣ ಕುಂಕುಮ, ವಿಭೂತಿ ಹೂ ಏರಿಸಿದರೆ ಮುಗಿಯಿತು. ಈಗ ಜಾತ್ರೆ – ಉತ್ಸವಗಳಾವವೂ ನಡೆಯುತ್ತಿಲ್ಲ. ಪ್ರತಿವರ್ಷ ಯುಗಾದಿ ಪಾಡ್ಯದಂದು ಕುಲದೇವರೆಂದು ನಡೆದುಕೊಳ್ಳುವ ಒಕ್ಕಲಿನವರು ‘ಸೇವಗೆ’ಯೇ ಮೊದಲಾದ ನೈವೇದ್ಯ, ಹಣ್ಣು ಕಾಯಿ, ಕರ್ಪುರಗಳನ್ನು ಸಲ್ಲಿಸುತ್ತಾರೆ. ಮನೆಯಲ್ಲಿ ಲಗ್ನ ಮೊದಲಾದ ವಿಶೇಷ ಕಾರ್ಯಕ್ರಮಗಳಿದ್ದಾಗಲೂ ಇದೇ ಬಗೆಯ ಸೇವೆ ಸಲ್ಲಿಸುವ ಪರಿಪಾಠವಿದೆ.
ಪೂಜಾರಿಗಳಿಗೆ ಮೊದಲು ಉಂಬಳಿಯ ಹೊಲವಿದ್ದುದಾಗಿ ತಿಳಿದು ಬರುತ್ತದೆ. ಸಮೀಪದ ಕೌಜಲಗಿ ದೇಸಾಯರು ಕ್ಷತ್ರಿಯರೆಂಬುದನ್ನು ಇಲ್ಲಿ ನೆನಪಿಸಿಕೊಳ್ಳಬಹುದು. ಇನ್ನುಳಿದಂತೆ ವಿಶಿಷ್ಟ ಆಚರಣೆಗಳಾಗಲೀ ಐತಿಹ್ಯ – ವದಂತಿಗಳಾಗಲೀ ಈ ಜುಂಜಪ್ಪನ ಬಗ್ಗೆ ಇದ್ದುದು ಕಂಡು ಬರುವುದಿಲ್ಲ.
ನೇಗಿನಹಾಳ ಪ್ರಬಂಧಗಳು: ಗೊಲ್ಲ ಜನಾಂಗ : ಕೆಲವು ಟಿಪ್ಪಣಿಗಳು
ಕರ್ನಾಟಕದಲ್ಲಿ ಬಲು ಹಿಂದಿನಿಂದ ವಾಸ ಮಾಡುತ್ತಾ ಬಂದ ಬುಡಕಟ್ಟುಗಳಲ್ಲಿ ಗೊಲ್ಲ ಜನಾಂಗವೂ ಒಂದು. ಈಗ ಗೊಲ್ಲರೆಂದರೆ ಸಾಮಾನ್ಯವಾಗಿ ದನಕುರಿಗಳನ್ನು ಸಾಕಿಕೊಂಡು ಉದರ ನಿರ್ವಹಣೆ ಮಾಡುವ ಪಶುಪಾಲಕ ಜನಾಂಗವೆಂದು ತಿಳಿಯಲಾಗುತ್ತದೆ.
ಗೊಲ್ಲ ಎಂಬ ಪದವು ಜಾತಿವಾಚಕವಾಗಿ ಕರ್ನಾಟಕ ಮತ್ತು ಆಂಧ್ರಗಳಲ್ಲಿ ವಿಶೇಷ ಬಳಕೆಯಲ್ಲಿದೆ. ತಮಿಳುನಾಡು ಮತ್ತು ಕೇರಳಗಳಲ್ಲಿ ಈ ಜಾತಿ ವಾಚಕ ಬಳಕೆಯಲ್ಲಿದ್ದಂತಿಲ್ಲ. ಅದೇ ರೀತಿ ಮರಾಠಿಯಲ್ಲಿಯೂ ಇದು ಕಂಡುಬರುವುದಿಲ್ಲ. ಮಹಾರಾಷ್ಟ್ರದಲ್ಲಿ ‘ಗೊಲ್ಲ’ ಎಂಬುದಕ್ಕೆ ಸಂವಾದಿಯಾಗಿ ‘ಗೌಳಿ’ ಎನ್ನುವ ಪದ ಬಳಕೆಯಲ್ಲಿದೆ.ನೇಗಿನಹಾಳ ಪ್ರಬಂಧಗಳು
ಕನ್ನಡ ಸಾಹಿತ್ಯ ಪರಿಷತ್ತಿನ ಕನ್ನಡ-ಕನ್ನಡ ನಿಘಂಟಿನಲ್ಲಿ ಗೊಲ್ಲ ಎಂಬ ಶಬ್ದಕ್ಕೆ ಸರಾಫನ ಹಣದ ಚೀಲ ಒಯ್ಯುವ ಅಧಿಕಾರಿ ಇಲ್ಲವೆ ಸೇವಕ ; ದನಕರು ಕಾಯುವವನು; ಮತ್ತು ಒಂದು ದೇಶದ ಹೆಸರು – ಎಂಬ ಪ್ರಮುಖವಾದ ಮೂರು ಅರ್ಥಗಳನ್ನು ಕೊಟ್ಟಿದೆ. ಇವುಗಳಲ್ಲಿ ಮೂರನೆಯ ದೇಶವಾಚಕ ಅರ್ಥವನ್ನು ಕುರಿತು ತರುವಾಯ ನೋಡೋಣ. ಇನ್ನುಳಿದ ಎರಡು ಅರ್ಥಗಳನ್ನು ನಾವು ಇಲ್ಲಿ ತುರ್ತಾಗಿ ಗಮನಿಸಬೇಕು. ಒಂದು ಹಣದ ಚೀಳ ಒಯ್ಯುವವನು, ಖಜಾನೆಯ ಸೇವಕ – ಎಂದಿರುವುದಕ್ಕೂ ಪಶುಪಾಲಕ ವೃತ್ತಿ ಅನುಸರಿಸುವವನು – ಎನ್ನುವುದಕ್ಕೂ ತುಂಬಾ ಅಂತರವೆನಿಸುತ್ತದೆ. ಆದರೆ ಒಂದು ಜನಾಂಗ ಉಪಜೀವನಕ್ಕಾಗಿ ವಿಭನ್ನ ರೀತಿಯ ಹಲವು ಉದ್ಯೋಗಗಳನ್ನು ಅನುಸರಿಸುವುದು ಅಸಂಭವವೇನೂ ಅಲ್ಲ ಪರಂಪರಾಗತವಾಗಿ ಒಂದು ಜಾತಿಗೆ ಒಂದು ಉದ್ಯೋಗ ಅಥವಾ ಕಾಯಕವನ್ನು ಅನ್ವಯಿಸಿ ಹೇಳುತ್ತಿದ್ದರೂ ವಾಸ್ತವವಾಗಿ ಆ ಜಾತಿ ತನ್ನ ಜೀವನೋಪಾಯಕ್ಕಾಗಿ ಬೇರೆ ಇನ್ನಾವುದೋ ಉದ್ಯೋಗವನ್ನು ಅನುಸರಿಸುತ್ತಿರಬಹುದು. ಇದಕ್ಕೆ ಬ್ರಾಹ್ಮಣರೇ ದೊಡ್ದ ಉದಾಹರಣೆ. ಪರಂಪರೆಯಂತೆ ಬ್ರಾಹ್ಮಣರು ಯಜನ-ಯಾಜನ, ಅಧ್ಯಯನ-ಅಧ್ಯಾಪನ, ದಾನ-ಪ್ರತಿಗ್ರಹಗಳೆಂಬ ಷಟ್ಕರ್ಮಗಳನ್ನೇ ಮಾಡಬೇಕು. ಆದರೆ ವಾಸ್ತವದಲ್ಲಿ ಬ್ರಾಹ್ಮಣರು ಇಷ್ಟೇ ಕಾರ್ಯಗಳಿಗೆ ತಮ್ಮ ಚಟುವಟಿಕೆಗಳನ್ನು ಸೀಮಿತಗೊಳಿಸಿಕೊಂಡಿಲ್ಲ. ಇತಿಹಾಸ ಕಾಲದಲ್ಲಿ ಬ್ರಾಹ್ಮಣರು ರಾಜ್ಯಾಧಿಕಾರವನ್ನು ನಡೆಸಿದ್ದಾರೆ. ಕದಂಬರು ಮತ್ತು ಪೇಶ್ವೆಗಳು ಇದಕ್ಕೆ ಉತ್ತಮ ನಿದರ್ಶನ. ಮಂತ್ರಿಗಳೂ ನ್ಯಾಯಾಧೀಶರೂ, ಆಗಿ ಅವರು ಕಾರ್ಯನಿರ್ವಹಿಸಿದ್ದಾರೆ. ಕರ್ನಾಟಕದ ಶಾಸನಗಳಲ್ಲಿ ಬ್ರಾಹ್ಮಣ ದಂಡನಾಯಕರು ಕಾಣಿಸಿಕೊಳ್ಳುತ್ತಾರೆ. ಬಹುಮುಂಚಿನಿಂದ ಒಕ್ಕಲುತನ ಮಾಡುತ್ತಿದ್ದ ಬ್ರಾಹ್ಮಣರು ನಮ್ಮಲ್ಲಿದ್ದರು. ವಡ್ಡಾರಾಧನೆಯಲ್ಲಿ ಇದರ ಉಲ್ಲೇಖವನ್ನು ಕಾಣಬಹುದು. ಹುಡುಕಿದರೆ ವ್ಯಾಪಾರ ಮಾಡುತ್ತಿದ್ದ ಬ್ರಾಹ್ಮಣರೂ ದೊರೆಯಬಹದು. ಇರಲಿ, ಈ ಮಾತುಗಳನ್ನು ಇಲ್ಲಿ ಹೇಳಲು ಕಾರಣ ಒಂದು ಜಾತಿಯವರಿಗೆ ಒಂದು ಉದ್ಯೋಗ ಎಂಬುದು ಕಟ್ಟುನಿಟ್ಟಾಗಿ ಯಾವ ಕಾಲಕ್ಕೂ ಇರಲಿಲ್ಲವೆಂಬುದು. ಎಂದರೆ ಗೊಲ್ಲರು ಮತ್ತು ಅದರಲ್ಲಿರಬಹುದಾದ ಒಳಪಂಗಡಗಳು ಎಲ್ಲವೂ ಪಶುಪಾಲನೆಯೊಂದನ್ನೇ ಜೀವನವೃತ್ತಿಯಾಗಿ ಅವಲಂಬಿಸಿಕೊಂಡಿರಲಿಲ್ಲ. ಪ್ರಾಚೀನ ದಾಖಲೆಗಳಲ್ಲಿಯೇ ಈ ಮಾತಿಗೆ ಆಧಾರಗಳು ದೊರೆಯುತ್ತವೆ. “ಬಾಗಿಲು ಕಾಯ್ದಿರ್ದಗೊಲ್ಲಂಗೆ ವೆಚ್ಚಕೆ ಒಡೆತನವುಂಟೇ ಅಯ್ಯಾ” ಎಂಬ ಚೆನ್ನಬಸವಣ್ಣನವರ ವಚನವನ್ನು ನೋಡಬಹುದು. ಇದರಿಂದ ೧೨ ನೆಯ ಶತಮಾನದ ಕರ್ನಾಟಕದಲ್ಲಿ ಕೂಡ ಗೊಲ್ಲರು ಖಜಾನೆಯ ರಕ್ಷಕರಾಗಿ ಕಾರ್ಯನಿರ್ವಹಿಸುತ್ತಿದ್ದರೆಂಬುದು ಇದರಿಂದ ತಿಳಿದು ಬರುತ್ತದೆ.
ಹತ್ತನೆಯ ಶತಮಾನದ ಪಂಪಕವಿ ‘ಅಂಗ, ವಂಗ, ಕಳಿಂಗ, ಕೊಂಗ, ಕೊಂಕಣ, ಗೊಲ್ಲ, ಕಾಂಭೋಜ, ನಾನಾದ್ವೀಪ ದೇಶಾಧೀಶ್ವರರು.’ಎಂದು ತನ್ನ ಭಾರತದ (೯-೯೫) ರಲ್ಲಿ ಹೇಳಿದ್ದಾನೆ. ಇದೇ ರೀತಿ ನಯಸೇನನ ಧರ್ಮಾಮೃತದಲ್ಲಿಯೂ ಗೊಲ್ಲ ದೇಶದ ಉಲ್ಲೇಖವಿದೆ. ಈ ಇಬ್ಬರು ಕವಿಗಳ ಉಲ್ಲೇಖದಿಂದ ಪ್ರಾಚೀನ ಕಾಲದಲ್ಲಿ ಗೊಲ್ಲರು ಕೇವಲ ಸೇವಕವರ್ಗದವರು ಅಥವಾ ಗೋಪಾಲಕರು ಆಗಿರದೆ ರಾಜಮನೆತನದವರೂ ಆಗಿದ್ದರೆಂಬುದು ಸ್ಪಷ್ಟವಾಗುತ್ತದೆ.
ಶ್ರವಣಬೆಳಗೊಳದ ಶಾಸನ ಸಂ.೧೫೬, ೧೭೩ ಮತ್ತು ೭೧- ಈ ಮೂರು ಶಾಸನಗಳಲ್ಲಿ ಗೊಲ್ಲಾಚಾರ್ಯನೆಂಬ ಒಬ್ಬ ಜೈನಮುನಿಯ ಹೆಸರು ಹೇಳಲಾಗಿದೆ. ಇವುಗಳಲ್ಲಿ ಕಾಲ ಅನುಕ್ರಮವಾಗಿ ಕ್ರಿ.ಶ.೧೧೧೫, ೧೧೪೫ ಮತ್ತು ೧೧೬೩. ಇವುಗಳಲ್ಲಿ ಉಲ್ಲೇಖಿತನಾದ ಗೊಲ್ಲಾಚಾರ್ಯ, ಪದ್ಮನಂದಿ ಕೊಂಡಕುಂದರ ಮೂಲಸಂಘಕ್ಕೆ ಸಂಬಂಧಪಟ್ಟ ವೀರನಂದಿಮುನಿಯ ಪರಂಪರೆಗೆ ಸೇರಿದವನು. ತ್ರೈಕಾಲ್ಯಯೋಗಿ, ಅಭಯನಂದಿ, ಸಕಲಚಂದ್ರ, ಮೇಘಚಂದ್ರ ತ್ರೈವಿದ್ಯ- ಇತ್ಯಾದಿಯಾಗಿ ಇವನ ಶಿಷ್ಯ ಪರಂಪರೆ ಮುಂದುವರಿದಿದೆ. ಮೇಘಚಂದ್ರ ತ್ರೈವಿದ್ಯನ ಶಿಷ್ಯರು ಪ್ರಭಾಚಂದ್ರ ಮುನಿ ಮತ್ತು ವೀರನಂದಿ ಸೈದ್ಧಾಂತಿಕರೆಂದೂ ಈ ಪ್ರಭಾಚಂದ್ರಮುನಿಯ ಶಿಷ್ಯೆ ಹೊಯ್ಸಳ ವಿಷ್ಣುವರ್ಧನನ ಪ್ರಸಿದ್ಧರಾಣಿ ಶಾಂತಲೆಯೆಂದೂ ತಿಳಿದುಬರುತ್ತದೆ. (ನಂ. ೧೭೩). ಎಂದರೆ ಕ್ರಿ.ಶ.೧೦ನೆಯ ಶತಮಾನದಲ್ಲಿ ಪ್ರಸ್ತುತ ಗೊಲ್ಲಾಚಾರ್ಯನಿದ್ದುದು ಐತಿ ಹಾಸಿಕ ಸತ್ಯ. ಈ ಗೊಲ್ಲಾಚಾರ್ಯನು ನೂತನ್ನ ಚಂಡಿಲನವಂಶದ ಗೊಲ್ಲರಾಜನೆಂದು ಪ್ರಸ್ತುತ ಶ್ರ,ಬೆ. ಶಾಸನಗಳು ಅತ್ಯಂತ ನಿರ್ದುಷ್ಟವಾದ ಶಬ್ದಗಳಲ್ಲಿ ಹೇಳುತ್ತವೆ. ಗೊಲ್ಲ ಜನಾಂಗದ ರಾಜನೊಬ್ಬ ತನ್ನ ಐಹಿಕ ಬಂಧನಗಳನ್ನು ತ್ಯಜಿಸಿ ಜೈನಮುನಿಯಾಗಿ ಬಹು ಖ್ಯಾತಿವೆತ್ತಿದ್ದನೆಂಬುದು ಇದರಿಂದ ಖಚಿತವಾಗುತ್ತದೆ.
ಹನ್ನೆರಡನೆಯ ಶತಮಾನದ ತರುವಾಯ ಈ ಗೊ‌ಲ್ಲ ಜನಾಂಗದ ಉಲ್ಲೇಖಗಳು ಹೆಚ್ಚುತ್ತಾ ಹೋಗುತ್ತವೆ. ಗುಂಡ್ಲು ಪೇಟೆಯ (ಸಂ.೧೮೭, ಬಂಡೀಪುರದ ೧೨೪೯ ರ) ತಮಿಳು ಶಾಸನದಲ್ಲಿ “ಧಮ್ಮಚಿತ್ತನ್ ಕೊಲ್ಲಗಾಮುಂಡನ್” ಎಂಬುವನ ಉಲ್ಲೇಖವಿದೆ. ಪ್ರಸ್ತುತ ಶಾಸನದ ‘ಕೊಲ್ಲಗಾಮುಣ್ಣ’ ಎಂಬುದು ಗೊಲ್ಲಗೌಡ ಎಂಬುದರ ತಮಿಳುರೂಪ. ಕೊಳ್ಳೇಗಾಲ ಶಾಸನ (ಸಂ. ೬೯, ಕ್ರಿ.ಶ. ೧೪೦೮)ದಲ್ಲಿ “ಮೊದೆ ಹಳ್ಳಿಯ ಗೊಲ್ಲಗೌಂಡ” ಎಂಬ ಉಲ್ಲೇಖವಿದೆ. ಉಮ್ಮತ್ತೂರಿನ (ಚಾಮರಾಜ ನಗರ ಸಂ.೧೦೨, ಕ್ರಿ.ಶ. ೧೫೮೯.) ಶಾಸನದಲ್ಲಿ ಕೊಲ್ಲಗೌಂಡನಪುರ ಎಂಬ ಗ್ರಾಮದ ಹೆಸರಿದೆ. ಈ ರೀತಿ ೧೨ನೆಯ ಶತಮಾನದಿಂದ ಕರ್ನಾಟಕದ ಶಾಸನಗಳಲ್ಲಿ ಗೊಲ್ಲರ ಉಲ್ಲೇಖಗಳು ಹೆಚ್ಚುತ್ತಾ ಹೋಗುತ್ತವೆ.
ತೆಲುಗಿನ ಒಂದು ಶಾಸನದಲ್ಲಿ ‘ಗೊಲ್ಲಮು’ ಎಂಬ ಉಲ್ಲೇಖವಿದ್ದು ಅದಕ್ಕೆ the entire temple establishment ಎಂಬ ಅರ್ಥವಿದೆಯಂತೆ (SII-X, No.208).
ಈಗ ಕರ್ನಾಟಕದಲ್ಲಿ ಗೊಲ್ಲರ ಹಲವು ಪಂಗಡಗಳಿವೆಯಷ್ಟೆ. ಅವುಗಳಲ್ಲಿ ‘ರಾಜಗೊಲ್ಲ’ ಎಂಬುದೂ ಒಂದು. ಇವರು ತಾವು ರಾಜವಂಶದವರೆಂದೇ ಹೇಳಿ ಕೊಳ್ಳುತ್ತಾರೆ. ಇವರ ಈ ನಂಬಿಕೆ ಐತಿಹಾಸಿಕ ಸತ್ಯವೇ ಆಗಿದೆ. ‘ಗೋವಳಕೊಂಡ’ದ ಸುತ್ತಮುತ್ತಲಿನ ಪ್ರದೇಶ ಪ್ರಾಚೀನಕಾಲದಲ್ಲಿ ಗೊಲ್ಲರ ರಾಜ್ಯವೇ ಆಗಿತ್ತೆಂದು ಆ ಭಾಗದಲ್ಲಿ ಪ್ರಚಲಿತವಿರುವ ಐತಿಹ್ಯಗಳು ಸಾರುತ್ತಿವೆ. ಅದರ ಪ್ರಕಾರ ಗೊಲ್ಲರಾಜರು ತಮ್ಮ ರಾಜ್ಯವನ್ನು ಕಳುಕೊಂಡು ಗೋದಾವರಿಯ ದಕ್ಷಿಣಕ್ಕೆ ಬಂದು ಅಲ್ಲಿನ ಹಳ್ಳಿಗಳಲ್ಲಿ ನೆಲೆಸಿದರಂತೆ. ಈ ಸೋಲಿನ ಕಥೆಯನ್ನು ಚಿತ್ರಗಳಲ್ಲಿ ಬರೆದು, ಹಾಡಿನ ಮೂಲಕ ವರ್ಣಿಸುತ್ತ, ಗೊಲ್ಲರಹಳ್ಳಿಗಳಲ್ಲಿ ಸಂಚರಿಸುವ ಪದ್ಧತಿ ಅವರಲ್ಲಿ ಬಹುಕಾಲ ದವರೆಗೆ ಇದ್ದದ್ದನ್ನು ಎಲ್.ಕೆ.ಎ.ಅಯ್ಯರ್ (Mysore Tribes and Castes-III p.197) ತಿಳಿಸುತ್ತಾರೆ.
೧೦ನೆಯ ಶತಮಾನದ ಸುಮಾರಿನಲ್ಲಿ ರಾಜ್ಯಾಧಿಕಾರಿಗಳಾಗಿದ್ದ ಗೊಲ್ಲರು ವೈರಿ ರಾಜರಿಂದ ಸೋಲಿಸಲ್ಪಟ್ಟು ತಮ್ಮ ದೇಶ-ಕೋಶಗಳನ್ನು ಕಳೆದುಕೊಂಡು ಗೌಡ ಮುಂತಾದ ಗ್ರಾಮಾಧಿಕಾಗಿಗಳಾದರು. ಬರಬರುತ್ತ ತಮ್ಮ ಸ್ಥಾನಮಾನಗಳಿಂದ ಚ್ಯುತರಾಗಿ, ದೇವಾಲಯದ ಸೇವಕರೋ, ಖಜಾನೆ ಕಾಯುವ ಉದ್ಯೋಗದವರೋ, ದ್ವಾರ ಪಾಲಕರೋ, ಆಗಿ ಕಾಲ ಉರುಳಿದಂತೆ ಕೇವಲ ಪಶುಪಾಲಕರಾಗಿ ಮಾರ್ಪಟ್ಟರು. ಆಧುನಿಕ ಕಾಲದಲ್ಲಿ ಸಾಮಾಜಿಕವಾಗಿ ಇನ್ನೂ ಕೆಳಗೆ ಇಳಿದು ಸಂಚಾರಿ-ಅರೆಸಂಚಾರಿ ಜನಾಂಗಗಳ ಸಾಲಿಗೆ ಸೇರಿದರು.
ನೇಗಿನಹಾಳ ಪ್ರಬಂಧಗಳು: ಕರ್ನಾಟಕದ ಬೇಡ ಜನಾಂಗ : ಒಂದು ಪರಿಚಯ
ಕ್ರಿಸ್ತಶಕ ೧೯೭೧ ಜನಗಣತಿಯ ಅಂಕಿ-ಅಂಸಗಳಂತೆ ಕರ್ನಾಟಕದ ಬೇಡ ಜನಾಂಗದ ಸಂಖ್ಯೆ ಸುಮಾರು ಹದಿನೈದೂ ಕಾಲು ಲಕ್ಷವೆಂದು ತಿಳಿದುಬರುತ್ತದೆ.[1]*ಎಂದರೆ ಇದು ಕರ್ನಾಟಕದ ಒಟ್ಟ ಜನಸಂಖ್ಯೆಯಲ್ಲಿ ಪ್ರತಿಶತ ಸುಮಾರು ಏಳರಷ್ಟು ಆಗುತ್ತದೆ. ವೀರಶೈವರು, ಒಕ್ಕಲಿಗರು, ಕುರುಬರು, ಮುಸಲ್ಮಾನರು – ಇವರ ತರುವಾಯದ ಸ್ಥಾನ ಬೇಡ ಜನಾಂಗಕ್ಕೆ ಸಲ್ಲುತ್ತದೆ. ಕರ್ನಾಟಕದ ಮೂಲ ನಿವಾಸಿಗಳನ್ನೆಬಹುದಾದ ಜನಾಂಗಗಳ ಪೈಕಿ ಬೇಡ ಜನಾಂಗವೂ ಒಂದು. ಹೊಲೆಯರು, ಮಾದಿಗರು, ಒಕ್ಕಲಿಗರು, ಒಕ್ಕಲುತನಮಾಡುವ ವೀರಶೈವ ಪಂಗಡಗಳವರು, ಕುರುಬರು ಮತ್ತು ಬೇಡರು ಬಹುಶಃ ಬಹು ಪುರಾತನಕಾಲದಿಂದ ಕರ್ನಾಟಕದಲ್ಲಿ ವಾಸಮಾಡುತ್ತಿದ್ದ ಜನವರ್ಗಗಳಲ್ಲಿ ಸಮಾವೇಶಗೊಳ್ಳುತ್ತಾರೆ. ಇವರು ಕರ್ನಾಟಕದ ತುಂಬೆಲ್ಲ ವಾಸಮಾಡುವುದು ಇದೆಯಾದರೂ ಸದ್ಯ ಬಳ್ಳಾರಿ, ಬೆಳಗಾವಿ, ಧಾರವಾಡ ಮತ್ತು ಕಲಬುರ್ಗಿ ಜಿಲ್ಲೆಗಳಲ್ಲಿ ಹೆಚ್ಚಾಗಿಯೂ ಚಿತ್ರದುರ್ಗ ಮತ್ತು ರಾಯಚೂರು ಜಿಲ್ಲೆಗಳಲ್ಲಿ ಅತ್ಯಂತ ಹೆಚ್ಚಾಗಿಯೂ ಈಗ ಕಂಡುಬರುತ್ತಾರೆ. ಗುಡ್ಡದ ಸಾಲುಗಳ ಒತ್ತಿನಲ್ಲಿರುವ ಹಲವಾರು ಊರುಗಳು ಈಗಲೂ ಸಂಪೂರ್ಣ ಜನಾಂಗದವರೆ ವಾಸವಾಗಿರುವ ಹಳ್ಳಿಗಳಾಗಿವೆ.[2] ಇದು ವಿಶೇಷವಾಗಿ ಕರ್ನಾಟಕದ ಪಶ್ಚಿಮಘಟ್ಟದ ಸಾಲುಗಳಿಗಿಂತ ನಾಡಿನ ನಡುಭಾಗದಲ್ಲಿ ಹಬ್ಬಿರುವ ಗುಡ್ಡದ ಹರಿಗಳಲ್ಲಿ ಕಂಡುಬರುವ ಸ್ಥಿತಿಯಾಗಿದೆ.
ಕರ್ನಾಟಕದಲ್ಲಿ ಮಾತ್ರವಲ್ಲದೆ, ಇಡೀ ಭಾರತದಲ್ಲಿ ವಾಸವಾಗಿರುವ ಆದಿಯ ಜನಾಂಗಗಳಲ್ಲಿ ಬೇಡ ಜನಾಂಗವೂ ಒಂದು. ನಮ್ಮ ದೇಶದಲ್ಲಿ ಬಹು ಪುರಾತನ ಕಾಲದಿಂದಲೂ ಈ ಜನಾಂಗ ಅಸ್ತಿತ್ವದಲ್ಲಿದ್ದಿತೆಂಬ ಬಗೆಗೆ ಅನುಮಾನವಿಲ್ಲ. ಈ ವಿಷಯಕ್ಕೆ ಸಂಬಂಧಿಸಿದಂತೆ ಹಲವಾರು ಆಧಾರಗಳು ಉಪಲಬ್ಧವಾಗಿವೆ.
ಭಾರತ ದೇಶದ ಆದಿಕಾವ್ಯವೆಂದು ಹೆಸರಾದ ರಾಮಾಯಣವನ್ನು ರಚಿಸಿದವನು ಬೇಡನಾದ ವಾಲ್ಮೀಕಿಮುನಿ. ಈತ ಪೂರ್ವಾಶ್ರಮದಲ್ಲಿ ದರೋಡೆಗಾರನಾಗಿದ್ದು ಸಪ್ತರ್ಷಿಗಳ ಪ್ರಭಾವದಿಂದಾಗಿ ತನ್ನ ಕ್ರೂರವೃತ್ತಿಯನ್ನು ತ್ಯಾಗಮಾಡಿದನು. ಆಮೇಲೆ ರಾಮಾಯಣ ರಚಿಸಿ ‘ಆದಿಕವಿ’ ಎಂದು ಖ್ಯಾತನಾದನು. ಇದು ಪರಂಪರೆಯ ಹೇಳಿಕೆಯಾದರೂ ರಾಮಾಯಣದ ಕರ್ತೃತ್ವವನ್ನು ಕುರಿತಂತೆ ವಿದ್ವಾಂಸರಲ್ಲಿ ಹೆಚ್ಚಿನ ಭಿನ್ನಾಭಿಪ್ರಾಯಗಳಿಲ್ಲವೆಂಬುದು ಗಮನಾರ್ಹ. ಬೇಡನಾಗಿದ್ದ ವಾಲ್ಮೀಕಿ ಆದಿಕವಿಯ ಪಟ್ಟಕೇರಿದ್ದರಿಂದ ಆತನ ಚರಿತ್ರೆ ಹೇಳುವಲ್ಲಿ ಹಲವಾರು ಪೌರಾಣಿಕ ಅತಿಶಯೋಕ್ತಿಗಳು ಪ್ರಚಲಿತಗೊಂಡಿರುವುದು ಸ್ವಾಭಾವಿಕ. ವಿಶೇಷವಾಗಿ ‘ರಾಮನಾಮ’ ಮಹಿಮೆಯನ್ನು ಪ್ರತಿಷ್ಠಾಪಿಸಲೋಸುಗ ವಾಲ್ಮೀಕಿ ತನ್ನ ಪೂರ್ವಾಶ್ರಮದಲ್ಲಿ ದುಷ್ಟನಿದ್ದನೆಂದೂ ರಾಮನಾಮದ ಮಹಿಮೆಯಿಂದ ಋಷಿಯಾದನೆಂದೂ ಹೇಳುವುದು ಅದರ ಮುಖ್ಯ ಆಶಯವೆಂದು ತೋರುತ್ತದೆ. ಇದೇ ರೀತಿಯಲ್ಲಿ ತಮ್ಮ ಮತಮಹಿಮೆಯನ್ನು ಹೇಳಲು ಬೌದ್ಧರು ತಮ್ಮ ಗ್ರಂಥಗಳಲ್ಲಿ ಅಶೋಕನು ಬಹು ಕ್ರೂರಿಯಾಗಿದ್ದನೆಂದು ಹೇಳಿದ್ದಾರೆ. ಅವನು ತನ್ನ ಸಹೋದರರನ್ನೆಲ್ಲ ಸಂಹರಿಸಿ ಪಟ್ಟಕ್ಕೆ ಬಂದಿದ್ದನೆಂದೂ ಬೌದ್ಧದೀಕ್ಷೆ ಹೊಂದಿದ ಮೇಲೆ ಆತನಲ್ಲಿ ಮಾನವೀಯ ಗುಣಗಳ ಪ್ರಾದುರ್ಭಾವವಾಯಿತೆಂದೂ ಅವುಗಳಲ್ಲಿ ಹೇಳಿದೆ. ವಾಸ್ತವವಾಗಿ ಅಶೋಕನು ಬೌದ್ಧ ಧರ್ಮಾನುಯಾಯಿಯಾದ ಮೇಲೂ ಅವನ ಸಹೋದರರು ಜೀವಿಸಿದ್ದರೆಂಬುದಕ್ಕೆ ಶಾಸನಗಳೆ ಆಧಾರವಾಗಿವೆ ! ಆದ್ದರಿಂದ ವಾಲ್ಮೀಕಿಯು ಬೇಟೆಯೆ ಜೀವನಾಧಾರವಾಗಿರುವ ಪಂಗಡವಾದ ಬೇಡ ಜನಾಂಗಕ್ಕೆ ಸೇರಿದ್ದನೆಂಬುದು ಮಾತ್ರ ಸತ್ಯ. ಉಳಿದುದೆಲ್ಲ ಕಲ್ಪನೆಯಾಗಿ ತೋರುತ್ತದೆ. ಅವನ ಮೇಲೆ ಹುತ್ತ ಬೆಳೆದಿದ್ದಿತೆಂದೂ ಅವನ ತಂದೆ ಪ್ರಚೇತಸರು ಕಾಡನ್ನು ಕಡಿದು ಬಯಲು ಮಾಡಿದರೆಂದೂ ಪ್ರಚೇತಸರ ಹೆಂಡತಿ ವೃಕ್ಷಕನ್ಯೆಯೆಂದೂ ವಿವರಿಸುವುದು ವಾಲ್ಮೀಕಿಯು ಬೇಡನೇ ಆಗಿದ್ದನೆಂಬ ಸಂಗತಿಯತ್ತ ನಿರ್ದಿಷ್ಟವಾಗಿ ಬೆರಳು ಮಾಡುತ್ತವೆ.
ವಾಲ್ಮೀಕಿ ರಾಮಾಯಣದಲ್ಲಿ ಬರುವ ಇನ್ನೊಂದು ಪಾತ್ರ ಶಬರಿಯದು. ಶಬರಿಯ ಹೆಸರೇ ‘ಬೇಡತಿ’ (=ಸಂ. ಶಬರಿ) ಎಂದು ರಾಮಾಯಣ ತಿಳಿಸುತ್ತದೆ. ಇವಳ ಹೆಚ್ಚಿನ ಇತಿವೃತ್ತಗಳು ಅದರಲ್ಲಿಲ್ಲ ರಾಮನ ಭಕ್ತಳಾಗಿ ಪಂಪಾಕ್ಷೇತ್ರದ ಸಮೀಪ ವಾಸವಾಗಿದ್ದಳೆಂದೂ ರಾಮ-ಲಕ್ಷ್ಮಣರು ಅಲ್ಲಿ ಬಂದಾಗ ಅವರನ್ನು ಬೋರೆಯ ಹಣ್ಣನ್ನು ನೀಡಿ ಸತ್ಕರಿಸಿದಳೆಂದೂ ಅದರಲ್ಲಿಯ ಉಲ್ಲೇಖ ಪ್ರಸಿದ್ಧವಾಗಿದೆ. ಸತ್ಕರಿಸಲು ಅವಳಿಗೆ ದೊರತದ್ದು ಬೋರೆಯ ಹಣ್ಣೆಂಬುದು ಬಹು ವಾಸ್ತವವಾದ ಸಂಗತಿ.
ಮಹಾಭಾರತದಲ್ಲಿ ಬೇಡ ಜನಾಂಗದ ಉಲ್ಲೇಖಗಳು ಮಹತ್ವಪೂರ್ಣವಾಗಿದ್ದು ಸಂಖ್ಯೆಯ ದೃಷ್ಟಿಯಿಂದಲೂ ಹೆಚ್ಚಾಗಿದೆ. ಪುಲಿಂದ, ನಿಷಾದ, ವ್ಯಾಧ ಮುಂತಾದ ಹೆಸರಿನಿಂದ ಜನಾಂಗದ ಉಲ್ಲೇಗಖಗಳು ಅಲ್ಲಿ ಕಂಡುಬರುತ್ತವೆ. ಇವರ ಪ್ರತ್ಯೇಕ ರಾಜ್ಯಗಳೆ ಇದ್ದ ಬಗೆಗೆ ಅದರಲ್ಲಿ ಆಧಾರಗಳಿವೆ. ಏಕಲವ್ಯನು ನಿಷಾದರಾಜನ ಮಗನಾಗಿದ್ದನೆಂಬ ಸಂಗತಿ ಪ್ರಸಿದ್ಧವಾದುದು. ಈತ (ಉಚ್ಛಜಾತಿಯ ಯಾವ ಗುರುವೂ ಇಲ್ಲದೆ) ಧನುರ್ವಿದ್ಯೆಯಲ್ಲಿ ಪಾರಂಗತನಾಗಿದ್ದನು. ಆಗ ಕ್ಷತ್ರಿಯರೆಂದು ತಿಳಿಯಲ್ಪಡುತ್ತಿದ್ದವರಿಗಿಂತ ಮಿಗಿಲಾದ ಬಿಲ್ಲುಗಾರಿಕೆ ಅವನದಾಗಿತ್ತು. ಧನುರ್ವಿದ್ಯಾ ವಿಶಾರದನಾಗಿದ್ದ ದ್ರೋಣನೇ ಆಶ್ಚರ್ಯಪಡುವ ರೀತಿಯಲ್ಲಿ ಏಕಲವ್ಯನು ಅದರಲ್ಲಿ ಪ್ರವೀಣನಾಗಿದ್ದ.
ಶಿವನ ಇಪ್ಪತ್ತೈದು ಲೀಲೆಗಳಲ್ಲಿ ಒಂದಾದ ಕಿರಾತರುದ್ರಲೀಲೆಯ ಪ್ರಸಂಗವು ಮಹಾಭಾರತದ ಅರಣ್ಯಪರ್ವತದಲ್ಲಿ ವಿಸ್ತಾರವಾಗಿ ಪ್ರತಿಪಾದಿತವಾಗಿದೆ. ಶಿವನು ಬೇಡವೇಷದಿಂದ ಬಂದು ಮೂಕದಾನವನನ್ನು ಸಂಹರಿಸಿ ಅರ್ಜುನನಿಗೆ ಪಾಶು ಪತಾಸ್ತ್ರ ದಾನಮಾಡಿದ್ದು ಪ್ರಸಿದ್ಧವಾದ ಆಖ್ಯಾಯಿಕೆ. ಇದರಿಂದ ಅಂದು ಬೇಡ ಜನಾಂಗ ಮತ್ತು ಅವರ ವೇಷ-ಭೂಷಣಗಳು ಸುಪರಿಚಿತವಾಗಿದ್ದವೆಂದು ತಿಳಿಯಬಹುದು.
ಇದೇ ಅರಣ್ಯಕಪರ್ವದಲ್ಲಿ ಬರುವ ಧರ್ಮವ್ಯಾಧನ ಕತೆ ಸಹ ಪ್ರಖ್ಯಾತವಾಗಿದೆ. ಆದರೆ ಈ ಪಾತ್ರ ಮತ್ತು ಸನ್ನಿವೇಶಗಳು ಭಾರತದೇಶದಲ್ಲಿ ಮಾಂಸಾಹಾರ-ಅದರಲ್ಲೂ ಗೋಮಾಂಸಾಹಾರದ ವಿಷಯಕ್ಕೆ ತೀವ್ರವಾದ ಮತಭೇದಗಳು ಹುಟ್ಟಿಕೊಂಡ ತರುವಾಯ ಸೃಷ್ಟಸಲ್ಪಟಂತೆ ಕಾಣುತ್ತದೆ. ಪುಣೆಯ ಭಂಡಾರಕರ ಸಂಸ್ಥೆಯವರು ಮಾತ್ರ ಈ ಪ್ರಸಂಗವನ್ನು ತಮ್ಮ ಸಂಶೋಧಿತ ಆವೃತ್ತಿಯಲ್ಲಿಯೇ ಸ್ವೀಕರಿಸಿದ್ದಾರೆ.
ರಾಮಾಯಣ-ಭಾರತಗಳಲ್ಲದೆ ಇನ್ನಿತರ ಪ್ರಾಚೀನ ಗ್ರಂಥಗಳಾದ ಅರ್ಥ ಶಾಸ್ತ್ರ. ಸ್ಮೃತಿಗಳು, ಭಾಸ – ಕಾಳಿದಾಸರಂತಹ ಕವಿಕೃತಿಗಳು ಕೂಡ ಬೇಡ ಜನಾಂಗಕ್ಕೆ ಸಂಬಂಧಪಟ್ಟ ವಿವರಗಳನ್ನು ಒದಗಿದುತ್ತದೆ. ಅದಕ್ಕಾಗಿ ಈ ಪ್ರಾಚೀನ ಸಂಸ್ಕೃತ ಸಾಹಿತ್ಯವನ್ನು ಸೂಕ್ಷ್ಮವಾಗಿ ಪರಿಶೀಲಿಸುವುದು ಅವಶ್ಯವಾಗಿದೆ.
ಕನ್ನಡದ ಆದಿಕೃತಿಯಾದ ‘ವಡ್ಡಾರಾಧನೆ’ಯಲ್ಲಿ ಈ ಜನಾಂಗ ಸಂಬಂಧಿಯಾದ ಉಲ್ಲೇಖಗಳು ಬಂಧಿವೆ. ಇದರಲ್ಲಿಯ ‘ಚಿಲಾತಪುತ್ರನ ಕಥೆ’ ೧೫ನೆಯದಾಗಿದೆ. ‘ಚಿಲಾತಪುತ್ರ’ ಎಂಬುದು ಸಂಸ್ಕೃತದ ‘ಕಿರಾತಪುತ್ರ’ ಎಂಬುದರ ಪ್ರಾಕೃತ ರೂಪವೆಂದು ವಿದ್ವಾಂಸರು ನಿರ್ಧರಿಸಿದ್ದಾರೆ.[3] ಅದೇ ಗ್ರಂಥದ ‘ವಿದ್ಯುಚ್ಚೋರನೆಂಬ ರಿಷಿಯ ಕಥೆ’ಯ್ಲಲಿಯ ಮದಂಡನೆಂಬ ತಳವಾರನ ಉಲ್ಲೇಖವಿದೆ. ಇಲ್ಲಿ ‘ತಳವಾರ’ ಅಥವಾ ‘ತಳಾರ’ನೆಂದರೆ ನಗರರಕ್ಷಕನಾದ ದೊಡ್ಡ ಅಧಿಕಾರಿ. ಕಳ್ಳರನ್ನು ಹಿಡಿದು ಶಿಕ್ಷಿಸುವುದೆ ಮುಂತಾದ ಆರಕ್ಷಕ ಕಾರ್ಯಗಳು ಅವನ ಹೊಣೆಯಾಗಿದ್ದಂತೆ ಅದರಿಂದ ತಿಳಿಯುವುದು. ಇದೇ ರೀತಿ ‘ಸುಕುಮಾರಸ್ವಾಮಿಯ ಕಥೆ’ಯಲ್ಲಿ ಬರುವ ಸುದಾಮೆಯ ಉಪಕತೆಯಲ್ಲಿಯೂ ತಳವಾರನ ಉಲ್ಲೇಖವಿದೆ. ಇದರಿಂದ ಕನ್ನಡ ವಡ್ಡಾರಾಧನೆಗೆ ಮೂಲಗ್ರಂಥವಾಗಿರುವ ಭಗವತಿ ಆರಾಧನೆಯ ಕಾಲಕ್ಕಾಗಲೆ ಈ ಜನಾಂಗವನ್ನು ಕುರಿತಂತೆ ಜೈನಮತವು ತನ್ನ ಲಕ್ಷ್ಯ ಹರಿಸಿದ್ದಿತ್ತೆಂದು ಕಂಡು ಬರುವುದು.
ಅರವತ್ತುಮೂರು ಮಂದಿ ಪುರಾತನರಲ್ಲಿ ಬೇಡರಕಣ್ಣಪ್ಪನೂ ಒಬ್ಬ. ಈತ ಕಾಳಹಸ್ತಿಯಲ್ಲಿ ಶ್ರೀ ಕಾಳಹಸ್ತೀಶ್ವರನನ್ನು ಪೂಜಿಸಿ ಪ್ರಸಿದ್ಧನಾದವನು. ಅದೇ ರೀತಿ ಹನ್ನೆರಡು ಜನ ಆಳ್ವಾರರುಗಳಲ್ಲಿ ಒಬ್ಬರಾದ ಪರಕಾಲರೂ ಪ್ರಸಿದ್ಧರಾಗಿದ್ದಾರೆ. ಪರಕಾಲರು ಶೂದ್ರಜಾತಿಯ ಗುರಿಕಾರರೆಂದು ಹೇಳಲಾಗುತ್ತದೆ. ಪೂರ್ವಾಶ್ರಮದಲ್ಲಿ ರಾಜನ ಅಧಿಕಾರಿಯಾಗಿದ್ದು ಕಾರಣಾಂತರಗಳಿಂದ ಕಳವು, ಸುಲಿಗೆಗಳಲ್ಲಿ ನಿರತರಾಗಿದ್ದರೆಂದೂ ತಿಳಿದುಬರುತ್ತದೆ. ತರುವಾಯ ವಿಷ್ಣುಸಾಕ್ಷಾತ್ಕಾರ ಹೊಂದಿ ಪ್ರಸಿದ್ಧ ಭಕ್ತರೆನಿಸಿದರು. ಇವರೂ ಬಹುಶಃ ಬೇಡರು.
ಇದೇರೀತಿ ಹನ್ನೆರಡನೆಯ ಶತಮಾನದಲ್ಲಿ ಆಗಿಹೋದ ಶರಣರಲ್ಲಿ ಕೆಲವರಾದರೂ ಈ ಜನಾಂಗದವರಿರಬೇಕೆಂದು ತೋರುತ್ತದೆ. ಸೂಕ್ಷ್ಮವಾಗಿ ಪರಿಶೀಲಿಸಿದರೆ, ಬೇಡ ಜನಾಂಗದ ಶರಣರ ಹೆಸರುಗಳೂ ಬೆಳಕಿಗೆ ಬರಬಹುದು.
ಹೀಗೆ ಅತಿ ಪ್ರಾಚೀನ ಕಾಲದಿಂದಲೂ ಇವರು ಜೀವನದ ಹಲವು ರಂಗಗಳಲ್ಲಿ ಪ್ರಸಿದ್ಧಿ ಪಡೆಯುತ್ತ ಬಂದಿದ್ದರೂ ವ್ಯವಸ್ಥಿತವಾದ ಗ್ರಂಥಸ್ಥ ಸಾಮಗ್ರಿ ದೊರೆಯುತ್ತಿಲ್ಲ. ಪ್ರಾಚೀನ ಕಾಲದಿಂದಲೂ ಇವರು ಯುದ್ಧಕಲೆಯಲ್ಲಿ ನುರಿತವರೂ ಧೀರಯೋಧರೂ ಆಗಿದ್ದು, ಕರ್ನಾಟಕದಲ್ಲಿಯೆ ಸೈನಿಕಜನಾಂಗ (marshal race)ಗಳಲ್ಲಿ ಬಹುಮುಖ್ಯರಾಗಿದ್ದರು. ಏಳನೆಯ ಶತಮಾನದಿಂದ ಇವರ ಪ್ರತ್ಯೇಕ ರಾಜ್ಯಗಳೆ ಇದ್ದುವೆಂದು ಗದ್ದೆಮನೆ ಶಾಸನದಿಂದ ಸ್ವಯಂವ್ಯಕ್ತವಾಗಿದೆ. ಗ್ರಂಥಸ್ಥ ಸಾಹಿತ್ಯವು ಇವರ ಬಗೆಗೆ ಹೆಚ್ಚಿನ ವಿವರಗಳನ್ನು ಕೊಡುವುದಿಲ್ಲ. ಇವರು ಬೇಟೆಯಾಡುವುದೆ ಮುಂತಾದ ಸಂಗತಿಗಳನ್ನು ಮಾತ್ರ ಆಗೀಗ ಗ್ರಂಥಗಳು ಉಲ್ಲೇಖಿಸುತ್ತವೆ.
ನಮ್ಮ ಸಾಹಿತ್ಯ, ಶಾಸನ, ಇತ್ಯಾದಿ ಆಕರಗಳು ಕರ್ನಾಟಕದ ಎಲ್ಲ ರಾಜ ಮನೆತನಗಳನ್ನು ಸೂರ್ಯವಂಶದವರು, ಚಂದ್ರವಂಶದವರು ಅಥವಾ ಯಾದವ ವಂಶದವರು ಎಂದು ಮುಂತಾಗಿ ಹೊಗಳುತ್ತದೆ. ಇಂತಹ ಕೃತ್ರಿಮತೆಯ ಸೋಗಿನಲ್ಲಿ ವಾಸ್ತವವಾದ ಬಹಳಷ್ಟು ಅಂಶಗಳು ಮುಚ್ಚಿಹೋಗಿವೆ. ಕದಂಬ ಮತ್ತು ಚಾಲುಕ್ಯರನ್ನು ಹೊರತುಪಡಿಸಿ ಕರ್ನಾಟಕದ ಇತರ ರಾಜಮನೆತನಗಳೆಲ್ಲ ಕೆಲವರ್ಗದಿಂದಲೆ ಬಂದಂತಹವುಗಳು. ಆದರೆ ಯಾವ ರಾಜಕುಲವೂ ತಮ್ಮ ಮೂಲವನ್ನು ನೇರವಾಗಿ ಹೇಳಿಕೊಳ್ಳುವುದಿಲ್ಲ. ಹೀಗಾಗಿ ಕೆಳವರ್ಗದ ಜನಾಂಗಗಳ ಚರಿತ್ರೆಯನ್ನು ಕತ್ತಲೆ ಆವರಿಸಿದೆ. ಇದ್ದುದರಲ್ಲಿ ಬೇಡ ಜನಾಂಗದ ಬಗೆಗೆ ಅಷ್ಟಿಷ್ಟು ವಿಷಯ ಶಾಸನ ಮತ್ತು ಗ್ರಂಥಗಳಿಂದ ಬರುತ್ತದೆ. ಉದಾಹರಣೆಗೆ, ಮೇಲೆ ಹೇಳಿದ ಗದ್ದೆಮನೆ ಶಾಸನವನ್ನು[4]ನೋಡಬಹುದು. “ಸ್ವಸ್ತಿಶ್ರೀ ಶೀಲದಿತ್ಯನ್ ದಿಶಾಮ್ ಭಾರ್ಗವನ್ ಅಗ್ಗಳ ಕಣ್ಣನ್ ಪೇರಾಳ್ಕೆವರೆ, ಪೆಟ್ಟಣಿಸತ್ಯಾಂಕನ್ ಅಟ್ಟುಳ್ವಭಟನ್ ಬೆದರೆ ಮಹೇನ್ದ್ರನ್ ಬೇಡರಾಯನ ಮಲಪ್ಪರ್ ಕಾಳೆಗದುಳೆವಿಳರಱಿದು ಸ್ವರ್ಗ್ಗಾಲಯಕ್ಕೇಱಿದನ್.”
ನನಗೆ ತಿಳಿದಿರುವ ಮಟ್ಟಿಗೆ, ಕರ್ನಾಟಕದಲ್ಲಿ ಈ ಜನಾಂಗವನ್ನು ಕುರಿತಂತೆ ಅತ್ಯಂತ ಪ್ರಾಚೀನ ಮತ್ತು ಖಚಿತವಾದ ಉಲ್ಲೇಖವೆಂದರೆ ಇದೇ. ಇದರಲ್ಲಿ ‘ಬೇಡರರಾಯ’ ಎಂದರೆ ಬೇಡರರಾಜನ ಸ್ಪಷ್ಟ ನಿರ್ದೇಶನವಿದೆ. ಇಲ್ಲಿ ಉಲ್ಲೇಖಿತನಾದ ಶೀಲಆದಿತ್ಯನೆಂದರೆ ಕನೋಜಿನ ಪ್ರಸಿದ್ಧ ದೊರೆ ಹರ್ಷವರ್ಧನ ಎಂದು ವಿದ್ವಾಂಸರ ಮತವಾಗಿದೆ. ಪೆಟ್ಟಣಿಸತ್ಯಾಂಕ ಅಥವಾ ಬೆಳೆಯ ಮಾಳನೆಂಬವನು ಬೇಡರರಾಯರು ಮತ್ತು ಮಲ (ಲೆ) ಪರ ಜತೆಗಿನ ಕಾಳಗದಲ್ಲಿ ಮಡಿದು ವೀರಸ್ವರ್ಗ ಪಡೆದನೆಂಬುದು ಶಾಸನದ ಅಭಿಪ್ರಾಯ. ಎಂದರೆ, ಆ ಕಾಲಕ್ಕಾಗಲೆ ಬೇಡರ ರಾಜ್ಯಗಳು ಕರ್ನಾಟಕದಲ್ಲಿ ಇದ್ದವೆಂಬ ಸಂಗತಿ ಇದರಿಂದ ಸಿದ್ಧವಾಗುತ್ತದೆ.
ಪ್ರಸ್ತುತ ಗದ್ದೆಮನೆ ಶಾಸನದಲ್ಲಿ ಬೇಡರರಾಯನ ಜತೆಗೆ ಮಲಪ್ಪರ್ ಅಥವಾ ಮಲೆಪ್ಪರ್ ಎಂಬ ರಾಜರನ್ನೂ ಹೆಸರಿಸಲಾಗಿದೆ. ಇವರನ್ನು ಮುಂದಿನ ಕಾಲದ ಕರ್ನಾಟಕದ ಶಾಸನ ಮತ್ತು ಗ್ರಂಥಗಳು ಮಲೆಪರ್, ಮಲೆವರ್ ಇತ್ಯಾದಿಯಾಗಿ ಸಂಬೋಧಿಸುತ್ತವೆ. ಪಂಪ, ಎರಡನೆಯ ನಾಗವರ್ಮ ಮೊದಲಾದವರಲ್ಲಿ ಈ ಪ್ರಯೋಗಗಳಿವೆ. ಮಲಪರೆಂದರೆ ಗುಡ್ಡಗಾಡು ಪ್ರದೇಶಗಳ ರಾಜರು. ಇವರು ಬಹುಶಃ ಬೇಡರಾಜರೆ ಎಂದು ತೋರುತ್ತದೆ. ಹೊಯ್ಸಳರು ತಮ್ಮನ್ನು ಉದ್ದಕ್ಕೂ ‘ಮಲೆಪರೊಳ್‌ಗಂಡ’ರೆಂದು ಕರೆದುಕೊಂಡಿದ್ದಾರೆ. ಅವರ ಮೂಲಪುರುಷನಾದ ಸಳನು ಬೇಟೆಯಾಡಿ ಬಂದು ತರುವಾಯ ವಾಸಂತಿಕಾದೇವಿಯ ಗುಡಿಯಲ್ಲಿ ಏರಿಬಂದ ಹುಲಿಯನ್ನೂ ಕೊಂದನೆಂದು ಹೇಳಿಕೊಂಡಿರುವುದು ತುಂಬ ಗಮನಾರ್ಹವಾಗಿದೆ. ಇವೆರಡೂ ಅಂಶಗಳು ಹೊಯ್ಸಳರು ಬೇಡ ಮೂಲದವರೇ ಎಂಬುದನ್ನು ಸಂಕೇತಿಸುತ್ತವೆ.
ತರುವಾಯದ ರಾಜಮನೆತನಗಳಲ್ಲಿ ಕಂಪಲಿರಾಜ್ಯದ ಕಂಪಿಲರಾಯನು ಬೇಡರವನು. ಕುಮ್ಮಟದುರ್ಗದಲ್ಲಿದ್ದುಕೊಂಡು ಈತ ಮುಸಲ್ಮಾನರ ದಕ್ಷಿಣ ಆಕ್ರಮಣವನ್ನು ನಿಗ್ರಹಿಸಿದನು. ಈತನ ಮಗ ಕುಮಾರರಾಮನು ತನ್ನ ಶೀಲ ಮತ್ತು ಪರಾಕ್ರಮಕ್ಕಾಗಿ ಪ್ರಖ್ಯಾತನಾದವನು. ಹೊಯ್ಸಳ ಮತ್ತು ದೆಹಲಿಯ ಸುಲ್ತಾನರ ಸೈನ್ಯಗಳನ್ನು ಸೋಲಿಸಿದ ಕೀರ್ತಿ ಈತನದು. ‘ದೈವಾಂಶಸಂಭೂತ’ನೆಂದು ಈವರೆಗೂ ಪೂಜೆಗೊಳ್ಳುತ್ತಿರುವನು. ವಿಜಯನಗರ ಸಾಮ್ರಾಜ್ಯ ಸ್ಥಾಪನೆಯಲ್ಲಿ ಕೂಡ ಕಂಪಲಿರಾಜ್ಯವು ಬಹುಮುಖ್ಯವಾದ ಪಾತ್ರವಾಡಿದೆ.
ಕಂಪಲಿಯ ರಾಜ್ಯ ಚಿಕ್ಕದಾಗಿದ್ದರೂ ಹೊಯ್ಸಳ, ಮುಸಲ್ಮಾನರಂತಹ ಪ್ರಬಲರನ್ನು ಪ್ರತಿಭಟಿಸುವಷ್ಟು ಸಾಮರ್ಥ್ಯ ಪಡೆದುದು ಅದರ ನೈಸರ್ಗಿಕ ಸ್ಥಾನದಿಂದ. ಇದನ್ನು ಮನಗಂಡ ಹಕ್ಕಿ-ಬುಕ್ಕರು ಅದರ ಸಮೀಪದಲ್ಲಿ ಗುಡ್ಡ-ಬೆಟ್ಟಗಳಿಂದ ಆವೃತವಾದ ವಿಜಯನಗರ ಪ್ರದೇಶವನ್ನು ತಮ್ಮ ಹೊಸರಾಜ್ಯದ ಕೇಂದ್ರವಾಗಿ ಆಯ್ದುಕೊಂಡರು. ಕೆಲವು ಇತಿಹಾಸಜ್ಞರ ಅಭಿಪ್ರಾಯದಲ್ಲಿ ಈ ಸಹೋದರರು ಮೊದಲು ಕಂಪಲಿಯಲ್ಲಿಯೆ ಅಧಿಕಾರಿಗಳಾಗಿದ್ದವರು. ಹೀಗೆ ಹಿಂದೂ ಸಂಸ್ಕೃತಿಯ ರಕ್ಷಣಾಕೋಟೆಯಂತಿದ್ದ ವಿಜಯನಗರ ಸಾಮ್ರಾಜ್ಯಕ್ಕೆ ಕಂಪಲಿಯ ರಾಜ್ಯವೆ ಅಡಿಗಲ್ಲಾಗಿದ್ದುದು ಕಂಡುಬರುತ್ತದೆ.
ವಿಜಯನಗರ ಕಾಲದಲ್ಲಿ ಕರ್ನಾಟಕದ ತುಂಬ ಹಲವು ಪಾಳೆಯಪಟ್ಟುಗಳು ಹರಡಿದ್ದವೆಂಬುದು ನಿಸ್ಸಂಶಯ. ಅವುಗಳ ಉಲ್ಲೇಖಗಳು ಅಲ್ಲಲ್ಲಿ ಕಂಡುಬರುತ್ತವೆ. ಅಂತಹ ಪಾಳಯಗಾರರಲ್ಲಿ ಬಹುಜನರು ಬೇಡ ಜನಾಂಗದವರಾಗಿದ್ದರೆಂದು ಊಹಿಸಬಹುದಾಗಿದೆ. ತಿರುಮಲಾರ್ಯನು ತನ್ನ ‘ಚಿಕದೇವರಾಯ ವಂಶಾವಳಿ’ಯಲ್ಲಿ[5]ಚಿಂತನಕಲ್ಲು, ಚಿಕ್ಕನಾಯಕನಳ್ಳಿ ಬಾಣಾವಾರ, ಬಸವಪಟ್ಟಣ, ಸೀರೆ (ಸಿರಾ) ಮುಂತಾದ ಪಟ್ಟಣಗಳಲ್ಲಿ ಬೇಡರ ರಾಜರು ಪಾಳೆಯಗಾರರಾಗಿ ಆಳುತ್ತಿದ್ದರೆಂದು ಹೇಳಿದ್ದಾರೆ.
ಚಿತ್ರದುರ್ಗದ ನಾಯಕರು ಬಹು ಪ್ರಸಿದ್ಧ ಪಾಳೆಯಗಾರರು. ಸ್ವತಂತ್ರವಾಗಿ ರಾಜ್ಯವಾಳಲು ಪ್ರಯತ್ನಿಸಿ ಹೈದರ್‌ಆಲಿ ಮತ್ತು ಮರಾಠ – ಪೇಶ್ವೆಗಳಿಂದಾಗಿ ನಾಶವಾದರು. ಕರ್ನಾಟಕದ ಇತ್ತೀಚಿನ ಇತಿಹಾಸದಲ್ಲಿ ಪ್ರಮುಖವಾಗಿದ್ದ ಬೇಡರ ರಾಜ್ಯವೆಂದರೆ ಇದೇ.
ಚಿತ್ರದುರ್ಗದ ಪಾಳೆಯಪಟ್ಟಿನ ಜತೆಗೆ ಸುರಪುರದ ನಾಯಕರನ್ನೂ ತರೀಕೆರೆಯ ಪಾಳೆಯಪಟ್ಟವನ್ನೂ ಹೆಸರಿಸಬಹುದು. ಇವೆರಡು ಪಾಳೆಯಪಟ್ಟುಗಳು ಮೊನ್ನೆ ಮೊನ್ನೆಯವರೆಗೂ ಅಧಿಕಾರದಲ್ಲಿದ್ದವು.
ಆಧುನಿಕ ಕಾಲದಲ್ಲಿ ಹಲಗಲಿಯ ಬೇಡರು ಬ್ರಿಟಿಶರ ವಿರುದ್ಧ ಬಂಡಾಯ ಮಾಡಿ ಪ್ರಸಿದ್ಧರಾದರು. ತಮ್ಮ ಶಸ್ತ್ರಗಳನ್ನು ಒಪ್ಪಿಸಬೇಕೆಂದಾಗ ಅದಕ್ಕೊಪ್ಪದೆ ವೀರಾವೇಶದಿಂದ ಹೋರಾಡಿ ಹಲವಾರು ಸಾವು-ನೋವುಗಳಿಗೆ ಗುರಿಯಾದ ಬಂಟರಿವರು. ಇವರಂತೆ ಸಿಂಧೂರ ಲಕ್ಷ್ಮಣ ಕೂಡ ಹಲವು ಕಾಲ ಬ್ರಿಟಿಷರ ವಿರುದ್ಧ ಕತ್ತಿ ಹಿರಿದು ಶರಣಾಗತನಾಗದೆ ಸಿಂಹದಂತೆ ಸಂಚರಿಸುತ್ತಿದ್ದನು. ಕೊನೆಗೂ ಬ್ರಿಟಿಶರು ಈತನನ್ನು ಮೋಸದಿಂದ ಕೊಲ್ಲಬೇಕಾಗಿ ಬಂತು. ಹಲಗಲಿಯ ಬೇಡರು ಮತ್ತು ಸಿಂಧೂರ ಲಕ್ಷ್ಮಣರು ಲಾವಣಿಗಳು ಈಗಲೂ ಉತ್ತರ ಕರ್ನಾಟಕದ ಜನತೆಯ ನಾಲಗೆಯ ಮೇಲೆ ನರ್ತಿಸುತ್ತಿವೆ.
ಬೇಡ ಜನಾಂಗಕ್ಕೆ ಸೇರಿದ ಇನ್ನೂ ಹಲವಾರು ಚಿಕ್ಕಪುಟ್ಟ ರಾಜ್ಯಗಳು ಕರ್ನಾಟಕ ಮತ್ತು ನೆರೆಹೊರೆಯ ರಾಜ್ಯಗಳಲ್ಲಿ ಆಗಿಹೋಗಿವೆ. ಅನೇಕ ಪಾಳೆಯಗಾರರ ಇತಿಹಾಸ ಇಂದು ಉಳಿದುಬಂದಿಲ್ಲ. ಅದರಿಂದಾಗಿ ಅವರ ಜಾತಿ-ಮತಗಳು, ಸಾಧನೆಗಳು ಏನೆಂದು ತಿಳಿದು ಬರುವುದಿಲ್ಲ. ಈ ವಿಷಯವನ್ನು ಕುರಿತಂತೆ ಹೆಚ್ಚಿನ ಸಂಶೋಧನೆ ನಡೆದರೆ ಸಾಕಷ್ಟು ಹೊಸ ಸಂಗತಿಗಳು ಬೆಳಕಿಗೆ ಬರಬಹುದು.
ಸದ್ಯ, ಇವರಿಗೆ ಹಲವಾರು ಜಾತಿ-ವಾಚಕಗಳು ರೂಢವಾಗಿವೆ. ಬೇಡ, ಬೇರಡ, ವೇಡನ್ ಎಂಬವುಗಳ ಮೂಲಾರ್ಥ ಬಹುಶಃ ಬೇಟೆಯಾಡುವವನು ಎಂದು ತಮಿಳಿನ ವೇಟ್ಟೈ, ಕನ್ನಡದ ಬೇಟೆ ಮುಂತಾದವು ಇದರ ಜ್ಞಾತಿಶಬ್ದಗಳು. ಎರಡನೆಯ ವರ್ಗದ ನಾಯಕ, ನಾಯಕಮಕ್ಕಳು, ನಾಯಕವಾಡಿ, ಪಾಳೆಯಗಾರರು ಎಂಬವು ಇವರು ಸೈನಿಕಜನಾಂಗ, ಪಾಳೆಯಗಾರರು ಎಂಬುದನ್ನು ತಿಳಿಸುತ್ತವೆ. ವಾಲ್ಮೀಕಿ, ರಾಮೋಶಿ ಎಂಬವು ಸಾಂಸ್ಕೃತಿಕ ಸ್ತರ ಸೂಚಿಸಲು ಇವರು ಹೇಳಿಕೊಳ್ಳುವ ಹೆಸರಗಳು. ಪ್ರಸಿದ್ಧ ಕವಿ ವಾಲ್ಮೀಕಿ ತಮ್ಮಮೂಲಪುರಷನೆಂದು ಭಾವಿಸುವಂತೆಯೆ, ತಾವು ರಾಮನ ವಂಶದವರೆಂದು ಸೂಚಿಸಲು ‘ರಾಮೋಶಿ’ ಎಂದು ಹೇಳಿಕೊಳ್ಳುವರು. ಸಂಸ್ಕೃತಭಾಷೆಯ ‘ರಾಮವಂಶೀಯ’ ಎಂಬುದು ಇದರ ಮೂಲ ರೂಪ. ‘ರಾಮೋಶಿ’ ಎಂಬ ಹೆಸರು ಮಹಾರಾಷ್ಟ್ರದಲ್ಲಿ ವಿಶೇಷ ಪ್ರಚಾರದಲ್ಲಿದೆ. ತಾವು ರಾಮವಂಶೀಯರೆಂಬ ನಂಬಿಕೆ ಆ ಭಾಗದಲ್ಲಿದೆ. ಇದು ಪರಿಶೀಲನಾರ್ಹವಾದ ವಿಷಯ. ಮಹಾಭಾರತವು ವ್ಯಾಸನ ವಂಶಸ್ಥರ ಚರಿತ್ರೆಯಾಗಿರುವಂತೆ ವಾಲ್ಮೀಕಿ ಬರೆದ ರಾಮಾಯಣವೂ ಆತನ (ವಾಲ್ಮೀಕಿಯ) ವಂಶಸ್ಥರ ಚರಿತ್ರೆಯಾಗಿರಬಹುದೆ? ನಾಲ್ಕನೆಯ ವರ್ಗದಲ್ಲಿ ತಳವಾರ, ಪರಿವಾರದವರು, ಬೋವ ಎಂಬ ಹೆಸರುಗಳು ಬರುತ್ತವೆ. ಇವು ಇವರು ಸೇವಾವರ್ಗದವರೆಂಬುದನ್ನು ಸೂಚಿಸುತ್ತವೆ. ತಳವಾರ ಎಂಬುದು ಮೂಲತಃ ‘ತಲಕಾರ’ ಎಂಬುದರಿಂದ ಬಂದುದು. ಎಂದರೆ ಆರಕ್ಷಕರೆಂಬರ್ಥದಲ್ಲಿ ಇದು ಮುಂಚೆ ಬಳಕೆಯಾಗುತ್ತಿತ್ತು. ಇದೇ ಅರ್ಥದಲ್ಲಿ ಹಳಗನ್ನಡದಲ್ಲಿಯ ‘ತಳಾಱ’ವು ‘ತಳಾರ’ ಎಂಬ ರೂಪದಲ್ಲಿಯೂ ಪ್ರಯೋಗಗೊಳ್ಳುತ್ತಿತ್ತು. ‘ವಡ್ಡಾರಾಧನೆ’ಯ ಉದಾಹರಣೆಯನ್ನು ಈಗಾಗಲೆ ನೋಡಿದ್ದೇವೆ. ಶಾಸನಗಳಲ್ಲಿ ‘ತಳಾರಾಯ’ದ ಉಲ್ಲೇಖವಿದೆ.[6] ತಳಾರಾಯವೆಂದರೆ ಈಗಿನ ಅರ್ಥದ ‘ಆಯ’ವಲ್ಲ. ಉತ್ಪನ್ನ ಅಥವಾ ಕರವೆಂದು ಅರ್ಥ. ಕ್ರಿ.ಶ. ೧೦೪೨ರ ಒಂದು ಶಾಸನದಲ್ಲಿ[7]’ತಳಾರಗೂಲಿ’ಯ ಉಲ್ಲೇಖವೂ ಇದೆ. ಎಂದರೆ ಆ ಕಾಲಕ್ಕಾಗಲೆ ಇವರು ಸೇವಾಕಾರ್ಯವನ್ನೂ ಕೈಕೊಳ್ಳುತ್ತಿದ್ದರೆಂದು ತಿಳಿಯಬಹುದಾಗಿದೆ. ಪರಿವಾರದವ ರೆಂದರೆ ರಾಜಪರಿವಾರದವರೆಂದೆ ಅರ್ಥ. ಬೇಟೆ ಮತ್ತು ಯುದ್ಧಗಳಲ್ಲಿ ರಾಜನ ಜತೆಗೆ ಯಾವತ್ತೂ ಹೋಗುತ್ತಿದ್ದುದರಿಂದ ಇವರು ಪರಿವಾರದವರೆನ್ನಿಸಿಕೊಂಡರು. ಬೋವರೆಂದರೆ ಮೇಣೆ ಮುಂತಾದ ಭಾರಗಳನ್ನು ಹೊರುವವರೆಂದು ಅರ್ಥ.
ಇವರಲ್ಲಿ ಹಲವಾರು ಪಂಗಡಗಳು ಇವೆ. ಬೆಡಗು ಹೇಳುವ ಕ್ರಮ ಇವರಲ್ಲೂ ಇದೆ. ಗರ್ಭಿಣಿಯರಿಗೆ ಕು‌ಪ್ಪಸಮಾಡುವುದು (ಪುಂಸವನ). ಜನನಸೂತಕ, ಸೆಟ್ಟೆವ್ವನ ಪೂಜೆ, ತೊಟ್ಟಿಲಿಗೆ ಹಾಕುವುದು, ಕಿವಿಚುಚ್ಚುವುದು. ಜವಳ, ಲಗ್ನ ಮುಂತಾದ ಸಂಸ್ಕಾರಗಳಿವೆ. ಸತ್ತರೆ ಮಣ್ಣುಮಾಡುವುದೆ ಹೆಚ್ಚು. ಅಗ್ನಿಸಂಸ್ಕಾರವೂ ಇದೆ. ಮರಣ ಸೂತಕವನ್ನು ಆಚರಿಸುತ್ತಾರೆ.
ಮಕ್ಕಳಿಗೆ ರಾಮ, ಲಕ್ಷ್ಮಣ, ಹನುಮಂತ, ಮಾರುತಿ, ಭೀಮ, ಮಲ್ಲ ಮುಂತಾದ ವೀರ್ಯಸೂಚಕ ಹೆಸರುಗಳನ್ನೂ ‘ಬಿಚ್ಚುಗತ್ತಿ’ ಮುಂತಾದ ಅಡ್ಡ ಹೆಸರುಗಳನ್ನೂ ಇಡುವುದು ಕಂಡುಬರುತ್ತದೆ.
ಆಯಾ ಪ್ರದೇಶದಲ್ಲಿ ಪ್ರಸಿದ್ಧರಾದ ದೇವ-ದೇವತೆಗಳಿಗೆ ನಡೆದುಕೊಳ್ಳುವುದೂ ಅವುಗಳಿಗೆ ತಕ್ಕ ಆಚರಣೆಗಳನ್ನೂ ನಡೆಸುವುದೂ ಇವರಲ್ಲಿ ಕಂಡುಬರುತ್ತದೆ. ಸವದತ್ತಿಯ ಎಲ್ಲಮ್ಮ, ಮಲ್ಲಯ್ಯ ಅಥವಾ ಮೈಲಾರಲಿಂಗ, ತಿರುಪತಿಯ ತಿಮ್ಮಪ್ಪ, ಹೊಸಪೇಟೆಯ ಸಮೀಪದ ಹುಲಿಗೆಮ್ಮ ಮುಂತಾದ ದೇವರುಗಳಿಗೆ ನಡೆದುಕೊಳ್ಳುತ್ತಾರೆ. ಇವರಿಗೆ ಮೀಸಲಾದ ಪ್ರತ್ಯೇಕ ದೇವರುಗಳು ಇರುವಂತೆ ಕಾಣದು. ಸ್ಥಾನಿಕವಾಗಿ ಶಿವ ಮತ್ತು ದುರ್ಗಾದೇವಿಗೆ ನಡೆದುಕೊಳ್ಳುತ್ತಾರೆ. ಭೂತ, ಮಂತ್ರ, ಮಾಟ, ದೈವ ಮುಂತಾದವುಗಳಲ್ಲಿ ನಂಬಿಕೆಯುಳ್ಳವರು.
ಇವರು ಪ್ರಾಚೀನ ಕಾಲದಿಂದಲೂ ಗುಡ್ಡ-ಕಾಡುಗಳಲ್ಲಿ ವಾಸಿಸುತ್ತ ಅಲ್ಲಲ್ಲಿ ತಮ್ಮದೆ ಆದ ರಾಜ್ಯಗಳನ್ನು ಸ್ಥಾಪಿಸಿಕೊಂಡು ಬಂದಂತಹವರು. ವಿದ್ಯೆಯ ಬಲವಿರದ್ದರಿಂದ ವೈದಿಕಸಂಸ್ಕೃತಿಯ ಜನಾಂಗಗಳವರಿಗೆ ಸರಿಸಾಟಿಯಾಗಿ ನಿಲ್ಲಲು ಸಾಧ್ಯವಾಗಿಲ್ಲ. ಆಗೀಗ ವಾಲ್ಮೀಕಿ, ಧರ್ಮವ್ಯಾಧ, ಏಕಲವ್ಯರಂತಹವರು ಆಗಿ ಹೋಗಿದ್ದರೂ ಸ್ಪರ್ಧಾಮನೋಭಾವ ಅಥವಾ ಸಮುದಾಯಪ್ರಜ್ಞೆಯಿಲ್ಲದ್ದರಿಂದ ಸಾಮಾಜಿಕವಾಗಿ ಹಿಂದುಳಿದಿದ್ದಾರೆ.
ಸೈನಿಕವೃತ್ತಿ ಇವರಿಗೆ ಮೊದಲಿನಿಂದಲೂ ಪ್ರಿಯವಾದ ಉದ್ಯೋಗ. ಕರ್ನಾಟಕದ ಸೈನಿಕಜನಾಂಗಗಳಲ್ಲಿ ಇವರೇ ಪ್ರಮುಖರು. ಈ ಕಾರಣದಿಂದಾಗಿಯೆ ಅನೇಕರು ಪಾಳೆಯಗಾರನೂ ನಾಯಕರೂ ಚಿಕ್ಕಪುಟ್ಟ ರಾಜರೂ ಆಗಿಹೋಗಿದ್ದಾರೆ. ತಳವಾರಿಕೆ ಎಂದರೆ ಆರಕ್ಷಣೆಯ ಹೊಣೆ ಇವರದೇ ಆಗಿದ್ದಿತೆಂಬ ಸಂಗತಿಯನ್ನು ಕುರಿತು ಈಗಾಗಲೇ ಹೇಳಲಾಗಿದೆ. ಗಸ್ತಿ ತಿರುವುದು, ಕಾವಲು ಕಾಯುವುದು ಮುಂತಾದ ಕೆಲಸಗಳನ್ನು ಈ ಜನಾಂಗದವರು ಈಗಲೂ ಮಾಡುವುದನ್ನು ಕಾಣಬಹುದು. ಇವರಲ್ಲಿ ಬಹಳಷ್ಟು ಜನ ಸನದಿಗಳಿದ್ದಾರೆ.
ಮೊದಲಿನ ಕಾಲದಲ್ಲಿದ್ದ ಬೇಟೆಗಾರಿಕೆ ಈಗ ನಷ್ಟವಾಗಿದೆ. ಬೇಟೆಯ ಜತೆಗೆ ಇವರು ಜೇನುತುಪ್ಪ, ಆನೆಯ ಕೋರೆಗಳು, ಕಾಡುಕೋಣ ಮುಂತಾದ ಪ್ರಾಣಿಗಳ ಕೋಡುಗಳು, ಬೇರೆ ಬೇರೆ ಪ್ರಾಣಿಗಳ ಚರ್ಮ, ನವಿಲುಗರಿ, ಪುನುಗಿನ ಬೆಕ್ಕು, ಗಿಡದ ಅಂಟು ಮುಂತಾದವುಗಳನ್ನೂ ಕವಳೆ, ಬೋರೆ, ನೇರಲ ಮುಂತಾದ ಹಣ್ಣುಗಳನ್ನೂ ಸಂಗ್ರಹಿಸಿ ಮಾರುವುದು ಮುಂತಾದ ಕೆಲಸ ಮಾಡುತ್ತ ಬಂದದ್ದಾರೆ. ಕಟ್ಟಿಗೆ ಹಾಗೂ ಪತ್ರಾವಳಿಗಳನ್ನು ತಂದು ಮಾರುವುದು ಮೊದಲಾದ ಕಾರ್ಯಗಳನ್ನು ಇವರು ಮಾಡುತ್ತಿದ್ದದೂ ಉಂಟು. ಈಗ ಇದೆಲ್ಲ ಕಡಿಮೆಯಾಗಿದೆ. ಹೆಚ್ಚಿನ ಜನರು ಕೃಷಿ ಕಾರ್ಮಿಕರಾಗಿ ದುಡಿಯುತ್ತಿದ್ದಾರೆ. ಅಲ್ಲೊಬ್ಬರು ಇಲ್ಲೊಬ್ಬರು ಸ್ವತಂತ್ರ ಒಕ್ಕಲುತನವನ್ನೂ ಮಾಡುತ್ತಿದ್ದಾರೆ. ಈಗ ‘ತಳವಾರಿಕೆ’ ಎಂದರೆ ಬೇರೆಯವರ ಮನೆ, ಹೊಲಗಳಲ್ಲಿ ಕಸ-ಮುಸುರೆ ಮಾಡುವುದು, ಅವರು ಎತ್ತಿಕೊಟ್ಟಿದ್ದನ್ನು ಸ್ವೀಕರಿಸುವುದು, ಇನ್ನಿತರ ಸೇವೆಗಳನ್ನು ಮೇಲುವರ್ಗದವರಿಗಾಗಿ ಮಾಡುವುದು ಎಂದು ರೂಢವಾಗಿದೆ. ಆದರೆ ಇವರಲ್ಲಿ ಭಿಕ್ಞಾವೃತ್ತಿ ಮಾತ್ರ ಇಲ್ಲ. ಇವರು ಬೇಡ, ಕುರುಬ ಮೊದಲಾದ ಜಾತಿಗಳಿಗೆ ಸೀಮಿತವಾದ ಉದ್ದವ್ವ, ಹೊನ್ನವ್ವ, ದ್ಯಾಮವ್ವ, ಜುಂಜಪ್ಪ ಮುಂತಾದ ದೇವರುಗಳನ್ನು ಪೂಜಿಸುವ ಪೂಜಾರಿಗಳೂ ಆಗಿದ್ದಾರೆ. ಕೆಲವೆಡೆ ಕಾಮನನ್ನು ತಯಾರಿಸಿ ಪೂಜಿಸುವುದು ಇವರ ನೇಮವಾಗಿದೆ. ಅಂತಹ ಸಂದರ್ಭದಲ್ಲಿ ಊರಿನ ಎಲ್ಲ ಜನರಿಂದಲೂ ಕಾಣಿಕೆ – ನೈವೇದ್ಯಗಳನ್ನು ಸ್ವೀಕರಿಸುವುದು ಇವರ ಹಕ್ಕಾಗಿರುತ್ತದೆ. ಅನೇಕ ಗುಡ್ಡಗಾಡು ಹಳ್ಳಿಗಳಲ್ಲಿ ಇವರು ಕುರಿ-ಆಡುಗಳನ್ನು ಸಾಕುವದೂ ಕಂಡುಬರುತ್ತದೆ.
ಒಟ್ಟಿನಲ್ಲಿ, ಬೇಡರು ಬಹು ಸಮರ್ಥವಾದ ಜನಾಂಗಕ್ಕೆ ಸೇರಿದವರು. ಈಗ ಮಾತ್ರ ತೀರ ಅಸಮರ್ಥರಾಗಿ ಬಾಳಬೇಕಾದ ಸ್ಥಿತಿ ಉಂಟಾಗಿದೆ. ಶೈಕ್ಷಣಿಕವಾಗಿ ಹಿಂದುಳಿದಿರುವುದೆ ಇದಕ್ಕೆ ಮೂಲಭೂತ ಕಾರಣವೆಂದು ಬೇರೆ ಹೇಳಬೇಕಾಗಿಲ್ಲ.

ನೇಗಿನಹಾಳ ಪ್ರಬಂಧಗಳು: ಜಾನಪದ ದೇವರು ಜುಂಜಪ್ಪ-ಕೆಲವು ಹೆಚ್ಚಿನ ಸಂಗತಿಗಳು
ಜುಂಜಪ್ಪ ಅಥವಾ ಜುಂಜಯ್ಯ ಒಬ್ಬ ಜಾನಪದ ದೇವರೆಂದು ವಿದ್ವಾಂಸರು ಈಗಾಗಲೇ ಗುರುತಿಸಿದ್ದಾರೆ. ಕಾಡುಗೊಲ್ಲರ ಆರಾಧ್ಯ ದೈವವಾದ ಈತನ ಬಗ್ಗೆ ಡಾ.ಜೀ.ಶಂ. ಪರಮಶಿವಯ್ಯನವರು ತಮ್ಮ ಪಿಎಚ್‌ಡಿ. ಪ್ರಬಂಧದಲ್ಲಿ ಹಲವಾರು ಸಂಗತಿಗಳನ್ನು ಸಂಗ್ರಹಿಸಿದ್ದಾರೆ.[1] ಜುಂಜಪ್ಪನನ್ನು ಕುರಿತ ಆರಾಧನೆ ಕರ್ನಾಟಕದ ಚಿತ್ರದುರ್ಗ, ತುಮಕೂರ ಮತ್ತು ಬೆಂಗಳೂರು ಜಿಲ್ಲೆಗಳ ಪ್ರದೇಶಗಳಲ್ಲಿ ಹಾಗೂ ಆಂಧ್ರದ ಗಡಿ ಪ್ರದೇಶವಾದ ಅನಂತಪುರ ಜಿಲ್ಲೆಯ ಪ್ರದೇಶದಲ್ಲಿ ಪ್ರಚಲಿತವಿರುವುದಾಗಿಯೂ ಸಿರಾ ತಾಲೂಕಿನ ಬೇವಿನಹಳ್ಳಿ ಮತ್ತು ಗುಬ್ಬಿ ತಾಲೂಕಿನ ಹಾಗಲವಾಡಿ ಮುಂತಾದೆಡೆಗಳಲ್ಲಿ ಅವನ ಪೂಜಾ ಸ್ಥಾನಗಳಿರುವುದಾಗಿ ತಿಳಿದುಬರುತ್ತದೆ.[2] ಆದರೆ ಜುಂಜಪ್ಪ ಎಂಬ ಹೆಸರಿನ ದೇವರ ಆರಾಧನೆ ಮೇಲ್ಕಾಣಿಸಿದ ಪ್ರದೇಶಗಳಿಗೆ ಮಾತ್ರ ಸೀಮಿತವಾಗಿರದೆ ಅದು ಉತ್ತರ ಕರ್ನಾಟಕದ ಹಲವು ಕಡೆಗಳಲ್ಲಿ ಪ್ರಚಲಿತವಾಗಿರುವುದು ಕಂಡು ಬರುತ್ತದೆ.
ಈಗಾಗಲೇ ನನ್ನ ಒಂದು ಲೇಖನದಲ್ಲಿ ಪ್ರಸ್ತಾಪಿಸಿರುವಂತೆ ಜುಂಜಪ್ಪ ಮೈಲಾರಲಿಂಗ ಮತ್ತು ಗಂಗಿ ಮಾಳಮ್ಮ ಇವರ ಹಿರಿಯ ಮಗ ಎಂದು ಮೈಲಾರ ದೇವರ ಸಂಪ್ರದಾಯದ ನಂಬಿಕೆಯಾಗಿದೆ.[3]ಅವನಿಗೊಬ್ಬ ತಮ್ಮ ಇರುವುದಾಗಿ ಪ್ರಸ್ತುತ ಸಂಪ್ರದಾಯದ ಕಲ್ಪನೆಯಾಗಿದ್ದು ಅವನ ಹೆಸರು ಚಿಕ್ಕಯ್ಯನೆಂದಿದೆ. ಮೈಲಾರ ದೇವರ ಸಂಪ್ರದಾಯದಲ್ಲಿ ಜುಂಜಯ್ಯನನ್ನು ಕೆಲವೊಮ್ಮೆ ದೊಡ್ಡಯ್ಯನೆಂದೂ ಕರೆಯಲಾಗುತ್ತದೆ. ಹಿರೇಮೈಲಾರ (ಹೂವಿನ ಹಡಗಲಿ ತಾಲ್ಲೂಕು) ಮತ್ತು ದೇವರಗುಡ್ಡ ರಾಣೆಬೆನ್ನೂರು ತಾಲೂಕುಗಳಲ್ಲಿ ಜುಂಜಪ್ಪನ ಪ್ರತ್ಯೇಕ ಮೂರ್ತಿಗಳಿವೆ. ಹಿರೇಮೈಲಾರದಲ್ಲಿ ಜುಂಜಪ್ಪನಿಗೆ ಹಳೆಯದು ಮತ್ತು ಹೊಸದು ಎಂದು ಕರೆಯಲಾಗುವ ಎರಡು ಚಿಕ್ಕ ಪ್ರಮಾಣದ ಪ್ರತ್ಯೇಕ ಗುಡಿಗಳಿವೆ. ದೇವರಗುಡ್ಡದಲ್ಲಿ ಮುಖ್ಯ ದೇವಾಲಯದ ಸುಕನಾಸಿಯ ಎಡಭಾಗದಲ್ಲಿ ಜುಂಜಯ್ಯನ ಸ್ಥಾನವಿದೆ. ಆದರೆ ಈಗ ಅದರಲ್ಲಿ ಗಣಪತಿಯ ಮೂರ್ತಿ ಸ್ಥಾಪಿಸಿದ್ದು ಕಂಡುಬರುತ್ತದೆ. ಈ ಗಣಪತಿಯನ್ನೇ ಅಲ್ಲಿನ ಜನರು ಜುಂಜಪ್ಪನೆಂದು ಕರೆಯುತ್ತಾರೆ. ಇದೇ ರೀತಿ ಕಾರೀಮನಿ(ಸವದತ್ತಿ ತಾಲೂಕು) ದೇವಾಲಯದಲ್ಲಿಯೂ ಚಿಕ್ಕಯ್ಯ ಮತ್ತು ಜುಂಜಯ್ಯನ ಅಸ್ಪಷ್ಟ ಆದರೆ ಪ್ರತ್ಯೇಕ ಮೂರ್ತಿಗಳಿವೆ. ಪ್ರತ್ಯೇಕ ಜಾಗವಿದ್ದರೂ ಅಲ್ಲಿ ಅವರಿಗಾಗಿ ಪ್ರತ್ಯೇಕ ಗುಡಿಗಳಿಲ್ಲ.
ಮೇಲೆ ಹೇಳಿದ ಮೈಲಾರ ದೇವಾಲಯದಲ್ಲಿನ ಮೂರ್ತಿಗಳಲ್ಲದೆ ಬೆಳಗಾವಿ ಜಿಲ್ಲೆಯ ಬೈಲ ಹೊಂಗಲ ತಾಲೂಕಿನ ಶೀಗೆಹಳ್ಳಿ ಗ್ರಾಮದಲ್ಲಿ ಜುಂಜಪ್ಪನ ಒಂದು ಸ್ವತಂತ್ರ ದೇವಾಲಯವಿದೆ. ಪ್ರಸ್ತುತ ಗ್ರಾಮ, ಸಂತೆಯ ಶೀಗೆಯಹಳ್ಳಿ ಮತ್ತು ದೇವರ ಶೀಗೆಯಹಳ್ಳಿ ಎಂದು ಎರಡು ಭಾಗಗಳಲ್ಲಿ ಹಂಚಿ ಹೋಗಿದ್ದು ಜುಂಜಪ್ಪನ ದೇವಾಲಯ ದೇವರ ಶೀಗೆಹಳ್ಳಿಯ ಭಾಗದಲ್ಲಿದೆ. ಊರಿನ ಈ ಭಾಗವೇ ಪ್ರಾಚೀನವಾಗಿದೆ. ಇದರ ಮಧ್ಯದಲ್ಲಿರುವ ಪಾಳು ದೇವಾಲಯ ಮತ್ತು ಅದರ ಸುತ್ತಲೂ ಹರಡಿರುವ ವೀರಗಲ್ಲು – ಮಾಸ್ತಿಕಲ್ಲುಗಳು ಗಮನಾರ್ಹವಾಗಿವೆ. ಪ್ರಸ್ತುತ ವಾಸ್ತುಗಳ ಪರಿಸರದಲ್ಲಿಯೇ ಜುಂಜಪ್ಪನ ಗುಡಿಯಿದೆ. ಈ ದೇವಾಲಯವೆಂದರೆ ಒಂದಂಕಣದ ಶಿಲಾಮಂಟಪ ಮಾತ್ರ. ಅದರ ಮೇಲೆ ಸಾಧಾರಣ ಮನೆಯಂತೆ ಸ್ವಲ್ಪ ವಿಸ್ತಾರವಾದ ಹಂಚಿನ ಛಾವಣಿಯಿದೆ. ಈ ಮಂಟಪವನ್ನು ನಾಲ್ಕೂ ಕಡೆಯಿಂದ ಮುಚ್ಚುವಂತೆ ಗೋಡೆ ಕಟ್ಟಲಾಗಿದ್ದು ದಕ್ಷಿಣ ಬದಿಯಲ್ಲಿ ಮಾತ್ರ ಬಾಗಿಲು ಕೂಡಿಸಲಾಗಿದೆ. ಇದರ ಒಳಗಡೆಯಿರುವ ಒಂದು ಚಿಕ್ಕ ಹುತ್ತದಲ್ಲಿ ಉದ್ಭವವಾಗಿರುವ ಶಿಲೆಯೊಂದು ಎದ್ದ ಕಾಣುತ್ತದೆ. ಈ ಶಿಲೆ ಅಥವಾ ಲಿಂಗವನ್ನೇ ಜುಂಜಪ್ಪ ಎಂದು ಕರೆಯಲಾಗುತ್ತದೆ. ಈ ಉದ್ಭವ ಮೂರ್ತಿಯ ಮುಂದುಗಡೆ ಜುಂಜಪ್ಪನ ಪಂಚಲೋಹದ ಉತ್ಸವ ಮೂರ್ತಿಯೊಂದು ಯಾವತ್ತೂ ಇಡಲ್ಪಟ್ಟಿರುತ್ತದೆ. ಈ ಪಂಚಲೋಹದ ಮೂರ್ತಿ ಅಶ್ವಾರೋಹಿಯಾದ ಮಾನವಾಕೃತಿಯಲ್ಲಿದ್ದು ಒಂದು ಕೈಯಲ್ಲಿ ಕತ್ತಿ ಮತ್ತು ಇನ್ನೊಂದರಲ್ಲಿ ಗುರಾಣಿ ಹಿಡಿದದ್ದಾಗಿದೆ. ಬದಿಯಲ್ಲಿ ಇದಕ್ಕೆ ಎರಡು ಕೊಡೆಗಳನ್ನು ಸಿಕ್ಕಿಸಲಾಗಿದೆ.[4]
ಹಿರೇಮೈಲಾರದಲ್ಲಿರುವ ಎರಡೂ ಗುಡಿಗಳಲ್ಲಿ ಶಿಲಾಪೀಠದ ಮೇಲೆ ಜುಂಜಪ್ಪನ ಶಿರಸ್ಸನ್ನು ಮಾತರ ಸ್ಥಾಪಿಸಿದ್ದು ಕಂಡುಬರುತ್ತದೆ. ಸದ್ಯ ಪೂಜೆಗೊಳ್ಳುತ್ತಿರುವ ಮೂರ್ತಿಯ ತಲೆಯ ಮೇಲೆ ಕಿರೀಟಾದಿ ಆಭರಣಗಳಿವೆ. ಹಳೆಯ ಮೂರ್ತಿಯ ತಲೆಯ ಮೇಲೆ ಕಿರೀಟಾದಿಗಳಿಲ್ಲ. ಕಾರೀಮನಿಯ ಮೂರ್ತಿ ಹಿರೇ ಮೈಲಾರದಲ್ಲಿರುವ ಹಳೆಯ ಮೂರ್ತಿ ಶಿಲ್ಪವನ್ನೇ ಹೆಚ್ಚಾಗಿ ಹೋಲುತ್ತದೆ.
ಈ ಮೊದಲು ಹೇಳಿದಂತೆ ದೇವರ ಶೀಗೆಹಳ್ಳಿಯಲ್ಲಿ ಜುಂಜಪ್ಪನ ಪ್ರತೀಕವಾಗಿ ಮಾನವಾಕಾರದ ದ್ವಿಭುಜ ಮೂರ್ತಿ ಮತ್ತು ಹುತ್ತದಲ್ಲಿರುವ ಪ್ರತೀಕಾತ್ಮಕ ಲಿಂಗವಾಗಿರುವುದನ್ನು ಇಲ್ಲಿ ಗಮನಿಸಬೇಕು. ಬೇವಿನಹಳ್ಳಿ ಮತ್ತು ಹುತ್ತದಲ್ಲಿರುವ ಪ್ರತೀಕಾತ್ಮಕ ಲಿಂಗವಾಗಿರುವುದನ್ನು ಇಲ್ಲಿ ಗಮನಿಸಬೇಕು. ಬೇವಿನಹಳ್ಳಿ ಮತ್ತು ಹಾಗಲವಾಡಿಗಳಲ್ಲಿ ಜುಂಜಪ್ಪನ ಮೂರ್ತಿ ಅಥವಾ ಲಿಂಗವಿರದೆ ಕೇವಲ ಗುಬ್ಬಗಳು ಮಾತ್ರ ಇವೆ. ಮತ್ತು ಅವುಗಳಲ್ಲಿ ಬಟ್ಟೆ ಖಡ್ಗ ಮುಂತಾದ ಪ್ರತೀಕಗಳು ಪೂಜೆಗೊಳ್ಳುತ್ತವೆ.[5] ದೇವರ ಗುಡ್ಡದಲ್ಲಿನ ಜುಂಜಪ್ಪನಲ್ಲಿ ಮಾತ್ರ ಹೆಚ್ಚಿನ ವ್ಯತ್ಯಾಸವಿದೆ. ಅಲ್ಲಿ ಜುಂಜಪ್ಪನೆಂದರೆ ಗಣಪತಿಯೆಂದು ಭಾವಿಸಿರುವುದು ಸ್ವತಂತ್ರವಾದ ಪರಿವರ್ತನೆಯಾಗಿದೆ.
ಮೈಲಾರದೇವರ ಸಂಪ್ರದಾಯ ಈಗ ಯಾವ ಒಂದು ಜಾತಿ, ಅಥವಾ ಬುಡ ಕಟ್ಟಿಗೆ ಸೀಮಿತವಾಗಿಲ್ಲ. ಬ್ರಾಹ್ಮಣರಾದಿಯಾಗಿ ಅಂತ್ಯಜ ಕಡೆಯಾಗಿ ಎಲ್ಲರೂ ಆ ದೇವರ ಒಕ್ಕಲಗಳೆಂದು ನಡೆದುಕೊಳ್ಳುತ್ತಾರೆ. ಆದರೂ ಆ ಸಂಪ್ರದಾಯದಲ್ಲಿ ಕುರುಬ, ಗೌಳಿ-ಗೊಲ್ಲ, ಬೇಡ ಮತ್ತು ಬೆಸ್ತ ಜನಾಂಗಗಳು ತಮ್ಮನ್ನು ವಿಶೇಷವಾಗಿ ತೊಡಗಿಸಿಕೊಂಡಿವೆ. ದೇವರ ಶೀಗೆಯ ಹಳ್ಳಿಯಲ್ಲಿ ಪೂಜಾರಿಗಳು ಬೇಡರಾಗಿದ್ದು ದೇವಾಲಯದ ಒಳಅಂಕಣದಲ್ಲಿ ಅವರು ಮಾತ್ರ, ಹೋಗುತ್ತಾರೆ. ಹೆಂಗಸರು ಒಳಭಾಗದಲ್ಲಿ ಪ್ರವೇಶಿಸುವಂತಿಲ್ಲ. ಇತರ ಜಾತಿಯವರು ತಮ್ಮ ಸೇವೆಯನ್ನು ಹೊರಗಿನಿಂದಲೇ ಪೂರೈಸುತ್ತಾರೆ. ಅಲ್ಲಿ ಪ್ರತ್ಯೇಕವಾದ ಆಚರಣೆಗಳು ಯಾವವೂ ಕಂಡುಬರುವುದಿಲ್ಲ. ದಸರೆಯೆಂದು ದೇವರು ಪಲ್ಲಕ್ಕಿಯಲ್ಲಿ ಕುಳಿತು ಮಲಪ್ರಭಾ ನದಿಗೆ ಹೋಗಿ ಸ್ನಾನ ಮಾಡಿ ಬರುತ್ತಾನೆ. ಇತರ ದೇವರುಗಳಂತೆ ಜುಂಜಪ್ಪ ಕೂಡ ಅಂದು ಬನ್ನಿ ಮುಡಿಯುತ್ತಾನೆ. ಇನ್ನುಳಿದಂತೆ ಯಾವಾಗ ಬೇಕಾದಾಗ ಅವನಿಗೆ ಪಲ್ಲಕ್ಕಿ ಸೇವೆ ನಡೆಸಬಹುದು. ದೇವರಿಗೆ ಹೂರಣದ ಅಡಿಗೆ ಸಲ್ಲುತ್ತದೆ. ಊರ ಜನ ತಮ್ಮ ಮನೆಗಳಲ್ಲಿ ಯಾವುದೇ ಮಂಗಲ ಕಾರ್ಯ ನಡೆಯುವುದಿದ್ದರೆ ಜುಂಜಪ್ಪನಿಗೆ ಮೊದಲು ಪೂಜೆ ಸಲ್ಲಿಸುತ್ತಾರೆ. ದೇವಾಲಯದ ಸುತ್ತಮುತ್ತ ಕಟ್ಟಿನಿಟ್ಟಾದ ಮಡಿಯನ್ನು ಪಾಲಿಸಬೇಕಾಗುತ್ತದೆ. ಇಷ್ಟನ್ನು ಬಿಟ್ಟರೆ ಹೆಚ್ಚಿನ ಆರಾಧನೆ – ಆಚರಣೆಗಳು ಕಂಡುಬರುವುದಿಲ್ಲ. ಈ ದೇವಸ್ಥಾನಕ್ಕೆ ಸಂಬಂಧಪಟ್ಟ ಸು.೧೦೦ ಎಕರೆಗಳಷ್ಟು ಉಂಬಳಿಯಿದ್ದು ಅದು ಈಗಲೂ ಊರ್ಜಿತದಲ್ಲಿದೆ.
ಮೈಲಾರ ದೇವರ ಸಂಪ್ರದಾಯದಲ್ಲಿಜುಂಜಪ್ಪ ಒಬ್ಬ ಉಪದೇವತೆ. ಆದ್ದರಿಂದ ಮೈಲಾಲಿಂಗನ ಭಕ್ತರು ಜುಂಜಪ್ಪನಿಗೆ ಹೆಚ್ಚಿನ ಪ್ರಾಧಾನ್ಯವೀಯದಿರುವುದು ಸ್ವಾಭಾವಿಕ. ಮೈಲಾರದೇವರ ಶಿಷ್ಯ ಅಥವಾ ಜಾನಪದ ಪುರಾಣದಲ್ಲಿ ಕೂಡ ಈತನಿಗೆ ಅಂಥ ಮಹತ್ವದ ಪಾತ್ರವೇನೂ ಇಲ್ಲ. ಆ ದೇವರ ಸಂಸ್ಕೃತ ಪುರಾಣ ‘ಮೈಲಾರಿ’ ಯಲ್ಲಿ ಶಿವನ ಜೊತೆಗೆ ಷಣ್ಮುಖ ಮತ್ತು ಗಣಪತಿಯರು ಯುದ್ಧಕ್ಕೆ ಹೋಗಿ ರಾಕ್ಷಸ ಸಹೋದರರೊಂದಿಗೆ ಹೋರಾಡಿದರೆಂದು ಹೇಳಿದೆಯಷ್ಟೇ. ಆದರೆ ಅವನಿಗೇ ವಿಶಿಷ್ಟವಾದ ಆರಾಧನಾ ವಿಧಿಯೊಂದು ಪ್ರತ್ಯೇಕ ಆಚರಣೆಯಲ್ಲಿದೆ. ತಮ್ಮ ಮನೆಗಳಲ್ಲಿ ಲಗ್ನ ಮುಂತಾದ ವಿಶೇಷ ಸಂದರ್ಭಗಳಿದ್ದಾಗ ಚಿಕ್ಕಯ್ಯ-ಜುಂಜಯ್ಯರ ಆರಾಧನೆ ಕೈಕೊಳ್ಳುವುದು ಮೈಲಾರದೇವರ ಭಕ್ತರ ಸಮುದಾಯದಲ್ಲಿ ಪ್ರಚಲಿತವಾಗಿದೆ. ಕೆಲವೊಮ್ಮೆ ವಿಶೇಷ ಕಷ್ಟವೊದಗಿದಾಗ ಈ ಪೂಜೆ ಮಾಡುವುದಾಗಿ ಹರಕೆ ಹೊರುತ್ತಾರೆ. ಅದು ಕೈಗೂಡಿದರೂ ಆ ಆರಾಧನೆ ಕೈಕೊಳ್ಳುತ್ತಾರೆ. ಇದನ್ನು “ಚಿಕ್ಕಯ್ಯ-ಜುಂಜಯ್ಯರಿಗೆ ಮಾಡುವುದು” ಎಂದು ಕರೆಯಲಾಗುತ್ತದೆ. ಇದು ಎರಡು ದಿನಗಳ ಕಾರ್ಯಕ್ರಮ. ಮೊದಲ ದಿನದ ಪೂಜೆ ಚಿಕ್ಕಯ್ಯನ ಹೆಸರಿನಿಂದ ನಡೆದರೆ ಎರಡನೆಯ ದಿನದ್ದು ಜುಂಜಯ್ಯನದು. ನೈವೇದ್ಯದಲ್ಲಿ ಮೊಸರನ್ನ, ಹೂರಣ ಗಡಬು, ಮಂಗರೊಳ್ಳಿ ಚಟ್ಣಿ, ಹಸಿರು ಉಳ್ಳೇಗಡ್ಡಿ, ಬಳ್ಳೊಳ್ಳಿ, ಬದನೆಯ ಕಾಯಿ ಮತ್ತು ಉಪ್ಪು ಈ ಪದಾರ್ಥಗಳು ಪ್ರಧಾನವಾಗಿರುತ್ತವೆ. ಚಿಕ್ಕಯ್ಯ-ಜುಂಜಯ್ಯರ-ಎಂದರೆ-ಷಣ್ಮುಖ-ಗಣಪತಿಯರ ಮೂರ್ತಿಗಳನ್ನು, ಜತೆಗೆ ಮೈಲಾರದೇವರ ಮೂರ್ತಿ ಮತ್ತು ಶಿವಲಿಂಗಗಳನ್ನು ಪೂಜಿಸಲಾಗುತ್ತದೆ. ಇದು ಶಾಕಾಹಾರಿಗಳ ವಿಧಾನ. ಮಾಂಸಾಹಾರಿಗಳು ಮಾತ್ರ ಚಿಕ್ಕಯ್ಯ-ಜುಂಜಯ್ಯರ ಪ್ರತ್ಯೇಕ ಪ್ರತೀಕಗಳನ್ನು ನಿರ್ಮಿಸಿ ಪೂಜಿಸುತ್ತಾರೆ. ಎರಡು ಮಣ್ಣಿನ ಹೊಸ ಕೊಡಗಳನ್ನಾಗಲೀ ಕಬ್ಬಿನ ಗಳುಗಳನ್ನಾಗಲೀ ನಿಲ್ಲಿಸಿ ಅವುಗಳಿಗೆ ಬಟ್ಟೆ-ಬರೆ, ಆಭರಣ ಮತ್ತು ಇತರ ಅಲಂಕಾರಗಳಿಂದ ಮಾನವಾಕಾರ ಕೊಟ್ಟು ಪೂಜಿಸುತ್ತಾರೆ. ಮೈಲಾರದೇವರ ಮೂರ್ತಿಗೆ ಪ್ರತ್ಯೇಕವಾಗಿ ಮಂಗರೊಳ್ಳಿಚಟ್ನಿ,[6] ‘ಮೊಸರನ್ನ, ಸಿಹಿಯನ್ನು, ಹೂರಣಗಡಬು. ಮುಂತಾದ ನೈವೇದ್ಯ ಅರ್ಪಿಸಿದರೆ ಚಿಕ್ಕಯ್ಯ-ಜುಂಜಯ್ಯರಿಗೆ ಸ್ವಲ್ಪ ರೂಪದಲ್ಲಿ ಎರಡು ಟಗರುಗಳ ಬಲಿ ಅರ್ಪಿಸುತ್ತಾರೆ. ರಾತ್ರಿಯಿಡೀ ನಡೆಯುವ ಈ ಕಾರ್ಯಕ್ರಮದಲ್ಲಿ ಮತ್ತು ಮರುದಿನ ಹಗಲಿನಲ್ಲಿ ಗೊರವ-ಗೊರವಿಯರ ಮೈಲಾರಲಿಂಗನ ಪದಗಳನ್ನು ಹಾಡುವುದು, ಗೊರವಟಿಗೆ ಯಾಡುವುದು, ಜಗಳದ ಸೇವೆ, ಕುದುರೆ ಕುಣಿತ, ಪವಾಡ, ಕಾಯ್-ಕೋಲು, ದೀವಟಿಗೆ ಸೇವೆ – ಮುಂತಾದ ಕಾರ್ಯಕ್ರಮಗಳನ್ನು ಜರುಗಿಸುತ್ತಾರೆ.
ದಕ್ಷಿಣ ಕರ್ನಾಟಕದಲ್ಲಿ ಹಾವು, ಚೇಳು, ಮಂಡರಗಪ್ಪೆಗಳು ಕಚ್ಚುವುದಕ್ಕೆ ನಿದಾನವಾಗಿ ಜುಂಜಪ್ಪನಿಗೆ ಹರಕೆ ಹೊರುವುದು.[7] ಕಾಣಿಕೆ ಸಲ್ಲಿಸುವುದು, ಎಂದರೆ ಹಾವು-ಚೇಳುಗಳು ಅವನ ಪ್ರತೀಕಗಳೆಂದು ಭಾವಿಸುವುದು, ಅವನಿಗಾಗಿ ಪ್ರತ್ಯೇಕ ಜಾತ್ರೆ ನೆರವೇರಿಸುವುದು ಇತ್ಯಾದಿ ಕಂಡು ಬರುತ್ತವೆ. ಜೊತೆಗೆ ಅವನಿಗೆ ಪ್ರತ್ಯೇಕವಾದ ಜಾನಪದ ಪುರಾಣವಿರುವುದು ಕಂಡುಬರುತ್ತದೆ. ಇವೆಲ್ಲ ಉತ್ತರದಲ್ಲಿ ಇಲ್ಲ.
ಒಟ್ಟಿನಲ್ಲಿ ದಕ್ಷಿಣದಲ್ಲಿರುವ ಜುಂಜಪ್ಪನ ಸಂಪ್ರದಾಯಕ್ಕೂ ಉತ್ತರದ ಸಂಪ್ರದಾಯಕ್ಕೂ ವ್ಯತ್ಯಾಸಗಳಿರುವುದನ್ನು ಗಮನಿಸಬಹುದಾಗಿದೆ. ದಕ್ಷಿಣದಲ್ಲಿ ಜುಂಜಪ್ಪನ ಪೂಜಾಸ್ಥಳಗಳಿದ್ದರೂ ಅಲ್ಲೆಲ್ಲಿಯೂ ಅವನಿಗಾಗಿ ಕಟ್ಟಿಸಿದ ದೇವಾಲಯ ಅಥವಾ ಮೂರ್ತಿಗಳು ಈಗ ಕಂಡು ಬರುವುದಿಲ್ಲ ಉತ್ತರದಲ್ಲಿ ಪ್ರತ್ಯೇಕ ಮೂರ್ತಿಗಳೂ ದೇವಾಲಯಗಳೂ ಇವೆ. ದಕ್ಷಿಣದಲ್ಲಿ ಆತನನ್ನು ಹುತ್ತಿನಲ್ಲಿರುವ ಲಿಂಗರೂಪದಲ್ಲಿ ಕಲ್ಪಿಸಲೂ ಶಕ್ಯವಿಲ್ಲ. ದೇವರಶೀಗೆಹಳ್ಳಿಯಲ್ಲಿ ಅಂಥ ಒಂದು ಪ್ರತೀಕವಿದೆ. ಕಾಡುಗೊಲ್ಲರಲ್ಲಿ ಜುಂಜಪ್ಪನೊಂದಿಗೆ ಹುತ್ತಿನ ಸಂಪರ್ಕ ಕಲ್ಪಿಸುವ ಕಥೆ ಪ್ರಚಲಿತವಿದೆ. ಚೇಳೂರ ರಂಗವನ್ನು ಸೋಲಿಸುವ ಪ್ರಸಂಗದಲ್ಲಿ ಜುಂಜಪ್ಪ ತಾಯಿಯ ಮೇಲೆ ಕೋಪಗೊಂಡು ಮಲಗಿದಾಗ ಅವನ ಮೇಲೆ ಮೂರಾಳುದ್ದ ಮೂಗುಹುತ್ತ ಬೆಳೆಯಿತು.[8]ಈಗಲೂ ಜಾತ್ರೆಯಲ್ಲಿ ಕಾಡುಗೊಲ್ಲರು ಹುತ್ತವನ್ನು ಪೂಜಿಸುವ ಪರಿಪಾಠವಿದೆ.[9]
ಮಂಡ್ಯಜಿಲ್ಲೆಯ ನಾಗಮಂಗಲ ತಾಲೂಕಿನ ಪ್ರಸಿದ್ಧಕ್ಷೇತ್ರ ಆದಿ ಚುಂಚನಗಿರಿಯಲ್ಲಿರುವ ಭೈರವ ಹುತ್ತಿನಲ್ಲಿಯೇ ಇದ್ದಾನೆಂದು ಜಾನಪದರು ನಂಬುತ್ತಾರೆ.[10] ಭೈರವರೂಪಿ ಶಿವನು ಚುಂಚನೆಂಬ ರಾಕ್ಷಸನನ್ನು ಅಲ್ಲಿ ನಿಗ್ರಹಿಸಿದನೆಂದು ಹೇಳಲಾಗುವ ಸ್ಥಳ ಪುರಾಣ ಈಗೇನೋ ಅಲ್ಲಿ ಪ್ರಚಲಿತವಾಗಿದೆ. ಚುಂಚನ ಕಟ್ಟೆ ಎಂಬ ಇನ್ನೊಂದು ಕ್ಷೇತ್ರ ಮೈಸೂರು ಜಿಲ್ಲೆಯಲ್ಲಿದೆ. ಚುಂಚನೂರು ಎಂಬ ಗ್ರಾಮ ಬೆಳಗಾವಿ ಜಿಲ್ಲೆಯ ರಾಮದುರ್ಗ ತಾಲೂಕಿನಲ್ಲಿದೆ. ಇಲ್ಲೆಲ್ಲ ಇರುವ ಚುಂಚ ಎಂಬ ಶಬ್ದ ಜುಂಜು ಎಂಬುದರ ಬೇರೊಂದು ರೂಪವೆಂಬುದು ಸ್ಪಷ್ಟ. ಆದ್ದರಿಂದ ಆದಿಚುಂಚನಗಿರಿ ಮುಂಚೆ ಜುಂಜಪ್ಪ ಅಥವಾ ಚುಂಚನ ಕ್ಷೇತ್ರವೇ ಆಗಿರಬೇಕು. ಹುತ್ತಿನಲ್ಲಿರುವ ಲಿಂಗದ ಪೂಜೆ ಈ ಕ್ಷೇತ್ರದಲ್ಲಿ ಈಗ ಇದೆಯೋ ಇಲ್ಲವೋ ನಮಗೆ ತಿಳಿಯದು. ಆದರೆ –
ವುತ್ತದ ಭೈರುವನ ಸತ್ಯ ನೋಡೋಣ ಬನ್ನಿ
ಉತ್ತಮರ ಮನೆಯ ಅಸುಬಂದು | ಬೈರುವನ
ವುತ್ತಕ್ಕೆ ಆಲ ಕರೆದಾವು ||[11]
ಎಂದಿರುವ ಜಾನಪದ ಪದ್ಯ ಅಲ್ಲಿನ ದೇವರು ಮುಂಚೆ ಹುತ್ತಿನಲ್ಲಿಯೇ ಇದ್ದನೆಂದು ಹೇಳುತ್ತದೆ.
ಹುತ್ತಿನಲ್ಲಿರುವ ಲಿಂಗ ಅಥವಾ ಸ್ವಯಂಭೂಶಿಲೆ, ದೇವರೆಂದು ಪೂಜೆಗೊಳುವ ಮೇಲಿನ ಉದಾಹರಣೆಗಳಲ್ಲದೆ, ಇನ್ನೂ ಕೆಲವಡೆಗಳಲ್ಲಿರುವುದನ್ನು ಕಾಣುತ್ತೇವೆ. ಹಿರೇಮೈಲಾರ, ದೇವರ ಗುಡ್ಡ ಮತ್ತು ಕಾರೀಮನಿಗಳಲ್ಲಿ ದೇವರು ಹುತ್ತಿನ ಒಳಗಡೆ ಸ್ವಯಂಭೂ ಲಿಂಗ ರೂಪದಲ್ಲಿ ಅವತರಿಸದನೆಂಬ ನಂಬಿಕೆ ಪರಂಪರೆಯಿಂದ ನಡೆದು ಬಂದಿದೆ. ಹಿರೇಮೈಲಾರದಲ್ಲಿ ಸದ್ಯ ಇರುವ ಮಣ್ಣಿನ ಮೂರ್ತಿ ಶಿವಲಿಂಗದ ಮೇಲಿದ್ದ ಹುತ್ತಿನಿಂದಲೇ ಮಾಡಿದ್ದೆಂದು ಹೇಳಲಾಗುತ್ತದೆ. ಕುಕ್ಕೆಯಲ್ಲಿರುವ ಸುಬ್ರಹ್ಮಣ್ಯ ಹುತ್ತಿನಲ್ಲಿರುವ ಲಿಂಗರೂಪಿಯೇ. ನಂಬಿಯಣ್ಣನು ತಿರುವಾರಿವೂನಲ್ಲಿದ್ದ ಹುತ್ತಿನೊಳಗಿದ್ದ ಲಿಂಗರೂಪಿ ಶಿವನನ್ನು ಪೂಜಿಸಿದನೆಂದು ಪೆರಿಯ ಪುರಾಣ ಹೇಳುತ್ತದೆ.[12]
ಮೇಲಿನ ಉದಾಹರಣೆಗಳಲ್ಲಿ ಸುಬ್ರಹ್ಮಣ್ಯ ಅಥವಾ ಸ್ಕಂದಶಿವ, ಜಾನಪದ ದೇವರು ಜುಂಜಪ್ಪ, ಶಿವನೆಂದೇ ತಿಳಿಯಲಾಗುವ ಮೈಲಾರದೇವರು ಮತ್ತು ಆದಿ ಚುಂಚನಗಿರಿಯ ಭೈರವ ಈ ಮೊದಲಾದ ಶೈವ ಪರಂಪರೆಯ ದೇವರುಗಳು ಹುತ್ತಿನಲ್ಲಿನ ಲಿಂಗರೂಪದ ಪೂಜೆ ನಡೆಯುತ್ತಿದ್ದುದನ್ನು ಸ್ಪಷ್ಟಪಡಿಸುತ್ತವೆ. ಇಲ್ಲಿ ಇಂಥವೆ ಇನ್ನೂ ಕೆಲವು ಉದಾಹರಣೆಗಳನ್ನು ಈ ಮಾಲಿಕೆಗೆ ಸೇರಿಸಬಹುದು. ತಿರುಪತಿಯ ತಿಮ್ಮಪ್ಪ ಮೂಲತಃ ಹುತ್ತಿನಲ್ಲಿಯೇ ಇದ್ದನೆಂದು ಅಲ್ಲಿನ ಸ್ಥಳ ಪುರಾಣ ಹೇಳುತ್ತದೆ.[13] ಕೃಷ್ಣರಾಜ ಪೇಟೆಯ ತಾಲೂಕಿನ ಸಂತೆಬಾಚನಹಳ್ಳಿಯ ಸಮೀಪ ಚಿಕ್ಕಕೆರೆ ಎಂದು ಹೇಳಲಾಗುವ ಕೆರೆಯ ಮಗ್ಗಲಲ್ಲಿ ‘ಒಳಗೆರೆ ದೇವಮ್ಮ’ ಎಂಬ ದೇವಿಯ ಮೂರ್ತಿ ನೆಲದಲ್ಲಿ ಇಳಿದು ಹೋಗಿ ಆ ಸ್ಥಳದಲ್ಲಿ ಹುತ್ತ ಕಾಣಿಸಿಕೊಂಡಿತೆಂದು ಅಲ್ಲಿನ ಐತಿಹ್ಯ ಹೇಳುತ್ತದೆ.[14] ಈ ಐತಿಹ್ಯ ವಾಸ್ತವ ಸಂಗತಿಯನ್ನು ತಿರುವು ಮುರುವು ಮಾಡಿದೆ. ಮೂಲತಃ ಆ ದೇವಾಲಯದಲ್ಲಿ ದೇವಿಯ ಪ್ರತೀಕವಾಗಿ ಹುತ್ತ ಅಥವಾ ಹುತ್ತಿನೊಳಗಿದ್ದ ಲಿಂಗವೇ ಪೂಜೆಗೊಳ್ಳುತ್ತಿತ್ತೆಂದು ಊಹಿಸಬಹುದಾಗಿದೆ.
ಹೀಗೆ ಹಿಂದೂ ಶಿಷ್ಟ ದೇವರುಗಳಾದ ಶಿವ, ಸ್ಕಂದ, ಭೈರವ, ವಿಷ್ಣು ಇವರೆಲ್ಲ ಹುತ್ತಿನಲ್ಲಿನ ಲಿಂಗರೂಪದಲ್ಲಿ ಪೂಜೆಗೊಳ್ಳುತ್ತಿದ್ದರೆಂದು ಹೇಳಬೇಕಾಗಿದೆ. ಅದೇ ರೀತಿ ಜಾನಪದ ದೇವರಾದ ಜಂಪಪ್ಪ, ಮೈಲಾರಲಿಂಗ, ದೇವಿ ಅಥವಾ ಶಕ್ತಿಯರು ಈ ಸ್ವರೂಪದಲ್ಲಿಯೇ ಪೂಜೆಗೊಳ್ಳುತ್ತಿದ್ದರೆಂದು ತಿಳಿಯುವಲ್ಲಿ ಯಾವ ಬಾಧಕವೂ ಕಂಡು ಬರುವುದಿಲ್ಲ.
ಹುತ್ತ ಅಥವಾ ಸರ್ಪವನ್ನು ನಾಗರಪಂಚಮಿಯಲ್ಲಿ ಪೂಜಿಸುವ ರೂಢಿ ಪ್ರಸಿದ್ದವೇ. ಜುಂಜಪ್ಪ ಕೂಡ ಸರ್ಪರೂಪಿ ಎಂದೇ ಭಾವಿಸಲಾಗುತ್ತದೆ. ಅವನ ಪ್ರತೀಕವಾಗಿ ಹಿತ್ತಾಳೆಯ ಸರ್ಪವನ್ನು ಹೊತ್ತು ಅಡ್ಡಾಡುವ ಕಾಡುಗೊಲ್ಲರು ಉಂಟು. ಸುಬ್ರಹ್ಮಣ್ಯನ ಇನ್ನೊಂದು ಪ್ರತೀಕ ಸರ್ಪವೇ ಎಂಬುದು ಕುಕ್ಕೆಯಲ್ಲಿನ ಸ್ಥಳ ಪುರಾಣ, ನಂಬಿಕೆ ಮತ್ತು ಆಚರಣೆಗಳಿಂದ ವ್ಯಕ್ತವಾಗುತ್ತದೆ. ಕಾಡುಗೊಲ್ಲರ ಜುಂಜಪ್ಪ ವಿಷನಿವಾರಕರ ದೇವರೆಂಬುದನ್ನು ಈಗಾಗಲೇ ನೋಡಿದ್ದೇವೆ.
ಒಟ್ಟಿನಲ್ಲಿ ಹೇಳಬೇಕೆಂದರೆ ಜುಂಜಪ್ಪ ಕೇವಲ ದಕ್ಷಿಣ ಕರ್ನಾಟ    ಕಕ್ಕೆ ಸೀಮಿತವಾಗಿಲ್ಲ. ಆತನ ಪ್ರತೀಕ ಹಾವು ಮಾತ್ರವಾಗಿರದೆ ಹುತ್ತದಲ್ಲಿನ ಲಿಂಗವೂ ಅವನನ್ನು ಪ್ರತಿನಿಧಿಸುತ್ತದೆ. ಕೇವಲ ಕಾಡುಗೊಲ್ಲರಿಗಷ್ಟೇ ಅವನು ದೇವರಲ್ಲ. ಇತರರಲ್ಲೂ ಅವನ ಪೂಜೆ ಒಂದು ಕಾಲಕ್ಕೆ ವ್ಯಾಪಕವಾಗಿ ಇತ್ತು. ಆದ್ದರಿಂದ ಕಾಡುಗೊಲ್ಲರ ಸಾಂಸ್ಕೃತಿಕ ವೀರನೆಂದು ನಿರ್ಧರಿಸಿ ಬಿಡುವುದು ಅವೈಜ್ಞಾನಿಕವೆನಿಸುತ್ತದೆ. ಶಿಷ್ಟರ ದೇವರಾದ ಸುಬ್ರಹ್ಮಣ್ಯ ಅಥವಾ ಸ್ಕಂದ ಆತನ ತೀರ ಹತ್ತಿರದ ಸಂಬಂಧಿ. ಅಥವಾ ಅವನ ಅಪರಾವತಾರ, ಆದಿಚುಂಚನಗಿರಿ ಮತ್ತು ಚುಂಚನ ಕೋಟೆಗಳು ಒಂದು ಕಾಲದಲ್ಲಿ ಜುಂಜಪ್ಪನ ಕ್ಷೇತ್ರಗಳಾಗಿರುವ ಸಂಭವನೀಯತೆ ತುಂಬ ಇದೆ.
ಕ್ರಿ.ಶ. ೧೧ನೆಯ ಶತಮಾನದ ಒಂದು ಶಾಸನದಲ್ಲಿ ಜುಂಜಲದೇವಿ ಎಂಬ ವ್ಯಕ್ತಿಯ ಹೆಸರಿದೆ.[15] ಇಲ್ಲಿ ಜುಂಜ ಎಂಬುದು ವ್ಯಕ್ತಿವಾಚಕವಿದ್ದು ಅದಕ್ಕೆ – ಸ್ವಾರ್ಥದ ‘ಲ’ ಪ್ರತ್ಯಯ ಸೇರಿದೆ. ಚುಂಚನಹಳ್ಳಿ ಎಂಬ ಊರಿನ ಉಲ್ಲೇಖ ಕ್ರಿ.ಶ.೧೨೦೫ನೆಯ ವರ್ಷದ ಶಾಸನದಲ್ಲಿದೆ. ಸು. ಹತ್ತನೆಯ ಶತಮಾನದ ಶಾಸನದಲ್ಲಿಯೇ ಚುಂಚನಗಿರಿಗೆ ಚುಂಚನ ಕೋಟೆ ಎಂದು ಹೆಸರಿದ್ದ ಉಲ್ಲೇಖವಿದೆಯೆಂತೆ.[16] ಜುಂಜುವೀರಭದ್ರೇಶ್ವರ ಎಂಬ ಹೆಸರಿನ ಶರಣನೊಬ್ಬ ಇದ್ದನೆಂದು ಲಕ್ಕಣ್ಣ ದಂಡೇಶ ತಿಳಿಸುತ್ತಾರೆ.[17] ಹದಿನೆಂಟನೆಯ ಶತಮಾನವೆಂದು ಗ್ರಹಿಸಲಾದ ಎರಡು ತಾಮ್ರ ಶಾಸನಗಳಲ್ಲಿ ಚುಂಚೇಗೌಡ ಮತ್ತು ಜುಂಜೇಗೌಡ ಎಂಬ ವ್ಯಕ್ತಿ ವಾಚಕ ಕಂಡು ಬರುತ್ತದೆ.[18] ಇವೆರಡು ಶಾಸನಗಳು ಒಂದೇ ಮೂಲ ಮತ್ತು ಒಂದೇ ಕಾಲದವಾಗಿದ್ದು ಇವುಗಳಲ್ಲಿನ ಪ್ರಸ್ತುತ ವ್ಯಕ್ತಿ ಕೂಡ ಒಬ್ಬನೇ. ಆದ್ದರಿಂದ ಚುಂಚ ಮತ್ತು ಜುಂಜ ಶಬ್ದಗಳು ಪರ್ಯಾಯ ರೂಪಗಳೆಂದು ತಿಳಿಯಲಡ್ಡಿಯಿಲ್ಲ.
ಚುಂಚ ಅಥವಾ ಜುಂಜ ಎಂದರೆ ಚಿಕ್ಕ,ಕಿರಿಯ ಎಂಬ ಅರ್ಥವಿರುವುದನ್ನು ಕಿಟ್ಟೆಲ್ ಕೋಶದಿಂದ ಅರಿಯಬಹುದಾಗಿದೆ.

ನೇಗಿನಹಾಳ ಪ್ರಬಂಧಗಳು: ತಿರುಪತಿ ತಿಮ್ಮಪ್ಪ ಮತ್ತು ಕಪಿ ಸಂಕೇತ
ತಿರುಪತಿಯ ತಿಮ್ಮಪ್ಪನ ಸ್ವರೂಪದ ಬಗ್ಗೆ ಬಹಳ ಹಿಂದಿನಿಂದಲೂ ವಿವಾದಗಳಿವೆ. ಈ ದೇವರು ಶೈವ ಸಂಪ್ರದಾಯದ ವೀರಭದ್ರ, ಸುಬ್ರಹ್ಮಣ್ಯ ಎಂದು ಮುಂತಾಗಿ ಕೆಲವರು ಹೇಳಿದರೆ, ಅವರು ವಿಷ್ಣುವೆಂದೂ ದೇವಿಯೆಂದೂ ಮತ್ತೆ ಕೆಲವರು ಹೇಳುತ್ತಾರೆ. ಈ ವಿವಾದ ಈಗೇನೂ ತೀವ್ರವಾಗಿಲ್ಲ. ಅದಕ್ಕೊಂದು ನಿಲುಗಡೆ ಪ್ರಾಪ್ತವಾದಂತೆ ಈಗ ಕಂಡುಬರುತ್ತಿದೆ. ಆದರೆ ಶ್ರೀವೈಷ್ಣವ ಸಂಪ್ರದಾಯದ ಗ್ರಂಥಗಳಲ್ಲಿ ಈ ವಿಷಯಕ್ಕೆ ಸಂಬಂಧಪಟ್ಟಂತೆ ಬಂದಿರುವ ಉಲ್ಲೇಖಗಳನ್ನು ನೋಡಿದರೆ ಶ್ರೀ ರಾಮಾನುಜಾಚಾರ್ಯರ ಕಾಲದಲ್ಲಿ ಒಂದು ದೊಡ್ಡ ವಿವಾದ ಉಂಟಾದಂತೆ ಕಂಡುಬರುತ್ತದೆ. ಈ ವಿವಾದ ತರುವಾಯವೂ ಉಳಿದು ಬರಲು ಬಹುಶಃ ಮೂರ್ತಿಯ ರಚನೆಯಲ್ಲಿಯೇ ಅಸ್ಪಷ್ಟತೆಯಿರುವುದು ಒಂದು ಕಾರಣವಾದರೆ ಮೊದಲಿನಿಂದಲೂ ಈ ಮೂರ್ತಿಯನ್ನು ಸಾರ್ವಜನಿಕರಿಗೆ ಮುಕ್ತವಾಗಿರಿಸದೆ ಅದರ ಪೂರ್ಣನೋಟ ಸಾಧ್ಯವಾಗದಂತೆ ಅಲ್ಲಿನ ನಿಯಮಗಳನ್ನು ರೂಪಿಸಿವುದು ಮತ್ತೊಂದು ಕಾರಣವಾಗಿದೆ.ಈದೇವತೆಯಆರಾಧನೆನಮ್ಮ ದೇಶದ ಬಹುಭಾಗದಲ್ಲಿ ಹರಡಿದೆ. ಗುಜರಾತ, ಮಾರವಾಡಗಳವರೆಗೂ ಈ ದೇವರನ್ನು ತಮ್ಮ ಕುಲದೇವರೆಂದು ಪೂಜಿಸುವವರಿದ್ದಾರೆ. ದಕ್ಷಿಣ ಭಾರತದಲ್ಲಂತೂ ಸರಿಯೆ. ಉಚ್ಚವರ್ಗದ ಬ್ರಾಹ್ಮಣರಂತೆ ಕೆಳವರ್ಗದ ಶೂದ್ರರೂ ಬಹುಸಂಖ್ಯೆಯಲ್ಲಿ ಈ ದೇವರನ್ನು ಆರಾಧಿಸುತ್ತಾರೆ. ನಮ್ಮ ರಾಜ್ಯದ ಕರಾವಳಿ ಮತ್ತು ಘಟ್ಟದ ಪ್ರದೇಶದ ಹಾಲಕ್ಕಿಗಳು ಕೂಡ ಈ ದೇವರನ್ನು ತಮ್ಮ ಮನೆದೇವರೆಂದು ಭಾವಿಸುತ್ತಾರೆ. ಹೀಗಿರುವುದರಿಂದ ನಮ್ಮ ಕುತೂಹಲ ಈ ದೇವರನ್ನು ತಮ್ಮ ಮನೆದೇವರೆಂದು ಭಾವಿಸುತ್ತಾರೆ. ಹೀಗಿರುವುದರಿಂದ ನಮ್ಮ ಕುತೂಹಲ ಈ ದೇವರತ್ತ ತೀವ್ರವಾಗಿ ಹರಿಯುತ್ತದೆ.
ಈ ದೇವರ ಸ್ವರೂಪದ ವಿಷಯಕ್ಕೆ ಖಚಿತವಾದ ವಿವರಗಳು ಎಲ್ಲಿಯೂ ದೊರಕುವುದಿಲ್ಲ. ಸ್ವರೂಪ ವಿವರಗಳನ್ನು ಚರ್ಚಿಸುವ ಸಾಹಿತ್ಯ ತಕ್ಕಷ್ಟು ಪ್ರಮಾಣದಲ್ಲಿ ಲಭ್ಯವಿರುವುದಾದರೂ ಅದರಿಂದ ದೇವರ ಸ್ವರೂಪದ ಸಮಸ್ಯೆ ಬಗೆ ಹರಿಯುವದಿಲ್ಲ.
ಕನ್ನಡದಲ್ಲಿ ತಿರುಮಲೆದೇವರನ್ನು ಕುರಿತ ಒಂದೆರಡು ಕೃತಿಗಳು ಪ್ರಕಟವಾಗಿವೆ. ಪ್ರೊ || ಎಸ್.ಕೆ. ರಾಮಚಂದ್ರರಾವ್ ಅವರು ಎರಡು ಬಾರಿ ಈ ವಿಷಯದ ಮೇಲೆ ಗ್ರಂಥ ರಚಿಸಿದ್ದಾರೆ. ‘ತಿರುಪತಿಯ ತಿರುಮಲೆ ದೇವರು’ ಎಂಬುದು ಅವರ ಮೊದಲ ಕೃತಿಯಾದರೆ, ‘ತಿರುಪತಿ ತಿಮ್ಮಪ್ಪ’ ಎಂಬುದು ಅವರ ಎರಡನೆಯ ಕೃತಿ. ಶ್ರೀ ಹಿ.ಚಿ.ಬೋರಲಿಂಗಯ್ಯ ಎಂಬುವರು ಬರೆದ ‘ದಾಸಪ್ಪ-ಜೋಗಪ್ಪ’ ಜಾನಪದೀಯ ಅಧ್ಯಯನದ ಇನ್ನೊಂದು ಕೃತಿ. ದರ ಪೂರ್ವಾರ್ಧದಲ್ಲಿ ದಾಸಪ್ಪನೆಂದು ಪ್ರಸಿದ್ಧನಾದ ನೈಷ್ಠಿಕ ಭಕ್ತವರ್ಗದ ಹಲವು ವಿವರಗಳು ಬಂದಿವೆ. ದಾಸಪ್ಪ ತಿರುಪತಿಯ ದೇವರಿಗೆ ತನ್ನನ್ನು ಅರ್ಪಿಸಿಕೊಂಡವನಾದುದರಿಂದ ಆತನ ಬಗೆಗೆ ಹೇಳಲಾದ ವಿವರಗಳಲ್ಲಿ ತಿರುಮಲೆ ದೇವರ ಬಗೆಗೂ ಹಲವಾರು ವಿಷಯಗಳು ಪರೋಕ್ಷವಾಗಿ ಉಕ್ತವಾಗಿವೆ.
ಮೇಲಿನ ಇಬ್ಬರು ವಿದ್ವಾಂಸರ ಕೃತಿಗಳನ್ನು ಮತ್ತು ತಿರುಮಲೆ ದೇವರ ಭಕ್ತರ ಕೆಲವು ಆಚರಣೆಗಳನ್ನು ಗಮನಕ್ಕೆ ತಂದುಕೊಂಡರೆ ದೊರೆಯುವ ವಿವರಗಳನ್ನು ಇಲ್ಲಿ ಕಲೆಹಾಕಿದೆ.
ನೀಲಗಿರಿಯ ಪೂರ್ವದ ಸೆರಗನ್ನು ತಾಕಿಕೊಂಡು ಚಿತ್ತೂರು ಜಿಲ್ಲೆಯಿಂದ ಸಾಗುವ ಪೂರ್ವಘಟ್ಟದ ಸಾಲು ಮೇಲೆ ಕರ್ನೂಲು ಜಿಲ್ಲೆಯನ್ನು ಹಾದು ಹೋಗುತ್ತದೆ. ಆ ಸಾಲಿನಲ್ಲಿಯೇ ದಕ್ಷಿಣದಲ್ಲಿ ತಿರುಮಲ ದೇವರು ಮತ್ತು ಕಾಳಹಸ್ತಿಗಳಿದ್ದರೆ ಮುಂದೆ ಅಹೋಬಲ ಮತ್ತು ಶ್ರೀ ಶೈಲಗಳು ಹತ್ತುತ್ತವೆ. ಚಿತ್ತೂರು ಜಿಲ್ಲೆಯ ದಕ್ಷಿಣದಲ್ಲಿ ತಿರುಮಲೆಯಿದ್ದರೆ ಕರ್ನೂಲು ಜಿ‌ಲ್ಲೆಯ ಉತ್ತರ ತುದಿಯಲ್ಲಿ ಶ್ರೀ ಶೈಲವಿದೆ. ಈ ನಾಲ್ಕೂದೇವಾಲಯಗಳು ಬಹು ಪುರಾತನ ಕಾಲದಿಂದ ಪ್ರಸಿದ್ಧವಾಗಿವೆ. ಇವುಗಳಲ್ಲಿ ತಿರುಪತಿ ದೇವರ ಸಂಬಂಧವಾಗಿ ಬಹಳ ಹಿಂದಿನಿಂದ ಶಾಸನ ಮತ್ತು ಸಾಹಿತ್ಯದಲ್ಲಿ ಉಲ್ಲೇಖಗಳು ಕಂಡುಬರುತ್ತವೆ.
ಮೇಲೆಹೇಳಿದಂತೆ ಚಿತ್ತೂರು ಜಿಲ್ಲೆಯ ಘಟ್ಟದ ಸಾಲಿನಲ್ಲಿ ಏಳು ಬೆಟ್ಟಗಳ ಒಂದು ಸಮುದಾಯವಿದೆ. ಇದನ್ನು ತೆಲುಗು ಜಾನಪದರು ‘ಏಡು ಕೊಂಡಲು’ ಎಂದು ಹೇಳಿದರೆ, ಸಂಸ್ಕೃತ ಪುರಾಣ ಪರಂಪರೆಯನ್ನು ನಚ್ಚಿಕೊಂಡ ಜನ ‘ಶೇಷಗಿರಿ’ ಎಂದು ಹೇಳುತ್ತಾರೆ. ಎಂದರೆ ಈ ಸಮುದಾಯವನ್ನು ಉದ್ದಕ್ಕೆ ಮಲಗಿರುವ ಹಾವಿನ ಆಕಾರದಲ್ಲಿ ಅವರು ಕಲ್ಪಿಸಿಕೊಂಡಿದ್ದಾರೆ. ಈ ಏಳು ಬೆಟ್ಟಗಳು ಅಥವಾ ಒಂದೇ ಬೆಟ್ಟ ಸಾಲಿನ ಏಳು ಶಿಖರಗಳಲ್ಲಿ ವೆಂಕಟ/ವೆಂಗಡ ಎಂಬ ಶಿಖರದ ಸಮೀಪವಿರು ವಿಶಾಲ ತಗ್ಗಿನಲ್ಲಿ ಪ್ರಸ್ತುತ ದೇವಾಲಯವಿದೆ. ಇದರಿಂದಾಗಿ ದೇವರಿಗೆ ವೇಂಗಡಮುಡೈ ಯಾನ್, ವೇಂಕಟಪತಿ, ವೇಂಗಳನಾಥ ಎಂದರೆ ವೇಂಗಡದ ಒಡೆಯ ಎಂಬ ಹೆಸರು ಬಂದಿದೆ.
ತಿಮ್ಮಪ್ಪನ ಮೂಲದೇವಸ್ಥಾನವಿರುವ ಕಂದರದಿಂದ ಕೆಳಗೆ ತಿರುಪತಿ ಊರು ಇರುವವರೆಗೆ ಮತ್ತು ಊರಲ್ಲಿ ಹಲವಾರು ದೇವಾಲಯಗಳು ನಿರ್ಮಾಣವಾಗಿವೆ. ಕಾಲಾಂತರದಲ್ಲ ವೈಷ್ಣವ, ಶ್ರೀವೈಷ್ಣವ ಪರವಾದ ದೇವರುಗಳು ಇಲ್ಲೆಲ್ಲ ತುಂಬಿಕೊಂಡು ಬಿಟ್ಟಿವೆ. ಮುಖ್ಯದೇವರ ಪತ್ನಿ ಎನಿಸಿಕೊಳ್ಳುವ ಅಲಮೇಲು ಮಂಗಮ್ಮನಿಗೊಂದು ಪ್ರತ್ಯೇಕ ದೇವಾಲಯವಿರುವುದೂ ಇಲ್ಲಿಯೆ. ಆದರೆ ಮುಖ್ಯ ದೇವಾಲಯದಲ್ಲಿರುವುದು ಏಕೈಕ ಮೂರ್ತಿ. ಇದನ್ನು ಮೂಲವರ್ ಅಥವಾ ಮೂಲದೇವರು ಎಂದು ಹೇಳುತ್ತಾರೆ. ಇದರ ಒಳವಲಯದಲ್ಲಿ ಇತರ ದೇವರುಗಳಿಲ್ಲ. ಗರ್ಭಗುಡಿ ಮತ್ತು ಶಯನ ಮಂಟಪಗಳ ಹೊರಗಡೆ ವಿಷ್ವಕ್ಷೇನ, ನರಸಿಂಹ, ರಾಮ, ರಾಮಾ ನುಜ ಸನ್ನಿಧಿ ಮುಂತಾದ ದೇವರುಗಳು ನೆಲಸಿವೆ. ಎಂತಲೆ ತಿರುಮಲೆಯ ದೇವಸ್ಥಾನವನ್ನು ‘ಏಕಮೂರ್ತಿ ದೇವಾಲಯ’ ಎಂದು ಕರೆಯವುದು.
ಪ್ರಸ್ತುತ ಮೂಲ ಮೂರ್ತಿಯೇ ಎಲ್ಲೆಡೆ ಖ್ಯಾತವಾಗಿದ್ದು ಲಕ್ಷಾಂತರ ಭಕ್ತರು ವರ್ಷದ ಹನ್ನೆರಡೂ ತಿಂಗಳು ಇದನ್ನು ದರ್ಶಿಸಲು ಹೋಗುತ್ತಾರೆ. ಆದರೆ ಈಗಾಗಲೇ ಹೇಳಿದಂತೆ ಅವರಿಗೆ ಈ ದೇವರ ಪೂರ್ಣದರ್ಶನವಾಗುವುದು ಮಾತ್ರ ಸಾಧ್ಯವಿಲ್ಲ. ಭಕ್ತರು ದೂರದಿಂದ, ಮಣಗಟ್ಟಲೆ ಬಂಗಾರ, ಬೆಳ್ಳಿ, ವಜ್ರವೈಢೂರ್ಯಾದಿಗಳಿಂದ ಮುಚ್ಚಿರುವ ಸ್ಥಿತಿಯಲ್ಲಿಯೇ ನೋಡಿ ತೃಪ್ತರಾಗಬೇಕು. ಬೇರೆ ಉಪಾಯವೇ ಇಲ್ಲ.
ಪ್ರಯಾಸಪಟ್ಟು ಕಲೆಹಾಕಿದ ಕೆಲವು ವಿವರಗಳನ್ನು ಪ್ರೊ || ರಾಮಚಂದ್ರ ರಾಯರು ಕೊಟ್ಟಿದ್ದಾರೆ. ಅವರ ಪ್ರಕಾರ ದೂರದಿಂದ ನೋಡಲು ಮೂರ್ತಿ ಕಪ್ಪಾಗಿದೆ. ಆದರೆ ಅದು ಕಲ್ಲಿನಿಂದ ಮಾಡಿದ್ದೋ ಅಥವಾ ಕಟ್ಟಿಗೆಯಿಂದ ಮಾಡಿದ್ದೋ ತಿಳಿಯುವಂತಿಲ್ಲ. (ಮೂರ್ತಿಶಿಲ್ಪಕ್ಕೆ ಮೃತ್ತಿಕೆ, ಲೆಪ್ಪಗಳನ್ನು ಬಳಸಿರಬಹುದಾದ ಸಾಧ್ಯತೆಯನ್ನೂ ಇಲ್ಲಿ ಪರಿಗಣಿಸಬೇಕು). ಬೆನ್ನು ಮತ್ತು ಭುಜದ ಮೇಲೆ ಕೂಡಲು ಇಳಿಬಿದ್ದಂತೆ ಗೆರೆಗಳಿವೆಯಂತೆ. ಚತುರ್ಭುಜಗಳ ಪೈಕಿ ಹಿಂದಿನ ಕೈಗಳಲ್ಲಿ ಈಗ ಚಕ್ರ ಮತ್ತು ಶಂಕಗಳಿವೆ. ಆದರೆ ಇವು ಮೂಲಶಿಲ್ಪಕ್ಕೆ ಸೇರಿದ್ದಲ್ಲ. ಇವನ್ನು ರಾಮಾನುಜಾಚಾರ್ಯರು ಅನಂತರ ತೊಡಿಸಿದಂತೆಲ ಇವು ಬಂಗಾರದಿಂದ ಮಾಡಿದವು. ಇನ್ನೊಂದು ಜೋಡಿ ಕೈಯಲ್ಲಿ ಒಂದು ವರದ ಹಸ್ತವಾಗಿದ್ದರೆ ಮತ್ತೊಂದು ಕಟ್ಯವಲಂಬಿತವಾಗಿದೆ. ಕಟ್ಯವಲಂಬಿತವಾಗಿದ್ದರೂ ಪ್ರಸ್ತುತ ಕೈ ಮತ್ತು ಸೊಂಟಗಳ ನಡುವೆ ತುಸು ಹೆಚ್ಚಿನ ಅಂತರ ಉಳಿದುಕೊಂಡಿದೆ. ದೇವರ ಮೈಮೇಲೆ ಲಕ್ಷ್ಮಿ ಅಥವಾ ಅಲುಮೇಲು ಮಂಗಮ್ಮನ ಪದಕವನ್ನು ತೊಡಿಸುವ ಪದ್ಧತಿ ಬೆಳೆದು ಬಂದಿದೆ. ಈ ಪದ್ಧತಿಯನ್ನು ಪ್ರಾರಂಭಿಸಿದವರೂ ಶ್ರೀ ರಾಮಾನುಜಾಚಾರ್ಯರೇ. (ಎಂತಲೆ ಆಚಾರ್ಯರು ದೇವರಿಗೆ ಮಾವನೂ ಆಚಾರ್ಯರೂ ಆದರೆಂದು ಶ್ರೀ ವೈಷ್ಣವರು ನಂಬುತ್ತಾರೆ). ಮೇಲ್ಗಡೆ ಬಂಗಾರದ ಪಾದಗಳನ್ನು ಯಾವತ್ತೂ ಅಳವಡಿಸಿದ್ದು ಕಂಡುಬರುತ್ತದೆ. ಒಳಗೇನಿದೆಯೋ ಗೊತ್ತಿಲ್ಲ. ಕರ್ಪೂರ ಮತ್ತು ಕಸ್ತೂರಿಗಳಿಂದ ಕೂಡಿದ ಊರ್ಧ್ವ ಪುಂಡ್ರವನ್ನು ಮೂಗಿನ ಬಹುಭಾಗ ಸಹಿತವಾಗಿ ಕಣ್ಣು ಮತ್ತು ಹುಬ್ಬುಗಳು ಪೂರ್ಣ ಮುಚ್ಚುವಂತೆ ಬಳೆದಿರುತ್ತಾರೆ. ಇದರಿಂದಾಗಿ ಶುಕ್ರವಾರದ ಹೊರತು ದೇವರ ಕಣ್ಣು ಮತ್ತು ಹುಬ್ಬುಗಳ ದರ್ಶನ ಸಾಧ್ಯವಿಲ್ಲ. ಶುಕ್ರವಾರದ ದರ್ಶನದಲ್ಲಿಯೂ ಎಲ್ಲವನ್ನು ದೂರದಿಂದ ಗ್ರಹಿಸುವ ಸಂಭವ ಬಹಳ ಕಡಿಮೆ. ಹಲವು ಬಾರಿ ನೋಡಿದವರು ಹುಬ್ಬು ಮತ್ತು ಕಣ್ಣುಗಳು ನೋಡಲು ಉಗ್ರವಾಗಿವೆ ಎಂದು ಹೇಳುತ್ತಾರೆ. ಎಂತಲೆ ದೇವರ ಸಹಸ್ರನಾಮದಲ್ಲಿ ‘ವಿರೂಪಾಕ್ಷ’ ಎಂಬ ಹೆಸರು ಬಂದಿದೆಯಂತೆ.
ದೇವರ ಮೂರ್ತಿಸ್ವರೂಪವನ್ನು ಕುರಿತಾದ ಮಾತುಗಳು ಹಲವು ಪುರಾಣಗಳಲ್ಲಿವೆ. ತೊಂಡಮಾನ ಚಕ್ರವರ್ತಿಗೆ ಪ್ರಸನ್ನವಾದ ದೇವರು ಅವನು ಯುದ್ಧಕ್ಕೆ ಹೊರಟಾಗ ಅವನಿಗೆ ತನ್ನ ಶಂಖ-ಚಕ್ರಗಳನ್ನಿತ್ತು ತಾನು ಬರಿಗೈಯಲ್ಲಿ ನಿಂತಿದ್ದಾನೆ ಎಂದು ಬ್ರಹ್ಮಾಂಡ, ಸ್ಕಂದ ಮತ್ತು ಬ್ರಹ್ಮವೈವರ್ತ ಪುರಾಣಗಳು ಹೇಳುತ್ತವೆ. ಎಂದರೆ ಈ ಪುರಾಣಗಳ ಅಭಿಪ್ರಾಯದಲ್ಲಿ ದೈವದ ಕೈಯಲ್ಲಿರಬೇಕಾಗಿದ್ದ ಲಾಂಛನಗಳು ಇರಲಿಲ್ಲವೆಂದಾಗುತ್ತದೆ. ಮೂರು ಪುರಾಣಗಳ ಈ ಮಾತು ಹೆಚ್ಚು ಗಮನಾರ್ಹವಾಗಿದೆ. ವಾಮನಪುರಾಣವು ಈತ ಶಂಖ, ಚಕ್ರ, ಧನುರ್ಬಾಣಪಾಣಿ ಎಂದು ಹೇಳುತ್ತದೆ. ಸ್ಕಂದಪುರಾಣದಲ್ಲಿಯೇ ಅಸಿ, ಗದೆ. ಚಾಪ ಮತ್ತು ತೋಮರಗಳು ಇವನ ಆಯುಧಗಳೆಂಬ ಇನ್ನೊಂದು ಹೇಳಿಕೆಯಿದೆ. ದೇವರ ಕೈಗಳಲ್ಲಿ ಶರ-ಚಾಪ, ಖಡ್ಗ, ಕುಂತ ಮತ್ತು ಕೊಡಲಿ ಇವೆಯೆಂದು ಸಾತ್ತ್ವತ ಸಂಹಿತೆ ಹೇಳುತ್ತದೆ. ಪ್ರಾಚೀನ ಆಳ್ವಾರರಲ್ಲಿ ಒಬ್ಬರಾದ ಪೇಯಾಳ್ವಾರರು, ಇಳಿಬಿದ್ದ ಜಡೆ, ನೀಳವಾದ ಮುಡಿ, ಕೈಯಲ್ಲಿಕೊಡಲಿ ಮತ್ತು ಚಕ್ರಗಳಿವೆ ಎಂದಿದ್ದಾರೆ. ಇವೆಲ್ಲ ತುಂಬಾ ಪ್ರಾಚೀನವಾದ ಹೇಳಿಕೆಗಳು. ಹಾಗಿದ್ದ ಮೇಲೆ ಮೇಲಿನ ಪುರಾಣಗಳಲ್ಲಿ ಯಾವುದೆ ಹೇಳಿಕೆ ಸತ್ಯ? ಇವನ್ನು ನಂಬಿದರೆ ಭಕ್ತರಷ್ಟೇ ಅಲ್ಲದೆ ಸಂಶೋಧಕರೂ ದಿಕ್ಕು ತಪ್ಪುವುದು ಮಾತ್ರ ಸತ್ಯ.
ನಮ್ಮ ಜಾನಪದರಲ್ಲಿ ಈ ದೇವರಿಗೆ ತಾಯಿಯೊಬ್ಬಳು ಇರುವಳೆಂಬ ನಂಬಿಕೆಯಿದೆ. ತಿರುಮಲೆಯ ದೇವಾಲಯದ ಅಡಿಗೆ ಮನೆಯಲ್ಲಿ ‘ವಕುಳಾದೇವಿ’ ಎಂಬ ದೇವಿಯ ಮೂರ್ತಿಯನ್ನಿಟ್ಟು ಅವಳ ಸನ್ನಿಧಿಯಲ್ಲಿಯೇ ದೇವರ ನೈವೇದ್ಯಾದಿಗಳನ್ನು ಸಿದ್ಧಗೊಳಿಸುತ್ತಾರೆ. ಅಲ್ಲಿನ ಸ್ಥಳ ಪುರಾಣದಂತೆ ಇವಳು ಅಲ್ಲಿರುವ ಮೂಲ ವರಾಹ ಸ್ವಾಮಿಯ ಅಡಿಗೆಯವಳು. ಆ ಆದಿ ವರಾಹವೇ ಅವಳನ್ನು ಶ್ರೀನಿವಾಸನಿಗೆ ಅಡಿಗೆ ಮಾಡಲೆಂದು ಕಳುಹಿಸಿದನೆಂದು ಹೇಳುತ್ತಾರೆ.
ವೇಂಗಡ ದೇವರ ಪತ್ನಿಯಾದ ಅಲುವೇಲು ಮಂಗಮ್ಮನನ್ನು ಅಲರ್-ಮೇಲ್-ಮಂಗೈ ಎಂದು ತಮಿಳಿನಲ್ಲಿ ಮತ್ತು ಪದ್ಮಾವತಿ ಎಂದು ಸಂಸ್ಕೃತದಲ್ಲಿ ಕರೆಯುತ್ತಾರೆ. ಈ ಮೊದಲು ಹೇಳಿದಂತೆ ಇವಳಿಗೆ ಮೂಲ ದೇವಾಲಯದಲ್ಲಿ ಯಾವ ಸ್ಥಾನವೂ ಇಲ್ಲ. ನಿತ್ಯ-ನೈಮಿತ್ಯಕ ಪೂಜೆಗಳಲ್ಲಿ ಹೇಳಿಕೊಳ್ಳುವಂಥ ಪಾಲು ದೊರೆಯುವುದಿಲ್ಲ. ನಿತ್ಯ ನಡೆಯುವ ದೇವರ ಶಯನೋತ್ಸವದಲ್ಲಿ ದೇವರು ಮಲಗುವುದು ಈ ಪದ್ಮಾವತೀ ಸಮೇತನಾಗಿ ಅಲ್ಲ; ಕೇವಲ ತಾನೊಬ್ಬನೇ. ಇದರಿಂದ ವೇಂಕಟನಿಗೂ ಪದ್ಮಾವತಿಗೂ ನೈಜ ಸಂಬಂಧವಿಲ್ಲವೆಂದಾಯಿತು. ಮಂಗಮ್ಮ ಎಂದಿರುವ ಜಾನಪದ ಹೆಸರನ್ನು ಪೂರಾಣಗಳು ಪದ್ಮಾವತಿ ಎಂದು ಸಂಸ್ಕೃತೀಕರಿಸಿವೆಯೆಂಬುದು ಸ್ಪಷ್ಟ.
ಪೂಜಾವಿಧಿಗಳಲ್ಲಿ ಕೂಡ ಹಲವಾರು ವಿರೋಧಾಭಾಸಗಳಿರುವುದನ್ನು ವಿದ್ವಾಂಸರು ಗುರುತಿಸಿದ್ದಾರೆ. ಪರಂಪರೆಯಿಂದ ಬಂದ ತೆಲಗು ಮೂಲದ ವೈಖಾನಸ ಪೂಜಾರಿಗಳ ಹೊರತು ಇತರರಿಗೆ ಅಲ್ಲಿ ಅವಕಾಶವಿಲ್ಲ. ದೇವರು ವಿಷ್ಣುವೆಂಬ ತಿಳುವಳಿಕೆಯಿದ್ದರೂ ಬಿಲ್ವಪತ್ರಿಯಿಂದ ಪೂಜೆ ನಡೆಯುತ್ತದೆ. ಪುನುಗಿನ ಬೆಕ್ಕಿನ ಕೊಬ್ಬಿನಿಂದ ದೇವರ ಮುಖ, ಮೈ ಕೈ ಮತ್ತು ಕಾಲುಗಳಿಗೆ ತಿಕ್ಕುವ ಪದ್ಧತಿಯಿದೆ. ಶುಕ್ರವಾರ ದೇವರನ್ನು ಸ್ತ್ರೀ ದೇವತೆಯಂತೆ ಅಲಂಕರಿಸಿ ಉತ್ಸವ ನಡೆಸುವ ವಿಶೇಷ ಮರ್ಯಾದೆ ಕೂಡ ಇದೆ. ಮುಂಚೆ ದೇವರ ಮುಖದ ಮೇಲೆ ಅರ್ಧಚಂದ್ರಾಕೃತಿಯ ನಾಮ ಹಚ್ಚುವ ಪದ್ಧತಿ ಬದಲಾಗಿ ಈಗ ಊರ್ಧ್ವ ಪುಂಡ್ರ ಹೆಚ್ಚುವ ರೂಢಿ ಬಂದಿದೆ. ಇದು ಊರ್ಧ್ವಪುಂಡ್ರವೆಂದರೂ ಶ್ರೀ ವೈಷ್ಣವರ ನಾಮವಲ್ಲ. (ನಮ್ಮ ಕಡೆಯ ಕೆಲವು ಜನ ಈ ದೇವರ ಒಕ್ಕಲಿನವರು ಮನೆಯಲ್ಲಿ ಲಗ್ನವಿದ್ದಾಗ ಗುಗ್ಗುಳ ಸೇವೆ ಸಲ್ಲಿಸುವುದಿದೆ).
ಈ ದೇವರನ್ನು ಕುರಿತು ನಮ್ಮ ಜಾನಪದರು ಇಟ್ಟುಕೊಂಡಿರುವ ನಡವಳಿಕೆಗಳಿಂದ ಕೆಲವು ಸ್ವಾರಸ್ಯಕರ ಅಂಶಗಳು ಹೊರಪಡುತ್ತವೆ. ತಮ್ಮ ಪರಂಪರಾಗತವಾದ ಕ್ರಮದಂತೆ ತಿರುಪತಿಯ ಯಾತ್ರೆ ಮಾಡುವ ದಾಸಪ್ಪಗಳು ಮತ್ತು ಇತರ ಭಕ್ತರು ಯಾತ್ರೆ ಹೊರಡುವ ಮುಂಚೆ ಆಯಾ ಊರುಗಳಲ್ಲಿ ಕೆಲವು ನಿಯಮಿತ ಆಚರಣೆಗಳನ್ನು ಜರುಗಿಸುತ್ತಾರೆ. ಅವುಗಳಲ್ಲಿ ‘ಮಣೇವು ಹಾಕುವುದೂ’ ಒಂದು. ಈ ಸಂದರ್ಭದಲ್ಲಿ ತಿನ್ನಬೇಕಾದ ಆಹಾರ ಪದಾರ್ಥಗಳನ್ನು ಒಂದು ಬಟ್ಟೆಯ ಮೇಲೆ ಕೂಡುಹಾಕಿ ದಾಸಪ್ಪಗಳು ಅದರ ಸುತ್ತ ಕಪಿಗಳಂತೆ ಕುಪ್ಪಳಿಸುತ್ತ, ಜಿಗಿಯುತ್ತ, ಕೈಯಿಂದ ಮುಟ್ಟದೆ ಬಾಯಿಹಾಕಿ ತಿಂದು ಮುಗಿಸುತ್ತಾರಂತೆ. ಯಾತ್ರೆ ಹೊರಟ ಮೇಲೆ ಮುಳುಬಾಗಿಲಿನವರೆಗೆ ಹೋಗಿ ಅಲ್ಲಿರುವ ಹನುಮಂತದೇವರ ದೇವಾಲಯದಲ್ಲಿ ತಪ್ಪದೆ ಪೂಜಾವಿಧಿಗಳನ್ನು ಸಲ್ಲಿಸುತ್ತಾರೆ. ದೇವರ ಹೆಸರು ಹಿಡಿದು ಘೋಷಿಸುವಾಗ ‘ಮುಳುಬಾಗಲ ಮುಕ್ಕಪ್ರಾಣಿ ನಿನ್ನ ಗೋವಿಂದಾ’ ಎಂದು ಅಲ್ಲಿ ಹನುಮಂತ ದೇವರಿಗೂ ಭಕ್ತಿಸಲ್ಲಿಸುತ್ತಾರೆ. ಕೆಲವು ದಾಸಯ್ಯಗಳು ಭಿಕ್ಷೆ ಬೇಡುತ್ತ ಮುಳಬಾಗಿಲಿಗೆ ಬಂದು ದೇವರ ದರ್ಶನದೊಂದಿಗೆ ಭಿಕ್ಷೆ ಬೇಡುವುದನ್ನು ನಿಲ್ಲಿಸಿ ಬಿಡುವರಂತೆ. ಇದರಿಂದ ಈ ಹನುಮಂತ ದೇವರಿಗೆ ಈ ಸಂಪ್ರದಾಯದಲ್ಲಿ ಏನೋ ಮಹತ್ವವಿರುವ ಅಂಶ ಸ್ಪಷ್ಟವಾಗುತ್ತದೆ.
ತಿರುಪತಿಯ ಬೆಟ್ಟದಲ್ಲಿ ಇವರು ನಡೆಸುವ ಹಲವಾರು ಆಚರಣೆಗಳಲ್ಲಿ ಕಪಿಗಳಿಗೆ ಕಜ್ಜಾಯ ತಿನ್ನಿಸುವುದೂ ಒಂದು. ಯಾತ್ರಿಕರು ಊರಿಂದ ಹೊರಡುವಾಗ ದೇವರ ಹೆಸರಿನಿಂದ ಮೊದಲೆ ಈ ಕಜ್ಜಾಯಗಳನ್ನು ಮಾಡಿಕೊಂಡಿರುತ್ತಾರೆ (ಇದನ್ನು ತಯಾರಿಸಲು ಹಸೀ ಅಕ್ಕಿಹಿಟ್ಟು, ಕಡಲೇಬೀಜ, ಎಳ್ಳು, ಎಣ್ಣೆ ಅಥವಾ ತುಪ್ಪ, ಬೆಲ್ಲ ಮುಂತಾದ ಸಾಮಗ್ರಿ ಬಳಸಿರುತ್ತಾರೆ). ಗೋವಿಂದರಾಜಪುರ ಅಥವಾ ಕೆಳ ತಿರುಪತಿಯಿಂದ ಬೆಟ್ಟ ಏರುವಾಗ ದೊರೆಯುವ ಕಪಿಗಳಿಗೇ ಇವನ್ನು ತಿನ್ನಿಸಬೇಕೆಂಬುದು ಇವರ ನಂಬಿಕೆ. ಇದೇ ರೀತಿ ಬೇಡಿಕೊಂಡ ಹರಕೆಯಂತೆ ಅಥವಾ ಮುಡಿಪಾಗಿ ಕಟ್ಟಿಟ್ಟ ಹಣವನ್ನು ದೇವಸ್ಥಾನದ ಹುಂಡಿಗೆ ಹಾಕದೇ ಯಾರಾದರು ಅದನ್ನು ತಿರುಗಿ ತರುತ್ತಿದ್ದರೆ ಅಂಥವರನ್ನು ಕಪಿಗಳು ಅಡ್ಡಗಟ್ಟಿ ಕಾಡುತ್ತವಂತೆ. ಉತ್ತರ ಕರ್ನಾಟಕದಲ್ಲಿ ಈ ನಂಬಿಕೆ ಪ್ರಚುರವಾಗಿದೆ.
ಉತ್ತರ ದೇಶಿಯರು ಈ ದೇವರನ್ನು ‘ಬಾಲಾಜಿ’ ಎಂದು ಕರೆಯುವ ಸಂಗತಿ ಎಲ್ಲರಿಗೂ ಗೊತ್ತು. ಬಾಲಾಜಿ ಎಂದರೆ ಕ್ಷುದ್ರದೇವತೆ, ಗ್ರಾಮದೇವತೆ, ಯಕ್ಷ ಎಂದು ಅರ್ಥವಂತೆ. ಈ ಅರ್ಥದಲ್ಲಿ ಅವರು ಹನುಮಂತನನ್ನೂ ಕರೆಯುವರೆಂದು ಪ್ರೊ || ರಾಮಚಂದ್ರರಾಯರು ತಿಳಿಸಿದ್ದಾರೆ.
ಇವೆಲ್ಲಕ್ಕಿಂತ ಮಹತ್ವದ ಅಂಶವೊಂದಿದೆ. ತಿಮ್ಮಪ್ಪನ ಭಕ್ತರಾದ ದಾಸಯ್ಯಗಳು ನಿತ್ಯ ಪೂಜೆಗಾಗಿ ತಮ್ಮಲ್ಲಿಟ್ಟುಕೊಂಡಿರುವ ವಸ್ತುಗಳಲ್ಲಿ ‘ಪಿರುಮಾಳು’ ಎಂಬ ಹೆಸರಿನ ಹಿತ್ತಾಳೆಯ ಹನುಮಂತನ ಮೂರ್ತಿಯೂ ಒಂದು. ಎಂದರೆ ಇವರು ಪೂಜಿಸುತ್ತ ಬಂದ ತಿಮ್ಮಪ್ಪನೆ ಪ್ರತಿರೂಪ ಅಥವಾ ಪರಂಪರಾಗತ ರೂಪ ಹನುಮಂತನೇ ಎಂದಂತಾಯಿತು. ಇದರಿಂದ ತಿರುಮಲೆಯ ದೇವರೆಂದರೆ ಮಾರುತಿಯೇ ಎಂದು ಹೇಳಬೇಕಾಗುತ್ತದೆ. ಈ ಮಾತನ್ನು ಸಮರ್ಥಿಸುವ ಕನ್ನಡ ದಾಸರ ಪದಗಳು ಕೂಡ ದೊರೆಯುತ್ತವೆ. ಉದಾಹರಣೆಗೆ, ಪುರಂದರದಾಸರ ಪದ್ಯವೊಂದು ಮುಂದಿನಂತಿದೆ:
ಸುಣ್ಣವ ತಿಂದ ತಿಮ್ಮಣ್ಣನಂದದಿ ಬೆದರಿ
ಟಣ್ಣು ಪಣ್ಣನೆ ಕುಣಿ ಕುಣಿದಾಡಿ
ದೊಣ್ಣೆ ಪೆಟ್ಟಿಗೆ ನೀ ಗುರಿಯಾದೆಯಲ್ಲೋ
(ಸುಧಾ, ೨೯-೧೨-೧೯೮೬, ಪು.೨೩)
ಇದರಿಂದ ಮಂಗನನ್ನು ತಿಮ್ಮಪ್ಪನೆಂದು ಕರೆಯುವ ಪರಂಪರೆ ತುಂಬ ಹಳೆಯದೆಂದು ಸಾಬೀತಾಗುತ್ತದೆ. ತಿರುಮಲೆ ದೇವರ ಪ್ರತೀಕವೆಂದು ಕಪಿಯನ್ನು ಪೂಜಿಸುವುದು ಮುಂಚಿನಿಂದಲೂ ಇದ್ದಿತೆಂದು ಇದರಿಂದ ತಿಳಿಯಬಹುದಾಗಿದೆ. ತಿಮ್ಮಪ್ಪನ ವಾರ ಮತ್ತು ಮಾರುತಿಯ ವಾರ ಕೂಡ ಒಂದೇ, ಅದು ಶನಿವಾರವಾಗಿದೆ.
ನಮ್ಮ ಜಾನಪದರಲ್ಲಿ ಹಲವಾರು ದೇವರುಗಳ ಪ್ರತೀಕವಾಗಿ ಒಂದೊಂದು ಪ್ರಾಣಿ ಅಥವಾ ಮರ ರೂಢಿಯಲ್ಲಿದೆ. ಮೈಲಾರ ದೇವರ ಪ್ರಮುಖ ಪ್ರಾಣಿ ನಾಯಿ, ನಾರಾಯಣನ ಪ್ರತೀಕವಾಗಿ ಅರಳೆಮರ, ಪಾರ್ವತಿಗೆ ಆಲದಮರ, ಪದ್ಮಾವತಿ (ಜೈನ)ಯ ಸನ್ನಿಧಿಯಲ್ಲಿ ಲಕ್ಕೀಮರ, ಜ್ಯೋತಿಬಾ ರವಳೋಬಾ, ಧರಿ ಮೈಲಾರ ಲಿಂಗ ಮುಂತಾದವರ ಪ್ರತೀಕವಾಗಿ ಕುದುರೆ, ಇವು ಕಂಡುಬರುತ್ತವೆ. ಸರ್ಪ ಸುಬ್ರಹ್ಮಣ್ಯನ ಪ್ರತೀಕವಾಗಿರುವುದು ಬಹಳಷ್ಟು ಜನಕ್ಕೆ ಗೊತ್ತಿದೆ.
ಮೇಲಿನಂತಹ ದೇವರ ಪ್ರತೀಕವಾಗಿರುವ ಪ್ರಾಣಿ ಅಥವಾ ಮರಗಳ ಸುತ್ತ ಹಲವಾರು ನಂಬಿಕೆಗಳು ಹುಟ್ಟಿಕೊಂಡು ನಾನಾ ಪ್ರಕಾರದ ಆಚರಣೆಗಳಿಗೆ ದಾರಿ ಮಾಡಿಕೊಡಬಹುದಾಗಿದೆ. ಅಂಥ ಆಚರಣೆಗಳು ಆಯಾ ಸಂಕೇತದ ಜೊತೆಗೆ ನಿಕಟವಾದ ಸಂಬಂಧ ಕಲ್ಪಿಸಿಕೊಳ್ಳುವುದು ಅನಿವಾರ್ಯ. ಪ್ರಸ್ತುತ ನಮ್ಮ ಜಾನಪದರಲ್ಲಿ ಕಂಡುಬರುವ ಪ್ರಾಣಿ ಸಂಕೇತಗಳಲ್ಲಿ ಮತ್ತು ಅವುಗಳ ಸುತ್ತಲಿನ ಆಚರಣೆಗಳಲ್ಲಿ ಅಂಥ ಸಂಬಂಧಗಳನ್ನು ಗುರುತಿಸುವುದು ಹೆಚ್ಚಿನ ಸಂದರ್ಭಗಳಲ್ಲಿ ಸುಲಭ ಸಾಧ್ಯವಾಗಿರುತ್ತದೆ. ನಾಯಿಯ ಸಂಕೇತ ಪ್ರಧಾನವಾಗಿರುವಲ್ಲಿ ನಾಯಿಯಂತೆ ಬೊಗುಳುವುದು, ಕುದುರೆಯ ಸಂದರ್ಭದಲ್ಲಿ ಕುದುರೆಯಂತೆ ಕುಣಯುವುದು, ಹಾವು ಸಂಕೇತವಾಗಿದ್ದಲ್ಲಿ ಅದರಂತೆ ಕುಣಿಯುವ, ಬುಸುಗುಡುವ ಆಚರಣೆ ನಡೆದು ಬಂದಿರಬಹುದು. ದಕ್ಷಿಣ ಕನ್ನಡ ಜಿಲ್ಲೆಯಲ್ಲಿ ನಡೆಯುವ (ಕಂಬಳ ಮತ್ತು) ನಾಗಮಂಡಲ ನೃತ್ಯಗಳು ಬಹುಶಃ ಹಾವಿನ ಅರ್ಥಾತ್ ಸುಬ್ರಹ್ಮಣ್ಯನ ಪ್ರೀತ್ಯರ್ಥವಾಗಿ ನಡೆಯುವ ಆಚರಣೆಗಳು. ಇವುಗಳ ಸಾಲಿಗೆ ಸೇರತಕ್ಕ ಇನ್ನೊಂದು (ಪ್ರಾಣಿ) ಸಂಕೇತ ಮತ್ತು ಆಚರಣೆಯೆಂದರೆ ಕಪಿಯದು.
ಕಪಿ ನಮ್ಮಲ್ಲಿ ಮಾರುತಿ, ಹನುಮಾನ್, ಆಂಜನೇಯ, ರಾಮಾದಸ ಇತ್ಯಾದಿ ಹೆಸರುಗಳಿಂದ ಪೂಜೆಗೊಳ್ಳುತ್ತಿರುವ ಪ್ರಬಲವಾದ ಒಂದು ಟೋಟೆಮ್ (Totem) ಆಗಿದೆ. ಹಳ್ಳಿಹಳ್ಳಿಗೂ ನಮ್ಮಲ್ಲಿ ಹನುಮಂತನ ಗುಡಿಗಳಿವೆ. ರಾಮಾಯಣ ಕಥೆಯ ಪ್ರಕಾರ ಹನುಮಂತ ರಾಮನ ಬಂಟನೆಂದು ತಿಳಿಯಲಾಗುತ್ತದಾದರೂ ವಾಸ್ತವವಾಗಿ ನಮ್ಮಲ್ಲಿ ರಾಮನ ಪೂಜೆ ಇಲ್ಲವೇ ಇಲ್ಲ. ರಾಮನು ಮುಖ್ಯ ದೇವರಾಗಿ ಪೂಜೆಗೊಳ್ಳುತ್ತಿದ್ದ ಒಂದು ಧಾಮ ಅಥವಾ ಕ್ಷೇತ್ರ ಪ್ರಾಚೀನ ಕಾಲದಲ್ಲಿ ನಮ್ಮಕಣ್ಣಿಗೆ ಬೀಳುವುದಿಲ್ಲ. ಇದು ಆಶ್ಚರ್ಯದ ಸಂಗತಿಯಲ್ಲವೇ?
ರಾಮಾಯಣದ ಕಥೆಯ ಪ್ರಕಾರ ಹನುಮಂತ ದಕ್ಷಿಣದವನೆಂಬ ಅಂಶ ಸ್ಪಷ್ಟವಾಗಿದೆ. ಕಿಷ್ಕಿಂಧೆಯಲ್ಲಿ ಕೋತಿಗಳ ಒಂದು ರಾಜ್ಯವೇ ಇತ್ತೆಂದು ಆ ಮಹಾಕಾವ್ಯ ಹೇಳುತ್ತದೆ. ಮೂಲದಲ್ಲಿದ್ದ ಒಂದು ಕಥಾ ಪರಂಪರೆಯನ್ನು ರಾಮಾಯಣ ತನ್ನ ಉದ್ದೇಶಕ್ಕೆ ತಕ್ಕಂತೆ ಬದಲಾಯಿಸಿಕೊಂಡು ತನ್ನಲ್ಲಿ ಅಳವಡಿಸಿಕೊಂಡಿರುವಂತೆ ಕಾಣುತ್ತದೆ. ಪ್ರಸ್ತುತ ಕಾವ್ಯವೇ ಎಲ್ಲೆಡೆ ಪ್ರಚಾರಕ್ಕೆ ಬಂದುದರಿಂದ ರಾಮ ಪ್ರಥಮ ವರ್ಗದ ದೇವರಾದ. ಹನುಮಂತ ಅವನ ಸೇವಕನೆನಿಸಿ ದ್ವಿತೀಯ ವರ್ಗದ ದೇವರಾದ. ದಕ್ಷಿಣದ ಜನಪದರು ಮಾತ್ರ ತಮ್ಮ ಹಳೆಯ ಆಚಾರಗಳನ್ನು ಬಿಟ್ಟು ಕೊಡಲಾರದೆ ಹನುಮಂತನ ಪರವಾದ ಆಚಾರಗಳನ್ನು ಈ ವರೆಗೂ ಉಳಿಸಿಕೊಂಡು ಬಂದರು. ಅದರ ಫಲವೇ ಇಂದಿನ ನಮ್ಮ ದಾಸಪ್ಪಗಳು ಅಥವಾ ಜಾನಪದ ದಾಸ ಪರಂಪರೆ.
ತಿರುಮಲೆ ದೇವರ ಮೂರ್ತಿ ಲಕ್ಷಣದಲ್ಲಿ ಮಾರುತಿಯನ್ನು ಹೋಲುವ ಅಂಶಗಳು ಈಗ ಯಾವವೂ ಉಳಿದಿಲ್ಲವೆಂದು ಕಾಣುತ್ತದೆ. ಮೂಲದಲ್ಲಿ ತಿರುಮಲೆ ದೇವರು ಮತ್ತು ಮಾರುತಿಯ ಸಂಪ್ರದಾಯಗಳು ಬೇರೆ ಬೇರೆಯಾಗಿದ್ದು ಯಾವುದೋ ಕಾರಣಕ್ಕೆ ಇವೆರಡು ಮಿಶ್ರಗೊಂಡವೆಂದು ಊಹಿಸಲು ಶಕ್ಯವಿದೆ. ಆದರೆ ಈ ರೀತಿಯ ಊಹೆಗೆ ಪ್ರಬರ ಆಧಾರಗಳು ಲಭ್ಯವಿಲ್ಲ.
ಕೊನೆಯದಾಗಿ, ನಮ್ಮ ಹರಿದಾಸರಲ್ಲಿ ತಿರುಪತಿ ತಿಮ್ಮಪ್ಪನ ಬಗ್ಗೆ ಮತ್ತು ಮಾರುತಿಯ ಬಗ್ಗೆ ವಿಶೇಷ ಮಹತ್ವವಿರುವುದನ್ನು ಕಾಣಬಹುದು. ಶ್ರೀವೈಷ್ಣವರಲ್ಲಿ ಲಕ್ಷ್ಮೀಗಿರುವಂತೆ – ಇವರ ಸಂಪ್ರದಾಯದಲ್ಲಿ ಆ ಸ್ಥಾನ ಮಾರುತಿಗೆ ಸಂದಿದೆ. ಈ ಹರಿದಾಸರಲ್ಲಿ ಬಹಳಷ್ಟು ಜನ ರಾಯಚೂರು, ಕಲಬುರ್ಗಿ ಮತ್ತು ಕೋಲಾರ ಜಿಲ್ಲೆಯ ಪ್ರದೇಶ, ಎಂದರೆ ಆಂಧ್ರದ ಗಡಿ ಪ್ರದೇಶದಿಂದ ಬಂದವರಾಗಿದ್ದಾರೆ. ಇವೆಲ್ಲ ಇನ್ನೂ ಆಳವಾಗಿ ಸಂಶೋಧನೆಗೊಳ್ಳಬೇಕಾದ ವಿಷಯಗಳು.
ನೇಗಿನಹಾಳ ಪ್ರಬಂಧಗಳು: ಎಲ್ಲಮ್ಮನ ಐತಿಹ್ಯಗಳು
ಇಂಗ್ಲೀಷಿನ Legend ಎಂಬ ಪದಕ್ಕೆ ಸಮನಾಗಿ ಇಂದು ನಾವು ‘ಐತಿಹ್ಯ’ ಎಂಬುದನ್ನು ಪ್ರಯೋಗಿಸುತ್ತಿದ್ದೇವೆ. ಜಾನಪದ ಶಾಸ್ತ್ರವಾಗಿ ಬೆಳೆಯುವುದಕ್ಕಿಂತ ಹಿಂದಿನಿಂದಲೇ ‘ಐತಿಹ್ಯ’ ಎಂಬ ಶಬ್ದಪ್ರಯೋಗ ನಮ್ಮಲ್ಲಿ ತಕ್ಕಷ್ಟು ರೂಢವಾಗಿದೆ. ಸಾಮಾನ್ಯರು ಇತಿಹಾಸವೆಂದು ನಂಬಿಕೊಂಡು ಬಂದ ಘಟನೆ ಅಥವಾ ಕಥನವೆಂಬ ಅರ್ಥದಲ್ಲಿ ಅದು ಪ್ರಯೋಗಗೊಳ್ಳುತ್ತಿದ್ದುದನ್ನು ನಾವು ಆಗೀಗ ಕಾಣುತ್ತೇವೆ. ಜಾನ ಪದ ಶಾಸ್ತ್ರವಾಗಿ ಬೆಳೆಯುತ್ತ ಬಂದದ್ದರಿಂದ ಅದೊಂದು ನಿಶ್ಚಿತ ಪರಕಲ್ಪನೆಯಾಯಿತೆಂದು ಹೇಳಬೇಕಾಗುತ್ತದೆ.
ಐತಿಹ್ಯದ ಮೂಲವಾದ ‘Legend’ ಎಂಬ ಪದ ಮಧ್ಯಕಾಲೀನ ಲ್ಯಾಟಿನ್ನಿನ ಲೆಜೆಂಡಾ (Legenda) ಎಂಬ ರೂಪದಿಂದ ನಿಷ್ಪನ್ನವಾದುದು.[1] ಇದರರ್ಥ ಪಠಿಸಬಹುದಾದದ್ದು. ಎಂದು”[2] ಇದಕ್ಕೆ ಯುರೋಪಿನಲ್ಲಿ ಸಾಧುಸಂತರ ಕಥೆಗಳು ಎಂಬಂಥ ಅರ್ಥಗಳು ಮೊದಲಲ್ಲಿ ಪ್ರಚಲಿತವಿದ್ದುದಾಗಿ ತಿಳಿದು ಬರುತ್ತದೆ.[3] “ಲೆಜೆಂಡಾ” ಅಥವಾ ‘ಐತಿಹ್ಯ” ವೆಂಬುದು ಈ ಅರ್ಥಗಳಿಂದ ಸಾಕಷ್ಟು ದೂರ ಸರಿದಿದೆಯೆಂದು ಬೇರೆ ಹೇಳಬೇಕಾಗಿಲ್ಲ. ಐತಿಹ್ಯವೆಂದರೆ ಈಗ ವ್ಯಕ್ತಿ, ಸ್ಥಳ ಅಥವಾ ಘಟನೆಯೊಂದರ ಸುತ್ತ ಸಾಂಪ್ರದಾಯಿಕವಾಗಿ ಮತ್ತು ಯಾವುಯಾವುವೋ ಮೂಲ ಸಂಗತಿಗಳ ಮೇಲೆ ಆಧರಿತವಾಗಿ ಬೆಳೆದು ಬಂದ ಕಥನ ಎಂದು ಸಾಮಾನ್ಯವಾದ ಅರ್ಥ ಪಡೆದು ಕೊಂಡಿದೆ
“ಐತಿಹ್ಯ” ಕೆಲವು ವೇಳೆ ಸತ್ಯ ಘಟನೆಯೊಂದರಿಂದಲೇ ಹುಟ್ಟಿಕೊಂಡಿರಬಹುದು; ಎಂದರೆ, ಅದು ನಿಜವಾದ ಚರಿತ್ರೆಯನ್ನೊಳಗೊಂಡಿರಬಹುದು. ಆದರೆ ಯಾವತ್ತೂ ಅದರಲ್ಲಿ ಚರಿತ್ರೆಯೇ ಇರುತ್ತದೆಂದು ಅಪೇಕ್ಷೆ ಪಡುವುದು ಮಾತ್ರ ತಪ್ಪು. ಹೆಚ್ಚಿನ ಸಂದರ್ಭಗಳಲ್ಲಿ ಐತಿಹ್ಯದಲ್ಲಿ ಎಳ್ಳಷ್ಟೂ ಇರದೆ ಇರಲೂ ಬಹುದು. ಆದರೆ ಐತಿಹ್ಯ ಚರಿತ್ರೆಯ ವೇಷವನ್ನು ಮಾತ್ರ ತಪ್ಪದೇ ಧರಿಸುತ್ತದೆ. ಅಷ್ಟೇ ಅಲ್ಲ, ಅದು ಅದರ ಪ್ರಧಾನ ಲಕ್ಷಣಗಳಲ್ಲಿ ಒಂದು.
ಅನೇಕ ವೇಳೆ ಐತಿಹ್ಯಕ್ಕೂ, ಪುರಾಣಕ್ಕೂ ಹೋಲಿಕೆಯಿರುತ್ತದೆ. ಹಲವಾರು ಸಂದರ್ಭಗಳಲ್ಲಿ ಐತಿಹ್ಯ ಮತ್ತು ಪುರಾಣಗಳ ನಡುವಿನ ಅಂತರ ತಿಳಿಯುವುದು ಕಷ್ಟದಾಗುತ್ತದೆಂದು ಜಾನಪದ ವಿದ್ವಾಂಸರು ಅಭಿಪ್ರಾಯಪಟ್ಟಿದ್ದಾರೆ. ಹೆಚ್ಚಿನ ಸಂದರ್ಭಗಳಲ್ಲಿ ಸಾಮಾನ್ಯ ಜನತೆ ಕೂಡ ಪುರಾಣವನ್ನು ಅದು ಚರಿತ್ರೆಯಲ್ಲಎಂದು ತಿಳಿದುಬರುತ್ತದೆ. ಆದರೆ ಐತಿಹ್ಯದ ಬಗೆಗೆ ಜನ ಸಾಮಾನ್ಯರಲ್ಲಿ ಈ ಧೋರಣೆ ಕಂಡು ಬರುವುದಿಲ್ಲ. ಆದ್ದರಿಂದ ಪುರಾಣ ಮತ್ತು ಐತಿಹ್ಯಗಳಲ್ಲಿ ಇದೊಂದು ಪ್ರಮುಖ ವ್ಯತ್ಯಾಸವೆನ್ನಬಹುದು. ಮೇಲಾಗಿ ಪುರಾಣಗಳ ದೀರ್ಘತೆ ಐತಿಹ್ಯಗಳಲ್ಲಿರುವುದಿಲ್ಲ.
ಅನೇಕ ವೇಳೆ ನಂಬಿಕೆಗಳು ಐತಿಹ್ಯಗಳ ಸೃಷ್ಟಿಗೆ ಕಾರಣವಾಗಬಹುದು. ಎಲ್ಲಮ್ಮ ಸಿದ್ಧರನ್ನು ನಿಗ್ರಹಿಸಿದಳು. ಎಂದು ಹೇಳಲಾಗುವ ಐತಿಹ್ಯದ ಹುಟ್ಟಿಗೆ ಇಂಥ ನಂಬಿಕೆಯೊಂದು ಕಾರಣವಾಗಿದ್ದಂತೆ ತೋರುತ್ತದೆ. ಈ ವಿಷಯದ ಹೆಚ್ಚಿನ ಚರ್ಚೆಯನ್ನು ಮುಂದೆ ಕಾಣಬಹುದು. ಇಲ್ಲಿ ಗಮನಿಸಬೇಕಾದ ಅಂಶವೆಂದರೆ ನಂಬಿಕೆ ತೀರ ಚಿಕ್ಕದಾದ ಘಟಕ. ಐತಿಹ್ಯ ನಂಬಿಕೆಯಷ್ಟು ಚಿಕ್ಕದಾಗಿರುವುದಿಲ್ಲ. ಅದೇ ರೀತಿ ಪುರಾಣದ ದೀರ್ಘತೆಯೂ ಐತಿಹ್ಯಕ್ಕಿರುವುದಿಲ್ಲವೆಂಬುದು ಸ್ಪಷ್ಟ.
ಇನ್ನು ಸಾಹಿತ್ಯಕ್ಕೂ ಐತಿಹ್ಯಕ್ಕೂ ತೀರ ಘನಿಷ್ಟವಾದ ಸಂಬಂಧವಿದೆ. ನಮ್ಮಲ್ಲಿರುವ ಶರಣರ – ದಾಸರ ಚರಿತ್ರೆಗಳಲ್ಲಿನ ಹೆಚ್ಚಿನ ಅಂಶ ಐತಿಹ್ಯವಾಗಿದೆ. ಇತಿಹಾಸ ಕಾವ್ಯಗಳೆಂದು ತಿಳಿಯಲಾಗುವ ಕುಮಾರರಾಮನ ಸಾಂಗತ್ಯಗಳು, ಕೆಳದಿ ನೃಪ ವಿಜಯ, ಚಿಕ್ಕದೇವರಾಯ ವಂಶಾವಳಿ ಮುಂತಾದ ಕೃತಿಗಳಲ್ಲಿ ಐತಿಹ್ಯದ ಅಂಶ ಗಮನಾರ್ಹ ಪ್ರಮಾಣದಲ್ಲಿ ಸೇರಿಕೊಂಡಿರುವುದನ್ನು ನಾವು ಕಾಣಬಹುದು.
ಐತಿಹ್ಯ ಹೆಚ್ಚಿನ ಸಂದರ್ಭಗಳಲ್ಲಿ ಒಂದು ಚಿಕ್ಕ ಕಥಾನಕವಾಗಿರುತ್ತದೆ. ನಂಬಿಕೆಗಳು, ಧಾರ್ಮಿಕ ಅಂಶಗಳು, ಆಚರಣೆಗಳು, ವ್ಯಕ್ತಿಗಳು, ಸ್ಥಳೀಯ ನೈಸರ್ಗಿಕ ವೈಚಿತ್ಯ್ರಗಳು, ಚಾರಿತ್ರಿಕ ಘಟನೆಗಳು ಮುಂತಾದವು ಐತಿಹ್ಯ ಸೃಷ್ಟಿಗೆ ಮೂಲ ಪರಿಕರಗಳನ್ನು ಒದಿಗಿಸಬಹುದು. ಉದಾಹರಣೆಗೆ ಸವದತ್ತಿಯ ಸಮೀಪದ ನವಿಲುತೀರ್ಥದ ಬಗೆಗಿನ ಐತಿಹ್ಯವನ್ನು ನೋಡಬಹುದು. ಈ ಭಾಗದಲ್ಲಿ ‘ಒಡಕು ಹೊಳೆ’ ಎಂದು ಕರೆ ಯಾವ ಪ್ರದೇಶದಲ್ಲಿ ಮಲಪ್ರಭಾ ನದಿ ಮುನವಳ್ಳಿಯ ಮೇಲ್ಗಡೆಯ ಗುಡ್ಡವನ್ನು ಸೀಳಿಕೊಂಡು ಎತ್ತರದಿಂದ ಆಳಕ್ಕೆ ಧುಮುಕುತ್ತದೆ. ಗುಡ್ಡದ ಮುಂಭಾಗದಲ್ಲಿ ನದಿಯ ಎರಡೂ ಬದಿಗೆ ಗುಡ್ಡದ ಮೇಲೆ ಎರಡು ಹೋಳು ಬಂಡೆಗಳಿವೆ. ಇವುಗಳನ್ನು ಕುರಿ ತಂತೆ ಈ ಭಾಗದಲ್ಲಿ ಬಹು ಪ್ರಸಿದ್ಧವಾದ ಐತಿಹ್ಯವೊಂದು ಪ್ರಚಲಿತವಾಗಿದೆ. ಮಲ ಪೂರಿ-ಮಲ್ಲವ್ವ ಗಟ್ಟದಲ್ಲಿ ಹುಟ್ಟಿ, ರಭಸದಿಂದ ಹರಿಯುತ್ತ ಪೂರ್ವಭಿಮುಖವಾಗಿ ಬಂದಳಂತೆ. ಅವಳು ಈ ಪ್ರದೇಶದ ಬಳಿಗೆ ಬಂದಾಗ ಅವಳ ಪ್ರವಾಹಕ್ಕೆ ಎದುರಾಗಿ ಗುಡ್ಡ ಅಡ್ಡವಾಗಿ ಹತ್ತಿತು. ಆದ್ದರಿಂದ ಅವಳು ದಕ್ಷಿಣಕ್ಕೆ ತಿರುಗಿ ಬೆಳವಲದ ಕಡೆಗೆ ಹೊರಟಳು. ಆಗ ಗುಡ್ಡದ ಮೇಲೆ ಆಡುತ್ತಿದ್ದ ನವಿಲೊಂದು ಅವಳನ್ನು ಕಂಡು “ಬೆಟ್ಟ ಕಂಜಿ ಬೆಳವಲಾ ಸೇರತಾಳ ಮಲ್ಲಿ” ಎಂದು ಅಣಕವಾಡಿತು. ಅದನ್ನು ಕೇಳಿ ಕುಪಿತಳಾದ ಮಲ್ಲವ್ವ ಪುನಃ ತನ್ನ ಪ್ರವಾಹದ ದಿಕ್ಕನ್ನು ಬದಲಿಸಿ ಬಂದು ನವಿಲು ನಿಂತಿದ್ದ ಭಾಗದಲ್ಲಿಯೇ ಧುಮ್ಮಿಕ್ಕಿ ಹರಿದಳು. ಅವಳ ರಭಸಕ್ಕೆ ಗುಡ್ಡ ಸೀಳಿ ಇಬ್ಭಾಗವಾಗಿ ದಾರಿ ಕೊಟ್ಟಿತು. ಜೊತೆಗೆ ಅವಳನ್ನು ಅಣಕಸಿದ್ದ ನವಿಲು ಅವಳ ಕೋಪಕ್ಕೆ ತುತ್ತಾಗಬೇಕಾಯಿತು. ಗುಡ್ಡದ ಮೇಲೆ ಕೇಕೆ ಹಾಕಿ ಕುಣಿಯುತ್ತಿದ್ದ ನವಿಲನ್ನು ಮಲ್ಲವ್ವ ಸೀಳಿ ಎರಡು ತುಂಡಾಗಿಸಿ ಆಚೀಚೆ ಎಸೆದಳು. ಅವೆರಡು ತುಂಡುಗಳು ಈಗ ಮೇಲೆ ಹೇಳಿದ ಕಲ್ಲುಗಳಾಗಿ ಗುಡ್ಡದ ಎರಡೂ ಬದಿಗೆ ಬಿದ್ದುಕೊಂಡವು. ಎಂತಲೇ ನದಿಯ ಆ ಪ್ರದೇಶಕ್ಕೆ “ನವಿಲುತೀರ್ಥ” ಎಂದು ಹೆಸರು ಬಂತು.
ಇದೇ ರೀತಿ ಮೇಲೆ ಹೇಳಿದ ಇತರ ಸಂಗತಿಗಳೂ ಐತಿಹ್ಯ ಪೃಷ್ಟಿಗೆ ಕಾರಣವಾಗಬಹುದು ಇರಲಿ. ನಾವು ಇಲ್ಲಿ ಎಲ್ಲಮ್ಮನನ್ನು ಕುರಿತ ಮುಖ್ಯವಾದ ಐತಿಹ್ಯಗಳನ್ನು ಈಗ ನೋಡಬಹುದು. ಎಲ್ಲಮ್ಮನ ಐತಿಹ್ಯಗಳ ಚರ್ಚೆಯಲ್ಲಿ ಪ್ರಾಸಂಗಿಕವಾಗಿ ಪೌರಾಣಿಕ ಅಂಶಗಳೂ, ನಂಬಿಕೆಗಳೂ ಆಂತಕಗೊಳ್ಳಬೇಕಾದುದು ಅನಿವಾರ್ಯ.
ಒಟ್ಟಿನಲ್ಲಿ ಐತಿಹ್ಯಗಳ ಮೇಲೆ ನಮ್ಮ ಗಮನವನ್ನು ಪ್ರಧಾನವಾಗಿ ಕೇಂದ್ರೀಕರಿಸಿ ಇಲ್ಲಿ ಚರ್ಚಿಸಲಾಗುವುದು.
ಮೂಲ:
ಎಲ್ಲಮ್ಮನ ಮೂಲವನ್ನು ಕುರಿತಂತೆ ಹಲವು ಐತಿಹ್ಯಗಳು ನಂಬಿಕೆಗಳು ಪ್ರಚಲಿತವಾಗಿವೆ. ಅವುಗಳಲ್ಲಿ ಪ್ರಧಾನವಾದುವು ಎರಡು. ಒಂದರ ಪ್ರಕಾರ ಅವಳು ಉತ್ತರ ದೇಶದಿಂದ ಕರ್ನಾಟಕಕ್ಕೆ ಬಂದವಳೆಂದು ತಿಳಿಯುತ್ತದೆ. ಅವಳು ಕಾಶ್ಮೀರ ದೇಶದವಳು; ರೇಣುಕರಾಜನ ಮಗಳು; ಜಮದಗ್ನಿಯನ್ನು ಲಗ್ನವಾಗಿದ್ದಳೆಂಬುದು ಅದರಿಂದ ವ್ಯಕ್ತವಾಗುವ ವಿಷಯ. ಈ ವಿಷಯಕ್ಕೆ ಸಂಬಂಧಿಸಿದಂತೆ ಪುರಾಣಗಳೂ, ಜಾನಪದ ಕಥೆಗಳೂ ಸಾಕಷ್ಟು ಪ್ರಚಲಿತವಾಗಿವೆ. ಎಂದರೆ ಈ ಐತಿಹ್ಯಕ್ಕೆ ಸಾಕಷ್ಟು ಪ್ರಸಾರವಿದೆಯೆಂದು ಹೇಳಬೇಕು. ಆದರೆ ಇದಕ್ಕೆ ವಿರುದ್ಧವಾಗಿ ಅವಳು – ಉಗರ ಗೊಳ್ಳದವಳೇ ಆದ ಹೆಣ್ಣುಮಗಳು ಎಂದು ಒಂದು ಐತಿಹ್ಯವಿದೆ.[4] ಮನೆಯಿಂದ ಪರಿತ್ಯಕ್ತಳಾದ ಅವಳು ರೋಗಿಯಾಗಿ ಅಡ್ಡಾಡಿ ಕೊನೆಗೆ ಅದರಿಂದ ಅಂತೂ ಇಂತೂ ಮುಕ್ತಳಾದಳೆಂದು ಹೇಳಲಾಗುವ ಐತಿಹ್ಯವೂ ಅಲ್ಲಲ್ಲಿ ಕೇಳಿಬರುತ್ತದೆ.
ಇನ್ನೊಂದು ನಂಬಿಕೆಯ ಪ್ರಕಾರ ಅವಳು ಬೇವಿನಮರದಡಿಯ ಹುತ್ತದ ಕ್ವಾವೆಯಲ್ಲಿ ವಾಸವಾಗಿದ್ದಳೆಂದು ತಿಳಿಯುತ್ತದೆ.[5] ಇದನ್ನು ಐತಿಹ್ಯವೆಂದು ಸ್ವೀಕರಿಸುವುದು ಕಷ್ಟ. ಇಂಥ ನಂಬಿಕೆ ಎಲ್ಲಮ್ಮನ ಬಗ್ಗೆ ಮಾತ್ರವಿರದೆ ಇನ್ನೂ ಅನೇಕ ದೇವರುಗಳ ಬಗೆಗೆ ಇರುವುದನ್ನು ಕಾಣಬಹುದು. ಉದಾಹರಣಾರ್ಥ ತಿರುಪತಿಯ ವೆಂಕಟರಮಣ, ಮೈಲಾರದ ಮೈಲಾರಲಿಂಗಪ್ಪ ಮುಂತಾದ ದೇವತೆಗಳ ಬಗ್ಗೆಯೂ, ರಾಮಾಯಣವನ್ನು ಬರೆದ ವಾಲ್ಮೀಕಿ ಮುಂತಾದ ವೈದಿಕ ಪರಂಪರೆಯ ವ್ಯಕ್ತಿಗಳ ಬಗೆಗೂ ಈ ನಂಬಿಕೆ ಇರುವುದನ್ನು ಇಲ್ಲಿ ಉದಾಹರಿಸಬಹುದು. ಆದ್ದರಿಂದ ಇದರ ಮೂಲ ಯಾವುದೆಂದು ನಿರ್ಧರಿಸಿ ಹೇಳುವುದು ಕಷ್ಟವೇ. ಇತಿಹಾಸ ಪೂರ್ವದ ಕಾಡಿನ ಸಂಸ್ಕೃತಿಯ ಪಳೆಯುಳಿಕೆ ಇದಾಗಿರುವಂತೆ ಕಾಣುತ್ತದೆ. ಒಟ್ಟಿನಲ್ಲಿ ಇದು ವಲಸೆ ಬಂದ ಐತಿಹ್ಯ ಅಥವಾ ನಂಬಿಕೆ ಎಂದು ಹೇಳಬಹುದು.
ಲಗ್ನ:
ಎಲ್ಲಮ್ಮ ಲಗ್ನವಾಗಿದ್ದಳೆಂಬ ಸಂಗತಿ ಪುರಾಣ ಹಾಗೂ ಜಾನಪದ ಹಾಡುಗಳಲ್ಲಿ ಉಲ್ಲೇಖಗೊಂಡು ಬಹು ಪ್ರಸಿದ್ಧವಾಗಿದೆ. ಜಮದಗ್ನಿಯಿಂದ ಅವಳು ಐದು ಜನ ಮಕ್ಕಳನು ಕೂಡ ಪಡೆದಂತೆ ಪೌರಾಣಿಕ ಕಥೆಗಳಿವೆ. ಅದರಂತೆ ಕಾರ್ತವೀರ್ಯನಿಂದ ಜಮದಗ್ನಿಯ ಕೊಲೆಯಾಯಿತೆಂದೂ ಅದಕ್ಕಾಗಿ ಅವಳು ವಿಧವೆಯಾದಳೆಂದೂ ತಿಳುವಳಿಕೆಯಿದೆ. ಇದೇ ನಿಮಿತ್ತ ಸವದತ್ತಿಯ ದೇವಸ್ಥಾನದಲ್ಲಿ ಹೊಸ್ತಿಲ ಹುಣ್ಣಿವೆಯನ್ನು ‘ರಂಡೆ ಹುಣ್ಣಿವೆ’ಯೆಂದೂ, ತರುವಾಯದ ‘ಬನದ ಹುಣ್ಣಿವೆ’ಯನ್ನು ‘ಮುತ್ತೈದೆ ಹುಣ್ಣಿವೆ’ಯೆಂದೂ ಆಚರಿಸುವುದು ವಾಡಿಕೆಯಾಗಿದೆ. ಮೊದಲಿನ ಹುಣ್ಣಿವೆಯೆಂದು ದೇವಿಯ ಕುಂಕುಮ, ಮಂಗಳಸೂತ್ರಗಳ ವಿಸರ್ಜನೆ ನಡೆದು ಅಂದು ಗುಡ್ಡಕ್ಕೆ ಬಂದ ಜೋಗತಿಯರು ತಮ್ಮ ಕೈಬಳೆಗಳನ್ನು ಒಡೆದುಕೊಳ್ಳುವರು. ಅದೇ ರೀತಿ ಬನದ ಹುಣ್ಣಿವೆಗೆ ದೇವಿಗೆ ಪುನಃ ಮಂಗಳಸೂತ್ರ ಧಾರಣೆ ನಡೆದು ಜೋಗತಿಯರು ಬಳೆ ಧರಿಸುವ ಕಾರ್ಯಕ್ರಮ ನೆರವೇರುವುದು.* ಈ ವಿಧಿ ಕ್ರಿಯೆ (rituals) ಗಳನ್ನು ನೋಡಿದರೆ ಎಲ್ಲಮ್ಮ ಲಗ್ನ ವಾದದ್ದು ನಿಜವೆಂದು ಹೇಳಬೇಕಾಗುತ್ತದೆ. ಇದರ ಸಮೀಪದಲ್ಲಿ ನಿಲ್ಲುವ ಇನ್ನೊಂದು ಐತಿಹ್ಯ. ಕೋಲಾರದ ಕೋಲಾರಮ್ಮ ಅಥವಾ ರೇಣುಕೆಯ ಬಗೆಗೂ ಇದೆ. ಕೋಲಾರಮ್ಮ ತನ್ನ ಗಂಡ ಸತ್ತದ್ದರಿಂದ ಅವಳು ಸತಿ ಹೋದಳೆಂದೂ ಅಲ್ಲಿನ ಜನರ ನಂಬಿಕೆಯಾಗಿದೆ.[6] ಎಂದರೆ ಎಲ್ಲಮ್ಮ ಒಬ್ಬ ಮಹಾಸತಿ ಎಂದು ಹೇಳಬೇಕಾಗುತ್ತದೆ. ಆದರೆ ಈ ಐತಿಹ್ಯಕ್ಕೆ ಹೆಚ್ಚಿನ ಬೆಂಬಲ ಕಂಡು ಬರುವುದಿಲ್ಲ ಅವಳ ಲಗ್ನವಾಗಿತ್ತೆಂಬ ಅಂಶಕ್ಕೆ ಮಾತ್ರ ಇದರಿಂದ ಪುಷ್ಠಿ ದೊರೆಯುತ್ತದೆ. ಚಂದ್ರಗುತ್ತಿಯಲ್ಲಿಯೂ ಒಂದು ರೇಣುಕಾ ದೇವಸ್ಥಾನವಿದೆ. ಅಲ್ಲಿ ದೇವಿಯನ್ನು ರೇಣುಕೆ ಎಲ್ಲಮ್ಮ ಇತ್ಯಾದಿಯಾಗಿ ಕರೆಯುವುದರ ಜೊತೆಗೆ ಕನ್ನಮ್ಮ ಎಂದು ಹೆಸರಿಸಲಾಗುತ್ತದೆ. ‘ಕನ್ನಮ್ಮ’ ಎಂದರೆ ಕನ್ನೆ + ಅಮ್ಮ ‘ಕನ್ನಮ್ಮ’ ಎಂದು ಅರ್ಥ. ಕನ್ಯೆಯೆಂದು ಭಾವಿಸುವುದಾದರೆ ಅವಳು ಲಗ್ನವಾದದ್ದು ಅಸಂಭವವಾಗುತ್ತದೆ. ದೇವಸ್ಥಾನದಲ್ಲಿ ದವನದ ಹುಣ್ಣಿಮೆಯನ್ನು ಮುತ್ತೈದೆ ಹುಣ್ಣಿವೆಯೆಂದು ಆಚರಿಸುವುದಾಗಿ ತಿಳಿದು ಬರುತ್ತದೆ. ಹಾಗಾದರೆ ಸವದತ್ತಿಯಲ್ಲಿ ನಡೆಯುವ ರಂಡೆ-ಹುಣ್ಣಿವೆ ಮತ್ತು ಮುತ್ತೈದೆ ಹುಣ್ಣಿವಮೆಗಳ ಆಚರಣೆಗೆ ಏನು ಅರ್ಥ? ವಿವರಿಸುವುದು ಕಷ್ಟ.
ಇದಕ್ಕೆ ದೇವದಾಸಿಯರ ಜೀವನ ವಿಧಾನಗಳನ್ನೂ, ನಂಬಿಕೆಗಳನ್ನೂ ಆಳವಾಗಿ ಅಧ್ಯಯನ ಮಾಡುವುದು ಅವಶ್ಯವೆನಿಸುತ್ತದೆ. ಈ ಎರಡೂ ಹುಣ್ಣಿಮೆಯ ಆಚರಣೆಗಳಿಗೆ ಅವುಗಳಲ್ಲಿ ಉತ್ತರ ದೊರೆಯಬಹುದೋ ಏನೋ?
ಗೊಂದಲಿಗರು ಹೇಳುವ ಕಥೆಯೊಂದರಂತೆ – ಓರುಗಲ್ಲಿನ ರಾಜನು ರೇಣುಕೆಯನ್ನು ಲಗ್ನವಾಗ ಬಯಸಿದನೆಂದು ತಿಳಿದು ಬರುತ್ತದೆ. ರೇಣುಕೆ, ಮಹಾಮಾಯೆ ಆದಿಮಾತೆಯಾದುದರಿಂದ ಅವಳು ಆ ರಾಜನನ್ನೇ ಮಣಿಸಿ ತನ್ನ ದಾಸನನ್ನಾಗಿ ಮಾಡಿ ಕೊಂಡಳೆಂತಲೂ ಅವನು ಪಡ್ಡಲಿಗೆ ಹಿಡಿದು ಜೋಗಪ್ಪನಾದನೆಂತಲೂ ಅದರಲ್ಲಿ ವರ್ಣನೆಗಳಿವೆ.[7] ಈ ಕಥೆಯಂತೆಯೂ ಎಲ್ಲಮ್ಮ ಲಗ್ನವಾಗಿರುವುದಿಲ್ಲ.
ಪರಶುರಾಮ – ಎಲ್ಲವ್ವ:
ಪುರಾಣಗಳ ಪ್ರಕಾರ ಈತ ರೇಣುಕೆಯ ಐದು ಜನ ಮಕ್ಕಳಲ್ಲಿ ಒಬ್ಬ. ಉಳಿದ ನಾಲ್ಕು ಜನರು ತಂತೆ ಆಜ್ಞೆ ಮಾಡಿದಾಗಲೂ ತಾಯಿಯ ಕೊಲೆಗೆ ಹಿಂದೆಗೆಯಲು, ಈತ ಮುಂದಾಗಿ ತಾಯಿಯ ತಲೆ ಕತ್ತರಿಸಿದನೆಂದು ಹೇಳಲಾಗುತ್ತದೆ. ಅದೇ ರೀತಿ ಕಾರ್ತವೀರ್ಯವನ್ನು ಕೊಂದುದು, ಕ್ಷತ್ರಿಯ ವಂಶವನ್ನು ನಿರ್ಮೂಲ ಮಾಡಿದ್ದು, ತಂದೆಯ ಆಶೀರ್ವಾದದಿಂದ ಪುನಃ ತಾಯಿಯನ್ನು ಬದುಕಿಸಿದ್ದು – ಮುಂತಾದ ಸಂಗತಿಗಳ ಉಲ್ಲೇಖ ಪುರಾಣಗಳಲ್ಲಿಯೂ, ಜಾನಪದ ಹಾಡುಗಳಲ್ಲಿಯೂ ಕಂಡು ಬರುತ್ತದೆ. ಇವೆಲ್ಲ ಪುರಾಣದ ವ್ಯಾಪ್ತಿಗೆ ಸೇರುವ ಅಂಶಗಳು. ಆದರೆ ಮತ್ತೊಂದು ಜನ ಪದ ಹಾಡಿನಂತೆ – ಪರಶುರಾಮನನ್ನು ಎಲ್ಲಮ್ಮ ಪವಾಡದ ರೀತಿಯಲ್ಲಿ ಹೆತ್ತಳೆಂದು ತಿಳಿದುಬರುತ್ತದೆ. ಆದ್ದರಿಂದ ತಾಯಿಯ ಶೀಲವನ್ನು ಶಂಕಿಸಿದ ಪರಶುರಾಮ ತಾಯಿಯ ಕೊಲೆ ಮಾಡಿದನೆಂಬ ನಂಬಿಕೆ ಬಹು ಮಹತ್ತರವಾಗಿದೆ. ಆದರೆ ಆಚರಣೆಯಲ್ಲಿ ಇದಕ್ಕೆ ಆಧಾರಗಳಿರುವಂತೆ ತೋರದು. ಜಾನಪದದ ನಂಬಿಕೆಯಂತೆ ಆಚರಣೆಗಳನ್ನು ನೋಡಿದರೆ ಈತನು ‘ಕ್ಷೇತ್ರಪಾಲಕ ದೇವತೆ’ ಎನ್ನಬೇಕಾಗುತ್ತದೆ. ಗೊಂದಲಿಗರು ತಮ್ಮಗೊಂದಲದ ಕೊನೆಯಲ್ಲಿ ಈ ಪರಶುರಾಮನ ಪೂಜೆಯನ್ನು ತಪ್ಪದೇ ಕೈಕೊಳ್ಳುವರು. ಅದೇ ರೀತಿ ಎಲ್ಲಮ್ಮನ ಗುಡ್ಡಕ್ಕೆ ಹೋಗಿ, ತಮ್ಮೂರಿಗೆ ತಿರುಗಿ ಬಂದ ಭಕ್ತರು ಪರಶುರಾಮನನ್ನು ಕಳುಹಿಸುವ ವಿಧಿ ಕ್ರಿಯೆಯನ್ನು ತಪ್ಪದೇ ಆಚರಿಸುವರು. ಹೀಗೆ ಆಚರಿಸುವ ಕಾರಣವೆಂದರೆ ಪರಶುರಾಮ ಭಕ್ತರ ರಕ್ಷಣಾರ್ಥ ಅವರ ಬೆಂಗಾವಲಿಗೆ ಬಂದಿರುವನೆಂದೂ, ಅದಕ್ಕಾಗಿ ಅವನನ್ನು ಪೂಜಿಸಿ ಕಳಿಸಬೇಕಾದುದು ಅನಿವಾರ್ಯವೆಂದೂ ಭಾವಿಸಲಾಗುತ್ತದೆ. ಇವೆರಡೂ ಕ್ಷೇತ್ರಪಾಲಕ ದೇವತೆಗಳಿಗೆ ಸಲ್ಲುವ ಪೂಜೆಗಳೇ ಎಂಬುದು ನಿಸ್ಸಂಶಯ. ಈ ಸಂಗತಿಯನ್ನು ಬೆಂಬಲಿಸುವಂತೆ ಪರಶುರಾಮನ ಗುಡಿಯು ಗುಡ್ಡದಲ್ಲಿ ಮುಖ್ಯ ದೇವಾಲಯದಿಂದ ತಕ್ಕಷ್ಟು ದೂರ ದಕ್ಷಿಣಕ್ಕೆ ಇರುವುದನ್ನು ಕಾಣಬಹುದು. ಇದು ಕೂಡ ಪರಶುರಾಮನು ಕ್ಷೇತ್ರಪಾಲಕನೆಂಬುದನ್ನು ಸಮರ್ಥಿಸುತ್ತದೆ.
ಕ್ಷೇತ್ರಪಾಲಕ ದೇವತೆಗಳು ಯಾವಾಗಲೂ ಉಗ್ರ, ಭೈರವ, ಕಾಳಭೈರವ, ಕಾಳಭೈರವಿ ಮುಂತಾದವರು ನಮ್ಮ ದೇವಾಲಯಗಳಲ್ಲಿ ಕ್ಷೇತ್ರಪಾಲಕ ದೇವರುಗಳಾಗಿರುತ್ತಾರೆ. ಇವರೆಲ್ಲ ಉಗ್ರದೇವತೆಗಳೇ. ಪರಶುರಾಮನು ಗಂಡುಗೊಡಲಿ ಹಿಡಿದಿರುವುದು. ಕಾರ್ತವೀರ್ಯ ಮತ್ತು ಇತರ ಕ್ಷತ್ರಿಯರನ್ನು ಅವನು ಸಂಹರಿಸಿದನೆಂದು ಹೇಳುವುದು ಅವನ ಈ ಹಿನ್ನೆಲೆಗೆ ಯೋಗ್ಯವೇ ಆಗಿದೆ. ಪುರಾಣ-ಜಾನಪದ ಕಥೆಗಳಲ್ಲಿ ಈ ವಿಷಯಕ್ಕೆ ಪುಷ್ಟಿ ದೊರೆಯುತ್ತದೆ. ದೇವಿಯ ಸೇವೆಗೆ ಸದಾ ಸನ್ನದ್ಧನಾಗಿ ನಿಂತಿರುವ ದೇವತೆಯಾದುದರಿಂದ ಅವನನ್ನು ದೇವಿಯ ಮಗನೆಂದು ಕಲ್ಪಿಸಲಾಯಿತೆಂದು ಹೇಳಬಹುದು. ಗಂಡನಿಲ್ಲದೇ ಪರಶುರಾಮನನ್ನು ಹೆತ್ತಳೆಂದು ಹೇಳುವುದು ಮಾತ್ರ ವಿಶೇಷ ಆಶಯದಿಂದ ಕೂಡಿರುವಂತೆ ಕಾಣುತ್ತದೆ. ದೇವದಾಸಿ ಪದ್ಧತಿಯನ್ನು ಸಮರ್ಥಿಸಲೋಸುಗ ಹುಟ್ಟಿದ ಕಥೆ ಇದೆಂಬಂತೆ ತೋರುತ್ತದೆ. ಎಂದರೆ ಆಚರಣೆಯ ಮೂಲಕ ಹುಟ್ಟಿದ ಐತಿಹ್ಯವಿದು ಎಂದು ಹೇಳಬೇಕಾಗುತ್ತದೆ. ಜನಪದರು ದೇವಿಯ ಗುಡಿಯಲ್ಲಿ ಪೂಜೆಯ ಕಾಲಕ್ಕೆ ನಡೆಯುವ ವಾದ್ಯ ವೈಭವದ ಸಪ್ಪಳ ಪರಶುರಮಾನ ಗುಡಿಯಲ್ಲಿ ಕೇಳುವುದಿಲ್ಲವೆಂದು ಹೇಳುತ್ತಾರೆ. ಈ ಸಂಗತಿ ಪರಿಶೀಲನಾರ್ಹವಾಗಿದೆ. ತನ್ನ ತಲೆಯನ್ನೇ ಕತ್ತರಿಸಿದ್ದಕ್ಕಾಗಿ ಎಲ್ಲಮ್ಮನು ಪರಶುರಾಮನಿಗಿತ್ತಶಾಪವೇ ಈ ಸಪ್ಪಳ ಕೇಳದಿರಲು ಕಾರಣವೆಂದು ಜನಪದರ ಹೇಳಿಕೆ. ಬಹುಶಃ ಈ ಎರಡೂ ದೇವಸ್ಥಾನಗಳು ನಿರ್ಮಿತವಾದ ಕೊಳ್ಳಗಳ ವಿಶಿಷ್ಟ ಪರಿಸರವೇ ಧ್ವನಿ ತರಂಗಗಳ ಪ್ರಸರಣಕ್ಕೆ ಅಡ್ಡಿಯುಂಟುಮಾಡುವ ಸಾಧ್ಯತೆಯಿದೆ. ಇಂಥ ನೈಸರ್ಗಿಕ ಸನ್ನಿವೇಶಗಳಿಗೆ ತಕ್ಕಂತೆ ಅವನು ವಿವರಿಸುವ ಅನೇಕ ಐತಿಹ್ಯಗಳು ಸೃಷ್ಟಿಗೊಳ್ಳುವವೆಂಬ ಸಂಗತಿಯನ್ನು ನಾವಿ ಈಗಾಗಲೇ ಗಮನಿಸಿದ್ದೇವೆ.
ಮಾತಂಗಿ-ಸತ್ಯವ್ವ:
ಮಾತಂಗಿ ಹೊಲೆಯ ಅಥವಾ ಮಾದಿಗ ಜಾತಿಯವಳು ಎಂಬ ಬಗ್ಗೆ ಇಲ್ಲೆಡೆ ಏಕಾಭಿಪ್ರಾಯ ಕಂಡುಬರುತ್ತದೆ. ಪುರಾಣಗಳಲ್ಲಿ ಇವಳ ಪ್ರಸಕ್ತಿ ಇರುವಂತೆತೋರದು. ಇವಳು ಎಲ್ಲಮ್ಮನಿಗೆ ಕುಷ್ಟ-ತೊನ್ನು ಅಥವಾ ವಿಪರೀತ ಕಜ್ಜಿಗಳುಂಟಾದಾಗ ಅವಳನ್ನು ಉಪಚರಿಸಿದಳೆಂದು ಐತಿಹ್ಯವಿದೆ. ಅದೇ ರೀತಿ ಜೋಗುಳ ಬಾವಿಯ ಸತ್ಯವ್ವ ಎಲ್ಲವ್ವವನ್ನು ಸೇವಿಸಿದಳಂತೆ. ಇವೆಲ್ಲ ಶುದ್ಧ ಜನಪದೀಯವಾದ ಅಂಶಗಳು. ದೇವಸ್ಥಾನಕ್ಕೆ ಬರುವ ಭಕ್ತರು ಹುರುಕು-ಕಜ್ಜಿಗಳಿಂದ ಗುಣಹೊಂದಬೇಕೆಂದು, ಅಥವಾ ಹೊಂದಿದ್ದಕ್ಕಾಗಿ, ದೇವಿಗೆ ಉಪ್ಪನ್ನು ಅರ್ಪಿಸುವ ಪದ್ಧತಿಯಿದೆ. ಒಂದು ವಿಧದಲ್ಲಿ ಇದೂ ಕೂಡ ಮಾತಂಗಿ ಎಲ್ಲಮ್ಮನನ್ನು ಸೇವಿಸದಳೆಂದು ಐತಿಹ್ಯಕ್ಕೆ ಉಪಷ್ಟಂಭಕವಾಗಿದೆ. ಆದರೆ ಎಲ್ಲಮ್ಮನಿಗೆ ಕಜ್ಜಿ-ತೊನ್ನುಗಳಾಗಿದ್ದವೆಂಬ ಕಲ್ಪನೆಯೆ ಹಿನ್ನಲೆಯಲ್ಲಿ ಇನ್ನೊಂದು ಜಾನಪದ ನಂಬಿಕೆ ಅಂತರ್ನಿಹಿತವಾಗಿರುವಂತೆ ತೋರುತ್ತದೆ. ನಮ್ಮಲ್ಲಿ ಒಂದೊಂದು ರೋಗಕ್ಕೂ ಒಬ್ಬೊಬ್ಬ ಅಧಿದೇವತೆಯನ್ನು ಜನಪದರು ಕಲ್ಪಿಸಿದ್ದಾರೆ. ಮೈಲಿ-ಕಾಲರಾಗಳಿಗೆ, ಮೈಲಮ್ಮ-ಮಾಠಮ್ಮ, ಉಡುಚುಗಡ್ಡೆಗೆ ಉಡುಚಮ್ಮ ಇತ್ಯಾದಿ. ಅದೇ ರೀತಿ ಎಲ್ಲಮ್ಮ ಕಜ್ಜಿ-ತೊನ್ನುಗಳಿಗೆ ಅಧಿದೇವತೆ ಎಂಬ ನಂಬಿಕೆ ಜನಪದರದಲ್ಲಿದೆ. ಈ ನಂಬಿಕೆಯಿಂದಾಗಿ ಈ ಐತಿಹ್ಯ ಸೃಷ್ಟಿಗೊಂಡಿರಬಹುದಾಗಿದೆ.
ಎಕ್ಕಯ್ಯ-ಜೋಗಯ್ಯ:
ಎಕ್ಕಯ್ಯ ಜೋಗಯ್ಯರೆಂಬ ಇಬ್ಬರು ಸಿದ್ಧಪುರುಷರ ಮಹಿಮೆಯಿಂದ ಎಲ್ಲಮ್ಮನ ಶಾಪ ಅಥವಾ ರೋಗ ನಿವಾರಣೆಯಾಯಿತೆಂಬ ನಂಬಿಕೆಯೂ ಇದೆ. ಪ್ರಮುಖ ದೇವರಿಂದ ಇತರರು ಉದ್ಧಾರವಾದ ಕಥೆಗಳೇ ಸಾಮಾನ್ಯವಾಗಿರುವಾಗ ಪ್ರಮುಖ ದೇವತೆಯೇ ಇತರಿಂದ ಉದ್ಧಾರಗೊಂಡಳೆಂದು ಹೇಳುವ ಈ ಕಥೆ ವಿಚಿತ್ರವಾಗಿದೆ! ಈ ಎಕ್ಕಯ್ಯ-ಜೋಗಯ್ಯರ ಹೆಸರುಗಳು ಏಕನಾಥ ಜೋಗಿನಾಥರೆಂದೂ ರೂಢಿಯಲ್ಲಿವೆ. ಇವರಿಬ್ಬರು ಐತಿಹಾಸಿಕ ವ್ಯಕ್ತಿಗಳಾಗಿದ್ದ ಪಕ್ಷದಲ್ಲಿ ನಾಥಪಂಥೀಯರಾಗಿದ್ದರೋ ಏನೋ! ಆದರೆ ಈ ಹೆಸರುಗಳನ್ನು ಇನ್ನೊಂದು ರೀತಿಯಿಂದಲೂ ವಿವರಿಸಬಹುದೆಂದು ಕಾಣುತ್ತದೆ. ಈ ಶಬ್ದಗಳು ಜೋಗಪ್ಪ ಜೋಗಮ್ಮಗಳ ಬಾಯಲ್ಲಿ ಬೇರೆ ಬೇರೆ ರೂಪಗಳಲ್ಲಿ ಪ್ರಚಾರವಾಗಿವೆ. ಕೆಲವರು ಇವಕ್ಕೆ ಪ್ರತಿಯಾಗಿ ‘ಎಕ್ಕಲಿಗೋ ಜೋಗವ್ವ’ ಎಂದು ಹೇಳುತ್ತಾರಾದರೆ ಮತ್ತೆ ಕೆಲವರು ಯೆ(ಎ)ಕ್ಕುಂದೇ (ದೀ) ಜೋಗವ್ವ ಎಂದೂ ಎಕ್ಕುಲ್ದೆ ಜೋಗವ್ವ ಎಂದೂ ಹೇಳುತ್ತಾರೆ. ದೇವರ ಹೆಸರಿನಿಂದ ವಾಡಿಕೆಯೇ ಹೊರತು, ಉಪದೇವತೆಗಳ ಹೆಸರನ್ನಲ್ಲ. ದಾಸಯ್ಯಗಳು ‘ವೆಂಕಟರಮಣಾ ಗೋವಿಂದ’ ಎಂದು ಹೇಳಿದರೆ ಮೈಲಾರಲಿಂಗ ಭಕ್ತರು ‘ಏಳು ಕೋಟಿ ಏಳು ಕೋಟಿ’ ಎಂದು ಹೇಳುವರು. ಹಾವೇರಿಯಲ್ಲಿ ನಾನು ಕಿವಿಯಾರೆ ಹೇಳಿದಂತೆ ಒಬ್ಬ ಜೋಗವ್ವ ಭಿಕ್ಷೆ ಬೇಡುವಾಗ ‘ಹೊನ್ನತ್ತಿಯ ಜೋಗವ್ವ’ ಎಂದು ಹೇಳುತ್ತಿದ್ದಳು. ಅಂದರೆ ಈ ಜೋಗಮ್ಮ ಹೊನ್ನತ್ತಿಯ ಹೊನ್ನಮ್ಮನ ದೇವಸ್ಥಾನದಲ್ಲಿ ಹೊರೆ ಹೊತ್ತವಳೆಂದು ಅಥ್ಥ. ಆದ್ದರಿಂ ಅವಳ ಆರಾಧ್ಯ ದೇವತೆ ಹೊನ್ನತ್ತಿಯ ಹೊನ್ನಮ್ಮ. ಅವಳ ಹೆಸರು ಹೇಳುತ್ತ ಭಿಕ್ಷೆ ಬೇಡುವುದು ಇವಳ ವಿಧಿ. ಆದ್ದರಿಂದ ಜೋಗಪ್ಪ ಜೋಗಮ್ಮಗಳು ಹೇಳುವ ಈ ಶಬ್ದಗಳಲ್ಲಿ ತಮ್ಮ ಆರಾಧ್ಯ ದೇವತೆಯ ಹೆಸರಿರಬೇಕಾದುದು ಅನಿವಾರ್ಯ. ಕಾರಣ ಎಕ್ಕಯ್ಯ, ಎಕ್ಕಲಗೊ, ಎಕ್ಕುಂದೀ, (ದೇ) ಎಂಬ ಪೂರ್ವಪದವು ಈ ದೇವತೆಯ ವಾಚಕವಾಗಿರಲಿಕ್ಕೆ ಸಾಕು. ಉತ್ತರಪದ ಮಾತ್ರ ತಾನು ಆ ದೇವರ ಜೋಗಪ್ಪ ಅಥವಾ ಜೋಗವ್ವ ಎಂಬುವುದನ್ನು ತಿಳಿಸಿ ಹೇಳುವ ಶಬ್ದ. ಎಕ್ಕಯ್ಯ ಎಂಬುದಕ್ಕಿಂತ ಎಕ್ಕಲಿಗೆ ಅಥವಾ ಎಕ್ಕುಂದಿ ಎಂಬುವುದು ಹೆಚ್ಚು ಸರಿಯಾದ ಶಬ್ದ ಮತ್ತು ದೇವಾತಾವಾಚಕವಾದುದೆಂದು ಭಾವಿಸಬೇಕು. ದೇವಾಲಯದಲ್ಲಿರುವ ಶಾಸನದಲ್ಲಿ ದೇವಿಯನ್ನು ಜತ್ತಕ ಎಂದಿರುವುದನ್ನು ಇಲ್ಲಿ ಸ್ಮರಿಸಬಹುದು. ಒಟ್ಟಿನಲ್ಲಿ ಈ ಎಕ್ಕಲಿಗೆ, ಎಕ್ಕುಂದಿ, ಜತ್ತಕ, ಕನ್ನಮ್ಮ ಮುಂತಾದ ಶಬ್ದಗಳಲ್ಲಿ ದೇವಿಯ ಮೂಲ ಹೆಸರು ಅಡಗಿದೆ ಎಂದು ಹೇಳಬಹುದು. ಇದರಿಂದ ಸದ್ಯದ ‘ಎಲ್ಲಮ್ಮ’ ಎಂಬುದು ಈಚಿನ ಹೆಸರೆಂಬುದಂತೂ ನಿಶ್ಚಿತ.
ಎಲ್ಲಮ್ಮ–ಸಿದ್ಧರು
ದೇವಿಯನ್ನು ಕುರಿತ ಕೆಲವು ಹಾಡುಗಳಲ್ಲಿ ಎಲ್ಲಮ್ಮ ದುಷ್ಟರಾದ ಹಲವು ಜನ ಸಿದ್ಧರನ್ನು ನಾಶ ಮಾಡಿದಳೆಂಬ ವರ್ಣನೆ ಬರುತ್ತದೆ.[8] ಒಂದೆಡೆ ಆ ಸಿದ್ಧರ ಸಂಖ್ಯೆ ಮೂರುನೂರು ಅರವತ್ತು ಎಂದಿದೆ.[9] ಅವರು ಎಲ್ಲಮ್ಮನನ್ನು ಪರಿಪರಿಯಾಗಿ ಕಾಡಿಸಿದರೆಂದೂ ಮೊದಲು ಅವಳಿಂದ ನಾನಾ ಪ್ರಕಾರದ ಸೇವೆ ಮಾಡಿಸಿ ಕೊಂಡರೆಂದೂ ವರ್ಣಿಸಿರುವುದು ಕಂಡು ಬರುತ್ತದೆ. ಕೊನೆಗೆ ಎಲ್ಲಮ್ಮ ಅವರಿಗೆ ಭಂಗಿ ಸೇವಿಸಲು ಹಚ್ಚಿ ಅವರೆಲ್ಲ ಅಮಲ್ಲಿನಲ್ಲಿದ್ದಾಗ ಅವರ ತಲೆಗಳಲ್ಲಿ ಮೊಳೆ ಹೊಡೆದು ಅವರನ್ನು ತನ್ನ ಸ್ವಾಧೀನಪಡಿಸಿಕೊಂಡಳಂತೆ.
ಪಿಶಾಚಿ ಸಿದ್ಧರು ಪಿಶಾಚಿಗಳನ್ನು ಹಿಡಿದು ವಶಪಡಿಸಿಕೊಳ್ಳುವಾಗ ತಮ್ಮ ಮಂತ್ರಬಲದಿಂದ ಅವುಗಳ ತಲೆಯಲ್ಲಿ ಮೊಳೆ ಜಡಿದು ಬಿಡುವರೆಂದು. ಆಮೇಲೆ ಅವು ಆ ಮಾಂತ್ರಿಕರುಲ ಹೇಳಿದಂತೆ ಕೇಳುವವೆಂದೂ ಜಾನಪದರು ನಂಬುತ್ತಾರೆ. ಅಂಥ ಜನಪದ ಕಥೆಗಳೂ ಪ್ರಾಚರದಲ್ಲಿವೆ. ಬಾಗಿಲಿಗೆ (ಬೇವಿನ) ಗಿಡಗಳಿಗೆ. ಪ್ರಸಿದ್ಧ ದೇವಾಲಯಗಳಲ್ಲಿನ ಮರಗಳಿಗೆ, ತೊಲೆ-ಕಂಬಗಳಿಗೆ ಮೊಳೆ ಹೊಡೆಯುವ ವಿಧಾನವನ್ನು ನಾವು ಎಲ್ಲೆಡೆ ನೋಡುತ್ತೇವೆ. ಈ ರೀತಿ ಈ ಐತಿಹ್ಯಕ್ಕೆ ಸಾಕಷ್ಟು ಪ್ರಸಾರವಿದೆಯೆಂದು ಹೇಳಬೇಕು. ಕಾರಣ ಮೇಲುನೋಟಕ್ಕೆ ಇದೊಂದು ವಲಸೆ ಬಂದ ಐತಿಹ್ಯದಂತೆ ತೋರುತ್ತದೆ. ಆದರೂ ಇದು ವಲಸೆ ಬಂದ ಐತಿಹ್ಯವಾಗಿರದೆ ಸ್ಥಳೀಯ ಐತಿಹ್ಯವಾಗಿರುವ ಸಾಧ್ಯತೆಯನ್ನು ತಳ್ಳಿಹಾಕುವಂತಿಲ್ಲ.
ಎಲ್ಲಮ್ಮ–ಮೈಲಾರಲಿಂಗಪ್ಪ:
ಕೊನೆಯದಾಗಿ ಧಾರವಾಡ ಜಿಲ್ಲೆಯಲ್ಲಿ ಪ್ರಚಲಿತವಿರುವ ಇನ್ನೊಂದು ಐತಿಹ್ಯವನ್ನು ಇಲ್ಲಿ ಪ್ರಸ್ತಾಪಿಸಬಹುದಾಗಿದೆ. ಸವದತ್ತಿಯ ಎಲ್ಲಮ್ಮ, ಚಂದ್ರಗುತ್ತಿಯ ಎಲ್ಲಮ್ಮ ಮತ್ತು ಹೊನ್ನತಿಯ ಹೊನ್ನಮ್ಮ ಇವರು ಮೈಲಾರಲಿಂಗನ ತಂಗಿಯರು ಎಂದು ಹೇಳುತ್ತಾರೆ. ಈ ಮೂವರು ಸಹೋದರಿಯರು ಭಂಡಾರವನ್ನು ತಮ್ಮ ತವರುಮನೆಯಿಂದಲೇ ಎಂದರೆ ತಮ್ಮ ಅಣ್ಣನಾದ ಮೈಲಾರಲಿಂಗಪ್ಪನಿಂದಲೇ ತಂದರೆಂದು ನಂಬಿಕೆಯಿದೆ. ಅದೇ ರೀತಿ ಮೈಲಾರಲಿಂಗನ ದೇವಸ್ಥಾನದ ಗುರು ಮನೆತನದವರಾದ ಒಡೆಯರು ಎಲ್ಲಮ್ಮ ತಮ್ಮ ಮನೆತನದ ಹೆಣ್ಣುಮಗಳು ಎಂದು ನಂಬುತ್ತಾರೆ. ಈ ಐತಿಹ್ಯಕ್ಕೆ ಬೇರೆ ಪ್ರಸಾರವಿರುವಂತೆ ಕಾಣದು. ಆದ್ದರಿಂದ ಇದಕ್ಕೆ ಎಷ್ಟು ಬೆಲೆ ಕೊಡಬೇಕೋ ತಿಳಿಯದು. ನಮ್ಮ ಜನಪದರು ಸುತ್ತಮುತ್ತಲಿನ ದೇವರುಗಳಿಗೆ ಅಣ್ಣ, ತಮ್ಮ, ತಂಗಿ, ತಂದೆ, ಮಗ, ಮಗಳು ಇತ್ಯಾದಿಯಾಗಿ ಸಂಬಂಧ ಕಲ್ಪಿಸವುದು ಎಲ್ಲೆಡೆ ಕಂಡು ಬರುತ್ತದೆ. ಇದು ಕಲ್ಪನೆಯೋ ಅಥವಾ ವಾಸ್ತವಾಂಶವೇನಾದರೂ ಇದರಲ್ಲಿ ಇದೆಯೋ ? ಹೇಳುವುದು ಕಷ್ಟ!
ಹೀಗೆ ಎಲ್ಲಮ್ಮನನ್ನು ಕುರಿತಿರುವ ಐತಿಹ್ಯಗಳಲ್ಲಿ ಹಲವಾರು ಜನಪದ ನಂಬಿಕೆಗಳು, ಪೌರಾಣಿಕ ಅಂಶಗಳ, ಆಚರಣೆಗಳು, ಅಡಕವಾಗಿರುವುದು ಕಂಡುಬರುತ್ತದೆ. ಹೆಚ್ಚಿನವುಗಳಿಗೆ ಜಾನಪದ ನಂಬಿಕೆಗಳೇ ಆಧಾರವಾಗಿವೆ. ಕೆಲವು ಐತಿಹ್ಯಗಳು ಪುರಾಣ ಸ್ಪರ್ಶವನ್ನು ಪಡೆದಿವೆ : ಒಂದೆರಡಾದರೂ ವಲಸೆ ಬಂದ ಐತಿಹ್ಯಗಳು ಇಲ್ಲಿ ಪ್ರಚಲಿತವಾಗಿವೆ. ಈ ದಿಶೆಯಲ್ಲಿ ಇನ್ನೂ ಹೆಚ್ಚಿನ ಸಂಶೋಧನೆ ನಡೆಯಬೇಕಾದುದು ಅನಿವಾರ್ಯ. ವಿಶೇಷವಾಗಿ ದೇವದಾಸಿ ಪದ್ಧತಿ, ಪರಶುರಾಮದೇವರು ಹಾಗೂ ಎಲ್ಲಮ್ಮನ ಇತರ ಕ್ಷೇತ್ರಗಳ ಕ್ಷೇತ್ರಾಧ್ಯಯನ (Field Study) ವಿವರವಾಗಿ ನಡೆಯಬೇಕು. ಆಗ ಮಾತ್ರ ಹೆಚ್ಚು ನಿಖರವಾಗಿ ಈ ದೇವತೆಯ ಐತಿಹ್ಯಗಳನ್ನು ಪರೀಕ್ಷಿಸುವುದು ಸಾಧ್ಯವಾದೀತು.

ನೇಗಿನಹಾಳ ಪ್ರಬಂಧಗಳು: ಗೌಡ
ಗ್ರಾಮಮೊಂದರ ಮುಖ್ಯ ಅಧಿಕಾರಿ ಎಂಬ ನಿರ್ದಿಷ್ಟ ಅರ್ಥದಲ್ಲಿ ಕೌಟಿಲ್ಯನು ‘ಗ್ರಾಮಣಿ’ ಎಂಬುದನ್ನೂ ಮನು ‘ಗ್ರಾಮಿಕ’ ಎಂಬುದನ್ನೂ ಬಳಸಿದ್ದಾರೆ.[1] ಗ್ರಾಮ ಪತಿ, ಗ್ರಾಮಸ್ವಾಮಿ (ಕ), ಗ್ರಾಮಿ,, ಗ್ರಾಮಮಹತ್ತರ ಮುಂತಾದ ಶಬ್ದಗಳನ್ನು ಪ್ರಾಚೀನ ಭಾರತದ ಶಾಸನಗಳು ಪ್ರಯೋಗಿಸಿವೆ. ಕರ್ನಾಟಕದ ಮೊದಮೊದಲಿನ ಶಾಸನಗಳಲ್ಲಿ ಗಾಮಿಕ, ಗಾಮಿ ಎಂಬವು ಗೌಡ ಎಂಬರ್ಥದಲ್ಲಿ ಪ್ರಯೋಗಿಸಲ್ಪಟ್ಟಿವೆ. ಇವು ಕ್ರಮವಾಗಿ ಗ್ರಾಮಿಕ ಮತ್ತು ಗ್ರಾಮಿ ಎಂಬುದರಿಂದ ಬಂದವಾಗಿವೆ. ಆದರೆ ಇವುಗಳಿಗಿಂತ ಹೆಚ್ಚಾಗಿ ಗಾಮುಂಡ, ಗಾವುಂಡ, ಗೌಂಡ ಅಥವಾ ಗೌಡ ಎಂಬ ಪದಗಳ ಪ್ರಯೋಗವೇ ನಮ್ಮ ನಾಡಿನ ಶಾಸನಗಳಲ್ಲಿ ವಿಶೇಷ. ಕೆಲಮೊಮ್ಮೆ ಪ್ರಭು, ಒಡೆಯ ಊರೊಡೆಯ ಎಂಬಂಥ ಪ್ರಯೋಗಗಳೂ ಕಂಡುಬರುತ್ತವೆ. ಕ್ರಿ.ಶ. ಎರಡನೆಯ ಶತಮಾನದ ಮ್ಯಾಕದೋನಿ ಶಾಸನದಲ್ಲಿ ಕುಮಾರದಾಸನೆಂಬ ‘ಗುಮಿಕ’ನ ಉಲ್ಲೇಖ ಕಂಡುಬಂದಿದೆ.[2] ಗುಮಿಕ ಎಂಬುದು ‘ನಾಯಕ’ ಎಂಬರ್ಥದ ಸಂಸ್ಕೃತದ ಗುಲ್ಮಿಕ ಅಥವಾ ಗೌಲ್ಮಿಕ ಎಂಬುದರಿಂದ ಬಂದುದು. ಪ್ರಸ್ತುತ ಶಾಸನದಲ್ಲಿ ಕುಮಾರ ದಾಸನು ವೇಪುರಕ ಗ್ರಾಮದ ಗುಮಿಕನೆಂದಿರುವುದರಿಂದ ಆತನು ಆ ಗ್ರಾಮದ ಮುಖ್ಯ ಅಧಿಕಾರಿ ಎಂದು ಭಾವಿಸಲಾಗಿದೆ.[3] ಅದೇ ರೀತಿ ಸನ್ನತಿಯ ಬಿಡಿ ಶಾಸನಗಳಲ್ಲಿ ಊಮಾರನೆಂಬ ಮಹಾಗಾಮಿಯ ಉಲ್ಲೇಖವಿದೆ.[4] ಕರ್ನಾಟಕದಲ್ಲಿ ದೊರೆಯುವ ಗ್ರಾಮಾಧಿಕಾರಿಗಳ ಉಲ್ಲೇಖಗಳಲ್ಲಿ ಇವು ಅತೀ ಪ್ರಾಚೀನವಾದವುಗಳು.
ಕ್ರಿ.ಶ. ಏಳನೆಯ ಶತಮಾನದಿಂದ ಕನ್ನಡ ಶಾಸನಗಳಲ್ಲಿ ‘ಗಾಮುಂಡ’ ಮತ್ತು ಅದರಿಂದ ಪರಿವರ್ತನಗೊಂಡ ರೂಪಗಳು ಅಲ್ಲಲ್ಲಿ ಕಾಣಸಿಗುತ್ತವೆ. ಬಾದಾಮಿ ಚಾಲುಕ್ಯದೊರೆ ವಿನಯಾದಿತ್ಯನ ಬಳ್ಳಿಗಾವೆ ಶಾಸನದಲ್ಲಿ.[5] ದೊರೆಯುವ ಗಾಮುಂಡ ಶಬ್ದ ಪ್ರಯೋಗವು ಅಂಥವುಗಳಲ್ಲಿ ಬಹುಪ್ರಾಚೀನವಾದುದು. ಗಾಮುಂಡ ಎಂಬುದು ಗಾಮಊಡ, ಗಾಮುಡ ಎಂಬ ಪ್ರಾಕೃತ ಶಬ್ದದಿಂದ ನಿಷ್ಪನ್ನವಾದುದೆಂದು ಭಾವಿಸಲಾಗಿದೆ. ಈ ಪ್ರಾಕೃತ ಶಬ್ದಕ್ಕೆ ಮೂಲವಾದ ‘ಗ್ರಾಮಕೂಟ’ ಎಂಬುದು ಸಂಸ್ಕೃತದಲ್ಲಿ ವಿಶೇಷ ಬಳಕೆಯಲ್ಲಿ ಇಲ್ಲ. ಅಲ್ಲದೆ ಗಾವಲುಡ, ಗಾವಲೂಡಗಳನ್ನು ಹೇಮಚಂದ್ರನು ತನ್ನ ದೇಶಿನಾಮ ಮಾಲೆಯಲ್ಲಿ ಸೇರಿಸಿದ್ದಾನೆ.[6] ಗಾಮುಂಡ, ನಾೞ್ಗಾಮುಂಡ ಮತ್ತು ಇವುಗಳಿಂದ ನಿಷ್ಪನ್ನವಾದ ಶಬ್ದಗಳು ಕರ್ನಾಟಕದ ಹೊರಗಿನ ಶಾಸನಗಳಲ್ಲಿ ಕಾಣಿಸಿಕೊಳ್ಳುವುದು ತೀರ ಅಪರೂಪ.
ಕರ್ನಾಟಕ ಪೂರ್ವಭಾಗ ಮತ್ತು ಆಂಧ್ರಪ್ರದೇಶಗಳಲ್ಲಿ ರೆಡ್ಡಿ ಅಥವಾ ರಡ್ಡಿ ಎಂಬುದು ಗ್ರಾಮಾಧಿಕಾರಿಯನ್ನು ಸೂಚಿಸುತ್ತದೆ. ಇದು ಸಂಸ್ಕೃತದ ‘ರಾಷ್ಟ್ರಿಕ’ ಎಂಬುದರಿಂದ ಬಂದುದು. ಇದರರ್ಥ ಒಂದು ನಾಡು ಅಥವಾ ಚಿಕ್ಕ ಪ್ರದೇಶವೊಂದರ ಅಧಿಕಾರಿ ಎಂದಾಗುತ್ತದೆ. ಪ್ರಾಕೃತ ಶಾಸನಗಳು ರಟ್ಠಿ, ರಟ್ಠಿಕ ಎಂಬ ಅಧಿಕಾರಿಗಳನ್ನು ಆಗಾಗ ಉಲ್ಲೇಖಿಸುತ್ತವೆ. ಕರ್ನಾಟಕದಲ್ಲಿಯೇ, ಹಿರೇಹಡಗಲಿಯ ಪಲ್ಲವ ಶಾಸನ (ಕ್ರಿ.ಶ. ಸು. ಮೂರನೆಯ ಶತಕ)ದಲ್ಲಿ ರಟ್ಠಿಕರ ಉಲ್ಲೇಖವಿದೆ.[7] ರಡ್ಡಿ ಅಥವಾ ರೆಡ್ಡಿ ಎಂಬುದು ರಟ್ಠಿ ಎಂಬುದರ ತೆಲುಗಿನ ರೂಪಾಂತರ.
ಉತ್ತರ ಕರ್ನಾಟಕದ ವಿಜಾಪುರ ಜಿಲ್ಲೆ ಮತ್ತು ಅದರ ಸುತ್ತ ಮುತ್ತಲಿನ ಪ್ರದೇಶಗಳಲ್ಲಿ ಗೌಡ ಮನೆತನಗಳಿಗೆ ‘ಬಿರಾದಾರ’ ಎಂಬ ಅಡ್ಡ ಹೆಸರಿರುವುದು ಕಂಡುಬರುತ್ತದೆ. ಬ್ರಾದರ್ (ಸಂ.ಭ್ರಾತೃ) ಎಂದರೆ ಸಹೋದರ, ಬಂಧು, ವಂಶಸ್ಥ ಎಂಬರ್ಥದ ಪರ್ಶಿಯನ್ ಶಬ್ದದಿಂದ ಬಂದುದು. ವಿಜಾಪುರದ ಆದಿಲಶಾಹಿ ಆಳ್ವಿಕೆಯಲ್ಲಿ ಇದು ರೂಢಿಗೆ ಬಂದಿದೆ.
ಗ್ರಾಮಮುಖ್ಯನ್ನಿಗೆ ಹಿಂದಿ-ಉರ್ದು, ಗುಜರಾಥಿ ಭಾಷೆಗಳಲ್ಲಿ ಪಟೇಲ ಎಂದೂ ಮರಾಠಿಯಲ್ಲಿ ಪಾಟೀಲ ಎಂದೂ ಕರೆಯುವುದು ರೂಡಿಯಾಗಿದೆ. ಈಗಲೂ ಉತ್ತರ ಕರ್ನಾಟಕದಲ್ಲಿ ಗೌಡ ಮನೆಗನಗಳಿಗೆ ಅಡ್ಡಹೆಸರಾಗಿ ‘ಪಾಟೀಲ’ ಎಂಬುದು ವಿಶೇಷ ಬಳಕೆಯಲ್ಲಿದೆ. ಮರಾಠರ ಆಳ್ವಿಕೆಯಲ್ಲಿ ಇದು ಉತ್ತರ ಕರ್ನಾಟಕ ಮತ್ತು ಮಹಾರಾಷ್ಟ್ರಗಳಲ್ಲಿ ಪ್ರಚಾರಕ್ಕೆ ಬಂದುದಾಗಿದೆ. ಗ್ರಾಮಾಧಿಕಾರಿ ಎಂಬರ್ಥದ ‘ಪಟ್ಟಕೀಲ’ ಎಂಬ ಶಬ್ದದಿಂದ ಇದು ಬಂದಿದೆ. ಜಬಲಪೂರ ಭೋಪಾಳ ಮೊದಲಾದಡೆಯ ೧೨-೧೩ನೆಯ ಶತಮಾನದ ಶಾಸನಗಳಲ್ಲಿ.[8] ಇದು ಕಾಣಿಸಿಕೊಂಡಿದೆ. ಅದರಂತೆ ‘ಪಟೇಲ’ ಎಂಬುದೂ ಶಾಸನಗಳಲ್ಲಿದೆ.[9]
ಅಶೋಕನ ಶಾಸನಗಳಲ್ಲಿ ಲಾಜುಕ, ಎಂಬ ಅಧಿಕಾರಿಗಳು ಉಲ್ಲೇಖಿತರಾಗಿದ್ದಾರೆ. ಈ ಶಬ್ದಗಳು ರಜ್ಜುಗ್ರಾಹಕ ಎಂಬುವುಗಳಿಂದ ಬಂದುವಾಗಿವೆ. ಮೌರ್ಯರ ಕಾಲಾವಧಿಯಲ್ಲಿ ಇವರು ಗ್ರಾಮಾಧಿಕಾರಿಗಳಾಗಿರುವಂತೆ ತಿಳಿಯುತ್ತದೆ. ಇವರು ಭೂಕಂದಾಯವನ್ನು ಗೊತ್ತುಪಡಿಸುವ ಅಧಿಕಾರಿಗಳಾಗಿದ್ದರೆಂದೂ ಕೆಲವು ಜನ ವಿದ್ವಾಂಸರು ಅಭಿಪ್ರಾಯಪಟ್ಟಿದ್ದಾರೆ.[10] ಅರ್ಥಶಾಸ್ತ್ರದಲ್ಲಿ ಚೋರ ರಜ್ಜುಕರೆಂಬ[11] ಅಧಿಕಾರಿಗಳ ಹೆಸರು ಕಂಡುಬರುತ್ತದೆ. ಜತೆಗೆ ಗ್ರಾಮಣಿಯ ಉಲ್ಲೇಖವೂ ಅದರಲ್ಲಿದೆ. ಮನುವು ಗ್ರಾಮ, ದಶಗ್ರಾಮ, ವಿಂಶತಿಗ್ರಾಮ, ಶತಗ್ರಾಮ ಮತ್ತು ಸಹಸ್ರಗ್ರಾಮ ಎಂಬ ಆಡಳಿತ ಘಟಕಗಳನ್ನು ಹೆಸರಿಸಿದ್ದಾನೆ.[12] ಶುಕ್ರನು ಗ್ರಾಮ, ದಶಗ್ರಾಮ, ಶತಗ್ರಾಮ, ಸಹಸ್ರಗ್ರಾಮ ಎಂಬ ಘಟಕಗಳನ್ನು ಹೆಸರಿಸಿದ್ದಾನೆ.[13]
ಅರ್ಥಶಾಸ್ತ್ರ ಮತ್ತು ಸ್ಮೃತಿಗಳ ಕಾಲದಿಂದೀಚೆ ಗ್ರಾಮ ಮುಖ್ಯವನ್ನು ರಾಜನೇ ನಿಯಮಿಸುವ ಪರಿಪಾಠ ರೂಢಿಗೆ ಬಂದಿದೆ.13 ‘ಗ್ರಾಮಣಿ’ ಎಂದರೆ ಗ್ರಾಮಾಧಿಕಾರಿ ಎಂಬರ್ಥದಲ್ಲಿ ಅರ್ಥಶಾಸ್ತ್ರವು ಪ್ರಯೋಗಿಸಿರುವುದನ್ನು ಈಗಾಗಲೇ ಹೇಳಿದೆ. ಅದರ ಪ್ರಕಾರ ಕರಸಂಗ್ರಹ, ಗ್ರಾಮರಕ್ಷಣೆ ಮುಂತಾದ ಪ್ರಮುಖ ಕಾರ್ಯಗಳು ಅವರ ಅಧಿಕಾರ ವ್ಯಾಪ್ತಿಗೆ ಸೇರಿದ ವಿಷಯಗಳಾಗಿದ್ದವು. ಆತನಿಗೆ ‘ಯುಕ್ತ’ ಅಥವಾ ಕರಣಿಕ ಚೋರ ರಜ್ಜುಕರಂಥ ಅಧಿಕಾರಿಗಳು ಸಹಾಯಕರಾಗಿದ್ದರು. ಕಳುವಾದ ವಸ್ತುವಿನ ಶೋಧ ಮುಂತಾದ ಕಾರ್ಯಗಳನ್ನು ಚೋರರಜ್ಜುಕರು ನೆರವೇರಿ ಸುತ್ತಿದ್ದರು.[14] ಮೌರ್ಯಕಾಲದ ಕರ್ನಾಟಕದಲ್ಲಿ ರಜ್ಜುಕ ಅಥವಾ ಗ್ರಾಮಣಿಗಳೇ ಗ್ರಾಮಾಡಳಿತದ ಮುಖ್ಯ ಅಧಿಕಾರಿಗಳಾಗಿದ್ದರೆಂದು ಹೇಳಬಹುದು.
ಈಗಾಗಲೇ ಹೇಳಿರುವಂತೆ ಕ್ರಿ.ಶ. ಎರಡನೆಯ ಶತಮಾನದ ಮ್ಯಾಕದೋನಿ ಶಾಸನದಲ್ಲಿ ಕುಮಾರದಾಸನೆಂಬ ಗ್ರಾಮಾಧಿಕಾರಿಯ ಹೆಸರು ಬಂದಿದೆ. ಪ್ರಸ್ತುತ ಶಾಸನದಲ್ಲಿ ಕೆರೆಯ ನಿರ್ಮಾಣವನ್ನು ಕುರಿತು ಹೇಳಿದೆ. ಆದುದರಿಂದ ಅಂಥ ಸಾರ್ವಜನಿಕ ಕಾರ್ಯಗಳು ಗ್ರಾಮಾಧಿಕಾರಿಯ ಅಧಿಕಾರ ಕಕ್ಷೆಗೊಳಪಟ್ಟ ವಿಷಯಗಳಾಗಿದ್ದವೆಂದು ಹೇಳಬಹುದು. ಸಾತವಾಹನ ರಾಜನಾದ ಹಾಲನು ಗಾಥಾಸಪ್ತಶತಿ ಎಂಬ ಗಾಥಾ ಸಂಗ್ರಹವನ್ನು ರಚಸಿದ್ದಾನೆ. ಆತನ ಗಾಥಾ ಸಪ್ತಶತಿ ಮತ್ತು ವಾತ್ಸಾಯನ ಕಾಮ ಸೂತ್ರಗಳಲ್ಲಿ[15] ಗ್ರಾಮಪತಿಯ ಉಲ್ಲೇಖಗಳು ಬಂದಿವೆ. ಕ್ರಿ.ಶ. ಸು. ಮೂರನೆಯ ಶತಮಾನದ ಹಿರೇಹಡಗಲಿಯ ಪಲ್ಲವ ಶಾಸನದಲ್ಲಿ[16] ರಟ್ಠಿಕ, ಮಡಂಬಿಕೆ ಪಲ್ಲವ, ಗೋವಲ್ಲವ ಮುಂತಾದ ಹಲವು ಜನ ಅಧಿಕಾರಿಗಳನ್ನು ಹೆಸರಿಸಿದೆ. ಇದರಿಂದ ಸಾತವಾಹನ ಮತ್ತು ಪಲ್ಲವ ಕಾಲದ ಕರ್ನಾಟಕದಲ್ಲಿ ಗ್ರಾಮಾಡಳಿತದ ವ್ಯವಸ್ಥೆಯು ಹಲವಾರು ಜನ ಅಧಿಕಾರಿಗಳಲ್ಲಿ ಹಂಚಲ್ಪಟ್ಟಿತ್ತೆಂದು ಹೇಳಬಹುದು.
ಕದಂಬರ ಕಾಲದಲ್ಲಿ ಪ್ರತಿಹಾರ, ಭೋಜಕರೆಂಬ ಅಧಿಕಾರಿಗಳು ಉಲ್ಲೇಖಿಸಲ್ಪಟ್ಟಿದ್ದಾರೆ. ಭೋಜಕರೆಂದರೆ ಒಂದೋ ಹಲವೋ ಗ್ರಾಮಗಳ ಅಧಿಕಾರಿಗಳೆಂದು ಸಾಮಾನ್ಯವಾಗಿ ಭಾವಿಸಬಹುದು. ಗ್ರಾಮಾಡಳಿತಕ್ಕೆ ಸಂಬಂಧ ಪಟ್ಟಂತೆ ಕದಂಬರ ಕಾಲದಲ್ಲಿ ಹೆಚ್ಚಿನ ಸಂಗತಿಗಳು ತಿಳಿದುಬರುವುದಿಲ್ಲ.
ಶುಕ್ರನೀತಿಸಾರದಲ್ಲಿ ಆರುಪ್ರಕಾರದ ಗ್ರಾಮಾಧಿಕಾರಿಗಳನ್ನು ಹೆಸರಿಸಿದೆ.[17] ಅವರಲ್ಲಿ ಗ್ರಾಮನೇತೃ ಎಂದರೆ ಗ್ರಾಮಪ್ರಮುಖನೂ ಒಬ್ಬ. ಬಾದಾಮಿ ಚಾಲುಕ್ಯ ಮತ್ತು ರಾಷ್ಟ್ರಕೂಟ ಕಾಲದ ಕರ್ನಾಟಕದಲ್ಲಿ ಬೇರೊಂದು ತೆರನಾದ ಆಡಳಿತ ವ್ಯವಸ್ಥೆಯಿದ್ದುದನ್ನು ಶಾಸನಗಳಿಂದ ತಿಳಿಯಬಹುದಾಗಿದೆ. ಅವರ ಕಾಲದಲ್ಲಿ ಒಂದು ಊರಿಗೆ ಒಬ್ಬನೇ ಗೌಡನಿರುವ ಬದಲು ಬೇರೆ ಬೇರೆ ಕಾರ್ಯ ಮತ್ತು ಬೇರೆ ಬೇರೆ ವಿಭಾಗಗಳಿಗೆ ಬೇರೆ ಬೇರೆ ಗೌಡರಿರುತ್ತಿದ್ದಂತೆ ಕಾಣುತ್ತದೆ. ಕ್ರಿ.ಶ. ಸು. ೬೯೦ ರ ಬಳ್ಳಿಗಾವೆಯ ಶಾಸನದಲ್ಲಿ ಹಿರಿಯಒಸಗೆ ಆಲವಣ ಮತ್ತು ಅಪುತ್ರಕಧನಗಳನ್ನು ಹತ್ತುಜನ ಅಧಿಕಾರಿಗಳು ಸೇರಿ ರಾಜಾಶ್ರಾವಿತ ಮಾಡಿ. ಎಂದರೆ ರಾಜನ ಒಪ್ಪಿಗೆ ಪಡೆದು ಬಿಟ್ಟುಕೊಟ್ಟು ಸಂಗತಿ ಉಲ್ಲೇಖಿಸಲ್ಪಿಟ್ಟಿದೆ. ಆ ಹತ್ತು ಜನರಲ್ಲಿ ಸೊರ್ಕಗಾಮುಂಡ, ಎಡೆಯ ಗಾಮುಂಡ, ಮಣಿಯಗಾಮುಂಡ, ಅಂಡುಗಿಯ ಗಾಮಿಗ, ಸಿಂದೆಱಗಾಮಿಗ ಎಂಬ ಹೆಸರುಗಳು ಕಂಡುಬಂದಿವೆ.[18] ಆದುದರಿಂದ ಶಾಸನವು ಹೇಳುವ ಹತ್ತೂಜನರು ಗೌಡರೇ ಆಗಿದ್ದರೆಂದು ತಿಳಿಯಬಹುದು. ಇದರಂತೆಯೆ ಮುಂದಿನ ಕಾಲದ ಕರ್ನಾಟಕದಲ್ಲಿ ಬಾದಾಮಿಯ ಚಾಲುಕ್ಯರ ಆಡಳಿತ ಪದ್ಧತಿಯೇ ಮುಂದುವರೆದಿದೆ. ಕ್ರಿ.ಶ. ೧೧೪೮ರ ಸಿರಸಂಗಿ ಶಾಸನದಲ್ಲಿ[19] ತೊರಹರ ಕುಲದ ಕಾವಗಾವುಂಡ, ಆರಿಂದರ ಕುಲದ ಬೋಸಿಗೌವುಂಡ, ಮರಿಯರ ಪದ್ಮಗಾವುಂಡ, ಮೂಲಿಗೆ ಒಮ್ಮ ಗಾವುಂಡ, ಸಾಗುಳದ ರಾಜಿಗಾವುಂಡ ಎಂಬ ಹೆಸರುಗಳಿವೆಯಲ್ಲದೆ ಆ ಊರಲ್ಲಿ ‘ಅರುವರ್’ ಗಾವುಂಡರಿದ್ದಾರೆಂದು ಹೇಳಿದೆ. ಹಾಗೂ “ಅರಸರುಮ್‌ ಅಧಿಕಾರಿಗಳ ಱುವರಂ ರಕ್ಷಿಸುವರು” ಎಂದು ಸ್ಪಷ್ಟಪಡಿಸಿದೆ. ಆದುದರಿಂದ ಆ ಗ್ರಾಮದ ಆಡಳಿತದಲ್ಲಿ ಈ ಆರೂ ಜನರು ಅಧಿಕಾರ ಹೊಂದಿದ್ದರೆಂದು ಖಚಿತಪಡುತ್ತದೆ. ಇದೇ ರೀತಿ ಹಿರಿಯ ಕುಮ್ಮಿ (=ಹಿರೇಕುಂಬಿ) ಯಲ್ಲಿ ಆರುಜನ, ಹಸುಡಿ (=ಅಸುಂಡಿ) ಮತ್ತು ತೇರಿದಾಳಗಲ್ಲಿ ಹನ್ನೆರಡು-ಹನ್ನೆರಡು ಜನ ಗೌಡರು ಇದ್ದುದಾಗಿ ಶಾಸನಗಳು ಹೇಳುತ್ತವೆ.[20]
ಮೇಲೆ ಉಲ್ಲೇಖಿಸಿದ ಸಿರಸಂಗಿ ಶಾಸನದಲ್ಲಿ ‘ಮೂಲಿಗ ಬಮ್ಮಗಾವುಂಡ’ ಎಂಬ ಪ್ರಯೋಗವಿದೆ. ಕ್ರಿ.ಶ. ೧೧೯೯ರ ಬೆಳಗಾವಿ ಶಾಸನದಲ್ಲಿ[21] “ಹಳಿಗಳ ಸಮಸ್ತ ಮುಲಿಗರು ಗಾವುಂಡುಗಳಂ” ಎಂದು ಮೂಲಿಗರನ್ನು ಪ್ರತ್ಯೇಕವಾಗಿ ಹೆಸರಿಸಿದೆ. ಕ್ರಿ.ಶ. ೧೨೦೯ರ ಹಣ್ಣಿಕೇರಿಯ ಶಾಸನದಲ್ಲಿ[22] “ಶ್ರೀಮನ್ಮಹಾಪ್ರಭು ಮೂಲಿಗಂ ಮರಿಯರಂಮ್ಮಗಾವುಂಡನು ಆಚಂದ್ರಾರ್ಕ ತಾರಂಬರಂ ಸರ್ವಬಾಧಾಪರಿ ಹಾರರ್ತ್ಥಂ…………ಕೊಟ್ಟ ಭೂಮಿ” ಎಂದಿದೆ. ಅದೇ ಶಾಸನದಲ್ಲಿ ಪುನಃ “ಶ್ರೀಮತು ಸುಂಕಧಿಕಾರಿ ಮತಗೌಂಡನು…….ಪಂಚಮತಸ್ಥಾನಂಗಳಿಗೆ ಬಿಟ್ಟ ದತ್ತಿ……..” ಎಂದು ಹೇಳಿದೆ. ಇದರಿಂದ ಸುಂಕಧಿಕಾರಿ ಗೌಡಬೇರೆ, ಇತರ ಗೌಡ ಬೇರೆ ಎಂಬುದು ಸ್ಪಷ್ಟವಾಗಿದೆ. ಕ್ರಿ.ಶ. ೧೧೯೭ರ ಕಿರಿಯಿಂಡಿಯ ಶಾಸನದಲ್ಲಿ[23] ಊರೊಡೆಯರಾದ ಸೋವರಸ (ಜೈನ), ಕೇಶಿರಾಜ (ಬ್ರಾಹ್ಮಣ), ಮತ್ತು ಬಮ್ಮರಸರೆಂಬ ಶ್ರೀವತ್ಸಕುಲದ ಮೂವರೂ ಮೂಲಿಗರಾದ ಗೌಡರ ಉಲ್ಲೇಖವಿದೆ. ಈ ಮೂಲಿಗಗೌಡರು ಗ್ರಾಮದ ಮೂಲನಿವಾಸಿ ಕುಟುಂಬಗಳಿಗೆ ಸೇರಿದವರೆಂದು ಹೇಳಬಹುದು. ಒಟ್ಟಿನಲ್ಲಿ ಬದಾಮಿ ಚಾಲುಕ್ಯರ ಕಾಲದಿಂದ ಕರ್ನಾಟಕದಲ್ಲಿ ಗ್ರಾಮಾಧಿಕಾರದಲ್ಲಿ ಪ್ರಮುಖರಾದ ಗೌಡಿಕೆಯು ಒಬ್ಬ ವ್ಯಕ್ತಿಯ ವಶದಲ್ಲಿರದೆ ಹಲವುಜನ ಗೌಡರಲ್ಲಿ ಹಂಚಿಹೋಗಿದ್ದುದು ಸ್ಪಷ್ಟವಿದೆ. ಆದುದರಿಂದ ಈಗಿರುವಂತೆ ಪೋಲೀಸ ಪಾಟೀಲ ಮತ್ತು ಮುಲ್ಕೀಪಾಟೀಲ ಎಂದರುವ ಇಬ್ಬಗೆಯ ವರ್ಗೀಕರಣವು ತೀರ ಇತ್ತೀಚಿನದೆಂದು ಹೇಳಬಹುದು.
ಆಡಳಿತ ಕಾರ್ಯದಲ್ಲಿ ಗ್ರಾಮಾಧಿಕಾರಿ ಅಥವಾ ಗೌಡನಿಗೆ ಬೇರೆ ಬೇರೆ ಪ್ರಕಾರದ ಅಧಿಕಾರಿಗಳು ಸಹಾಯಕರಾಗಿದ್ದರು ಚೋರರಜ್ಜುಕ, ಯುಕ್ತರಂಥ ಸಹಾಯಕ ಅಧಿಕಾರಿಗಳು ಮೌರ್ಯ ಕಾಲದಲ್ಲಿದ್ದರು. ಶುಕ್ರನೀತಿಯಲ್ಲಿ, ಗ್ರಾಮನೇತೃ, ಸಾಹಸಾಧಿಪತಿ (ನ್ಯಾಯಾಧಿಕಾರಿ), ಭಾಗಹರ (ಕಂದಾಯ ವಸೂಲಿ ಮಾಡವವ), ಲೇಖಕ (ಕುಲಕರಣಿ), ಶುಲ್ಕಗ್ರಾಹಕ (ಜಕಾತಿಕಟ್ಟೆಯ ಅಧಿಕಾರಿ) ಮತ್ತು ಪ್ರತಿಹಾರರೆಂಬ ಆರು ಜನ ಅಧಿಕಾರಿಗಳನ್ನು ಹೆಸರಿಸಲಾಗಿದೆ. ಕ್ರಿ.ಶ. ಮೂರನೆಯ ಶತಮಾನದ ಕರ್ನಾಟಕದಲ್ಲಿ ಈ ಸಂಖ್ಯೆ ಆರಕ್ಕಿಂತಲೂ ಹೆಚ್ಚಾಗಿರುವಂತೆ ತೋರುತ್ತದೆ. ಚಾಲುಕ್ಯ ರಾಷ್ಟ್ರಕೂಟರ ಕಾಲದಲ್ಲಿ ಈ ಗೌಡರು, ಶ್ರೀಕರಣ ಅಥವಾ ಕುಲಕರಣಿ, ಕಳ್ಳವಳ್ಳ, ಸುಂಕಾಧಿಕಾರಿಗಳು, ತೞಾಱರು, ಮಹಾಜನರು, ಶ್ರೇಣಿಗಳು, ಎಂಟು ಹಿಟ್ಟುಗಳು, ಅರವತ್ತೊಕ್ಕಲು ಮುಂತಾದವರು ಸಹಾಯದಿಂದ ಊರ ಆಡಳಿತ ನೋಡಿಕೊಳ್ಳುತ್ತಿದ್ದರು.
ಶುಕ್ರನೀತಿಸಾರವು ಕ್ರಿ.ಶ. ಸು. ೬೦೦ ರಿಂದ ೯೦೦ ರ ಮಧ್ಯಾವಧಿಯಲ್ಲಿ ಹುಟ್ಟಿದ ಗ್ರಂಥ. ಇದರಲ್ಲಿ ಗ್ರಾಮನೇತ್ರ ಬ್ರಾಹ್ಮಣನಿರಬೇಕೆಂದು ಹೇಳಿದೆ. ಇದು ಕರ್ನಾಟಕದಲ್ಲಿದ್ದ ವಸ್ತು ಸ್ಥಿತಿಗೆ ಹೊಂದುವಂಥ ವಿಷಯವಲ್ಲ. ಕರ್ನಾಟಕದ ಮಟ್ಟಿಗೆ ಹೇಳುವುದಾದರೆ ಪಂಚಮರನ್ನು ಹೊರತುಪಡಿಸಿ ಮುಸಲ್ಮಾನರಾದಿಯಾಗಿ ಎಲ್ಲ ಜಾತಿಗಳವರೂ ಗೌಡರಾಗಿದ್ದಾರೆ. ಇಂದು ದಕ್ಷಿಣ ಮಹಾರಾಷ್ಟ್ರವಾಗಿದ್ದ ಪ್ರದೇಶವು ಒಂದಾನೊಂದು ಕಾಲದಲ್ಲಿ ಕರ್ನಾಟಕವೇ ಆಗಿತ್ತು. ಆ ಭಾಗದಲ್ಲಿ ಈಗಲೂ ಶೂದ್ರರೆನ್ನಿಸಿಕೊಳ್ಳುವ ಮರಾಠರೇ ಬಹುಸಂಖ್ಯೆಯಲ್ಲಿ ಗೌಡರಾಗಿದ್ದಾರೆ. ದಕ್ಷಿಣ ಕರ್ನಾಟಕದಲ್ಲಿ ಶೂದ್ರರೇ ಬಹುಸಂಖ್ಯೆಯಲ್ಲಿ ಗೌಡರಾಗಿದ್ದಾರೆ.
ಕರ್ನಾಟಕದ ಗೌಡರ ಇನ್ನೊಂದು ವೈಶಿಷ್ಟ್ಯವೆಂದರೆ ಗೌಡಿಕೆಯ ಅಧಿಕಾರದ ಜತೆಗೆ ಒಕ್ಕಲುತನವನ್ನು ತಮ್ಮ ಮನೆತನದ ಕಸಬನ್ನಾಗಿ ಮಾಡಕೊಂಡಿದ್ದಾರೆ. ಇದು ಮಹಾರಾಷ್ಟ್ರದ ಪಾಟೀಲರಿಗೂ ತೆಲುಗು ನಾಡಿನ ರಡ್ಡಿಗಳಿಗೂ ಅನ್ವಯಿಸುವ ಮಾತು. ತಮ್ಮ ಉಂಬಳಿ ಭೂಮಿಯನ್ನು ಯಾವನೋ ಒಬ್ಬ ಉಳುವವನಿಗೆ ಕೊಟ್ಟು ಅದರಿಂದ ಬರುವ ಆದಾಯದಲ್ಲಿ ಸುಖದಿಂದ ಕಾಲಕಳೆಯುವ ಬದಲು ತಾವೇ ಒಕ್ಕಲುತನ ಮಾಡುವ ಪರಿಪಾಠವಿಟ್ಟುಕೊಂಡು ಬಂದಿದ್ದಾರೆ. ಇದು ನಿಜಕ್ಕೂ ಪ್ರಶಂಸನೀಯವಾದ ಪದ್ಧತಿ.
ಮರಾಠಾ ರಾಜ್ಯಕ್ಕೊಳಪಟ್ಟ ಉತ್ತರಕರ್ನಾಟಕದಲ್ಲಿ ಗೌಡರು ಮೇಲಧಿಕಾರಿಗಳೊಡನೆ ಪತ್ರವ್ಯವಹಾರ ಮಾಡಬೇಕಾಗಿ ಬಂದಾಗ ಪತ್ರಗಳಿಗೆ ತಮ್ಮ ಅಂಕಿತದ ಜತೆಗೆ ನೇಗಿಲದ ಗುರುತನ್ನು ಮಾಡುತ್ತಿದ್ದರು. ಇದು ಗೋವೆಯ ಪ್ರದೇಶದಲ್ಲಿಯೂ ರೂಢಿಯಲ್ಲಿತ್ತು. ಈ ಸಂಗತಿ ಪ್ರಸಿದ್ಧ ಸಾಮ್ರಾಟರಾದ ರಾಷ್ಟ್ರಕೂಟರನ್ನು ನೆನಪಿಗೆ ತರುತ್ತದೆ. ರಾಷ್ಟ್ರಕೂಟರು ತಮ್ಮ ಅನೇಕ ಶಾಸನಗಳಲ್ಲಿ ನೇಗಿಲದ ಗುರುತನ್ನು ಮಾಡಿದ್ದಾರೆ. ಗ್ರಾಮಕೂಟನೆಂದರೆ ಗ್ರಾಮಾಧಿಕಾರಿ ಎಂದಿರುವಂತೆ ರಾಷ್ಟ್ರಕೂಟರೆಂದರೆ ರಾಷ್ಟ್ರದ ಅಧಿಕಾರಿಯೆಂದಾಗುತ್ತದೆ. ರಾಷ್ಟ್ರ ಎಂದರೆ ನಾಡು ಅಥವಾ ಒಂದು ಚಿಕ್ಕ ಪ್ರಾಂತ ಎಂದು ಅರ್ಥ. ಎಂತಲೇ ರಾಷ್ಟ್ರಕೂಟರೆಂದರೆ ನಾಡಗೌಡರೆಂದು ಊಹಿಸಲಾಗಿದೆ.[24] ಈ ರಾಷ್ಟ್ರಕೂಟರು ಕ್ಷತ್ರಿಯರಾಗಿರಲಿಲ್ಲ.
ಗ್ರಾಮಾಧಿಕಾರಿಗೂ ರಾಜಕೀಯಕ್ಕೂ ಯಾವತ್ತೂ ನಿಕಟ ಸಂಪರ್ಕ ಇದ್ದುದೇ ಆದುದರಿಂದ ರಾಜಕೀಯದಲ್ಲಿ ಮಹತ್ವ ಸಂಪಾದಿಸುವುದು ಗೌಡರಿಗೆ ಸುಲಭವಾಗಿತ್ತು. ಆ ಕಾರಣ ಆಡಳಿತಗಾರರಾಗಿದ್ದ ರಾಷ್ಟ್ರಕೂಟರು ತಮ್ಮ ಸಾಮರ್ಥ್ಯದಿಂದ ಕ್ರಮೇಣ ವರ್ಧಮಾನಕ್ಕೆ ಬಂದು ಸಾಮ್ರಾಟರಾದರೆಂದು ತಿಳಿಯಬಹುದು. ಇದಕ್ಕೆ ವಿರುದ್ಧವಾಗಿ ಕೆಲವು ರಾಜ ಮನೆತನಗಳೇ ಸಾಮಾನ್ಯ ಗೌಡನ ಸ್ಥಿತಿಗೆ ಇಳಿದಿರಬಹುದಾದ ಸಾಧ್ಯತೆಯೂ ಇದೆ. ಬಸವಕಲ್ಯಾಣದ ಗೌಡರ ಮನೆತನವೊಂದು ಚಾಳುಕ್ಯ-ಪಾಟೀಲ ಎಂಬ ಹೆಸರಿನಿಂದ ಈಗಲೂ ಕರೆಯಿಸಿಕೊಳ್ಳುತ್ತಿರುವುದಾಗಿ ತಿಳಿದು ಬಂದಿದೆ. ಎಂದರೆ ಆ ಮನೆತನವು ಮೂಲತಃ ಕಲ್ಯಾಣ-ಚಾಳುಕ್ಯರದೋ ಅಥವಾ ಅವರ ನಿಕಟ ಸಂಬಂಧಿಗಳದೋ ಆಗಿದ್ದು ತುಳಿತಕ್ಕೆ ಸಿಕ್ಕು ಇಂದಿನ ಸಾಮಾನ್ಯ ಸ್ಥಿತಿಗೆ ಇಳಿದಿದೆಯೆಂದು ಊಹಿಸಬಹುದಾಗಿದೆ.
ಶಾಸನಗಳಲ್ಲಿ ಪ್ರಾಚೀನಕಾಲದ ಗೌಡರ ಆದಾಯ ಅಥವಾ ಆಯದ ಬಗೆಗೆ ನೇರವಾದ ಉಲ್ಲೇಖಗಳು ಕಂಡುಬರುವುದು ಅಪರೂಪ. ಗೌಡನನ್ನು ನಿಯಮಿಸುವ ಅಧಿಕಾರವುಳ್ಳ ರಾಜನು ರಾಜ್ಯಾದಾಯದ ಕೆಲವೊಂದು ಭಾಗವನ್ನು ಆತನಿಗೆ ಬಿಡುತ್ತಿದ್ದನು.[25]ಈ ಆದಾಯ ಅಥವಾ ಕರಗಳನ್ನು ಶಾಸನಗಳು ಅನೇಕ ಸಲ ‘ಆಯ’ ಎಂದು ಕರೆದಿವೆ. ಉದಾ: ಸಿದ್ಧಾಯ, ದಂಡಾಯ (K-I-Vo-l No.17 ಕ್ರಿ.ಶ. ೧೦೫೫), ಲಾಭಾಯ, (K-I-Vo-l No.30 ಕ್ರಿ.ಶ. ೧೨೨೨) ಮುಂತಾದವನ್ನು ನೋಡಬಹುದು. “ಆಯಗಾರ ನಿರ್ಣಯ” ಎಂಬ ಗ್ರಂಥದಲ್ಲಿ ಗೌಡನನ್ನು ಪೂರ್ಣ ಆಯಗಾರ ಪಟ್ಟಿಗೆ ಸೇರಿಸಲಾಗಿದೆ. ಆದುದರಿಂದ ಗೌಡನೂ ಆಯಗಾರನೇ ಎಂದಾಯಿತು. ಆದರೆ ‘ಆಯ’ ಎಂಬ ಶಬ್ದಕ್ಕೆ ಮೂಲತಃ ಈಗಿರುವ ಹೀನಾರ್ಥ ಇರಲಿಲ್ಲವೆಂಬುದು ಸ್ಪಷ್ಟ.
ರಾಜ್ಯಾದಾಯದ ಅಂಶವಿಲ್ಲದೆ ಗೌಡರಿಗೆ ವಂಶಪಾರಂಪರ್ಯವಾಗಿ ಉಂಬಳಿಗಳ ನಡೆದು ಬಂದಿವೆ. ಗಾವುಣ್ಡರುಣ್ಬಳಿಯನ್ನು ಶಾಸನಗಳು ಹೆಸರಿಸಿವೆ. ಮರಾಠರ ಆಡಳಿತದಲ್ಲಿ ಈ ಉಂಬಳಿ ಅಬಾಧಿತವಾಗಿ ನೆಡೆದಿರಬಹುದಾದರೂ ಬ್ರಿಟಿಷರ ಆಡಳಿತದಲ್ಲಿ ಅವುಗಳ ಮೇಲೆ ಸ್ವಲ್ಪಮಟ್ಟಿನ ಭೂಕಂದಾಯವನ್ನು ಹೇರಲಾಯಿತು.
ಕೌಟಿಲ್ಯನು ತನ್ನ ಅರ್ಥಶಾಸ್ತ್ರದಲ್ಲಿ ಗ್ರಾಮಣಿಯ ಕಾರ್ಯಗಳನ್ನು ಆಗಾಗ ಉಲ್ಲೇಖಿಸಿದ್ದಾನೆ. ಆತನ ಕಾಲದಲಿ ಊರ ಜನವಸತಿಯ ನಿಯಂತ್ರಣವು ಗ್ರಾಮಣೀಯ ಕಡೆಗೆಯೆ ಇತ್ತು. ಒಂದು ಊರಿಗೆ ಹೊಸತಾಗಿ ಬಂದು ಒಕ್ಕಲಾಗುವುದಾಗಲೀ ಯಾವುದಾದರೂ ಕಾರಣಕ್ಕೆ ಊರಿಂದ ವ್ಯಕ್ತಿಗಳನ್ನು ಹೊರ ಹಾಕುವದಾಗಲೀ ಗ್ರಾಮಣಿಯ ಅಧಿಕಾರ ಕಕ್ಷೆಯಲ್ಲಿಯೆ ಬರುವ ವಿಷಯವಾಗಿತ್ತು.[26]ಸ್ತೇಯ ಮತ್ತು ಪರದಾರ ಗಮನದಂಥ ಅಪರಾಧಿಗಳನ್ನು ಶಿಕ್ಷಿಸದೇ ಇದ್ದರೆ ಗ್ರಾಮಾಧಿಕಾರಿಗೆ ೨೪ ಪಣಗಳ ದಂಡ ವಿಧಿಸಬೇಕೆಂದು ಕೌಟಿಲ್ಯ ಹೇಳಿದ್ದಾನೆ. ಒಟ್ಟಿನಲ್ಲಿ ಗ್ರಾಮ ಜನತೆಯ ಮೇಲೆ ಗೌಡನಿಗೆ ವಿಶೇಷಾಧಿಕಾರಗಳಿದ್ದುದು ಮೊನ್ನೆ ಮೊನ್ನೆಯವರೆಗಿನ ಸತ್ಯವಾಗಿತ್ತು.
ಗ್ರಾಮಾಧಿಕಾರಿಯು ಎಲ್ಲ ತರಹದ ಕರಗಳನ್ನು ಸಂಗ್ರಹಿಸಿ ಅದನ್ನು ದಶಗ್ರಾಮಾಧಿಕಾರಿಗೆ ಕೊಡಬೇಕೆಂದು ಮನುಸ್ಮೃತಿ (೭-೧೧೫) ಮತ್ತು ಮಹಾಭಾರತ (ಶಾಂ. ಪ. ೮೭-೬)ಗಳ ಅಭಿಪ್ರಾಯವಾಗಿದೆ. ಅದೇ ರೀತಿ ರಾಜಸ್ವಕ್ಕಾಗಿ ಸಂಗ್ರಹವಾದ ಆಹಾರ ಧಾನ್ಯ, ಇಂಧನಾದಿಗಳನ್ನು ಕಷ್ಟಕಾಲದಲ್ಲಿ ಗ್ರಾಮಾಧಿಕಾರಿಯು ಜನತೆಗೆ
ಹಂಚಬೇಕು ಮತ್ತು ಅದರ ವಿವರಗಳನ್ನು ದಶಗ್ರಾಮಾಧಿಕಾರಿಗೆ ತಿಳಿಸಬೇಕು ಎಂದು ಮನು (೭-೧೧೮) ಅಭಿಪ್ರಾಯಪಟ್ಟಿದ್ದಾನೆ. ಕಳ್ಳರು. ಅಧಿಕಾರಿಗಳು ಮತ್ತು ಹೊರಗಿನ ದಾಳಿಗಳಿಂದ ಗ್ರಾಮವನ್ನು ರಕ್ಷಿಸಬೇಕೆಂದು ಶುಕ್ರ ಹೇಳಿದ್ದಾನೆ. ಕರ್ನಾಟಕದಲ್ಲಿ ಮ್ಯಾಕದೋನಿ ಶಾಸನಕಾಲ (ಕ್ರಿ.ಶ. ೨ನೆಯ ಶತ)ದಿಂದಲೂ ಗ್ರಾಮದ ವ್ಯವಹಾರಗಳಲ್ಲಿ ಗ್ರಾಮಾಧಿಕಾರಿಗೆ ಪ್ರಮುಖ ಸ್ಥಾನವಿತ್ತೆಂದು ಹೇಳಬಹುದು. ಮುಂದಿನ ಶತಮಾನಗಳಲ್ಲೆಲ್ಲ ಕರ್ನಾಟಕದಲ್ಲಿ ಗ್ರಾಮ ರಕ್ಷಣೆ, ಆರಕ್ಷಣೆ, ಕರನಿರ್ಧಾರ ಮತ್ತು ಸಂಗ್ರಹ, ಕಷ್ಟ ಸಮಯದಲ್ಲಿ ಅವುಗಳ ವಿತರಣೆ, ಸ್ಥಾನಿಕ ನ್ಯಾಯದಾನ ಮುಂತಾದ ಕಾರ್ಯಗಳನ್ನು ಗ್ರಾಮಮುಖ್ಯನು ನಿರ್ವಹಿಸುತ್ತಿದ್ದನು.
ಮರಾಠರ ಕಾಲದಿಂದ ಬ್ರಿಟಿಶರ ಆಡಳಿತದ ಕೊನೆಯವರೆಗೆ ಗೌಡನು ನೆರವೇರಿಸುತ್ತಿದ್ದ ಕಾರ್ಯ ಕಲಾಪಗಳ ಬಗೆಗೆ ಅನೇಕ ವಿವರಗಳು ತಿಳಿದುಬಂದಿವೆ. ಕರ್ನಾಟಕದಲ್ಲಿ ‘ಮೈಸೂರು ಪೋಲೀಸು ಕಾಯ್ದೆ ೧೯೬೩ ಜಾರಿಗೆ ಬರುವವರೆಗೂ ಗೌಡನ ಅಂತಸ್ತು ಸಾಮಾನ್ಯವಾಗಿ ಹಿಂದಿನಂತೆಯೆ ಮುಂದುವರಿದು ಬಂದಿದೆ. ಸ್ಥಾನೀಯರಾದ ಇತರ ಅಧಿಕಾರಿಗಳಿಗೆ ಆತನೇ ಮುಖ್ಯನು. ಊರಲ್ಲಿ ನಡೆಯುವ ಪ್ರತಿಯೊಂದು ಚಟುವಟಿಕೆಯ ಮೇಲೆ ಗಮನವಿಡುವುದು, ಹೊಡೆದಾಟ, ಬೆಂಕಿ ಮುಂತಾದ ಅನಪೇಕ್ಷಿತ ಘಟನೆಗಳು ನಡೆಯದಂತೆ ಮುನ್ನೆಚ್ಚರಿಕೆವಹಿಸುವುದು ಅಂಥವು ನಡೆದುದು ತಿಳಿದ ಕೂಡಲೆ ಅವುಗಳ ವರದಿಯನ್ನು ಮೇಲಧಿಕಾರಿಗಳಿಗೆ ಕಳಿಸುವುದು, ಸ್ಥಾನಿಕವಾಗಿ ನಡೆಯುವ ವ್ಯಾಜ್ಯಗಳನ್ನು ತಾನೇ ವಿಚಾರಿಸಿ ನ್ಯಾಯದಾನ ಮಾಡುವುದು, ಈ ಮುಂತಾದವು ಗೌಡನ ಅಧಿಕಾರವ್ಯಾಪ್ತಿಗೆ ಸೇರಿದ ವಿಷಯಗಳಾಗಿದ್ದವು.
ಊರಲ್ಲಿ ಕಳ್ಳಕಾಕರರ ಹಾವಳಿ ತಲೆದೋರಿದಾಗ ಅದನ್ನು ನಿಯಂತ್ರಿಸುವುದು, ಅದಕ್ಕಾಗಿ ಗಸ್ತಿಯ ವ್ಯವಸ್ಥೆ ಮಾಡವುದು, ಆರಕ್ಷಣೆಯ ಸಹಾಯ ದೊರಕಿಸುವುದು ಮುಂತಾದ ಕೆಲಸಗಳ ಜತೆಗೆ ಸಂಚಾರಿ-ಅರೆಸಂಚಾರಿ ಮತ್ತು ಉಪದ್ರವಕಾರಿ ಜನರ ಚಲನವಲನಗಳ ಮೇಲೆ ಕಣ್ಣಿಡುವುದು, ಅಂಥವರನ್ನು ಊರ ಸೀಮೆಯಿಂದ ದೂರ ಸಾಗಿಸುವುದು, ಅವರ ವಿಷಯಕ್ಕೆ ನೆರೆಯ ಗ್ರಾಮದವರಿಗೂ ಮೇಲಾಧಿಕಾರಿಗಳಿಗೂ ಸೂಚನೆಕೊಡುವುದು ಈ ಮೊದಲಾದವು ಗೌಡನ ಕರ್ತವ್ಯಗಳಾಗಿದ್ದವು.
ಗ್ರಾಮನ್ಯಾಯದಾನ ವ್ಯವಸ್ಥೆಯಲ್ಲಿ ಆಯಾ ಜಾತಿ-ಪಂಗಡಗಳ ಹಿರಿಯರು ಪ್ರಮುಖ ಪಾತ್ರವಹಿಸುತ್ತಿದ್ದರಷ್ಟೆ. ಅಂಥ ಮುಖ್ಯಸ್ಥರು ನಿರ್ವಹಿಸುವ ಕಾರ್ಯಕಲಾಪಗಳಿಗೆ ಗೌಡನ ಮಾರ್ಗದರ್ಶನ ಯಾವತ್ತೂ ಇರುತ್ತಿತ್ತು. ಎಷ್ಟೋಸಲ ಅವರಿಂದ ಬಗೆಹರಿಯದ ಸಮಸ್ಯೆಗಳು ಗೌಡನಲ್ಲಿ ಪರಿಹಾರ ಕಾಣುತ್ತಿದ್ದವು. ಗೌಡ ತನ್ನ ಅಧಿಕಾರ ಚಲಾಯಿಸಿ ಅಂಥ ಬಿಕ್ಕಟನ್ನು ದೂರಗೊಳಿಸುತ್ತಿದ್ದನು.
ಮೊದಲಲ್ಲಿದ್ದ ಗ್ರಾಮ ಸಭೆಗಳಲ್ಲಿ ಗೌಡನಿಗೆ ವಿಶೇಷಾಧಿಕಾರಗಳಿದ್ದು ಗೌಡನು ಗ್ರಾಮಸಭೆಯ ಪ್ರಧಾನಧಿಕಾರಿಯಂತೆ ಕಾರ್ಯ ನಿರ್ವಹಿಸುತ್ತಿದ್ದನು.
ಮರಾಠರ ಆಡಳಿತದಲ್ಲಿ ಗೌಡನು ಊರ ಜಮೀನಿನ ಸಾಗುವಳಿಯು ಸರಾಗವಾಗಿ ನಡೆಯುವಂತೆ ಕ್ರಮಕೈಕೊಳ್ಳುವ ಅಧಿಕಾರ ಹೊಂದಿದ್ದನು. ಭೂಕಂದಾಯವನ್ನು ನಿಗದಿಗೊಳಿಸುವುದು, ಅದನ್ನು ಕೊಡುವ ಸಾಮರ್ಥ್ಯ ಉಳ್ಳವರಿಗೆ ಭೂಮಿಯನ್ನು ಕೊಡುವುದು, ಅಸಮರ್ಥರಾದವರಿಂದ ಅದನ್ನು ಕಸಿದುಕೊಂಡು ಸಮರ್ಥರಿಗೆ ವರ್ಗಾಯಿಸುವುದು, ಮುಂತಾದ ಕಾರ್ಯಗಳು ಗೌಡನ ಇಚ್ಛೆಯ ಮೇರೆಗೆ ನಡೆಯುತ್ತಿದ್ದವು. ಬ್ರಿಟಿಶರ ಆಡಳಿತದಲ್ಲಿ ಮಾತ್ರ ಇಂಥ ಅಧಿಕಾರಗಳು ಮೊಟಕುಗೊಳಿಸಲ್ಪಟ್ಟವು.
ಗ್ರಾಮದ ಕಾಗದ-ಪತ್ರಗಳ ಹೊಣೆ ಗೌಡನದೇ ಆಗಿತ್ತು. ಊರಿನ ಹೊಲ-ಮನೆ ಮುಂತಾದ ಸ್ವತ್ತುಗಳಿಗೆ ಸಂಬಂಧಿಸಿದ ಕಾಗದಪತ್ರಗಳು ಆತನ ವಶದಲ್ಲಿಯೇ ಇರುತ್ತಿದ್ದವು. ಕುಲಕರಣಿಯು ಅವುಗಳನ್ನು ಬರೆಯುವವನಾದರೂ ಅವನಿಗೆ ಅವುಗಳ ಮೇಲೆ ಸ್ವಾಮ್ಯವಿರಲಿಲ್ಲ. ಆತನು ಅವನ್ನು ಗೌಡನಿಗೆ ಒಪ್ಪಿಸಿ ಹೋಗಬೇಕಾಗುತ್ತಿತ್ತು. ರೂಢಿಯಲ್ಲಿ ಈ ಸ್ಥಿತಿ ವ್ಯತ್ಯಾಸಗೊಂಡಿತ್ತು. ಆ ಮಾತು ಬೇರೆ, ಸ್ವತ್ತುಗಳು ವಾರಸುದಾರಿಕೆ, ತಕರಾರು, ಮುಂತಾದವು ಗೌಡನಿಂದಲೇ ನಿರ್ಧರಿಸಲ್ಪಡಬೇಕಾಗಿತ್ತು. ಇಂಥ ಸಂದರ್ಭಗಳಲ್ಲಿ ಮೇಲಧಿಕಾರಿಗಳ ಜತೆಗೆ ನೇರ ಸಂಪರ್ಕ ಹೊಂದಿರುವವನೆಂದರೆ ಗೌಡನೇ ಆಗಿದ್ದನು. ಅದರ ಜತೆಗೆ ಕಂದಾಯದ ಸಂಗ್ರಹ, ಲಗ್ನಗಳು, ಜನನ-ಮರಣ ಮುಂತಾದ ವಿಷಯಕ್ಕೆ ಸಂಬಂಧಪಟ್ಟ ದಾಖಲೆಗಳು ಗೌಡನ ವಶದಲ್ಲಿಯೇ ಇರುತ್ತಿದ್ದವು.
ಗ್ರಾಮಕ್ಕೆ ಸರಕಾರಿ ಕೆಲಸದ ಮೇಲೆ ಬರುವ ಅಧಿಕಾರಿಗಳ ಕಾರ್ಯದಲ್ಲಿ ಪಾಲುಗೊಳ್ಳುವುದು. ಅವರಿಗೆ ಇತರ ಅನುಕೂಲಗಳನ್ನು ಕಲ್ಪಿಸಿಕೊಡುವುದು, ಗೌಡನ ಹೊಣೆಗಾರಿಕೆಯೇ ಆಗಿತ್ತು. ಅಂಥ ಅಧಿಕಾರಿಗಳ ಊಟ-ವಸತಿಗಳ ವ್ಯವಸ್ಥೆ ನೈತಿಕ ಹೊಣೆ ಎಂಬ ಭಾವ ಕರ್ನಾಟಕದ ಗೌಡರಲ್ಲಿ ಸಾಮಾನ್ಯವಾಗಿತ್ತು.
ಮೇಲಿನಿಂದ ಬರುವ ಆಜ್ಞೆಗಳು, ಕಾಯ್ದೆ ಕಾನೂನುಗಳು, ಕೋರ್ಟುಗಳಿಂದ ಹೊರಡುವ ಆದೇಶಗಳು ಇವೇ ಮೊದಲಾದವು ಜಾರಿಯಾಗುವುದು ಗೌಡನಿಂದಲೇ. ಅಂಥವನ್ನು ಗೌಡನು ಓಲೆಕಾರಿಂದಲೋ, ಡಂಗುರ ಹೊಯಿಸುವಿಕೆಯಿಂದಲೋ ಜಾರಿ ಮಾಡುತ್ತಿದ್ದನು.
ಇದಲ್ಲದೆ ಗ್ರಾಮಸ್ಥರಾದ ಇತರ ಅಧಿಕಾರಿಗಳ ಮೇಲೆ ತನ್ನ ಮಿತಿಯಲ್ಲಿ ಅಧಿಕಾರ ಚಲಾಯಿಸುವುದು ಗೌಡನಿಗೆ ಸಾಧ್ಯವಿತ್ತು. ಕುಲಕರಣಿ, ಹಳಬ, ತಳವಾರ ಮುಂತಾದವರಿಂದ ಅವರವರಿಗೆ ಸಂಬಂಧಪಟ್ಟ ಕಾರ್ಯಗಳು ಸುಗಮವಾಗಿ ಸಾಗುವಂತೆ ನೋಡಿಕೊಳ್ಳುವುದು ಗೌಡನ ಹೊಣೆಯಾಗಿತ್ತು. ಅಂಥವರ ವತನ-ಇನಾಮುಗಳ ವಿಷಯದಲ್ಲಿ ತಲೆದೋರಬಹುದಾದ ವಿವಾದಗಳಲ್ಲಿ ಕೂಡ ಗೌಡನ ಅಭಿಪ್ರಾಯಕ್ಕೆ ಪ್ರಾಧಾನ್ಯವಿತ್ತು. ಮುಂಬೈ ವತನ ಕಾಯ್ದೆ ೧೮೭೪ ಜಾರಿಯಲ್ಲಿ ಬಂದ ತರುವಾಯ ಈ ವಿಷಯಕ್ಕೆ ವ್ಯಾಪಕವಾದ ನಿಯಮಗಳು ರಚಿಸಲ್ಪಟ್ಟು ಈ ಗೌಡನ ಅಧಿಕಾರಗಳ ಮೇಲೆ ಕೆಲವೊಂದು ಮಿತಿಗಳು ಹೇರಲ್ಪಟ್ಟವು.
ಊರಿಗೆ ಸಂಬಂಧಪಟ್ಟ ಕೆರೆ-ಕಟ್ಟೆ ಮುಂತಾದ ನೀರಾವರಿ ಮೂಲಗಳ ಹತೋಟಿ ಗೌಡನ ಕೈಯಲ್ಲಿಯೆ ಇದ್ದುದರಿಂದ ಅವುಗಳ ಸಂರಕ್ಷಣೆ, ರಿಪೇರಿಗಳು ಗೌಡನ ನಿಯಂತ್ರಣಕ್ಕೊಳಪಟ್ಟಿದ್ದವು. ನೀರು ಬಿಡುವ ಕಾರ್ಯವು ಆತನ ನಿರ್ದೇಶನದಂತೆಯೇ ನಡೆಯಬೇಕಾಗಿತ್ತು. ಅಂಥವುಗಳ ನಿರ್ಮಾಣ ಮುಂತಾದ ಕಾರ್ಯಗಳಿಗೆ ಸರಕಾರದಿಂದಲೂ ಸಾರ್ವಜನಿಕರಿಂದಲೂ ವಂತಿಗೆ ದೇಣಿಗೆಗಳನ್ನು ಸಂಗ್ರಹಿಸಿ ಕಾರ್ಯರೂಪಕ್ಕೆ ತರುವ ಹೊಣೆ ಗೌಡನದೇ ಆಗಿತ್ತು. ಆಧುನಿಕ ಕಾಲದಲ್ಲಿ ಈ ಕಾರ್ಯಗಳನ್ನು ಗೌಡನ ಅಧಿಕಾರ ಕಕ್ಷೆಯಿಂದ ಹೊರಗಿಡಲಾಗಿದೆ.
ಗ್ರಾಮ ನೈರ್ಮಲ್ಯ, ಕುಡಿಯುವ ನೀರಿನ ವ್ಯವಸ್ಥೆ, ಅಂಟುರೋಗಗಳ ಹತೋಟಿ ಮುಂತಾದ ವಿಷಯಗಳಲ್ಲಿ ಗೌಡನ ಪಾತ್ರ ಅತ್ಯಂತ ಮುಖ್ಯವಾಗಿತ್ತು. ಊರಿನ ದೇವಸ್ಥಾನಗಳ ನಿರ್ಮಾಣ, ಜೀರ್ಣೋದ್ಧಾರದಂಥ ಕೆಲಸಗಳು ಗೌಡನ ಕಣ್ಣರಿಕೆಯಲ್ಲಿಯೇ ನಡೆಯುತ್ತಿದ್ದವು.
ರಾಜ್ಯ ಅಥವಾ ಸರಕಾರದ ಪ್ರತಿನಿಧಿಯೆಂದು ಗೌಡನನ್ನು ತಿಳಿಯುತ್ತಿದ್ದುದರಿಂದ ಆತನಿಗೆ ಊರ ಧಾರ್ಮಿಕ ಸಾಂಸ್ಕೃತಿಕ ಕಾರ್ಯಗಳಲ್ಲಿ ರಾಜಪ್ರತಿನಿಧಿಗೆ ಸಲ್ಲುವ ಗೌರವಗಳೆಲ್ಲ ದೊರೆಯುತ್ತಿದ್ದವು. ಉತ್ಸವಗಳು, ಪಲ್ಲಕ್ಕಿ, ತೇರು ಮುಂತಾದವುಗಳನ್ನು ಗೌಡನ ಹಸ್ತದಿಂದಲೇ ಪ್ರಾರಂಭಗೊಳಿಸುವುದನ್ನು ಈಗಲೂ ಅನೇಕ ಗ್ರಾಮಗಳಲ್ಲಿ ಕಾಣಬಹುದು. ಅದೇ ರೀತಿ ಮದುವೆ ಮುಂಜಿವೆ ಮುಂತಾದ ಕಾರ್ಯಗಳಲ್ಲಿ ಉಲುಪಿ, ಬಾಬು ಅಥವಾ ಚಾಜುಗಳು ಸಲ್ಲುತ್ತಿದ್ದವು.
ಹೀಗೆ ಒಂದು ಊರಿನ ದೊರೆಯೆ ಆಗಿದ್ದ ಗೌಡನು ಆಧುನಿಕ ಗ್ರಾಮ ಪಂಚಾಯತಿಗಳು ಅಸ್ತಿತ್ವಕ್ಕೆ ಬಂದ ಮೇಲೆ ತನ್ನ ಹಳೆಯ ಅಧಿಕಾರ ಮತ್ತು ಕರ್ತವ್ಯಗಳಿಂದ ದೂರಗೊಳಿಸಲ್ಪಟ್ಟನು. ಹೊಸಕಾಲದ ಗ್ರಾಮಪಂಚಾಯತಿಗಳು ಪ್ರಜಾಪ್ರಭುತ್ವದ ನೆಲೆಗಟ್ಟಿನ ಮೇಲೆ ರಚಿತವಾದವುಗಳಾದುದರಿಂದ ಅವುಗಳ ಕಾರ್ಯವಿಧಾನಕ್ಕೂ ಸಾಕಷ್ಟು ವ್ಯತ್ಯಾಸ ಕಂಡುಬರುತ್ತದೆ. ಅದನ್ನು ನಾವಿಂದು ಹಳ್ಳಿಗಳಲ್ಲಿ ಪ್ರತ್ಯಕ್ಷ ಕಾಣುತ್ತಿದ್ದೇವೆ. ಆ ಮಾತು ಬೇರೆ. ಗ್ರಾಮಪಂಚಾಯತಿಗಳು ಪ್ರಜಾಪ್ರಭುತ್ವದ ಪದ್ಧತಿಯಿಂದ ನಡೆಯುತ್ತಿದ್ದರೂ ಅವುಗಳಲ್ಲಿ ಗೌಡರದೇ ಮೇಲುಗೈ ಇರುವುದನ್ನು ಇಂದಿನ ಗ್ರಾಮೀಣ ಕರ್ನಾಟಕದ ಎಲ್ಲೆಡೆಯಲ್ಲಿ ಕಾಣಬಹುದು.
ಕಳೆದ ಮೂವತ್ತು ವರ್ಷಗಳಿಂದ ನಮ್ಮ ದೇಶದಲ್ಲಿ ಪ್ರಜಾಪ್ರಭುತ್ವವು ಜಾರಿಯಲ್ಲಿದೆ. ಪ್ರೌಢಮತದಾನ ಪದ್ಧತಿಯ ಮುಖಾಂತರ ಆರಿಸಲ್ಪಟ್ಟ ಪ್ರತಿನಿಧಿಗಳಿಂದ ನಮ್ಮ ಶಾಸನಾಡಳಿತ ನಡೆಯುತ್ತಿದೆ. ಈ ಹೊಸ ವ್ಯವಸ್ಥೆಯಲ್ಲಿ ಮೊದಲಿದ್ದ ಮಹಾರಾಜನು ಮೂಲೆಗುಂಪಾದರು. ಆದರೆ ಗೌಡರು ಮಾತ್ರ ಈ ವ್ಯವಸ್ಥೆಯಲ್ಲಿಯೂ ಮುಂಚೂಣೆಯಲ್ಲಿಯೆ ಇದ್ದಾರೆ. ಉತ್ತರ ಕರ್ನಾಟಕ ಮತ್ತು ದಕ್ಷಿಣ ಮಹಾರಾಷ್ಟ್ರಗಳಲ್ಲಿ ಇಂದಿಗೂ ಪ್ರಮುಖ ರಾಜಕೀಯ ನಾಯಕರು ಗೌಡರೇ ಆಗಿರುವುದನ್ನು ಇಲ್ಲಿ ಸ್ಮರಿಸಬಹುದು. ನಾಡಿನ ಬಹುಭಾಗದಲ್ಲಿ ಊರಗೌಡನ ಹೇಳಿಕೆಯಂತೆಯೇ ಊರಿನ ಜನರೆಲ್ಲ ಮತನೀಡುತ್ತಿದ್ದಂಥ ಪರಿಸ್ಥಿತಿ ಮೊನ್ನೆ-ಮೊನ್ನೆಯವರೆಗೂ ಪ್ರಚಲಿತವಿದ್ದುದು ಎಲ್ಲರಿಗೂ ಗೊತ್ತಿದ್ದ ಸಂಗತಿ.
ಈಗ ಅನುವಂಶಿಕ ಗೌಡಿಕೆ ರದ್ದಾಗಿದೆ. ತಲಾಠಿ, ಗ್ರಾಮಸೇವಕ, ಮತ್ತು ಗ್ರಾಮಪಂಚಾಯಿತಿಗಳಿಗೆ ಗೌಡನಿಗೆ ಹಿಂದಿದ್ದ ಅಧಿಕಾರಗಳನ್ನು ಹಂಚಿಕೊಡಲಾಗಿದೆ. ಅಲ್ಲದೆ ಗೌಡನ ಬದಲು ‘ದಳಪತಿ’ ಎಂಬ ಅಧಿಕಾರಿಯನ್ನು ನಿಯಮಿಸುವ ಯೋಜನೆ ಈಗ ಕರ್ನಾಟಕದಲ್ಲಿ ಪ್ರಾರಂಭವಾಗಿದೆ. ಅಂತೂ ಹಿಂದಿನ ಕಾಲದ ಗೌಡಿಕೆಯ ವೈಶಿಷ್ಯಗಳು ಒಂದೊಂದಾಗಿ ಲೋಪಿಸುತ್ತಿವೆ, ಎಂಬುದು ಸ್ಪಷ್ಟ. ಬದಲಾದ ಪರಿಸ್ಥಿತಿಯಲ್ಲಿ ಗೌಡನ ಸ್ಥಾನ ತುಂಬಬಲ್ಲ ನಾಯಕರು ಬರುವುದು ಕಷ್ಟವೇ.
ಗೌಡನು ಗ್ರಾಮಜೀವನ ಕೇಂದ್ರವ್ಯಕ್ತಿಯಾದುದರಿಂದ ಗ್ರಾಮಜೀವನದ ಮೇಲೆ ಆತನ ಪ್ರಭಾವವು ಯಾವತ್ತೂ ಇದ್ದದ್ದೆ. “ಯಥಾ ರಾಜಾ ತಥಾ ಪ್ರಜಾ” ಎಂಬಂತೆ ಗೌಡನಿರುವಂತೆ ಗ್ರಾಮವಿರುವುದು ತೀರ ಸ್ವಾಭಾವಿಕ. ಹಾಗಾಗಿ ಗ್ರಾಮದ ಆಗುಹೋಗುಗಳು ಆತನ ವ್ಯಕ್ತಿತ್ವವನ್ನೇ ಅವಲಂಬಿಸಿದ್ದವೆಂದು ಹೇಳಬಹುದು. ಆತ ಒಳ್ಳೆಯವನಾದರೆ ಊರೇ ಒಳ್ಳೆಯದಾಗಬಹುದಾಗಿತ್ತು. ಆತ ಒಂದು ವೇಳೆ ಕೆಟ್ಟವನಾದರೆ ಊರೇ ಕೆಟ್ಟದ್ದಾಗಬಹುದಾಗಿತ್ತು. ಗ್ರಾಮಜೀವನದ ಎಲ್ಲ ಕ್ಷೇತ್ರಗಳಲ್ಲಿ ಆತನ ವ್ಯಕ್ತಿತ್ವದ ಪ್ರಭಾವಮುದ್ರೆಯನ್ನು ಕಾಣಬಹುದು. ‘ಗಂಡು ಹೆತ್ತರೆ ಗೌಡನ ಹೆಸರು. ಹೆಣ್ಣು ಹೆತ್ತರೆ ಹೆಗ್ಗಡತಿಯ ಹೆಸರು’ ಎಂಬ ಗಾದೆ ಮೇಲಿನ ಅಭಿಪ್ರಾಯದ ಪ್ರತೀಕವಾಗಿದೆ. ‘ಏನು ಗೌಡ ಅಂದರೆ ಕಂಬಳಿಗೆ ಮೂರು ಹಣ ಅಂದ’, ‘ಊರ ಹೊರಗೆ ಹೊಯ್ಕಳ್ಳಲು ಗೌಡನ ಅಪ್ಪಣೆ ಯಾಕೆ?; ‘ಗೌಡರ ಕೋಣ, ತಾನೂ ಹಾರದು, ಹಾರುವವರನ್ನು ಬಿಡದು’, ‘ಊರಿಗೆ ಗೌಡನಾದರೆ ತೋಳಗೆ ಏನು?’ ‘ಒಂದೂರಿನ ಗೌಡ ಪರವೂರಿನ ತಳವಾರ’ ಎಂಬಂಥ ಗಾದೆಗಳು ಗೌಡನ, ಅಧಿಕಾರ ದರ್ಪ, ಗ್ರಾಮದ ಮೇಲೆ ಅವನಿಗಿದ್ದ ಹಿಡಿತಗಳನ್ನು ಚೆನ್ನಾಗಿ ಧ್ವನಿಸುತ್ತವೆ.
ಪ್ರಾಚೀನ ಕನ್ನಡ ಕವಿಗಳು ಗ್ರಾಮೀಣ ಜೀವನಕ್ಕೆ ವಿಶೇಷ ಮಹತ್ವವಿತ್ತಿಲ್ಲ. ಹಳೆಯ ಸಾಹಿತ್ಯ ಕೃತಿಗಳಲ್ಲಿ ಗ್ರಾಮಜೀವನದ ಹೆಚ್ಚಿನ ವಿವರಗಳು ದೊರೆಯುವುದಿಲ್ಲ. ಗೌಡನ ವ್ಯಕ್ತಿತ್ವ ಚಿತ್ರಣವು ಹಳೆಯ ಕೃತಿಗಳಲ್ಲಿ ಇಲ್ಲವೆಂದೇ ಹೇಳಬಹುದು.
ಆದರೆ ಪ್ರಾಚೀನ ಕನ್ನಡ ಸಾಹಿತ್ಯಕ್ಕೆ ಗೌಡರಿಂದ ಹಲವು ರೀತಿಯ ಸೇವೆ ಸಂದಿರಬಹುದಾದ ಸಾಧ್ಯತೆಯನ್ನು ಅಲ್ಲಗಳೆಯಲಾಗದು. ಕೆಲವು ಜನ ಗೌಡರು ಪ್ರಖ್ಯಾತ ಕವಿಗಳಾಗಿದ್ದಾರೆ. ಮೂರನೆಯ ಮಂಗರಸ ಮುಂತಾದವರನ್ನು ಇಲ್ಲಿ ಹೆಸರಿಸಬಹುದು. ಕೋಳಿವಾಡ ಗೌಡನಾದ ಕುಮಾರವ್ಯಾಸನು ಮಹಾಕಾವ್ಯವೊಂದನ್ನು ರಚಿಸಿ ಗೌಡರ ಕುಲಕ್ಕೆ ಕಳಶಪ್ರಾಯನಾಗಿದ್ದಾನೆ.
ಜಾನಪದ ಮತ್ತು ಆಧುನಿಕ ಕನ್ನಡಸಾಹಿತ್ಯಗಳಲ್ಲಿ ಗೌಡನ ಚಿತ್ರಣ ವೈವಿಧ್ಯಪೂರ್ಣವಾಗಿದೆ. ಶ್ರೀಕೃಷ್ಣ ಆಲನಹಳ್ಳಿಯವರ ‘ಕಾಡು’ ಗೌಡರ ವೈಪರೀತ್ಯಗಳನ್ನು ಚಿತ್ರಿಸಿದೆ. ಅದಕ್ಕೆ ವಿರುದ್ಧವಾಗಿ ‘ಕೆರೆಗೆ’ ಹಾರ’ ಎಂಬ ಕೋಲಾಟಪದದಲ್ಲಿ ಕಲ್ಲನ ಕೇರಿಯ ಮಲ್ಲನ ಗೌಡನು ಉದಾತ್ತ ವ್ಯಕ್ತಿಯಾಗಿ ಚಿತ್ರಿತನಾಗಿದ್ದಾನೆ. ಊರಿಗೆ ಉಪಕಾರವೆಸಗಬೇಕೆಂಬ ಅಭಿಲಾಷೆಯಿಂದ ಗೌಡನು ಕೆರೆಯೊಂದನ್ನು ಕಟ್ಟಿಸಿದನಾದರೂ ಅದರಲ್ಲಿ ‘ಸೆರೆಮುಕ್ಕು’ ನೀರುಕೂಡ ಬೀಳಲಿಲ್ಲ. ಹೊತ್ತಿಗೆ ತೆಗೆಯಿಸಿ ಕೇಳಿದಾಗ ತನ್ನ ಸೊಸೆಯೊಬ್ಬಳನ್ನು ಕೆರೆಗೆ ಹಾರವಾಗಿ ಕೊಡಬೇಕೆಂದು ಬಂತು. ಜನ ಹಿತೈಕ ದೃಷ್ಟಿಯ ಗೌಡ ಅದಕ್ಕೆ ಹಿಂದು ಮುಂದು ನೋಡಲಿಲ್ಲ. ತನ್ನ ಕಿರಿಯ ಸೊಸೆಯಾದ ಮಲ್ಲವ್ವನನ್ನು ಹಾರ ಕೊಡಲು ನಿರ್ಧರಿಸಿದ. ಗೌಡನ ಸೊಸೆ ಎದುರು ಹೇಳದೆ ಬಲಿದಾನಕ್ಕೆ ಸಿದ್ಧಳಾದಳು. ಗೌಡ ತನ್ನ ಅಮೂಲ್ಯ ಸೊಸೆಯನ್ನು ನೀಗಿ ಕೊಂಡನಾದರೂ ಊರಿನ ಪ್ರಾಣವಾಗಿದ್ದ ಕೆರೆ ನೀರಿನಿಂದ ಸಮೃದ್ಧವಾಯಿತು.
ಹೀಗೆ ಶತಮಾನಗಳಿಂದ ಗೌಡ-ಗ್ರಾಮ ಜೀವನದ ಕೇಂದ್ರ ವ್ಯಕ್ತಿಯಾಗಿ ಅಧಿಷ್ಟಿತನಾಗಿದ್ದಾನೆ. ಆತ ಊರಿನ ಆಗು ಹೋಗುಗಳನ್ನು ನಿಯಂತ್ರಿಸಿದ್ದು ಮಾತ್ರವಲ್ಲದೆ ಅದರ ಗಟ್ಟಿಮುಟ್ಟಾದ ಮೇಟಿ ಎನಿಸಿದ್ದಾನೆ. ಕರ್ನಾಟಕದ ಗ್ರಾಮ ಜೀವನದ ಇಂದಿನ ಸ್ವರೂಪಕ್ಕೆ ಗೌಡನ ವ್ಯಕ್ತಿಮತ್ತೆಯ ಪ್ರಧಾನ ಕಾರಣ. ಆದುದರಿಂದ ಕರ್ನಾಟಕದ ಗೌಡನು ಬರೀ ಒಬ್ಬ ಅಧಿಕಾರಿ ಮಾತ್ರ ಎಂದು ಹೇಳದೆ ಆತನೊಬ್ಬ ಸರ್ವಂಕಷ ಪ್ರಭಾವ ಹೊಂದಿದ್ದ ಶಕ್ತಿ ಎಂದು ಹೇಳಿದರೆ ತಪ್ಪಲ್ಲ.

ನೇಗಿನಹಾಳ ಪ್ರಬಂಧಗಳು: ತತ್ವಪದಕಾರ ಅಲಭೈರಿ
ಪದ, ಪಾಡು, ಪಾಡುಗಬ್ಬ, ಬಾಜನೆಗಬ್ಬ ಇತ್ಯಾದಿ ಹೆಸರುಗಳಿಂದ ಹಾಡಿನ ಸಾಹಿತ್ಯ ನಮಲ್ಲಿ ಬಹುಹಿಂದಿನಿಂದಲ್ಲೇ ನಡೆದು ಬಂದಿದೆ. ‘ತತ್ವಪದ’ ಎಂದು ಈಗ ಪ್ರಾಚೀನ ಕನ್ನಡದಲ್ಲಿ ಕೂಡ ಸಮೃದ್ಧವಾಗಿತ್ತೆಂದು ತೋರುತ್ತದೆ. ಆದರೆ ಈಗ ಅದರ ಬಹುಭಾಗ ನಮ್ಮ ಕೈಗೆ ಎಟುಕದೆ ನಿಂತಿದ್ದು ಸ್ವರವಚನವೆಂದು ಹೆಸರಾದ ವೀರಶೈವ ಪದ ಹಾಡುಗಳ ರಾಶಿ ಮಾತ್ರ ನಮ್ಮ ವರೆಗೆ ಉಳಿದು ಬಂದಿದೆ. ವಚನಗಳನ್ನು ರಚಿಸಿ ಕನ್ನಡ ಸಾಹಿತ್ಯದಲ್ಲಿ ಕ್ರಾಂತಿಯೆಸಗಿದ ಶಿವಶರಣರೇ ಇವುಗಳ ಕರ್ತೃಗಳು. ಸಕಲೇಶ ಮಾದರಸ ಅಥವಾ ಜೇಡರದಾಸಿಮಯ್ಯರು ಈ ಸಾಹಿತ್ಯ ಪ್ರಕಾರದಲ್ಲಿ ಕೃತಿರಚಿಸಿದ ಆದ್ಯರೆಂದು ತಿಳಿದು ಬಂದಿದೆ.
ಕೆಲವು ಜನ ವಿದ್ವಾಂಸರು ಬಸವಾದಿ ಪ್ರಮಥರ ಕಾಲಾವಧಿಯಲ್ಲಿ ಈ ಸ್ವರ ವಚನಗಳು ಹುಟ್ಟಿಲ್ಲವೆಂದೂ ತರುವಾಯ ೧೪, ೧೫ನೆಯ ಶತಮಾನಗಳ ವೀರಶೈವ ಸಂಕಲನಕಾರರು ಪ್ರಾಚೀನರ ಅಂಕಿತಗಳಲ್ಲಿ ಇವನ್ನು ರಚಿಸಿ ಅಭಾಸವುಂಟು ಮಾಡಿದರೆಂದೂ ಭಾವಿಸುತ್ತಾರೆ. ಜಾನಪದೀಯವಾದ ಭಾಷೆ ಮತ್ತು ಆಧ್ಯಾತ್ಮಿಕ ಆಶಯಗಳನ್ನೊಳಗೊಂಡ ಹಾಡುಗಳನ್ನು ರಚಿಸುವ ಪರಂಪರೆ ಯಾವ ಕಾಲಕ್ಕೂ ಇದ್ದದ್ದೆ. ಎಲ್ಲ ಕಾಲದೇಶಗಳಿಗೆ ಸಹಜವಾದ ಇಂಥ ಪ್ರವೃತ್ತಿ ಪ್ರಾಚೀನ ಕರ್ನಾಟಕದಲ್ಲಿ ಇದ್ದುದು ಅಸಂಭವವೇನೂ ಅಲ್ಲ.
ಹನ್ನೆರಡೆನಯ ಶತಮಾನದ ಹಿಂದಿನ ರಚನೆಗಳು ದೊರೆಯುತ್ತಿಲ್ಲವಾದರೂ ಬಸವಾದಿ ಶರಣರ ಕಾಲದಿಂದ ಇವು ಪರಂಪರೆಯಾಗಿ ರಚೆನಗೊಳ್ಳುತ್ತ ಬಂದಿವೆ. ೧೪-೧೫ನೆಯ ಶತಮಾನಗಳಲ್ಲಿ ವಚನರಚನೆ ಹಿಂದೆ ಬಿದ್ದು ಈ ಹಾಡುಗಳ ರಚನೆಯೇ ಮೇಲುಗೈ ಪಡೆದಿದೆ. ವೀರಶೈವೇತರರೂ ಇದರ ಪ್ರಭಾವಕ್ಕೆ ಪಕ್ಕಾದರು. ದ್ವೈತ ಸಂಪ್ರದಾಯದ ದಾಸರು ಈ ಪ್ರಕಾರದಲ್ಲಿ ಕೃತಿ ರಚನೆಗೆ ಕೈಹಾಕಿ ಒಂದು ಪವಾಡವನ್ನೇ ಸಾಧಿಸಿದರು. ಪುರಂದರದಾಸ. ಕನಕದಾಸರಂತಹ ಹಲವುಜನ ವಾಗ್ಗೇಯಕಾರರು ಮೂಡಿಬಂದು ಬಹುಜನಪ್ರಿಯವಾದ ಈ ಪ್ರಕಾರದ ಹಾಡುಗಳನ್ನು ರಚಿಸಿದ್ದಲ್ಲದೆ ಅವುಗಳ ಮುಖಾಂತರ ಕರ್ನಾಟಕ ಸಂಗೀತಕ್ಕೆ ಅಪೂರ್ವ ಕಾಣಿಕೆ ಸಲ್ಲಿಸಿದ್ದರು. ಒಟ್ಟು ದಕ್ಷಿಣ ಭಾರತೀಯ ಮಟ್ಟದಲ್ಲಿ ಭಕ್ತಿ ಸಂಗೀತದ ಪ್ರಸಾರ ಮಾಡಿದ್ದಲ್ಲದೆ ಕರ್ನಾಟಕದ ಜನ ಸಾಮಾನ್ಯರ ಹೃದಯಗಳನ್ನು ತಣಿಸಿದರು. ವಚನ ಚಳುವಳಿಯಂತೆ ಜನಸಮ್ಮುಖವಾದ ಈ ಪ್ರಕಾರವನ್ನು ಇನ್ನೊಂದು ಚಳುವಳಿಯ ದೊಡ್ಡ ಘಟ್ಟಕ್ಕೇರಿಸಿದರು.
ಹೀಗೆ ಮಾಧ್ವ ಮತ್ತು ವೀರಶೈವ ಹಾಡುಗಳ ಪರಂಪರೆ ಕರ್ನಾಟಕದ ಎಲ್ಲ ವರ್ಗದ ಜನರನ್ನು ಆಕರ್ಷಿಸ ತೊಡಗಿದಂತೆ, ಜೈನ ಕವಿಗಳೂ ಹಾಡು ರಚಿಸುವತ್ತ ಒಲವು ತೋರಿದರು. ಮಹಾಕಾವಯ ಮತ್ತು ಶತಕಗಳನ್ನು ಬರೆದ ರತ್ನಾಕರ ವರ್ಣಿ ಹಾಡುಗಳನ್ನೂ ರಚಿಸದ್ದು ಈ ಮಾತಿಗೆ ನಿದರ್ಶನ.
ಈ ಮೂರು ವರ್ಗದವರ ಮತ ಪ್ರಧಾನ ಹಾಡಿನ ಸಾಹಿತ್ಯವಲ್ಲದೆ ಮತಾತೀತವಾದ ಒಂದು ಪರಂಪರೆಯೂ ನಮ್ಮಲ್ಲಿ ಬಹುಹಿಂದನಿಂದಲೇ ಸಾಗಿ ಬಂದಿದೆ. ನಿಷ್ಠೆಯಿಂದ ಯಾವೊಂದು ಮತ ತತ್ವಗಳಿಗೆ ಒತ್ತುಕೊಡದೆ ಸಾಮಾನ್ಯವಾದ ಲೋಕನೀತಿ, ಪರಿಶುದ್ಧ ಜೀವನ, ಸಂಸಾರಭೋಗ ನಿಸ್ಸಾರತೆ, ಪಾರಲೊಕಿಕತೆಯ ಪ್ರತಿಪಾದನೆ. ಮೊದಲಾದ ಸಾರ್ವತ್ರಿಕ ವಿಷಯಗಳನ್ನು ವಸ್ತುವನ್ನಾಗಿ ಮಾಡಿಕೊಂಡು ಅನೇಕರು ಹಾಡುಗಳನ್ನು ರಚಿಸುತ್ತ ಬಂದಿದ್ದಾರೆ. ಇಂಥವರಲ್ಲಿ ಕೆಲಮೊಮ್ಮೆ, ದ್ವೈತ-ಅದ್ವೈತ ತತ್ವಗಳು ಆಗೀಗ ಹಣಿಕಿಕ್ಕಿರಬಹುದು. ಆದರೆ ಯಾವುದೊಂದು ನಿಶ್ಚಿತ ಮತ ಪ್ರಕ್ರಿಯೆ ಇವರಲ್ಲಿ ಖಚಿತವಾಗಿ ಕಾಣಬರುದು.
ಇಂಥ ಉದಾರ ದೃಷ್ಟಿ ಕೋನದ ಸಾಹಿತ್ಯ ಕಳೆದ ಹೋಗುವ ಸಾಧ್ಯತೆಯೇ ಹೆಚ್ಚು. ಜಾನಪದೀಯ ನೆಲೆಯಲ್ಲಿ ಹುಟ್ಟಿರುವ ಸಾಹಿತ್ಯ ಸಾಮಾನ್ಯವಾಗಿ ಎದುರಿಸಬೇಕಾದ ಸ್ಥಿತಿಯಿದು. ಆದರೂ ಕರ್ನಾಟಕದಲ್ಲಿ ನಿಜಗುಣಶಿವಯೋಗಿ, ಷಣ್ಮುಖ ಶಿವಯೋಗಿ, ಸರ್ಪಭೂಷಣ ಶಿವಯೋಗಿಗಳಂತಹ ಮಹನೀಯರಲ್ಲಿ ಇಂಥ ಉದಾರ ಧೋರಣೆಯ ಗುರುತಗಳನ್ನು ಕಾಣಬಹುದು. ಈ ಮೂವರಲ್ಲಿ ವೀರಶೈವ ತತ್ವ ಪ್ರತಿಪಾದನೆ ವಿಶೇಷವೆನ್ನುವಂತೆ ಕಂಡುಬಂದರೂ ಶುದ್ಧ ಅದ್ವೈತ ಪರ ಅಥವಾ ಮತಾತೀತವಾದ ಸಾಧಾರಣ ವಿಚಾರಗಳು ಮೇಲುಗೈ ಪಡೆದಿರುವುದನ್ನು ಸುಲಭವಾಗಿ ಗುರುತಿಸಬಹುದು. ಶಿ.ಶಿ. ಬಸವನಾಳರು ಮೈಲಾರದ ಬಸವಲಿಂಗ ಶರಣರ ಹಾಡಿನ ಸಂಗ್ರಹದ ಪ್ರಸ್ತಾವಣೆಯಲ್ಲಿ ಈ ಸಂಗತಿಯನ್ನು ಮನಗಂಡೆ, ಮೈಲಾರದ ಬಸವಲಿಂಗ ಶರಣರಲ್ಲಿ ಮಾತ್ರ ಶುದ್ಧ ವೀರಶೈವ ತತ್ವಗಳ ಪ್ರತಿಪಾದನೆ ಇದೆ ಎಂದು ವ್ಯಾಖ್ಯಾನಿಸಿದ್ದಾರೆ.
ಈ ಪ್ರಕಾರದ ಕವಿಗಳ ಬಹಳಷ್ಟು ಹೆಸರುಗಳು ದೊರೆಯುವುದು ಹತ್ತೊಂಬತ್ತನೆಯ ಶತಮಾನ ಮತ್ತು ಇಪ್ಪತ್ತನೆಯ ಶತಮಾನದ ಆದಿಭಾಗದಲ್ಲಿ ಈ ಅವಧಿ ಕರ್ನಾಟಕದ ಮಟ್ಟಿಗೆ ನಿರಾಶಾದಾಯಕವಾದ ಅಂಧಕಾರಯುಗ. ಈ ಅಂಧಕಾರದಲ್ಲಿ ಆತ್ಮ ಪ್ರತ್ಯಯದ ಈ ಜ್ಞಾನ ಜ್ಯೋತಿ ಬೆಳಗಿಸಿದ ಅನೇಕರು ಆಗಿ ಹೋಗಿದ್ದಾರೆ. ಹಲವರ ಹೆಸರುಗಳು ಮತ್ತು ಅವರ ಕೃತಿಗಳು ಇಂದು ಕಳೆದು ಹೋಗಿರುವ ಸಂಭಾವ್ಯತೆಯೂ ಉಂಟು, ಈ ಪ್ರಕಾರದ ಸಂಗ್ರಹ-ಸಂಶೋಧನೆಯ ಕಾರ್ಯ ಇದೀಗ ಆರಂಭವಾಗಿದೆ.
ಹಿಂದಿನ ಶತಮಾನ ಮತ್ತು ಈ ಶತಮಾನದ ಈ ಕವಿಗಳಲ್ಲಿ ತುಂಬ ಜನಪ್ರಿಯರಾದವರೆಂದರೆ ಶಿಶುನಾಳ ಶರೀಫರು. ಇವರ ಬಹಷ್ಟು ಹಾಡುಗಳು ಈಗ ಮುದ್ರಣಗೊಂಡು ಅಧ್ಯಯನಕ್ಕೆ ಲಭ್ಯವಾಗಿವೆ. ಉದಾರವಾದ ಆಧ್ಯಾತ್ಮಿಕ ತತ್ವಗಳ ಹೊಳಪನ್ನು ಇವರಲ್ಲಿ ಕಾಣಬಹುದು. ವೀರಶೈವದ ಪ್ರಭಾವ ಇವರ ಮೇಲೆ ಆಗಿರುವಂತೆ ಕಂಡುಬಂದರೂ ಅದ್ವೈತವೇ ಇವರ ನಿಜವಾದ ನಿಲವು. ಶಾಕ್ತ ಪರಂಪರೆಯವರಾದುದರಿಂದ ಇವರ ಹಾಡುಗಳಲ್ಲಿ ಸಂಧಾಭಾಷೆಯ ಛಾಯೆ ಸ್ಪಷ್ಟವಾಗಿದೆ. ಇವರಂಥ ಬೆಡಗಿನ ಭಾಷೆ ಇತರ ತತ್ವಪದಕಾರರಲ್ಲಿ ಅಷ್ಟು ಮುಖ್ಯವಾಗಿ ಕಂಡು ಬರುವುದಿಲ್ಲ. ಇವರ ಹಾಡುಗಳನ್ನು ಅರ್ಥೈಸುವುದು ಕೊಂಚ ಕಷ್ಟದ ಕೆಲಸವೇ. ವಿಮರ್ಶಕರು ಶರೀಫರ ಹಾಡುಗಳಲ್ಲಿ ಆಧ್ಯಾತ್ಮಿಕ ಪ್ರತಿಮಾ ವಿಧಾನವನ್ನು ಗುರುತಿಸಿದ್ದಾರೆ.
ಶರೀಫರಂತೆ ಈ ಅವಧಿಯ ಉತ್ತರ ಕರ್ನಾಟಕದಲ್ಲಿ ಅನೇಕ ಹಾಡುಗಾರರು ಕಂಡುಬಂದಿದ್ದಾರೆ. ಬೆಳಗಾವಿ ಜಿಲ್ಲೆ ಈ ಮಾತಿಗೆ ಹೊರತಾಗಿಲ್ಲ. ಈಗಾಗಲೇ ಬೆಳಗಾವಿಯ ದ್ವಾರಪಾಲ ಮತ್ತು ಬಾಳೆಕುಂದರಗಿಯ ಪಂತರ (ಕನ್ನಡ ಮತ್ತು ಮರಾಠಿ) ಹಾಡುಗಳು ಮುದ್ರಣಗೊಂಡಿವೆ. ಡಾ ಎಂ. ಎಸ್‌. ಲಠ್ಠೆ ಅವರು ‘ಜನಪದ ಕವಿ ಚರಿತ್ರೆ’ ಎಂಬ ಹೆಸರಿನಡಿ ಕರ್ನಾಟಕ ಭಾರತಿ ಪತ್ರಿಕೆಯ ೮-೪ ರಿಂದ ೧೦-೪ ರ ವರೆಗಿನ ಸಂಚಿಕೆಗಳಲ್ಲಿ ಹಲವಾರು ಕವಿಗಳನ್ನು ಪರಿಚಯಿಸಿದ್ದಾರೆ. ಅವರಲ್ಲಿ ಹಲವರು ದೊಡ್ಡಾಟ, ಸಣ್ಣಾಟ, ಲಾವಣಿ, ಗೀಗಿ, ಡೊಳ್ಳಿನ ಹಾಡುಗಳು ಜತೆಗೆ ತತ್ವಪದಗಳನ್ನೂ ರಚಿಸಿದ್ದು ಕಂಡುಬರುತ್ತದೆ. ಗೋಕಾವಿ ಮಲ್ಲೇಶಪ್ಪ ಜಿನಗಾರ ಸಾಬಣ್ಣ, ಲಕ್ಷ್ಮಣ, ರಾಮಣ್ಣ ಮುರಗೋಡ ರಾಣಾ, ಬೆಲ್ಲದ ಬಾಗೆವಾಡಿಯ ಬಾಳಗೋಪಾಳ, ಕಾದರೊಳ್ಳಿಯ ನೀಲಕಂಠಪ್ಪ, ಹುಲಕುಂದದ ಶಿವಲಿಂಗ, ಭೀಮಕವಿ ಮೊದಲಾದವರಲ್ಲಿ ಹೆಚ್ಚಿನವರು ತತ್ವಪದಗಳನ್ನೂ ರಚಿಸಿದ್ದಾರೆ. ಇವರಲ್ಲಿ ದ್ವಾರಪಾಲಕವಿ ಜೈನ. ಬಾಳೆಕುಂದರಗಿಯ ಪಂತರು ದತ್ತ ಸಂಪ್ರದಾಯದ ಅದ್ವೈಇಗಳು. ಇನ್ನಿತರರಲ್ಲಿ ಕೆಲವರು ಮೇಲು ನೋಟಕ್ಕೆ ವೀರಶೈವರೆಂದು ಕಂಡು ಬಂದರೂ ಬಹುತೇಕ ಕವಿಗಳು ಮತವಲಯವನ್ನು ಮೀರಿನಿಂತವರು. ಇಂಥವರಲ್ಲಿ ಅಲಭೈರಿ ಪ್ರಮುಖರು. ಹುಟ್ಟಿನಿಂದ ಜೈನರಾಗಿದ್ದರೂ ಪರಂಪರೆಯಿಂದ ಅದ್ವೈತ ಸಂಪ್ರದಾಯದವರಾಗಿ ಅವರ ಜೀವನ ಕಾಲಗಳ ಬಗ್ಗೆ ಲಭ್ಯವಿರುವ ಸರಗತಿಗಳನ್ನು ಇಲ್ಲಿ ತಕ್ಕಷ್ಟು ವಿವರಗಳೊಂದಿಗೆ ನೋಡಬಹುದು:
ಅಲಭೈರಿಯವರ ಜನನ ಬೆಳಗಾವಿ ಜಿಲ್ಲೆಯ ರಾಯಭಾಗ ತಾಲೂಕಿನ ಹಾರೂಗೇರಿ ಗ್ರಾಮದಲ್ಲಿ ೧೮೮೫ರಲ್ಲಿ ಆಯಿತು. ತಂದೆ ಧರೇಗೌಂಡ, ತಾಯಿ ರಾಯವ್ವ.
ಧರಿಗೊಂಡವರಿಗೆ ಆಧ್ಯಾತ್ಮಕದ ಕಡೆಗೆ ಒಲವು ಹೆಚ್ಚು. ಹಾರೂಗೇರಿಯಲ್ಲಿ ಒಂದು ಅಧ್ಯಾತ್ಮ ಸಂಘವನ್ನೇ ಕಟ್ಟಿಕೊಂಡಿದ್ದರು. ಶ್ರೀ ಪಾವಡೆಪ್ಪ ಪತ್ತಾರ, ಶಂಕ್ರೆಪ್ಪಾ ಪತ್ತಾರ, ಕಾಳಪ್ಪ ಪತ್ತಾರ, ವೀರಚಂದಶಹಾ, ಲಕ್ಷ್ಮಣ ಕರಾಡಿ, ರಾಯಪ್ಪ ಪಂಡಿತ (ಉಪಧ್ಯಾಯ) ಪಾವಡೆಪ್ಪ ತಮದಡ್ಡಿ, ಹೀಗೆ ಅನೇಕರು ಕೂಡಿಕೊಂಡು ದಿನಿತ್ಯ ಸಂಜೆಯ ಮುಂದೆ ಅಧ್ಯಾತ್ಮ ಚರ್ಚೆ ನಡೆಸುತ್ತಿದ್ದರು.
ಧರಿಗೊಂಡು ರಾಯಗೊಂಡ ಸುಬ್ಬಣ್ಣವರಿಗೆ ಒಂದು ಗಂಡು ಹಾಗೂ ಎರಡು ಹೆಣ್ಣು ಮಕ್ಕಳು. ಒಂದನೆಯವನು ಅಲ್ಲಪ್ಪ, ತರುವಾಯದವರು ಲಕ್ಷ್ಮೀದೇವಿ ಮತ್ತು ರಾಜಮತಿ.
ಕೊನೆಯ ಮಗಳಾದ ರಾಜಮತಿ ಜನಿಸಿದ ನಂತರ ರಾಯವ್ವ ಇಹಲೋಕವನ್ನು ತ್ಯಜಿಸಿದಳು, ರಾಯಪ್ಪನ ಮೇಲೆ ಸಂಸಾರದ ಸಂಪೂರ್ಣ ಹೊರೆ ಬಿದ್ದಿತು. ಮತ್ತೊಬ್ಬಳನ್ನು ಮಾಡಿಕೊಳ್ಳುವ ಯೋಚನೆ ಮಾಡಲಿಲ್ಲ. ಇದಕ್ಕೆ ಅವರ ಅಧ್ಯಾತ್ಮಶಕ್ತಿಯೇ ಕಾರಣ.
ಧರೆಪ್ಪ ಶಿಲ್ಪಕಾರ್ಯವನ್ನು ಮಾಡುತ್ತಿದ್ದನು. ಆಗಿನ ಕಾಲದಲ್ಲಿ ಶಿಲ್ಪಶಾಸ್ತ್ರದ ಕೋವಿದನೆಂಬ ಬಿರುದನ್ನೂ ಜನರು ದಯಪಾಲಿಸಿದ್ದರು. ಅನೇಕರು ತಮ್ಮ ಮನೆಯ ನಕ್ಷೆಗಾಗಿ ದೂರದಿಂದ ಬರುತ್ತಿದ್ದರಂತೆ. ಧರೆಪ್ಪನು ನಕಾಶಮಾಡಿಕೊವುದಲ್ಲದೆ, ಸ್ವತಃ ಕಟ್ಟುವ ಹಾಗೂ ಕಲ್ಲು ಒಡೆಯುವ ಕಾರ್ಯವನ್ನು ಮಾಡುತ್ತಿದ್ದ.
ದೇವರ ಮೂರ್ತಿಗಳನ್ನು ಬಹು ಸುಂದರವಾಗಿ ಕೆತ್ತಿಕೊಡುತ್ತಿದ್ದನೆಂದು ಈ ಭಾಗದ ಜನ ಈಗಲೂ ಹೇಳುತ್ತಾರೆ. ಧರೆಪ್ಪನು ಹೆಚ್ಚಾಗಿ ಮೌನವಿರುತ್ತಿದ್ದನಂತೆ. ಇವನಲ್ಲಿರುವ ಆತ್ಮಜ್ಞಾನ ಕಂಡು ಅನೇಕರು ಬರುತ್ತಿದ್ದರು ಅಲ್ಲದೆ ಮನೆಯ ಮುಂದೆ ಗುಂಪು ಗುಂಪಾಗಿ ಜನ ನೆರೆಯುತ್ತಿದ್ದರಂತೆ. ಆದರೂ ಹೆಚ್ಚು ಕಾಲ ಮೌನತಾಳಿ ಮಿತವಾಗಿ ಮಾತನಾಡುತ್ತಿದ್ದರು. ಅವರೂ ಅನುಭಾವಿ ಕವಿಗಳಾಗಿದ್ದರು.
ಪದ:
ಆಗದು ಹೋಗೂದು ಭೋಗದ ಫಲವಿದು ತ್ಯಾಗಮಾಡಲಾಕ ಭಾಗಿಲ್ಲಾ
ಯೋಗಿ ಮುನೀಶ್ವರ ದೇವ ದೈತ್ಯರು ಉಂಡತೀರಿಸ್ಯಾರವರೆಲ್ಲಾ || ಪಲ್ಲ ||
ಹರಿಯು ಹತ್ತವತಾರ ತೊಗೊಳ್ಳುವ ಬಂತ ಪ್ರಸಂಗ ಸುತ್ಯಾಡುವದಾ
ಮತ್ತೆ ಬ್ರಹ್ಮನ ನಡುತೆಲಿ ಕಡದೀತ ಅವನ ಹಣೆಯಲ್ಲಿ ಯಾಂವ ಬರದಾ || ೧ ||
ಚಂದ್ರಗೆ ಕುಂದಹತ್ತಿ ಅಂಗ ಕಡಮಿಬಿತ್ತ ದಿನದಿನಕ್ಕೆಚ್ಚುಕಮ್ಮಿ ಆಗುವದಾ
ಸೂರ್ಯ ಅವನಿಯ ತಿರಗುದಬಂತ ಹಗಲು ಇರುಳ ಸುತ್ಯಾಡುವುದಾ || ೨ ||
ಇಂದ್ರನ ಮೈಯಲ್ಲಾ ಭಗಿಂದ್ರ ಆದವು ಸಂದ ಸಂದಿಗೆ ಸೋರುವದಾ
ಬಾದರಾಯಣನವಾದದ ಒಳಗೆ ಎರಡು ತೋಳ ಬಿದ್ದಾವಕಡದಾ || ೩ ||
ಜಾಲ:
ಕೂರ್ಮಜಗಜೆ ಪಾತಳಾ ಪಾಟ್ಲೆಶ್ವರರಾ ಬ್ರಹ್ಮನ್ಹಿಡದ ಹರಿಹರಾ
ಮಹಾದೇವಾದಿ ದೇವಗ ಸುದ್ದಾ –ಮೀರಲಾಗದು ಪ್ರಾರಬ್ಧಾ
ಕೂಡನುಡಿ:
ಕಾಲಕ ಸರಿಯಾಗಿ ಕಾರ್ಯ ಆಗತವಾವ ಯಾರ್ಯಾರಿಗೂ ಅದು ತಪ್ಪಲಿಲ್ಲಾ
ಯೋಗಿ ಮುನೀಶ್ವರ ದೇವ ದೈತ್ಯರು ಉಂಡ ತೀರಿಶ್ಯಾರವೆಲ್ಲಾ
ಏಳುಧರಣಿ ಭೂಪ ಹರಿಶ್ಚಂದ್ರರಾಯನ ಹೊಲೆಯರ ಮನೆಯೊಳು ನಿಲ್ಲಿಸಿತ್ತು
ವೇಳೆ ಹೊತ್ತಗ್ಯಾರಿಲ್ಲ ಕೃಷ್ಣಗೆ ಬೇಡನ ಕಯ್ಯೊಳು ಮರಣಾತು || ೧ ||
ದಕ್ಷಬ್ರಹ್ಮನ ದತ್ತದಾಗ ಇತ್ತತಲೆಯ ಹೊಡಿಸಿಕೊಂಡ ಮರಣಾತು
ದುಷ್ಟ ರಾವಣಾ ಕಷ್ಟಪಟ್ಟಫಲಾ ಕೊಟ್ಟಂಥಾದ್ದೆಲ್ಲಾ ನಷ್ಟಾತು || ೨ ||
ರಾಮಲಕ್ಷ್ಮಣ ವನವಾಸಕ್ಹೊಗುವಾ ದಶರಥರಾಯ ನೋಡ್ಯಾನನಿಂತು
ನೋಡಿ ಘಾಬರ್ಯಾಗಿ ಮಡದ ಮ್ಯಾಲಿಂದತೆಳಗೆ ಬಿದ್ದಹೋದಾನ ಸತ್ತು
ಜಾಲ:
ಪರಾಕ್ರಮಿ ಪಂಚಪಾಂಡುರವರಾ ಅದನಮೀರಿಲ್ಲವರು ಹಣಿಬಾರಾ
ನಹಷನಳಾಚಕ್ರವತಿಧೀರಾ ಭಾಳತಾಳ್ಯಾರ ಉಪ್ಪದರಾ
ವಶಿಷ್ಠ ಮಹಾ ಮುನೀಶ್ವರಾ ಸುಖಭೋಗಸ್ಯಾರ ಇವರಾ
ಕೂಡನುಡಿ:
ಯಮರಾಜನೆದಿಮ್ಯಾಲ ಘಾಯವಾದದ್ದು ಏನು ಮಾಡಿದರೂ ಹೋಗಲ್ಲ
ಯೋಗಿಮುನೀಶ್ವರ ದೇವದೈತ್ಯರು ಉಂಡು ತೀರಿಸ್ಯಾರವರೆಲ್ಲಾ |||
ಕೇಳ್ರಿ ಸಗರ ಕುಲಕಾರ್ತಿವೀರ್ಯಗ ಸಕಲೈಶ್ವರ್ಯ ಮತ್ತು ಸಂಪತ್ತಾ
ವ್ಯಾಳೆ ಬಂದಿತು ಅರವತ್ತಸಾವಿರ ಮಕ್ಕಳೆಲ್ಲಾ ಹೋದಾವಸತ್ತಾ || ೧ ||
ಸನಕನ ಅನುಜನ ಸನತ್ಕುಮಾರನ ದಾನದ ಫಲ ಆದೀತವ್ಯರ್ಥ
ಒಂಟಿಯ ಜನ್ಮಾ ಬಂದಿತಾ ಅವನಿಗೆ ತಪ್ಪಲಿಲ್ಲ ಪೂರ್ವದ ಗಣಿತಾ || ೨ ||
ಅಗ್ನಿಪುರುಷಗ ಏಳುನಾಲಿಗಿದ್ದು ಉಗ್ರದಿಂದ ಆದಾನತಪ್ತಾ
ಕಾಳ ಒದಗಲು ಏಳುನಾಲಿಗೆಗಳು ಹಾಳಾಗಿ ಹೋದಾವ ವಿಪರೀತಾ || ೩ ||
ಜಾಲ:
ರೂಪದಲ್ಲಿ ಚಲುವ ಕಾಮಸುದ್ದಾ ಸುಟ್ಟಭಸ್ಮನಾಗಿಬಿದ್ದಾ
ನಾಯಿ ಆಗಿ ಬೊಗಳ್ಯಾವ ನಾಲ್ಕುವೇದಾ ದುರುದುಮ್ಮಿ ಅರಸಮರದಾ
ಕೂಡನುಡಿ:
ನಳಾನೀಳಾ ಅಂಗದ ರಾಮರದು ಆಗುವದಕೇದ್ಯಾರ ಬಳಸಲಿಲ್ಲಾ
ಯೋಗಿಮುನೀಶ್ವರ ದೇವ ದೈತ್ಯರು ಉಂಡು ತೀರಿಸ್ಯಾರವರೆಲ್ಲಾ ||
ಪೂರ್ವಜನ್ಮದಿದು ಕರ್ಮದ ಫಲವು ಪಾಪರೂಪದ ವಿಧಿಮೂಲಾ
ಮೂಲಾ ತಿಳಿದಾಂವಗ ಮೋಕ್ಷನಾದೀತು ಶಿಕ್ಷೇದ ಬಾಧೆ ಅಂವಗಿಲ್ಲಾ || ೧ ||
ವಿಧಿ ಎಂಬುದು ಮಾಯಾ ಸ್ವರೂಪಾ ಮಾಯೆ ಅಂಬುದಿತು ಮೊದಲಿಲ್ಲಾ ಇಲ್ಲವೆಂಬುದುವುದು ಅರ್ಥವಾದಮ್ಯಾಲ ಬಲ್ಲ ಮಹಾತ್ಮಗ ಅದಬೈಲಾ || ೨ ||
ವರ್ತ್ತಮಾನ ಈ ಶರೀರ ಸಂಬಂಧ ಯಾರಪ್ಪಗ ಅದು ಬಿಟ್ಟಲ್ಲಾ || ೩ ||
ಜಾಲ:
ಗುರುಪಂಡಿತ ಹೇಳುವನು ಹಿಂಗಾ ಪ್ರಪಂಚ ಸ್ವಪ್ನದ ಹಂಗಾ
ಒಮ್ಮೆ ದೇಹಬಿದ್ದ ಹೋದ ಮ್ಯಾಗಾ ಆಗತೀರತದರ ಭೋಗಾ
ಕೂಡನುಡಿ:
ಹಾರುಗೇರಿ ಧರಿಗೊಳಿ ಕವಿಯ ಕಟ್ಟಿ ಹೇಳ್ಯಾನ ಯಾರ್ಯಾರಿಗೂ ತಪ್ಪಲ್ಲಾ
ಯೋಗಿ ಮುನೀಶ್ವರದ ದೇವ ದೈತ್ಯರು ಉಂಡ ತೀರಿಸ್ಯಾರವರೆಲ್ಲಾ || ೪ ||
ಈ ಪದ್ಯದ ಮೇಲಿಂದ ಅವರ ಅನುಭವದ ಆಳ ಎಷ್ಟಿತ್ತೆಂಬುದು ತಂತಾನೆ ವ್ಯಕ್ತವಾಗುತ್ತದೆ. ಧರೆಯಪ್ಪನದು ಮಕ್ಕಳ ಪಾಲನೆ ಪೋಷಣೆಯೊಂದಿಗೆ ಎಷ್ಟೇ ಗರಿಷ್ಠ ಸಂಬಂಧವಿದ್ದರೂ ಗೋಷ್ಠಿಗಳಲ್ಲಿ ಅನುಭಾವದ ಚರ್ಚೆ ಎಂದಿನಂತೆ ಸಾಗುತ್ತಿರುತ್ತಿತ್ತು.
ತಂದೆಯ ದೈನಂದಿನ ಕಾರ್ಯಗಳಿಗೆ ಅಲಭೈರವಿಯ ಸ್ವಲ್ಪೂ ಸಹಾಯ ಮಾಡುತ್ತಿರಲಿಲ್ಲ, ಮುಂಜಾನೆ ಎದ್ದು ಹೊರಗೆ ಹೋಗಿಬಿಟ್ಟರೆ ತೀರಿತು, ಮಧ್ಯಾಹ್ನ ಮನೆಗೆ ಬಂದು ತಂಗಿಯನ್ನು ಅಂಜಿಸಿ ಊಟಮಾಡಿ ಹೋಗುತ್ತಿದ್ದನು. ತಂಗಿಯರಿಬ್ಬರಿಗೂ ತಂದೆಯ ಮುಂದೆ ಏನಾದರೂ ಹೇಳಿದರೆ ಕೆರೆಯಲ್ಲಿ ಮುಳುಗಿಸುತ್ತೇನೆಂದು ಅಂಜಿಕೆ ಹಾಕುತ್ತಿದ್ದನು.
ಮಗನ ವಿಚಾರ ತಂದೆಗೆ ತಿಳಿಯದೇ ಹೋಗಲಿಲ್ಲ. ಆದರೆ ಮಾಡುವದೇನು ತಾಯಿ ಇಲ್ಲದ ತಬ್ಬಲಲಿ ಎಂದು ನಾನೇ ಇವನಿಗೆ ಸಲುಗೆ ಕೊಟ್ಟದ್ದು ತಪ್ಪೆಂದು ತಿಳಿದುಕೊಂಡು ಒಂದು ದಿನ ಮಗನನ್ನು ಕರೆದು “ಇಂದಿನಿಂದ ನೀನು ನನ್ನ ಸಂಗಡ ಉದ್ಯೋಗಕ್ಕೆ ನಡೆ, ಹಂತ ಹಂತವಾಗಿ ಶಿಲ್ಪವಿದ್ಯೆಯನ್ನು ಕಲಿತಕೊ” ಎನ್ನಲು ತಂದೆಯವರ ಅಂಜಿಕೆಯಿಂದ ಅಲ್ಲಪ್ಪನು ಹೂಂ ಗುಟ್ಟಿದನು.
ತಂದೆಯ ಸಂಗಡ ಹೋಗಿ ಅಲ್ಲಿ ನಿಂತಹಾಗೆ ಮಾಡಿ ನೋಡುವಷ್ಟರಲ್ಲಿ ಮಾಯವಾಗಿಬಿಡುತ್ತಿದ್ದನು. ಮುಂದೆ ಸಾಕಾಗುವಷ್ಟು ತಿರುಗಾಡಿ ಮನೆಗೆ ಬಂದರೆ ಬಂದ; ಇಲ್ಲದಿದ್ದರೆ ಗುಡಿ ಗುಂಡಾರಗಳಲ್ಲಿ ಮಲಗಿ ಬಿಡುತ್ತಿದ್ದ. ಹೆಚ್ಚಾಗಿ ತಮ್ಮ ಮನೆಯ ಹತ್ತಿರ ಮಲ್ಲಾರ ಬಾಪೂಜಿ ಕುಲಕರ್ಣಿ ಎಂಬುವವರ ಬಾಗಿಲಿಲ್ಲದ ಪಡಸಾಲೆಯಲ್ಲಿ ರಾತ್ರಿ ಮಲಗಿ ಕೊಳ್ಳುತ್ತಿದ್ದನು.
ಸದರೀ ಕುಲಕರ್ಣಿ ಅವರ ಮನೆಯಲ್ಲಿ ಬಡಬ್ಯಾಕುಡದ ಕಟ್ಟಿ ಮನೆತನದ ಶ್ರೀನಿವಾಸಾಚಾರ್ಯರ ಮಗ ಪಾಂಡುರಂಗರೆಂಬವರು ತಮ್ಮ ಊರಲ್ಲಿ ಶಾಲೆಯಿಲ್ಲದ ಮೂಲಕ ಹಾರೂಗೇರಿ ಶಾಲೆಯಲ್ಲಿ ಕಲಿತು, ರಾತ್ರಿ ಆ ಪಡಸಾಲೆಯಲ್ಲಿಯೇ ಇದ್ದು ಅಭ್ಯಾಸ ಮಾಡಿಕೊಳ್ಳುತ್ತಿದ್ದರು. ಇವರ ಸಂಗಡ ಇನ್ನೂ ಐದಾರು ಹುಡುಗರು ಇರುತ್ತಿದ್ದರು, ಒಮ್ಮೊಮ್ಮೆ ಅಲ್ಲಪನ್ನು ಅ ಪಡಸಾಲೆಯಲ್ಲಿ ಮಲಗಲು ಹೋದಾಗ ಆ ವಿದ್ಯಾರ್ಥಿಗಳು ನೋಡಿ ಸುಮ್ಮನಾಗುತ್ತಿದ್ದರು.
ಮುಂದೆ ಅಲ್ಲಪ್ಪನಿಗೆ ಈ ಪಡಸಾಲೆಯೇ ರಾತ್ರಿಯ ಆಸ್ಥಾನವಾಯಿತು, ಬರಬುರತ್ತಾ ಪಾಂಡರಂಗರು ನಮ್ಮ ಹತ್ತಿರ ಬಂದು ಮಲಗಿಕೊಳ್ಳುವುದರಲ್ಲೇ ನಿದೆ? ನೀನು ನಮ್ಮ ಕೂಡ ಅಭ್ಯಾಸಮಾಡು ಎಂದು ಪೀಡಿಸಲು ಮನಸಿಲ್ಲದೆ ಮನಸ್ಸಿನಿಂದ ಒಪ್ಪಿಕೊಂಡು ಹಾಗೂ ಹೀಗೂ ಮಾಡಿ ಮೂಲಾಕ್ಷರ ಕಲಿತನು. ಅನಂತರ ಪಾಂಡರಂಗರು ‘ನಾಳೆಯಿಂದ ನೀನೂ ಶಾಲೆಗೆ ಬಾ’ ಎಂದು ಒತ್ತಾಯ ಮಾಡ ಹತ್ತಿದರು, ಅಲ್ಲಪ್ಪ ಒಪ್ಪಲೇ ಇಲ್ಲ. ಕೊನೆಗೂ ಶಾಲೆಯ ಕಟ್ಟಿಯನ್ನೇ ಹತ್ತಲಿಲ್ಲ.
ಬರಬರುತ್ತ ಅಲ್ಲಪ್ಪನವರು ಪಾಂಡುರಂಗರ ಪ್ರೇರಣೆಯಿಂದ ಕನ್ನಡ, ಮರಾಠಿ, ಮೋಡಿಲಿಪಿಗಳನ್ನು ಕಲಿತು ಬರೆದೋದುವುದರಲ್ಲಿ ತಲ್ಲೀನಾಗಹತ್ತಿದನು. ಶ್ರೀ ಪಾಂಡುರಂಗನು ಇವನ ವಿದ್ವತ್ತು ಕಂಡು ಮಾರುಹೋದರು. ಹೀಗೆ ಅಲ್ಲಪ್ಪನವರ ಲೌಕಿಕ ಶಿಕ್ಷಣದ ಗುರುಗಳೆಂದರೆ ಶ್ರೀ ಪಾಂಡುರಂಗ ಶ್ರೀನಿವಾಸಾಚಾರ್ಯ ಕಟ್ಟಿಯವರು.
ಆಟಗಳ ಬರವಣಿಗೆ
ಅಲ್ಲಪ್ಪ ಹಾರೂಗೇರಿ ಸುತ್ತಮುತ್ತಲಿನ ಹಳ್ಳಿಗಳ ದೊಡ್ಡಾಟ ಆಡುವುದರಲ್ಲಿ ಬಹಳ ಪ್ರಸಿದ್ಧರಾಗಿದ್ದರು. ಪ್ರತಿವರ್ಷ ಅನೇಕ ಆಟಗಳನ್ನು ಆಡುತ್ತಿದ್ದರು. ಅಲ್ಲಿ ಅಲಭೈರವಿ ಹಾಜರಿರುತ್ತಿದ್ದರು.
ಹಾರೂಗೇರಿ ಸಮೀಪ ಹಿಡಕಲದಲ್ಲಿ ಶ್ರೀ ಮಾಲಗಾರ ಕಲ್ಲಪ್ಪನ ಆಟ ಮತ್ತು ಸಪ್ತಸಾಗರ ಪಿಂಜಾರ ಗುಡುಸಾಹೇಬನ ಆಟಗಳು ಬಹಳ ಪ್ರಸಿದ್ಧಿಪಡೆದಿದ್ದವು. ಈ ಆಟಗಳನ್ನು ಎಲ್ಲೇ ಆಡಲಿ ಅಲ್ಲಿ ಅಲಭೈರಿ ಹಾಗೂ ಮಿತ್ರರು ಬಂದೇ ಬರುತ್ತಿದ್ದರು. ಮುಂದೆ ಅಲಭೈರಿ ತಲೆಯಲ್ಲಿ ನಾವೂ ಈ ದೊಡ್ಡಾಟದ ತಂಡ ಕಟ್ಟಿ ಆಟ ಆಡಿಸಬೇಕು ಎಂಬ ವಿಚಾರ ಬರತೊಡಗಿತು. ಅಲ್ಲದೆ ಈಗಿನ ಪಾರಿಜಾತಗಳಿಗಿಂತ ಬಹು ಸುಂದರ ಆಟಗಳನ್ನು ಬರೆಯಲು ಸಾಧ್ಯವೆಂದು ತಿಳಿದು ಆ ರೀತಿ ಮಾಡಿಯೇಬಿಟ್ಟರು.
ಬಯಲಾಟ ತಂಡ:
ವೀರಭದ್ರಪ್ಪ ಕಂಬಾರ ಮತ್ತು ಸತ್ಯಪ್ಪ ಬಡಿಗೇರ ಇವರ ನೇತೃತ್ವದಲ್ಲಿ ತಂಡ ಆಯ್ಕೆ ಮಾಡಿದರು. ಕಥಾವಸ್ತು ಹಾಗೂ ಹಾಡುಗಳನ್ನು ಮಾಡಿಕೊಡುವ ಜವಾಬ್ದಾರಿ ಅಲ್ಲಪ್ಪ ವಹಿಸಿಕೊಂಡನು. ಪ್ರಪ್ರಥಮವಾಗಿ “ಶಿವಪಾರಿಜಾತ” ಬರೆದು ಆಡಿಸಿ ಬಿಟ್ಟರು. ಕೆಲವೇ ದಿನಗಳಲ್ಲಿ ಈ ಆಟ ಪ್ರಸಿದ್ಧಿ ಪಡೆಯಿತು. ಮೊದಲಿನ ಕಂಪನಿಗಳ ಆಟದವರಿಗೆ ಚಿಂತೆಯಾಯಿತು.
ಅವರು ಬಂದು ಅಲ್ಲಭೈರಿ ಅವರನ್ನು ಭೇಟಿಯಾಗಿ ಸಂಭಾಷಣೆ, ಪದ್ಯ ಬರೆಯಿಸಿಕೊಂಡು ಆಡಹತ್ತಿದರು. ಹೀಗಾಗಿ ರಾಯಬಾಗ, ಗೋಕಾಕ, ಅಥಣಿ, ಜಮಖಂಡಿ ಭಾಗಗಳಲ್ಲಿ ಅಲ್ಲಪ್ಪನ ದೊಡ್ಡಾಟಗಳೆಂದು ಅರ್ಥಾತ್‌ ಬಯಲಾಟಗಳೆಂದು ಪ್ರಸಿದ್ಧಿ ಪಡೆದವು. ಅಲ್ಲಪ್ಪನ ಸಂಭಾಷಣೆಗಳೆಂದೆ ಈ ಭಾಗದಲ್ಲಿ ಸುಪ್ರಸಿದ್ಧವಾದವು.
ಈ ಪ್ರಚಾರದಿಂದ ಲಾವಣಿ, ಭಜನೆ, ರಿವಾಯತ ಇತ್ಯಾದಿ ಹಾಡುವವರ ತಂಡಗಳು ಶ್ರೀ ಅಲಭೈರಿ ಅವರ ಮುಂದೆ ಸಾಲುಸಾಲಾಗಿ ನಿಲ್ಲಹತ್ತಿದವು. ಅಲ್ಲಪ್ಪನು ಪ್ರಾಯಕ್ಕೆ ಬರುವುದರೊಳಗಾಗಿ ರಿವಾಯತ; ಶಿವಭಜನೆ, ಅಭಂಗ, ಶಾಹಿರಿಕಿ, ಲಾವಣಿ, ಡೊಳ್ಳಿನ ಹಾಡು ಹೀಗೆ ಎಲ್ಲ ಪ್ರಕಾರದಲ್ಲಿಯೂ ಅನುಭವಪೂರಿತವಾದ ಹಾಡುಗಳನ್ನು ಕೂತ ಕೂತಲ್ಲೇ ನಿಂತ ನಿಂತಲ್ಲೇ ಹೇಳುತ್ತಿದ್ದನು, ಆದ್ದರಿಂದ ಈ ಭಾಗದ ಜನರೆಲ್ಲಾ ‘ಅಲ್ಲಪ್ಪನ ನಾಲಿಗೆಯ ಮ್ಯಾಗ ಸರಸ್ವತಿ ಕುಂತಾಳ ಎಂದು ಹಾಡಿ ಹರಸುತ್ತಿದ್ದರು. ತಂದೆ, ತಂಗಿಯರು ಈತನ ಆಶೆಯನ್ನೇ ಬಿಟ್ಟು ಬಿಟ್ಟರೆಂದು ಹೇಳಿದರೆ ತಪ್ಪಾಗದು. ಇಷ್ಟರಲ್ಲಿ ಈ ಕಲಾಕಾರರು ಅಲ್ಲಪ್ಪನಿಗೆ ಕುಡಿಯುವ ಸೇದವ ಚಟಗಳನ್ನು ಅಂಟಿಸಿಬಿಟ್ಟಿದ್ದರು. ತಮ್ಮ ಹಾಡುಗಳನ್ನು ಬರೆಯಿಸಿಕೊಳ್ಳುವುದಕ್ಕಾಗಿ ಬರುವವರುದಾರು, ಗಾಂಜಾ ತಂದು ಕೊಡಹತ್ತಿದರು.
ಮಠದ ಮಮತೆ
ಗುಜರಾತ ದೇಶದ ಗುಲಾಬದಾಸ ಬುವಾ ಎಂಬ ಒಬ್ಬ ಸಾಧುಗಳು ಹಾರೂಗೇರಿಯ ‘ವಗ್ಗರ ಮಠ’ ದಲ್ಲಿ ವಾಸ್ತವ್ಯ ಹೂಡಿದ್ದರು. ಅವರು ದಿನಂಪ್ರತಿ ಬೇವಿನ ರಸವನ್ನೇ ಕುಡಿಯುತ್ತ ಯಾವಾಗಲಾದರೊಮ್ಮೆ ಹಾಲು ತೆಗೆದುಕೊಳ್ಳುತ್ತಿದ್ದರು. ಆಗ ಊರಲ್ಲಿ ಮಠವೆಂದರೆ ವಗ್ಗರ ಮಠ ಒಂದೇ. ಅಲ್ಲಿ ವ್ಯಸನೀಕರದೇ ಸಮ್ಮಿಲ್ಲನ. ಈ ಮಠಕ್ಕೆ ಹೋಗಿ ಬರುವ ಭಕ್ತರಲ್ಲಿ ಅಲ್ಲಪ್ಪ ಒಬ್ಬ.
ಮಠದ ಸದಸ್ಯರಿಗೆ ಗುಲಾಬದಾಸರು ಗುರುಗಳು ಹೌದು, ಆದರೆ ಬೋಧೆ ಕೊಟ್ಟು ದೀಕ್ಷಾವಹಸಿದ ಯಾವ ಶಿಷ್ಯರೂ ಅವರಿಗೆ ಇದ್ದಂತೆ ತೋರುವುದಿಲ್ಲ.
ಗುಲಾಬದಾಸ ಸಾಧುಗಳ ಪ್ರಮಾಣಬದ್ದ ದೇಹ, ದೇಹಕ್ಕೆ ಒಪ್ಪುವ ಮೈ ಬಣ್ಣ, ಜಟಾಜೂಟಗಳು, ಮನಮೋಹಕರೂಪ, ನೀಳೆತ್ತರ, ನೋಡಿದವರನ್ನು ತನ್ನತ್ತ ಆಕರ್ಷಿಸುವ ಪ್ರತಿಭೆ ಆತನಲ್ಲಿದ್ದವು. ಇನ್ನೊಂದು ವೈಶಿಷ್ಟ್ಯವೆಂದರೆ ಆತನು ತನ್ನ ಶಿಶ್ನಕ್ಕೆ ಉಕ್ಕಿನ ಬಳೆಯನ್ನು ಮಧ್ಯದಲ್ಲಿ ಚುಚ್ಚಿಕೊಂಡು, ಆ ಬಳೆಗೆ ಸಣ್ಣ ಕಬ್ಬಿಣ ಸರಪಣೆಯನ್ನು ತೊಡಕಿಸಿ ಸೊಂಟಕ್ಕೆ ಸುತ್ತಿಕೊಂಡಿರುತ್ತಿದ್ದನಂತೆ. ಈ ದೃಶ್ಯವನ್ನು ಕಂಡ ಆಗಿನ ಮುಗ್ಧ ಜನರಲ್ಲಿ ಭಕ್ತಿ ಗೌರವಗಳು ಸಹಜವಾಗಿ ಹುಟ್ಟಿಕೊಂಡವು.
ಊರಿನ ಪ್ರಮುಖರು ಸಾಧುಗಳಿಗೆ ಅನ್ನ ಸ್ವೀಕರಿಸಲು ಕೇಳಿಕೊಂಡಾಗ ಆತನು ಹಾರೂಗೇರಿಯಲ್ಲಿ ದೊಡ್ಡ ಪ್ರಮಾಣದ ಸಪ್ತಾಹ ಅನ್ನಸಂತರ್ಪಣೆ ಮಾಡಿಸಿದರೆ ತಾವು ಅನ್ನ ಸ್ವೀಕರಿಸಲು ಒಪ್ಪುವೆವೆಂದು ಹೇಳಿದನು. ಹಾಗೆ ಹೇಳುವುದೇ ತಡ ಊರಿನ ಪ್ರಮುಖರು ಕೂಡಿ ಹಿಂದೆಂದೂ ಕಾಣಲಾರದಂತಹ ಸಪ್ತಾಹ ನಡೆದು ಜನರಿಗೆ ಭಾರಿ ಅನ್ನ ಸಂತರ್ಪಣೆಯಾಯಿತು.
ಈ ಸಪ್ತಾಹಕ್ಕೆ ಶ್ರೀ ಜಡಿಸಿದ್ಧಯೋಗೀಂದ್ರ ಕರಕಮಲ ಸಂಜಾತರಾದ ಶ್ರೀ ಸ್ವಾಮಿ ಶಂಕರಾನಂದ ಪರಮಹಂಸರು ಆಗಮಿಸಿದ್ದರು.
ಇಲ್ಲಿ ಮುಖ್ಯವಾಗಿ ಅಲ್ಲಪ್ಪನವರು ಶ್ರೀ ಗುಲಾಬದಾಸ ಬುವಾಗಳ ಸಂಗದಲ್ಲಿದ್ದರೂ ಕೂಡ ಅವರಿಂದ ದೀಕ್ಷೆ ತೆಗೆದುಕೊಂಡಿಲ್ಲ ಎಂಬ ಮಾತು ಸುಸ್ಪಷ್ಟವಾಗಿ ತೋರುತ್ತದೆ. ಯಾಕೆಂದರೆ ಒಮ್ಮೆ ಗುರುವೆಂದು ನಂಬಿ ಶರಣುಹೋಗಿ ಅವರಿಂದ ದೀಕ್ಷೆ ಪಡೆದ ನಂತರ ಮತ್ತೊಮ್ಮೆ ಮತ್ತೊಬ್ಬರಿಂದ ದೀಕ್ಷೆ ಸಲ್ಲದು. ಈ ಪ್ರಕಾರ ವೇದಾಂತ ಶಾಸ್ತ್ರದಲ್ಲಿ ಕಟ್ಟಾನಿಯಮವಿರುತ್ತದೆ. ಪ್ರಸ್ತುತ ವಿಷಯದಲ್ಲಿ ಅಲ್ಲಪ್ಪನ ವರಿಗೆ ದೀಕ್ಷೆಕೊಟ್ಟ ಗುರುವೆಂದರೆ ಚೆನ್ನವೃಷಭೇಂದ್ರ ಸ್ವಾಮಿಗಳು. ಇಲ್ಲಿ ಕೆಲವು ಹಾಡುಗಳನ್ನು ನೋಡಬಹುದಾಗಿದೆ:
ಗುರು ಪರಂಪರೆ
೧. ಬಂದಷ್ಟು ಹೇಳುವೆನಾ ಬಾರದ್ದು ಕೇಳುವೆ ಮಾಡಿ ಶರಣಾ || ಪ ||
ನಾನೇ ಅಂಬುವ ಅಹಂಕಾರ ನೀಗಿ ಗುರುವಿನಲ್ಲೇ ಬೆರೆಸಿದಂಥವರುಮನಾ
ಆರು ಮೂರು ಅಳಿದವರು ವೈರಿಗುಣಾ ಅವರಿಗೆ ಮಾಡುವೆ ನಮನಾ
ಸಾಷ್ಟಾಂಗದಿಂದ ಹಾಕಿ ಶರಣಾ ದುಷ್ಟರಿಗಾಗಿ ಉದಾಸೀನಾ
ಹಾರೂಗೇರಿ ಠಿಕಾಣಾ ಗುಲಾಬದಾಸ ಗುರುವಿನಾ
(ಹೀಗೆ ಸಾಗುತ್ತಾ ಕೊನೆಯ ನುಡಿಯನ್ನು)…………….
ಮೀರದೇ ನಾವು ಇರುವದು ಆತನ ವಚನಾ
ಅವರನ ಕೇಳಿ ಮಾಡುದು ಕವಿ ರಚನಾ
ಅಪ್ಪಾಗೌಡನ ಅನುಕೂಲ ಅದರ ಪೂರ್ಣ ಅಲಭೈರವನ ಮಾತು ಬಹಳೆ ಹಸನಾ ಕರೆನಮಂದಾದವಾದ ಹಾಕವನಾ-
ಸಮಜೂತ ಹೇಳಿ ಕಳಿಸಿದರೊ ಕಾದ ಮಾನಾ
ಹಾಡು
೨. ದುಷ್ಟನೀತಿ ದುರುಳರ ನಡೆ ಖೊಟ್ಟಿ ಉಪರಾಟಿ ಎಂದೆಂದೂ ಬ್ಯಾಡೊ ಭೇಟಿ
………………………
………………………
ಎಷ್ಟು ಹೇಳಲಿ ದುಷ್ಟರದು ಭವಿ ಲೀಲಾ ಅನಗಾಲಾ
ವರಣಿಸಲಳವಲ್ಲಾ/ದುಷ್ಟನೀತಿ……
ಗುಲಾಬದಾಶ ಗುರುವಿನ ಕೀಲಿ ಅಲಭೈರಿ ಕಯ್ಯಾದ ಮ್ಯಾಲಿ
ವಾಗಬ್ರಹ್ಮಿ ಆಗಿ ಖಾಲಿ ತಿನಬ್ಯಾಡೊ ಯಮಜೋಲಿ
ನಡಿನುಡಿ ಕೆಟ್ಟು ಪ್ಯಾಲಿ ಬಿಟಕೊಡೋ ತಗಲಿ ಬಿಗಲಿ
ಹಾರೂಗೇರಿ ಗ್ರಾಮದಲ್ಲಿ ಮಾರುತಿ ನೆನದಾನಲ್ಲಿ
ಆತನ ಸ್ಮರಿಸೋ ಭವಮಾನಲೆ ಹರಿಸೊ ದುಷ್ಟ ನೀತಿ.
೩. ಮಗದೊಂದು ಹಾಡಿನಲ್ಲಿ
ನಾಡೊಳಗ ನಡಿತ ಚಳವಳಾ ತಿಳಿರಿ ಈ ಕಳಾ ಎಬಿಸಿದರು ಕೀಳಾ
ದೇವರೇಳು ಮಂದಿ ಆತೊ ಬಹಳಾ ಅಲ್ಲಲ್ಲಿಗೆ ಮಾಡುರೊ ಮ್ಯಾಳಾ
ಸದಖೊಟ್ಟಿಗುಣದವರು ಬೆಳಸ್ಹೇಳುವರೋ ಸುಳ್ಳಾ
(ಇದೇ ಪದದ ಕೊನೆಯ ಐದನೆಯ ಚೌಕದಲ್ಲಿ)
ಊರುರಿಗೆ ಎಷ್ಟೋ ಜನರು ಹಿಂಗ ಮನಸಿಗೆ ಬಂದಾಂಗ ಕುಣಿಯವರು ಇಲ್ಲ
ಅಕಲಾ ಮಾರ್ಗಬಿಟ್ಟು ಕೆಟ್ಟ ಹೋದಾರ ಸಕಲಾ ಮೂರ್ಖರ ಕಷ್ಟಕಳವಿಲ್ಲಾ
ಮಹಾನರಕ ಹೊಂದುವರು ಪಾಪದ ಅಳತಿ ಏನಬಲ್ಲಾ
ಇದರೊಳಗ ದೇವಗುರುಹೆಚ್ಚ ಆತನಿಗೆ ಮೆಚ್ಚ ತಿಳಿಯೊ ಗುರುಲೀಲಾ
ಗಟ್ಟಿಮುಟ್ಟಾ ಹಿಡಿಯೊ ಪಾದಕಮಲಾ ವಾಕ್ಯದಲ್ಲಿ ಇಟ್ಟು ಹಂಬಲಾ
ಸಂಸಾರರಣ್ಯದಹಿಸಿ ಮುಕ್ತಿಕೊಡುವ ಭೂಪಾಲಾ
ಒಂದು ನಿಮಿಷ ಬ್ರಹ್ಮ ಚಿಂತನಾ ಮಾಡುವಂಥಾಧಮನಾ ಆದರೆ ಅದು
ಮೇಲಾ ಅವನಿರುವಸ್ಥಳವು ಸರವೆಲ್ಲಾ ಕ್ಷೇತ್ರ ಅನಸಿಕೊಂತ ಅನಗಾಲಾ
ಸೋಹಂಭಾವದಿಂದೆ ವರ್ತಿಸಿ ಆಡುವನು ಲೀಲಾ..
ಚಾಲ:
ಗುರುವೆಂದು ಭಾವಿಸಿ ಪೂಜಿಸಿ ಅಳಿಯೊ ಮುಮ್ಮಲಾ ಕುಲಚಲಾ
ಚಿನ್ಮಯ ಚನ್ನಮನಹೊಂದಿರದಾವಾಗ ಬತ್ತ ಅಕಲಾ-ಬೋಲಬಲಾ
ಹಾರೂಗೇರಿ ಗ್ರಾಮ ಪ್ರಾಣೀಶ ಇರುವಂಥಾ ಸ್ಥಳಾ-ರಂಗಲಾಲಾ
ಗುಲಾಬದಾಸ ಮಹಾರಾಜನ ಅನಕೂಲಾ ಪ್ರಸನ್ನಾಗಿ ಕೊಟ್ಟನ ಮಗ ಫಲಾ
ಅಲಬೈರಿಯು ಸಾರಿದ ಸಣ್ಣ ಬಾಲ
ಕೂಡನುಡಿ:
ನಿಮ್ಮೊಳಗ ನೀವು ಅರಿಯಬೇಕ ಒಳಹೊರಗಪಾಕ ಆಗಿ ಜಳಜಳಾ
ಸ್ವಯಮ್‌ ಪ್ರಕಾಶದಲ್ಲಿ ನಿರ್ಮಳಾ ದುಷ್ಟರಿಗೆ ನಂಬಿದವರು ದುರಳಾ
ಸದಖೊಟ್ಟಿ ಗುಣದವರು ಬೆಳಸ್ವೇಳುವರೆಲ್ಲಾ ಸುಳ್ಳಾ
ಹಿಂದನವರೆಡು ಪದ್ಯಗಳ ರಚನೆಯ ಕಾಲದಲ್ಲಿ ವ್ಯಸನಕ್ಕೋಸುಗ ವಗ್ಗರ ಮಠಕ್ಕೆ ಹೋಗುತ್ತಿರಬಹುದು. ಅಲ್ಲಿರುವ ಸಾಧು ಸತ್ಪುರುಷರಿಗೆ ಭಯ ಭಕ್ತಿಯಿಂದ ನಡೆದುಕೊಳ್ಳು ಪರಿಪಾಠದಂತೆ, ಪದ್ಯದ ಕೊನೆಯ ದೀಕ್ಷೆ ತೆಗೆದುಕೊಂಡಿಲ್ಲವೆಂಬುದಕ್ಕೆ ಕಡೆಯ ಪದ್ಯದಿಂದ ವ್ಯಕ್ತವಾಗುವುದು. ಹೇಗೆಂದರೆ “ಚಿನ್ಮಯ ಚನ್ನಮನಹೊಂದಿದಾಗ ಬತ್ತ ಅಕಲಾ-ಬೊಲ್‌ಬಲಾ” ಇದಕ್ಕೆ ಹೊಣೆಯಾರೆಂದರೆ “ಗುಲಾಬದಾಸ ಮಹಾರಾಜನ ಅನಕೂಲಾ ಪ್ರಸನ್ನಾಗಿಕೊಟ್ಟ ನಮಗೆ ಫಲಾ” ಅಂದರೆ ಗುಲಾಬದಾಸ ಬುವಾನಿಂದ ಪ್ರೇರಿತ ನಾದಾಗಲೇ ಚನ್ನವೃಷಭೇಂದ್ರ ಗುರುಗಳ ಸಾನಿಧ್ಯಹೊಂದುವ ಫಲ ದೊರೆಯಿತು ಎಂದ ಹಾಗಾಗುತ್ತದೆ.
ಚೆನ್ನ ವೃಷಭೇಂದ್ರಸ್ವಾಮಿಗಳಿಂದ ಗುರುಕರುಣೆ
ಅಲಭೈರವಿ ಹುಟ್ಟಿನಿಂದ ಜೈನ ಆದರ ಅದ್ವೈತ ಸಿದ್ಧಾಂತ ಕಡೆಗೆ ಒಲೆದವರು. ಇವರ ಗುರುಗಳಲ್ಲಿ ಒಬ್ಬರಾದ ಶ್ರೀ ಚೆನ್ನವೃಷಭೇಂದ್ರರು ಅದ್ವೈತಿಗಳು. ಈ ಚನ್ನವೃಷಭೇಂದ್ರು ಕೂಡ ಲೀಲಾಮೂರ್ತಿಗಳಾಗಿದ್ದರೆಂದು ತಿಳಿದುಬರುತ್ತದೆ. ಚೆನ್ನವೃಷಭೇಂದ್ರು ಧಾರವಾಡ ಜಿಲ್ಲೆಯ ಕಲಘಟಗಿ ತಾಲೂಕಿನ ದ್ಯಾವನ ಕೊಂಡದವರು. ಇವರ ಗುರುಗಳು ಬೂದನಗುಡ್ಡದ ‘ಭೂತನಾಥ’ರೆಂಬ ಅವಧೂತರೆಂದು ತಿಳಿದುಬರುತ್ತದೆ. ಈ ಅವಧೂತರ ಬಗ್ಗೆ ಹೆಚ್ಚಿನ ವಿವರ ತಿಳಿದು ಬುರುವುದಿಲ್ಲ.
ಗುಲಾಬಸಾಬ ಬುವಾನ ಸಂಪರ್ಕ ಆತನಿಂದ ಆಧ್ಯಾತ್ಮಿಕ ಪ್ರೇಣೆ ಮುಂದೆ ಸಮರ್ಥರಾದ ಚನ್ನವೃಷಭೇಂದ್ರ ಲೀಲಾಮೂರ್ತಿಗಳಿಂದ ಗುರುದೀಕ್ಷೆ. ಈ ಪೌರ್ವಾ ಪರ್ಯವನ್ನು ಒಪ್ಪಬಹುದು.
ಈ ಗುರುವಿನ ಪೂರ್ವದಲ್ಲಿಯೇ ಆಲಭೈರವಿ ದೊಡ್ಡಾಟಗಳ ಹಾಗೂ ಅನುಭಾವ ಹಾಡುಗಳ ರಚನೆ ಪ್ರಾರಂಭವಾಗಿತ್ತು.
ಚನ್ನವೃಷಭೇಂದ್ರ ಸ್ವಾಮಿಗಳು ಈಗಾಗಲೇ ಹಾರೂಗೇರಿಗೆ ಬಂದು ಪತ್ತಾರ ಮನೆಯಲ್ಲಿ ಉಳಿದು ಆಧ್ಯಾತ್ಮ ಚರ್ಚೆ ಪ್ರಾರಂಭಿಸಿದ್ದರು. ಈಗಾಗಲೇ ಗುಲಾಬದಾಸ ಬುವಾ ಅವರ ಮಠದಲ್ಲಿ ನಡಿಯುತ್ತಿದ್ದ ವ್ಯವಹಾರದಿಂದ ಕೆಲವರು ಬೇಸತ್ತು ಈ ಮಹಾ ಲೀಲಾಮೂರ್ತಿ ಆಧ್ಯಾತ್ಮದ ಮೇರು ಪರ್ವತ ಚನ್ನವೈಷಭೇಂದ್ರ ಮಹಾರಾಜರ ಕಡೆಗೆ ಬರಹತ್ತಿದರು. ಇದನ್ನು ಸಹಿಸದ ಕೆಲವರು (ವಗ್ಗರ ಮಠದಲ್ಲಿರುವವರು) ಚನ್ನವೃಷಭೇಂದ್ರ ಸ್ವಾಮಿಗಳ ಅಲ್ಲಪ್ಪನಿಗೆ ಅವರನ್ನು. ಹಾರೂಗೇರಿಯಿಂದ ಹೊರಹಾಕುವ ಉದ್ದೇಶದಿಂದ ಅಲ್ಲಪ್ಪನಿಗೆ ಗಂಟುಬಿದ್ದು ವಿಡಂಬನಾತ್ಮಕವಾಗಿ ಒಂದು ಪದವನ್ನು ತಯಾರ ಮಾಡಿಸಿಕೊಂಡು ಊರಲ್ಲಿ ಹಾಡುತ್ತ ತಿರುಗಾಡಹತ್ತಿದರು.
ಈ ಹಾಡು ಸ್ವಲ್ಪ ದಿನಗಳಲ್ಲಿ ಚನ್ನವೃಷಭೇಂದ್ರು ಕರ್ಣಕ್ಕೂ ಮುಟ್ಟಿತು. ಆಗ ಶಿಷ್ಯರು ಅಸಮಾಧಾನದಿಂದ ಕುಳಿತಿದ್ದನ್ನು ಗುರುಗಳು ನೋಡಿ “ಹಂದಿಗಳಿದ್ದರೆ ಊರಿನ ಹೊಸಲು ತಿಂದು ಊರ ಸ್ವಚ್ಛ ಮಾಡುತ್ತವೆ. ಇದರ ಹೊರತು ಏನೂ ಮಾಡಲು ಸಾಧ್ಯವಿಲ್ಲ. ಆದರೆ ಇಂತಹ ಹಂದಿಗಳನ್ನು ಊರಲ್ಲಿ ನಿರ್ಮಾಣ ಮಾಡಿಬಿಡುವ ಕೊರವನಿಗೆ ಬುದ್ದಿಕಲಿಸಬೇಕೆಂದು ಹೇಳಿದರು.
ಆಗ ಭಕ್ತನು ಆ ಕೊರವನಿಗೆ ಏನು ಮಾಡುವೀರಿ ಎಂದು ಕೇಳಲು ಗುರುಗಳು: “ಅಯ್ಯಾ ಊರ ಹೊಲಸು ತಿಂದು ತಾನೂ ಮಲಿನಗೊಂಡು ನೋಡುವವರ ಮನವನ್ನು ಮಲಿನಗೊಳಿಸುವ ಹಂದಿಗಳನ್ನು ಬಿಟ್ಟು, ಹೊಲಸುರೊಜ್ಜಿನ ಸ್ನೇಹವಿಲ್ಲದ ದವಸಧಾನ್ಯಗಳನ್ನು ತಿಂದು ಉತ್ತಮಮಾಂಸ ನೀಡುವ ಬಿಳಿ ಹಂದಿಗಳನ್ನು ಸಾಕು. ಪರರಿಗೆ ಉಪದ್ರವ ಕೊಡುವುದೂ ನಿಲ್ಲುತ್ತದೆ ಹಾಗೂ ನಿನ್ನ ಜೀವನವೂ ಸಾಗುತ್ತದೆಂದು ತಾಕೀತು ಮಾಡುತ್ತೇನೆ. ನೀವು ಮಾತ್ರ ಆ ಕೊರವ ಭಡವೆ ಮಗನನ್ನು ಹಿಡಿದು ತನ್ನಿರಿ” ಎಂದರು. ಯಾರೂ ಏನೂ ಮಾತಾಡದೆ ಮೌನ ಧರಿಸಿದರು.
ಮುಂದೆ ಕೆಲವು ದಿನಗಳು ಹೋಗುವುದರೊಳಗಾಗಿ ಒಂದು ದಿನ ಗುರುಗಳು ಇಳಿಹೊತ್ತಿನಲ್ಲಿ ತಿರುಗಾಡಲಿಕ್ಕೆಂದು ಶ್ರೀ ಅಚ್ಚಪ್ಪಾ ಧರಮಟ್ಟಿಯವರ ಮರಡಿಯ ಕಡೆಗೆ ಹೋಗಿದ್ದರು. ಅವರ ಸಂಗಡ ನಾಲ್ಕೈದು ಜನ ಭಕ್ತರಿದ್ದರು. ವಾಯುವಿಹಾರ ಮುಗಿಯಿಸಿ ಊರ ಕಡೆಗೆ ಹಿಂದಿರುಗುತ್ತಿರುವಾಗ ಊರ ಹೊರಗಿನ ಕರೆಯೆ ಬದಿಯ ರಸ್ತೆಯಿಂದ ಅಲ್ಲಪ್ಪನವರು ಹಾಗೂ ನಾಲ್ಕಾರು ಮಿತ್ರರು ಅಂದರೆ ಪದಮಾಡಿಸಿ ಕೊಳ್ಳುವವರೂ ಸೇರಿ ಶ್ರೀಕರಿಸಿದ್ಧೇಶ್ವರ ಗುಡಿಯ ಕಡೆಗೆ ನಡೆದಿದ್ದರು. ಇವರನ್ನು ದೂರದಿಂದಲೇ ಕಂಡ ಗುರುಗಳ ಸಂಗಡ ಇದ್ದ ಭಕ್ತರು ‘ಯಪ್ಪಾ ಮೊನ್ನೆ ನೀವು ಕೇಳಿದ ಕೊರವ ಅಲ್ಲಿ ನಡೆದಿದ್ದಾನೆ. ನೋಡಿರೆಂದನು. ಆಗ ಶ್ರೀಗಳು ‘ಎಲ್ಲಿರುವನೋ? ಅವರಲ್ಲಿ ಆತನ ಗುರುತ ಹೇಳು’ ಅನ್ನಲು ಭಕ್ತನು ಗುರುತ ಹೆಳಿದನು. ಕೂಡಲೇ ಸ್ವಾಮಿಗಳು ಭಗವಾ ಸೊಂಟದವರೆಗೆ ಎತ್ತಿ ಹಿಡಿದು ಓಡುತ್ತ ಸಮೀಪಕ್ಕೆ ಹೋಗಿ ಡುರ್‌ರ್‌ರ್‌ರ್‌ “ಅಲಕ್‌” ಎನ್ನಲು ಅಲಭೈರವಿಯ ಸಂಗಡ ಇದ್ದವರೆಲ್ಲಾ ಓಡಿ ಹೋದರು. ಯಾಕೆಂದರೆ ಶ್ರೀಗಳು ಬಡಿಯುವ ಸಾಧುಗಳೆಂದು ಹಾರೂಗೇರಿಯಲ್ಲಿ ಸುದ್ದಿ ಹಬ್ಬಿತ್ತು. ಅಲ್ಲಪ್ಪನು ಗಾಬರಿಯಾಗಿ ಓಡಲು ಬಾರದೆ ಅಂಜಿ ನೆಲಕ್ಕೆ ಕುಪ್ಪಳಿಸಿದನು. ಚನ್ನವೃಷಭೇಂದ್ರ ಸ್ವಾಮಿಗಳು ಬಂದವರೇ ಆತನ ಮೇಲೆ ಕುಳಿತು ಕುಸ್ತಿಯ ಪಟುಗಳಂತೆ ಸವಾರಿ ಹಾಕಿದರು. ಅಲ್ಲಪ್ಪನವರೊಡನೆ ಇದ್ದವರು ಬಡಿಗೆಯ ಸಾಧು ಅಲ್ಲಪ್ಪ ಅವರನ್ನು ಬಡಿಯುವುದನ್ನು ದೂರು ನಿಂತು ನೋಡುತ್ತಿದ್ದರು. ಸ್ವಾಮಿಗಳ ಹತ್ತಿರ ಬಂದು ಬಿಡಿಸುವ ಧೈರ್ಯ ಒಬ್ಬರಿಗೂ ಇಲ್ಲ. ಆದರೆ ಲಚ್ಚಪ್ಪ ಧರ್ಮಟ್ಟಿ ಅಂಬುವನು ಧೈರ್ಯಮಾಡಿ “ಅವರ ತಂದೆಗೆ, ಒಬ್ಬನೇ ಮಗನು, ಪಾಪ ಅವವನನ್ನು ಕ್ಷಮಿಸಿ ಬಿಡಿರೆಂದು” ಕೈ ಮುಗಿದು ಬೇಡಿಕೊಳ್ಳಲು “ಅವನನ್ನು ನಾನೇನೂ ಮಾಡುವುದಿಲ್ಲಾ ಆತನ ಒಳಗಿದ್ದ ಹೊಲಸನ್ನು ಮಾತ್ರ ಕಕ್ಕಿಸಿ ಶುದ್ಧಬದ್ಧನನ್ನಾಗಿ ಮಾಡುತ್ತೇನೆ” ನೋಡು ಎನ್ನುತ್ತ ಎರಡು ಮೂರು ಸಾರೆ ಡುರುಕಿ ಹೊಡೆದು ಬಡಿದು ಎದ್ದು ನಡೆದರು. ಕೆಳಗೆ ಬಿದ್ದ ಅಲ್ಲಪ್ಪನು ಸಾವರಿಸಿಕೊಂಡು ಎದ್ದು ನಿಶ್ಚಿಂತನಾಗಿ ಸ್ವಾಮಿಗಳ ಬೆನ್ನು ಹತ್ತಿನಡೆದನು. ಆಗ ಗುರುಗಳ ಸಂಗಡಿದ್ದ ಭಕ್ತರು ‘ಎ ಹುಚ್ಚಾ ಮತ್ತೇಕೆ ಬೆನ್ನ ಹತ್ತಿರುವಿ ಏನೋ ನಿನ್ನ ಪುಣ್ಯಜೋರೈತಿ. ಜೀವದಿಂದ ಉಳಿದಿರುವಿ ಅದೇ ನಿನ್ನ ಪುಣ್ಯ’ ಅನ್ನಲು ಅಲ್ಲಪ್ಪನು “ಜೀವ ಭಾವದಿಂದ ಉಳಿಯಬಾರದೆಂದೇ ಬೆನ್ನು ಹತ್ತಿರುವೆ” ಅನ್ನುತ್ತ ಶ್ರೀಗಳ ಹಿಂದೆ ನಡೆದನು. ನೇರವಾಗಿ ಶ್ರೀಗಳು ಶಾಸ್ತ್ರ ಹೇಳುತ್ತಿರುವ ಪತ್ತಾರ ಪಾವಡೆಪ್ಪನ ಮನೆಗೆ ಬಂದರು. ಒಳಗಿದ್ದ ಭಕ್ತರು ಗುರುಗಳು ಕೈಕಾಲು ತೊಳೆಯಲು ನೀರು ತಂದರು. ಆಗ ಗುರುಗಳು ನಿಂತಿದ್ದರು. ‘ನೀರು ತಗೊಳ್ಳಲೆ ಭಡವೆ ಮಗನೆ’ ಒಳಗಿನ ಹೊಲಸು ನಾನು ತೊಳೆದಿದ್ದೇನೆ, ಮೇಲಿನ ಹೊಲಸು ನೀನು ತೊಳೆದು ಕೊ’ ಎಂದರು.
ಅಲ್ಲಪ್ಪನವರು ತಂಬಿಗೆ ತಕ್ಕೊಂಡು ಹರುಬರಕಾಗಿ ಕೈಕಾಲು ಮುಖ ತೊಳೆದು ಕೊಂಡದ್ದನ್ನು ನೋಡಿದ ಶ್ರೀಗಳು ‘ಇದೇನೋ? ಬೇಬಿಟ್ಟಿ ಕೆಲಸದಂತೆ ತೊಳೆದು ಕೊಂಡ ಬಿಟ್ಟಿ’ ಎನ್ನಲು ‘ಅಹುದು ಗುರುವೇ ಇದರ ಮೋಹ ಅಳಿದಾಗಲ್ಲವೆ ಸಿದ್ಧ ವಸ್ತುವಿನ ಪರಿಚಯವಾಗುವದು’ ಎಂದನು. ‘ತಥಾಸ್ತು ಹಾಗೇ ಆಗಲಿ’ ಎಂದರು ಗುರುಗಳು.
ಗುರುಗಳು ಮುಖ ತೊಳೆದುಕೊಂಡು ಸಿಂಹಾಸನದ ಮೇಲೆ ಕುಳಿತುಕೊಂಡರು.
ಆಗ ಭಕ್ತರೆಲ್ಲ ಮುಂದೆ ಸಾಲಾಗಿ ಕುಳಿತುಕೊಂಡರು. ಅಲ್ಲಪ್ಪನನ್ನು ಶ್ರೀಗುರು ಕರೆದು ಭಸ್ಮಿಭೂತನಾಗಿ ಪೂಜೆ ಮಾಡೆಂದು ಆಜ್ಞಾಪಿಸಿದರು. ಕೂಡಲೇ ಅಲ್ಲಪ್ಪನು ಶ್ರೀಗಳ ಪಾದ ಪೂಜೆ ಮಾಡಿದನು.
ಹೃದಯದಿಂದ ನಮಸ್ಕರಿಸಲು ಅಲ್ಲಪ್ಪನವರನ್ನು ಶ್ರೀಗಳು ತಮ್ಮ ವರದ ಹಸ್ತವನ್ನು ಶಿರದ ಮೇಲಿಟ್ಟು ಕರ್ಣದಲ್ಲಿ ಬೀಜ ಮಂತ್ರವನ್ನುಸುರಿದರು. ಬಳಿಕ ಅಲ್ಲಪ್ಪನವರು ಹಿಂದೆ ಸರಿದು ಮೋಕ್ಷಾಪೇಕ್ಷಿಗಳ ಸಾಲಿನಲ್ಲಿ ಕುಳಿತುಕೊಂಡರು. ಗುರುಗಳು ಶಾಸ್ತ್ರ ಹೇಳಿ ಎಲ್ಲರನ್ನೂ ಆಶೀರ್ವದಿಸಿದರು. ಕೆಲವು ಭಕ್ತರು ಅಲ್ಲಿಯೇ ಕುಳಿತುಕೊಂಡರು, ಅವರಲ್ಲಿ ಅಲ್ಲಪ್ಪನೂ ಒಬ್ಬನು. ಇದ್ದವರಲೊಬ್ಬನು ‘ಅಲ್ಲಪ್ಪಾ ನಿನಗೇನಾದರೂ ಶಾಸ್ತ್ರ ತಿಳಿಯಿತೆ’ ಎಂದು ಕೇಳಿದನು.ತಿಳಿಯಿತು. ಎಂದು ಅಲ್ಲಪ್ಪನು ಗೋಣು ಅಲ್ಲಾಡಿಸಿದನು. ಅದನ್ನು ಕಂಡ ಶ್ರೀಗಳು “ನಿನಗೇನು ತಿಳಿಯಿತೊ ಮಗನೆ ಬೊಗಳು” ಎಂದರು. ಆಗ ಅಲ್ಲಪ್ಪನವರು ಎದ್ದು ನಿಂತು”
ಪರಶಿವನೆ ಧರೆಗೆ ತಾನೆ ಧರಿಸಿದ
ನರರೊಳು ವರಸಾಧುರೂಪವಾ || ಪಲ್ಲ ||
ವಿರತಿಯಮಾರ್ಗವ ನಿರುತದಿ ಬೋಧಿಸಿ
ಕರುಣಾಕರನು ಭರದಿಂ ಪೊರೆವಾ || ೧ ||
ಶುಕಸನಕಾದಿಕ ಅಖ್ಖಿಲ ಸಾಧುಗಳ
ನಿಕರಕಧಿಕವ ಪ್ರಕಟಾಂಶಿಕರು || ೨ ||
ಘನವಾದ ಸದ್ಗುರುವಿನ ಅವತಾರಕೆ
ಚೆನ್ನವೃಷಭತಾ ಅನಘನೆನಿಪ || ೩ ||
ಎಂದು ಹಾಡುತ್ತಾ ಗುರುಗಳ ಪಾದಾರವಿಂದಗಳಲ್ಲಿ ಭಕ್ತಿಪೂರ್ವಕವಾಗಿ ಪ್ರಣಾಮಿಸಲು ಆಗ ಈತನ ಕೈಹಿಡಿದು ನಿಲ್ಲಿಸಿ “ಕೊರವನ ನೋಡಿದರಾ, ನೀವೆಲ್ಲರು ಕೊರವನ ನೊಡಿದಿರಾ, ಕೊರವನ ನೋಡಿರಿ, ಗರಡಿಸಾಧಕರೆಲ್ಲಾ, ಮರವೆ ಆತನ ಹರಿದು, ಪರಿಶೋಭಿಪ ಧೀರ, ಕೊರವನ ನೋಡಿದಿರಾ”, ಎಂದು ರಾಗಾಲಾಪ ಮಾಡುತ್ತ ಗಹಗಹಿಸಿ ನಗುತ್ತ ಅಪ್ಪಿಕೊಂಡು ಮುದ್ದಾಡಿದರು.
ಶ್ರೀಗಳ ಅಂತಃಕರಣದ ಕೃಪಾದೃಷ್ಟಿಕಾಲ ಅಲ್ಲಪ್ಪನವರಿಗೆ ಒದಗಿತೆಂದೇ ಅವರೆಲ್ಲ ಭಾವಿಸಿದರು. ಮುಂದೆ ಅಲ್ಲಪ್ಪನವರು ವಗ್ಗರ ಮಠದ ಸಂಬಂಧ ಕಡಿಮೆಮಾಡಿ, ಶ್ರೀಗಳ ಬಿಡಾರದಲ್ಲಿಯೇ ಇರಹತ್ತಿದ್ದರು. ಶಾಸ್ತ್ರ ಮುಗಿದ ನಂತರ ಎಲ್ಲರೂ ಎದ್ದು ಹೋದ ಮೇಲೆ ಅಲ್ಲಪ್ಪನು ಗುರುಗಳ ಸಂಗಡ ಅನೇಕ ಚರ್ಚೆ ಮಾಡುತ್ತಿದ್ದನು. ಕೆಲವು ಸಲ ಹಾಡಿನಲ್ಲಿಯೇ ಪ್ರಶ್ನೆ ಮಾಡುತ್ತಾ ಸಾಗಿದಂತೆ ಗುರುಗಳು ಸಮಾಧಿ ಹತ್ತಿದವರಂತೆ ಬ್ರಹ್ಮಾನಂದದಲ್ಲಿ ತಲ್ಲೀನರಾಗಿಬಿಡುತ್ತಿದ್ದರು. ಈ ದೃಶ್ಯ ನೋಡಿದವರು ಮೊನ್ನೆಯವರೆಗೂ ಇದ್ದರು.
ಹಾರೂಗೇರಿಯಲ್ಲಿಯ ಪ್ರಭಾವೀ ಸಾಧುಗಳೆನಿಸಿದ ಶ್ರೀ ಗುಲಾಬದಾಸ ಬುವಾರ ವಿಷಯ ಚನ್ನವೃಷಭೇಂದ್ರ ಸ್ವಾಮಿಗಳಿಗೆ ಸಂಪೂರ್ಣ ತಿಳಿಯಿತು. ಆಗ ಶ್ರೀಗಳು ಆ ಸಾಧುವಿನ ಬಗ್ಗೆ ಕನಿಕರಿಸಿ ಕೂಡಿದ ಜನರ ಮುಂದೆ ಕೆಲವು ನುಡಿಗಳನ್ನಾಡಿದರು-ಆ ಸಾಧುವಿನ ಬಗ್ಗೆ ನೀವೇನು ಹೇಳುವಿರಿ? ಮುಗದಾಣಹಾಕ ಬೇಕಾದ್ದು ಮನಕ್ಕೆ ಆ ನಿರ್ಜೀವ ಶಿಶ್ನಕ್ಕಲ್ಲಾ. ಕಾಮವನ್ನು ಮನಸಿಜ ಎಂದು ಸಂಬೋಧಿಸಿದ್ದುಂಟು. ಕಾಮಜನಿಸಿವುದು ಮನದಲ್ಲಿಯೇ ಹೊರತಾಗಿ ಜಡ ಇಂದ್ರಿಯಗಳಲ್ಲಿ ಜನಿಸುವುದಿಲ್ಲ. ಮನದಲ್ಲಿ ಕೊನರಿದ ಕಾಮ ಜಡ ಇಂದ್ರಿಯಗಳಲ್ಲಿ ಪ್ರವೇಶಿಸಿ ಅವುಗಳನ್ನು ಚೇಷ್ಟಿಸುವುದು. ಮನವಿಲ್ಲದಿದ್ದಲ್ಲಿ ಇಂದ್ರಿಯಗಳು ಇದ್ದರೂ ನಿರ್ಜೀವಸ್ಥಿತಿಯಲ್ಲಿರುತ್ತವೆ. ಇಂದ್ರಿಯಗಳನ್ನು ನಿರ್ಜೀವ ಸ್ಥಿತಿಯಲ್ಲಿಡಬೇಕಾದರೆ, ಮನಕ್ಕೂ ಅವಕ್ಕೂ ಸಂಬಂಧ ಬರದಂತೆ ಎಚ್ಚರವಿರುವುದುಲೇಸು. ಹೊರತಾಗಿ ಅವುಗಳನ್ನು ಚುಚ್ಚಿಕೊಚ್ಚುವದರಿಂದ ಯಾವ ಪುರುಷಾರ್ಥವೂ ಸಾಧಿಸಲಾರದು. ಇದು ಜನರಿಂದ ಮೆಚ್ಚುಗೆ ಪಡೆಯುವ ಹುಚ್ಚರಾಟ. ಇಂಥದಕ್ಕೆ ನಾನೆಂದೂ ಮೆಚ್ಚುವದಿಲ್ಲಾ ‘ಕಾಮ ಜನಿಸುವ ಮನದಲ್ಲಿ ಕಾಮಾರಿಯಾದ ಶಿವನನ್ನು ನೆಲೆಗೊಳಿಸಿ ಕಾಮವನ್ನು ಮನದಲ್ಲಿಯೇ ಸುಟ್ಟುತೀರಬೇಕು’ ಎಂದು ಖಡಾಖಂಡಿತವಾಗಿ ನುಡಿದುಬಿಟ್ಟರು.
ಮುಂದೆ ಕೆಲವು ದಿನಗಳಲ್ಲಿ ಶ್ರೀಗಳ ಮಾತು ಸತ್ಯವಾಯಿತು. ಶ್ರೀ ಗುಲಾಬದಾಸ ಸಾಧುವಿನ ಹಟಯೋಗ ಕ್ರಮೇಣ ಕಡಿಮೆಮಾಡಿ ಬತ್ತಲೆ ತಿರುಗಾಡುತ್ತಿದ್ದ ಬುವಾ ಭಗವಾ ಹಾಕಿಕೊಂಡನು. ವಗ್ಗರ ಮಠಕ್ಕೆ ಬರುತ್ತಿದ್ದ ಭಕ್ತರ ಸಂಖ್ಯೆಯಲ್ಲಿ ಕಡಿಮೆಯಾಯಿತು. ಕಡೆಗೊಂದುದಿನ ಆ ಸಾಧು ಹಾರೂಗೇರಿಯಿಂದಲೂ ದೂರ ಅನಂತದೂರ ಎಲ್ಲಿಯೇ ಮಾಯವಾಗಿಬಿಟ್ಟರು.
ಚನ್ನವೃಷಭೇಂದ್ರ ಮಹಾಸ್ವಾಮಿಗಳ ಆಶೀರ್ವಾದ ಪಡೆದುಕೊಂಡ ನಂತರ ಅಲ್ಲಪ್ಪನು ಪರೆಬಿಟ್ಟ ಹಾವಿನಂತೆ ಹರಿದಾಡಹತ್ತಿದರು. ಇವರ ಸಂಗಡ ಯಾವಾಗಲೂ ಜನರ ಗುಂಪು ಇದ್ದೇ ಇರುತ್ತಿತ್ತು. ಸುತ್ತಲಿನ ಗ್ರಾಮದ ಮುಖಂಡರು ಕರೆದುಕೊಂಡು ಹೋಗಿ ಶಾಸ್ತ್ರ ಹೇಳಿಸಹತ್ತಿದರು. ಕೆಲವರು ಇವರನ್ನೇ ಗುರುಗಳೆಂದು ಸ್ವೀಕರಿಸಿದರು.
ಅದಕ್ಕೆ ಅಲ್ಲಪ್ಪನವರು ಸ್ವಲ್ಪವೂ ಸಿಟ್ಟಿಗೇಳದೇ ಆ ಮಿತ್ರರಿಗೆ ಅನುವಿನಿಂದ ತಿಳಿಸಿ ಹೇಳುತ್ತ ಅವರಿಂದಲೇ ಈ ಪದ್ಯವನ್ನು ಅನ್ನಲಿಕ್ಕೆ ಹಚ್ಚಿದನು.
ಪಾವನಾತ್ಮರು ಶಿವನ ಭಜಿಪರು
ಭುವನದೊಳಗೆ ಪಾವನಾತ್ಮರು ಶಿವನಭಜಿಪರು || ಪಲ್ಲ ||
ದೇವಾಂಶಿಕರು ಜೀವನ್ಮುಕ್ತರು
ಕೇವಲ ಆನಂದ ಭಾವ ಭರಿತರು || ಅನುಪಲ್ಲವಿ ||
ಭುವಿಯೊಳು ಎಲ್ಲ ಜೀವಿಗಳಿಗೆ
ದೇವಭಕ್ತಿ ಪ್ರಭಾವವ ತೋರಿಸಿ
ಸೇವಾನ್ವಿತರಿಗೆ ತಾವಾತ್ಕಾಲಕೆ
ಈಯ್ವ ಮೋಕ್ಷವು ಭಾವಿಸಲನುಪಮ || ೧ ||
ಸಂಗಮಾಡಲು ಪಿಂಗದಮಲ
ಸಂಗಮೇಶ್ವರ ಲಿಂಗಬೋದಿಸಿ
ಮಂಗಲಮಹಿಮಾಂಗನೊಳು
ಭಂಗಿಸುತಿಹ ತುಂಗ ಪ್ರಮಥರು || ೨ ||
ದೃಷ್ಟಿ ಮಾತ್ರದಿಂದ ಭ್ರಷ್ಟಭವಿಗಳ
ಕಷ್ಟ ಕರ್ಮವ ನಷ್ಟಗೊಳಿಸುತ
ಅಷ್ಟಾವರಣಕೆ ಇಷ್ಟಮಾಡಲೆ
ಶ್ರೇಷ್ಠ ಹರಗಿರಿಗೆ ಮುಟ್ಟಿದಮರರು || ೩ ||
“ಏನೋ ಅಲ್ಲಪ್ಪಾ ಗುರುಗಳು ಹೇಳಿದ್ದು ನಮಗೇನೂ ತಿಳಿಯಲೊಲ್ಲದು, ಅವರು ಹೇಳುವಾಗ ನಿದ್ದೆ ಬರುತ್ತದೆ ನಾವೇನು ಅಲ್ಲಿ ಬರುವುದಿಲ್ಲಾ” ಅನ್ನುತ್ತ ತಪ್ಪಿಸಹತ್ತಿದರು. ಆಗ ಅಲ್ಲಪ್ಪನವರು ತೆಪ್ಪಗೆ ಕೂಡ್ರದೆ ಇನ್ನುಳಿದವರಿಗೆ ತಿಳಿಹೇಳಿ ಪದ್ಯವನ್ನು ಕಟ್ಟಿದರು.
ಪದ
ಹ್ಯಾಂಗ ತಿಳಿದಿತಿಂವಗೆ ಅನುಭಾವಾ
ಹ್ಯಾಂಗ ತಿಳಿದಿತಿಂವಗೆ ಅನುಭಾವಾ || ಪಲ್ಲ ||
ರಾಗಭೋಗವನು – ನೀಗದೆ ಸುಗುಣದಿ
ಬಗೆಯದೆ ಯೋಗಿಸಂಗ ತ್ಯಾಗ ಮಾಡುವಾ || ೧ ||
ಪಾಪರೂಪ ಭವ ತಾಪದಿ ಕೋಪದಿ
ಆಪತ್ತರಿಯದೆ ಭ್ರಮಿಸಿ ತಪ್ಪಿಕೆಡುವಾ || ೨ ||
ಹಿಂದುದೇಶದೊಳ-ಛಂದುಳ್ಳ ಹಾರೂಗೇರಿ
ಸುಂದರದೇವರಕೊಂಡ ಕಂದನಾಗದೆ || ೩ |
ಪದ
ಸತ್ಯರ ಸಂಗವು ಮಾಡೊ
ಮಿಥ್ಯಮಾಯಾ ಪ್ರಪಂಚದಭಿಮಾನ ದೂಡಿದಂಥಾ ಸತ್ಯ || ಪಲ್ಲ ||
ಶ್ರುತಿ ಶಾಸ್ತ್ರಗಮದೊಳು ಪ್ರತಿಪಾದನವ ಮಾಡಿ
ಅತಿಶಯದ ಪರೋಕ್ಷ ಸ್ಥಿತಿಯನು ಹೊಂದಿದಂಥ || ೧ ||
ವರವೈರಾಗ್ಯದಿಂದೆ ಚರಿಸುವ ಧರೆಯೊಳು
ಪರತರಪರಿಪೂರ್ಣ ಸ್ಥಿರ ಮುಕ್ತಿ ಹೊಂದಿದಂಥ || ೨ ||
ನಾನತ್ವದಲ್ಲದೊಂದೇ ಜ್ಞಾನ ಸೌಭಾಗ್ಯಸೇರಿ
ಘನವಾದ ಹಾರೂಗೇರಿ ಚನ್ನನ ಹೊಂದಿದಂಥಾ || ೩ ||
ಪದ
ಅರುವೆಕಾರಣವೊ – ಗುರುಭಕ್ತರಿಗೆ ಅರುವೆಕಾರಣವೊ || ಪಲ್ಲ ||
ಅರುವಿನ ಅರಿವು ಅರಿಯಲು ಸಾಧನ
ದಿರವಾಗಿರಬೇಕನುದಿನ ಕಾರಣ
ಕರಣತ್ರಯದೋಷ ಅಳಿದು ಸದಾಘನ
ಪರಮವಿರತಿಯೊಳು ವರಶಿಷ್ಯ ಲಕ್ಷಣ || ೧ ||
ಅಂತರಂಗದಕ್ಷ ಸಾಧನ ಮೂಲಾ
ಅಂತಃಕರಣ ಶುದ್ಧವಾಗಲೇ ಇಲ್ಲಾ
ಇಂಥವ ಗುರುಪುತ್ರನಾಗಲು ಸಲ್ಲಾ
ಸಂತೋಷಾದವನಿಗೆ ಸವನಿಸಲಿಲ್ಲಾ || ೨ ||
ರಜ ತಮಗುಣದೊಳು ಕುದಿಯುವಮೂಲ
ಕುಜನರಿಗೆಲ್ಲಿಹ ಅನುಭವತರ್ಕ
ನಿಜವಾದ ಹರಗಿರಿಯ ಸುಜನ ಸಂಪರ್ಕ
ಭಜಿಸಿದನು ಅಲಭೈರಿಯು ಚಂದ್ರಾರ್ಕಾ || ೩ ||
ಏನೆಬೇಕ ಏನಬೇಕ ಏನಬೇಡ ಈ
ಮಾನವಜನ್ಮಕ ಏನಬೇಕ
ಸ್ವಾನುಭಾವದಿ ಬ್ರಾಹ್ಮ ಜ್ಞಾನ ತಿಳಿಯಲು
ಮಾನಿಷ್ವಾದ ಶ್ರುತಿ ಗುರುಬೇಕು
ಮೊದಲಿಗೆ ಮೋಕ್ಷದ ಇಚ್ಛಾಬೇಕು
ಅದರೊಳು ದೃಢ ನಂಬುಗೆ ಬೇಕು
ಸದಮಲ ಸಾಧುರ ಎದುರಿಸಬೇಕು || ೧ ||
ಅಧಮರ ಸಂಗ ಪೂರ್ಣ ಬಿಡಬೇಕು
ಶಾಸ್ತ್ರೋಕ್ತ ಸಂಸಾರ ಮಾಡಬೇಕು
ಅಶಾಸ್ತ್ರೇಯ ಸಂಸಾರ ಬಿಡಬೇಕು
ಪಾತ್ರ ಅಪಾತ್ರದ ಮರ್ಮವನ್ನು
ಜ್ಞಾನ ನೇತ್ರದಿಂದ ಪೂರ್ಣ ತಿಳಿಬೇಕು || ೨ ||
ನೀವೆಲ್ಲರೂ ಸಾಧನ ಸಂಪನ್ನಾರಾಗಿ ಉತ್ತಮಾಧಿಕಾರಿಗಳ ಸಾಲಿನಲ್ಲಿ ಕುಳಿತು ಬ್ರಾಹ್ಮಜ್ಞಾನವನ್ನು ಸಂಪಾದಿಸಬೇಕಾದರೆ
ಪದ
ಮಾಡೊ ಮಾಡೊ ಮಾಡಪ್ಪಾ ಶಿವಧ್ಯಾನ
ಮಾಡೊ ಮಾಡೊ ಮಾಡಪ್ಪಾ ಗುರು ಧ್ಯಾನಾ || ಪಲ್ಲ ||
ಮಾಡಿದನರರಿಗಾಗುವುದು ಬಹುಮಾನಾ
ಮಾಡೊ ಮಾಡೊ ಮಾಡಪ್ಪಾ ಗುರುಧ್ಯಾನಾ || ಪಲ್ಲ ||
ಅವರಿವರೆಂಬುವ ಭೇದವನುಳಿದು
ಶಿವಶರಣರ ಮಹಾ ಮಹಿಮೆ ತಿಳಿದು
ಭವ ಮರಣದ ಭೀತಿಯನರೆಗಳೆದು
ತವಕದಿ ಮನಸ್ಸಿನ ಮೈಲಿಗೆ ತೊಳೆದು || ೧ ||
ಜಡವಳಿ ಜನಗಳ ಸಂಗವು ಮಾಡಿ
ಕೆಡುವದುಚಿತವೆ ಸಂಶಯಕೂಡಿ
ಬಿಡು ಬಿಡು ಅದರಿಂದಾಗುವ ಹೇಡಿ
ಒಡಲೊಳಗಾರುವ ಗರ್ವವು ದೂಡಿ || ೨ ||
ಪದ
ಶಿವಯೋಗಿವರಾ ಭವದುಃ ಖಹರಾ || ಪಲ್ಲ ||
ಅತಿಶಯ ಪಾಪಾತ್ಮ ಪತಿತರುನಾವೆಂದು
ಮತಿಯೊಳು ಹಿತದೋರಿ ಯತಿರಾಯಾ ರಕ್ಷಿಸೋ || ೧ ||
ಕ್ರಮತಪ್ಪಿ ಕಡುಕಷ್ಟವೆಮಗಾದಕಾರಣ
ಭ್ರಮಗೊಂಡು ಎಂದೆವು ಮಮಕರಿಸಿ ಪಾಲಿಸೊ || ೨ ||
ಭವನಾದ ಹಾರೂಗೇರಿ ಅನುಭವನು ನೋಡಿ
ವನಜಾಕ್ಷ ವೃಷಭೇಶಾ ಅನುಮಾನಿಸದದ್ಧರಿಸೋ || ೩ ||
ಪದ
ಬಿಡು ಭ್ರಾಂತಿ ಸಂಸಾರದಭಿಮಾನ
ನೋಡೊ ಮನುಜಾ ನಿನ್ನಾತ್ಮನ ಸ್ತಾನಾ || ಪಲ್ಲ ||
ಬೋಧದ ಭ್ರಮೆಯೊಳ ಗಾಗ ಬಿಡು ದುಃಖದಿ
ಸಾಗರದೊಳುಬಿದ್ದು ರಾಗ ಭೋಗ ತ್ಯಾಗ
ಮಾಡಿ ನೋಡೋ ನಿನ್ನಾತ್ಮನ ಸ್ಥಾನಾ || ೧ ||
ಸತಿಸುತ ಬಾಂಧವ ಸತತದಿ ನಂಬುತ
ಪತಿತನು ಅಗಿಜನ್ಮ ತರ್ಕ ವ್ಯರ್ಥ ಘಾತ
ನೋಡೊ ಮನುಜಾ ನಿನ್ನಾತ್ಮನ ಸ್ಥಾನಾ || ೨ ||
ಒಡನೆಯ ಸದ್ಗುರು ಪಡೆಯನ ನಂಬುತ
ಗಡ ಹಾರೂಗೇರಿಯೊಳು ಕೂಡಿ ಅಡಿ ಮಾಡಿ
ನೋಡೋ ಮನುಜಾ ನಿನ್ನಾತ್ಮನ ಸ್ಥಾನಾ || ೩ ||
ಈ ರೀತಿ ‘ಅಲಭೈರವಿ’/ಅಲಭೈರವ ಮಹಾಜ್ಞಾನಿಯಾಗಿ ಅಸಾಧಾರಣನಾದ ಆಶುಕವಿಯಾಗಿ ಇಹಪರಗಳೆರಡನ್ನು ಸಾಧಿಸಿದ ತತ್ವಪದಕಾರರೆನಿಸಿದರು.
ಬರಬರುತ್ತ ಮೊದಲಿನ ಅಲ್ಲಪ್ಪನೆಂಬ ನಾನು ಅಡಗಿ ಗುರುಗಳು ಪ್ರೀತಿಯಿಂದ ಕರೆಯುತ್ತಿದ್ದ ಅಲಭೈರಿ, ಅಲಭೈರವ ಎಂಬ ಹೆಸರೇ ರೂಢಿಯಾಗಿ ಬಿಟ್ಟಿತು.
ಹೀಗೆ ಭೋಗದಿಂದ ತ್ಯಾಗದ ದಾರಿಹಿಡಿದು ಸಮರ್ಥಗುರುವಿನ ಮಾರ್ಗದರ್ಶನದಲ್ಲಿ ಆಧ್ಯಾತ್ಮಿಕೋನ್ನತಿಯ ತುತ್ತತುದಿ ತಲುಪಿದ ಅಲಭೈರಿ ಕವಿ ೨೧-೬-೧೯೪೨ರಂದು ಇಹಲೋಕದಿಂದ ಮುಕ್ತರಾದರು.
ಶ್ರೀಚೆನ್ನವೃಷಭೇಂದ್ರರು: ಧಾರವಾಡ ಜಿಲ್ಲೆ ಕಲಘಟಗಿ ತಾಲೂಕಿನ ದ್ಯಾವನಕೊಂಡ ಎಂಬ ಮಲೆನಾಡಿನ ಹಳ್ಳಿ. ಆ ಹಳ್ಳಿಗೆ ಜಂಗಮವಂಶದ ಸಾಹೇಬ ಗೌಡರೆಂಬವರು ಪಾಟೀಲರು. ಅವರಿಗೆ ಅನುರೂಪಳಾದ ಗುಣವತಿ ಪತ್ನಿ ಗುರವ್ವನವರು. ಈ ಪುಣ್ಯ ಜೀವಿಗಳ ಉದರದಿಂದ ಶಾಲಿವಾಹನ ಶಕೆ ೧೭೭೦ ಚಿತ್ರ ಭಾನು ಸಂವತ್ಸರ ಆಷಾಢ ಮಾಸ ಶುಕ್ಲ ಪಕ್ಷ ಸಪ್ತಮಿ ಗುರುವಾರ ರೇವತಿ ನಕ್ಷತ್ರದಂದು ಶ್ರೀ ಚೆನ್ನಬಸವೇಶ್ವರ ಜನನವಾಯಿತು.
ಹುಟ್ಟಿನಿಂದಲೇ ಆಧ್ಯಾತ್ಮದತ್ತ ಒಲವು ಸಹಜವಾಗಿದ್ದ ಚೆನ್ನಬಸವರು ಸಾಧನೆಯ ಮಾರ್ಗದಲಿ ನಡೆಯತೊಡಗಿದರು. ಅವರಿಗೆ ಬೂದನಗುಡ್ಡದ ಅವಧೂತ ಭೂತನಾಥರ ಸಾನ್ನಿಧೃ ದೊರಕಿತು.
ಬೂದನಗುಡ್ಡದ ಭೂತನಾಥ ಗುರುಗಳಿಂದ ಅನುಗ್ರಹ ಪಡೆದುಕೊಂಡು ಚನ್ನಬಸವರು ಹುಟ್ಟಿದ ಮನೆಯಲ್ಲಿ ಹೆಚ್ಚು ಕಾಲನಿಲ್ಲದೆ ದೇಶ ಸಂಚಾರ ಮಾಡುತ್ತ ಉಳವಿ ಕ್ಷೇತ್ರದಲ್ಲಿ ಕೆಲ ದಿನವಿದ್ದು ಅಲ್ಲಿಯ ಶರಣರ ಸಂಗದಿಂದ ನಿರಾಭಾರಿ ಜಂಗಮನಾಗಿ ಹೊರಬಿದ್ದರು.
ಇವರನ್ನ ಉಳುವಿಯಲ್ಲಿ ಗುರುತಿಳಿಸಿದ ಸೋದರತ್ತೆ ಇವರನ್ನು ಕರೆದುಕೊಂಡು ದ್ಯಾವನಕೊಂಡಕ್ಕೆ ಬಂದು ತಂದೆತಾಯಿಗಳಿಗೆ ಒಪ್ಪಿಸಿದಳು. ಶ್ರೀ ಚನ್ನವೃಷಭರು ವೈರಾಗ್ಯದಲ್ಲಿ ಗಟ್ಟಿಕೊಂಡಿದ್ದರಿಂದ ಲಗ್ನಕ್ಕೆ ಒಪ್ಪದೆ ಕೇವಲ ತಾನಾಯ್ತು ತನ್ನ ಶಾಸ್ತ್ರ ಚಿಂತನೆಯಾಯ್ತು ಎಂದು ಕಾಲ ಕಳೆಯುತ್ತಿರುವಾಗ ತಂದೆ-ತಾಯಿಗಳು ತೀರಿಕೊಂಡರು. ಇವರ ಹಿರಿಯ ಅಣ್ಣ ಈಶ್ವರಗೌಡನ ಕೊಲೆಯಾಯಿತು. ಇದರ ಅಪವಾದವನ್ನು ವೃಷಭರ ಮೇಲೆ ಅಣ್ಣನ ಹೆಂಡ್ತಿ ಹೊರಸಿದಳು. ಆ ಪ್ರಕಾರ ಇವರನ್ನು ಕೈದಿಯನ್ನಾಗಿ ಕಲಘಟಗಿಗೆ ತೆಗೆದುಕೊಂಡು ಹೋದರು. ಕಲಘಟಗಿ ಕೋರ್ಟಿನಲ್ಲಿ ದಾವೆ ನಡೆದು ಇವರು ತಪ್ಪಿತಸ್ಥನಲ್ಲವೆಂದು ತೀರ್ಮಾನವಾಗಿ ಕೊನೆಗೆ ಬಿಡುಗಡೆ ಹೊಂದಿದರು. ಊರಿಗೆ ಬಂದ ತಕ್ಷಣವೇ ತಮ್ಮ ಪಾಲಿಗೆ ಬಂದ ಆಸ್ತಿ; ದವಸ ಧಾನ್ಯ ಪಾತ್ರೆ ಪಡಗಗಳನ್ನು ಬಡವರನ್ನು ಕರೆದು ದಾನಮಾಡಿ ಬೂದನ ಗುಡ್ಡದ ಭೂತನಾಥನ ಆಶ್ರಮಕ್ಕೆ ಹೋದರು. ಅಲ್ಲಿ ಅಖಂಡ ಸ್ವರೂಪದ ಅನುಷ್ಠಾನಮಾಡಿ ತನ್ನ ತಾ ಸಂಪೂರ್ಣ ಅರಿತುಕೊಂಡು ಪಂಚಭೂತಗಳ ಹಂಚಿಕೆಯಿಂದಾದ ಪಂಚಭೂತಾತ್ಮಕ ಗುಣದೋಷಗಳನ್ನು ತಿಳಿದು ಸಂಪೂರ್ಣ ಅರುಹಿನ ಜನ್ಮ ಜಾಗೃತಿ ಮಾಡಿಕೊಂಡರು. ನಿರ್ವಿಕಲ್ಪಸಮಾಧಿಯಲ್ಲಿಯೇ ಇರಹತ್ತಿದರು. ಬಂದ ಜನರಿಗೆ ನಾನು ಈಗ ಪೂರ್ಣ ಮಹಾಲಿಂಗವಾದನೆಂದು ಹೇಳುತ್ತಿದ್ದರು.
ಹೀಗೆ ಎಡೆಬಿಡದೆ ಮೂರು ವರ್ಷಗಳ ಕಾಲ ಬೂದನಗುಡ್ಡದ ಎಂಟೆತ್ತಿನ ಕೊಳ್ಳದ ಗುಹೆಯಲ್ಲಿದ್ದು ಅನುಷ್ಠಾನ ಮಾಡಿಕೊಂಡು ಗವಿಯಿಂದ ಹೊರಬಿದ್ದರು.
ಇನ್ನೊಂದು ಘಟನೆ: ಆಸ್ತಿ ಹಾಗೂ ಮನೆಯಲ್ಲಿಯ ಸಾಮಾನುಗಳನ್ನು ದಾನಮಾಡಿ ಬರುವಾಗ ಮನೆಗೆ ಬೆಂಕಿಇಟ್ಟು ಬಂದಿದ್ದರು. ಕೂಡಿದ ಜನರ ಗದ್ದಲದಲ್ಲಿ ಓರ್ವ ಮುದುಕಿ ಬೆಂಕಿಯಲ್ಲಿ ಹೇಗೋ ಸಿಕ್ಕು ಸತ್ತಿದ್ದಳು. ಈ ಅಪರಾಧವನ್ನು ಪೋಲಿಸರು ಶ್ರೀಗಳ ಮೇಲೆ ಹೊರಿಸಿ ನ್ಯಾಯಾಲಯಕ್ಕೆ ಅಟ್ಟಿದರು. ನ್ಯಾಯಾಧೀಶರು ಈತನ ಇರುವಿಕೆಯನ್ನು ಕಂಡು ಈತನಿಗೆ ಬುದ್ಧಿಭ್ರಮಿತನಾಗಿದ್ದಾನೆಂದು ಬಗೆದು ಮಹಾರಾಷ್ಟ್ರದಲ್ಲಿಯ ರತ್ನಾಗಿರಿಯ ಹುಚ್ಚರ ಆಸ್ಪತ್ರೆಗೆ ಸೇರಿಸಬೇಕೆಂದು ನಿರ್ಣಯಕೊಟ್ಟರು.
ಆಗ ರತ್ನಾಗಿರಿಯ ಹುಚ್ಚರ ಆಸ್ಪತ್ರೆಯಲ್ಲಿ ಡಾ. ಕಾಳೆಯವರು ಇದ್ದರು. ಇವರಲ್ಲಿರುವ ಪ್ರಕಾಂಡ ಪಾಂಡಿತ್ಯ, ಯೋಗ, ಅನುಷ್ಠಾನ ಕಂಡು ಇವರು ಹುಚ್ಚರಲ್ಲ, ಲೌಕಿಕ ಕಣ್ಣಿಗೆ ಹುಚ್ಚರಾಗಿ ಕಂಡರೂ ಮಹಾಜ್ಞಾನಿಗಳೆಂದು ತಿಳಿದು ಇವರಿಂದ ಜ್ಞಾನೋಪದೇಶ ಮಾಡಿಕೊಂಡರು. ಸರಕಾರದಿಂದ ಬಿಡುಗಡೆಯನ್ನು ಮಾಡಿಸಿ ತಮ್ಮಲ್ಲಿಯೇ ಇರುವಂತೆ ಬಿನ್ನವಿಸಿಕೊಂಡರು. ದಿನನಿತ್ಯ ಶಿಸ್ತು, ಯೋಗ ಕೇಳಿ ತಿಳಿದುಕೊಂಡರು.
ಒಂದು ದಿನ ಪ್ರವಚನ ಹೇಳುತ್ತಾ ಹೇಳುತ್ತಾ, ಆತ್ಮಸ್ವರೂಪಿಗಳಿರಾ ಯುದ್‌ಭಾವಂ ತದ್‌ ಭವತಿ, ಅಂದರೆ ಭಾವದಂತೆ ದೇವರು. ನೀವು ನನ್ನಲ್ಲಿ ದೈವತ್ವವನ್ನು ಭಾವಿಸಿದ್ದೀರಿ. ಅಂದರೆ ನಿಮ್ಮ ಭಾವವನ್ನು ನೀವೇ ಪೂಜಿಸುತ್ತಿರುವಿರಿ. ನಿಮ್ಮ ನಿಮ್ಮ ಭಾವದಂತೆ ಪ್ರತಿಫಲ ಸಿಕ್ಕೇ ತೀರುತ್ತಿದೆಂದು ನೀವು ತೀರುತ್ತಿದೆಂದು ನೀವು ನಂಬಿ ಪೂಜಿಸುತ್ತಿರುವ ‘ನಾ’ ನೆಂಬ ದೇಹ ಶಾಶ್ವತವಲ್ಲ. ಶಾಶ್ವತವಾದೆ ವಸ್ತುವನ್ನು ಹುಡುಕಿ ಪಡೆಯಿರಿ. ಆಗು ನೀವೂ ಶಾಶ್ವತವಾಗಿ ಉಳಿದು ಆನಂದವನ್ನು ಅನುಭವಿಸುವಿರಿ.‍ಡುರ್‌ರ್‌ರ್‌ರ ಆಲಕ್ ನಿರಂಜನ ಎಂದು ಡುರಿಕೆಯನ್ನು ಹೊಡೆದು ವೇದಿಕಯಿಂದಿಳಿದು ದಡೆದಡನೆ ಕಾಡಿನತ್ತ ಓಡಹತ್ತಿದ್ದರು. ಜನರು ಅಪ್ಪಾ ಅಪ್ಪಾ ಅಪ್ಪಾ ಎನ್ನುತ್ತ ಬೆನ್ನುಹತ್ತಿದರು. ಶ್ರೀಗಳು ಹಿಂದಕ್ಕೆ ಸಹನೋಡದೆ ಓಡಿ ಕಾಡಿನಲ್ಲಿ ಕಣ್ಣರೆಯಾದರು.
ಮುಂದೆ ಎಲ್ಲಿಗೆ ಹೋದರು, ಏನು ಮಾಡಿದರೆಂಬುದು ತಿಳಿದುಬರುವುದಿಲ್ಲ. ಕೆಲಕಾಲದ ನಂತರ ಬೆಳಗಾವಿಯಲ್ಲಿ ಕಾಣಿಸಿಕೊಂಡರು. ಅರಟಾಳ ರುದ್ರಗೌಡರು ಇವರನ್ನು ಕರೆದುಕೊಂಡು ಬಂಗಲೆಗೆ ಹೋದರು. ಇವರಿಂದ ಶಿಷ್ಯತ್ವವನ್ನು ಸ್ವೀಕರಿಸಿ ಅದ್ದೈತ ತತ್ವಗಳನ್ನು ಅರಗಿಸಿಕೊಂಡರು.
ಮುಂದೆ ಶ್ರೀಗಳು ಬಾಳೇಕುಂದ್ರಿ ಅವಧೂತದತ್ತೋಪಂತರ ಸಹವಾಸದಲ್ಲಿ ಎಂಟತ್ತುವರುಷ ಇದ್ದರೆಂದು ಸ್ಪಷ್ಟವಾಗಿ ತಿಳಿದುಬರುತ್ತದೆ. ಹುಬ್ಬಳ್ಳಿ ಸಿದ್ಧಾರೂಢರ ಮತ್ತು ಜಡಿಸಿದ್ಧರ ಹತ್ತಿರ ಕೆಲವು ದಿವಸ ಇದ್ದು ಮುಂದೆ ಮನಬಂದಂತೆ ತಿರುಗುತ್ತಾ ಸಾಗಿದರು.
ಶ್ರೀಗಳು ಸಂಚಾರ ಮಾಡುತ್ತ ನೇಸರಗಿ, ಬೈಲಹೊಂಗಲ, ಇಂಚಲ, ಪಟ್ಟಿಹಾಳ; ಸಂಪಗಾಂವಿ ಮದನಭಾವಿ, ಮುರುಕಿಬಾವಿ, ಭಾವಿಹಾಳ, ಹಣ್ಣಿಕೇರಿ, ಸೋಮನಟ್ಟಿ, ಎಂ.ಕೆ. ಹುಬ್ಬಳ್ಳಿ, ಎರಗೊಪ್ಪ, ಹೊಸೂರ, ದಾಸ್ತಿಕೊಪ್ಪ, ಸತ್ತಿ, ಶೇಗುಣಿಪಿಸಿ, ಮುನವಳ್ಳಿ, ಚಚಡಿ, ಎಬರಟ್ಟಿ, ತೇರದಾಳ ಹೀಗೆ ಹಳ್ಳಿಗಳಿಗೆ ಹೋಗಿ ಶಾಸ್ತ್ರ ಹೇಳಿ ಜನರಿಗೆ ಮೋಕ್ಷಮಾರ್ಗ ತೋರುತ್ತ ಸಾಗಿದರು. ಹಾಗೇ ಹಾರೂಗೇರಿಗೆ ಬಂದರು.
ಬಡ ಹಾರೂಗೇರಿಯ ಸೌಭಾಗ್ಯ ತೆರೆಯಿತು. ಶ್ರೀ ಸದ್ಗುರು ಚನ್ನವೃಷಭೇಂದ್ರ ಸ್ವಾಮಿಗಳನ್ನು ಗುರುತಿಸಿ ಹಾರೂಗೇರಿಯ ಮೋಕ್ಷಾಪೇಕ್ಷಿಗಳು, ವೃಷಭೇಂದ್ರ ಸ್ವಾಮಿಗಳನ್ನು ಹಾರೂಗೇರಿಯಲ್ಲಿ ನಿಲ್ಲವಂತೆ ಮಾಡಿದರು.
ಚನ್ನವೃಷಭರು ಹಾರೂಗೇರಿಯಲ್ಲಿದ್ದ ಸುದ್ದಿ ಎಲ್ಲ ಕಡೆಗೂ ಹಬ್ಬಿ ಹುಬ್ಬಳ್ಳಿಯ ಸಿದ್ಧಾರೂಢರು, ಜಡಿಸಿದ್ಧಸ್ವಾಮಿಗಳು, ಬಾಳೇಕುಂದ್ರಿ ದತ್ತೋಪಂತರು, ಇಂಚಲದ ರೇವಯ್ಯಾ ಸ್ವಾಮಿ, ತಮಿಳುನಾಡಿನ ಜಕ್ಕಪ್ಪಯ್ಯ ಸ್ವಾಮಿಗಳು, ಮುರಕೀಭಾವಿಯ ನಿರ್ವಾಣೆಪ್ಪರು, ಗರಗದ ಮಡಿವಾಳಪ್ಪನವರು, ತವಗದ ಬಾಳಯ್ಯನವರು, ಇಂಗಳಗಾವಿಯ ಸಂಗಯ್ಯ ಸ್ವಾಮಿಗಳು ಕುಳ್ಳೂರ ಅಜ್ಜ, ಚುಳುಕೆಪ್ಪ, ರಾಮಲಿಂಗಮರಿ ಮುಂತಾದ ಮಹಾನುಭಾವರು ಬರುತ್ತಿದ್ದು ಶಾಸ್ತ್ರ ಲೀಲಾ ವಿನೋದಗಳನ್ನಾಡುತ್ತಿದ್ದರೆಂದು ಇಂದಿಗೂ ಕರ್ಣಾಕರ್ಣಕೆಯಾದಿ ಕೇಳಬರುತ್ತದೆ.
ಶ್ರೀ ಚೆನ್ನವೃಷಭೇಂದ್ರರು ಅಲಭೈರಿಯನ್ನು ತಮ್ಮ ಪರಮಶಿಷ್ಯನನ್ನಾಗಿ ಸ್ವೀಕರಿಸಿದರು. ಸಂಚಾರದಿಂದ ಮರಳಿ ಹಾರೂಗೇರಿಗೆ ಬಂದ ಕೂಡಲೆ ಅಲ್ಲಪ್ಪನನ್ನು ಕರೆಯಿಸಿ ಚರ್ಚೆ ಪ್ರಾರಂಭಿಸುತ್ತಿದ್ದರು.
ಅಲಭೈರಿ ಪ್ರಪಂಚದ ಸಂಬಂಧಗಳನ್ನು ದೂರದೂರ ಮಾಡುತ್ತ ಹಾಡು, ಭಜನೆಗಳನ್ನು ರಚಿಸಿ ಹಾಡುತ್ತ, ಹಾಡಿಸುತ್ತ ಆಧ್ಯಾತ್ಮಿಕ ಚಿಂತನೆಯಲ್ಲಿ ಮೈಮರೆಯ ತೊಡಗಿದರು. ಚನ್ನವೃಷಭೇಂದ್ರ ಸ್ವಾಮಿಗಳು ಒಮ್ಮೆ ಕೂಡಿದ ಭಕ್ತರಿಗೆಲ್ಲ ಅಲಭೈರಿಯ ಸಾಮರ್ಥ್ಯ ಕುರಿತು ಅಭಿಮಾನದಿಂದ ಹೇಳಿದರು: “ಅಲ್ಲಪ್ಪ ಶಾಸ್ತ್ರದ ಪ್ರಬಲ ಶಕ್ತಿ; ಅನುಭಾವದ ಗೂಳಿ ಇದನ್ನು ನಿರ್ಬಂಧಿಸಬಲ್ಲ ಶಕ್ತಿ ಯಾರಿಗೂ ಇಲ್ಲ.” ಈ ರೀತಿ ಅಲಭೈರಿಗೆ ತಮ್ಮ ಕರುಣೆಯನ್ನು ಧಾರೆಯೆರೆದು ತಾವು ೧೯೩೨ ರಲ್ಲಿ ಬೈಲಹೊಂಗಲ ತಾಲೂಕು ಭಾವಿಹಾಳದಲ್ಲಿ ಪಂಚ ಭೂತಾತ್ಮಕವಾದ ಕ್ಲೇಶ ಕಾಯವನ್ನು ತೊರೆದು ವ್ಯೋಮಕಾಯರಾಗಿ ಸಮಾಧಿಸ್ಥರಾದರು.
ಈ ವರೆಗೆ ನೋಡಿದಂತೆ ಅಲ್ಲಪ್ಪ ಅಥವಾ ಅಲಭೈರಿ ಕವಿಯ ಸಾಧನೆಯಲ್ಲಿ ಅವರೊಂದಿಗೆ ಅವರ ತಂದೆ ಧರಿಗೌಡರು ಮತ್ತು ಶ್ರೀಚನ್ನಬಸವ ಅಥವಾ ಚನ್ನವೃಷಭೇಂದ್ರ ಪ್ರಭಾವ ಮುದ್ರೆಯಿರುವುದು ಸ್ಪಷ್ಟ. ಎಂದರೆ ಈ ಮೂವರ ವಿಚಾರಧಾರೆಗಳ ಮುಪ್ಪುರಿ ಇಲ್ಲಿನ ಪದ್ಯಗಳಲ್ಲಿ ಹುರಿಗೊಂಡಿರುವ ಅಂಶ ಗಮನಾರ್ಹವಾಗಿದೆ.
ಧರಿಗೌಡನು ಮನೆತನದ ಪರಂಪರೆಯಿಂದ ಜೈನರಾಗಿದ್ದರೂ ಅದ್ವೈತ-ವೇದಾಂತವನ್ನು ನಂಬುವವರಾಗಿದ್ದದು ಅವರು ರಚಿಸಿದ ಲಾವಣಿಯಿಂದ ಖಚಿತವಾಗಿದೆ. ಹಾಗೆ ತಮ್ಮ ಪರಂಪರೆಯನ್ನು ಮೀರಿ ಬೇರೊಂದು ಪರಂಪರೆಯನ್ನು ಆತ್ಮಸಾತ್ ಮಾಡಿಕೊಳ್ಳಲು ಕಾರಣವೇನೋ ತಿಳಿಯದು. ಪ್ರಾಪಂಚಿಕರಾಗಿದ್ದೂ ಇಂಥ ವೇದಾಂತ ತತ್ವಗಳನ್ನು ತಮ್ಮ ಐಹಿಕ ಜೀವನದಲ್ಲಿ ಶ್ರದ್ಧೆಯಿಂದ ಅಳವಡಿಸಿ ಕೊಂಡದ್ದು ಸಾಮಾನ್ಯ ಸಂಗತಿಯೇನು ಅಲ್ಲ. ತಂದೆಯ ಈ ಅದ್ವೈತ ವೇದಾಂತದ ಪ್ರಭಾವ ಅಲಭೈರಿಯ ಮೇಲೆ ಸಹಜವಾಗಿಯೆ ಬಿದ್ದಿದೆ. ಅದರೊಡನೆ ಶ್ರೀಚನ್ನವೃಷಭೇಂದ್ರರಂಥ ಅದ್ವೈತ ಅವಧೂತರ ಕೃಪೆಯಿಂದಾಗಿ ಕವಿ ಅಲಭೈರಿ ಆ ಸಿದ್ಧಾಂತದ ದಾರಿಯಲ್ಲಿ ಬಹದೂರ ಕ್ರಮಿಸಿ ತಾವೂ ಕೂಡ ಸಿದ್ಧಿ ಪಡೆದಿದ್ದಾರೆ. ಜತೆಗೆ ಅಂದು ಕರ್ನಾಟಕದಲ್ಲಿ ಹೆಸರಾಂತ ಸತ್ಪುರುಷರೆನಿಸಿದ್ಧ (ಗರಗ) ಮಡಿವಾಳೇಶ್ವರರು. ಜಡಿಸಿದ್ಧೇಶ್ವರರು ಬಾಳೆಕುಂದರಗಿಯ ಪಂತರು ಹುಬ್ಬಳ್ಳಿ ಸಿದ್ಧಾರೂಢರು ಇವರೇ ಮೊದಲಾದ ಗಣ್ಯರ ಸಂಪರ್ಕ ಕೂಡ ಅವರಿಗೆ ಒದಗಿ ಬಂದಿದೆ. ಅವರು ಜನಸಾಮಾನ್ಯರನ್ನು ಕೂಡ ನಿಕಟತೆಯಿಂದ ಕಂಡಿದ್ದರು. ಅವರ ಇಹ ಜೀವನದ ಆಗ-ಹೋಗುಗಳನ್ನು ಬಹು ಸೂಕ್ಷ್ಮವಾಗಿ ನಿರೀಕ್ಷಿಸಿದವರಾಗಿದ್ದು ತಮ್ಮ ದಿನ ನಿತ್ಯದ ಪ್ರಾಪಂಚಿಕವನ್ನು ಯೋಗಿಯೊಬ್ಬನ ದೃಷ್ಟಿಯಿಂದ ಪರಿಭಾವಿಸುತ್ತಿದ್ದರು. ನಿಸರ್ಗ ದತ್ತವಾಗಿದ್ದ ಅವರ ಕಾವ್ಯ ಪ್ರತಿಭೆಗೆ ಪ್ರಪಂಚ-ಆಧ್ಯಾತ್ಮಗಳೆರಡೂ ದೊಡ್ಡ ಪರಿಕರವಾಗಿ, ದೊರೆತು ಆ ಶಕ್ತಿಯನ್ನು ಬೆಳಸಿದೆ.
ಮನೆತನದ ಪರಂಪರೆಯಲ್ಲಿಯೇ ಧಾರ್ಮಿಕ ವೈಶಾಲ್ಯ ಸಹಜವಾಗಿದ್ದುದರಿಂದ ಅಲಭೈರಿಯವರಲ್ಲಿ ಕೂಡ ಆ ವೈಶಾಲ್ಯ ಇನ್ನು ಹೆಚ್ಚು ವ್ಯಾಪ್ತಿ ಪಡೆದುಕೊಂಡದ್ದು ಕಂಡುಬರುತ್ತದೆ. ಜೈನ ತತ್ವಗಳ ಛಾಯೆಯನ್ನು ಅವರ ಅನೇಕ ಪದಗಳಲ್ಲಿ ಗುರುತಿಸಬಹುದು. ಚಿನಭ್ತಾ ಗೀತೆಗಳ ಒಂದು ಸಂಗ್ರಹವಾಗುವಷ್ಟು ಅಂಥ ಪದ್ಯಗಳು ಇದ್ದು ಅವು ಈಗಾಗಲೆ ಪ್ರಕಟವಾಗಿರುವುದಾಗಿ ತಿಳಿದು ಬರುತ್ತದೆ. ಹಲವಡೆಗಳಲ್ಲಿ ವೀರಶೈವದ ಪರಿಭಾಷೆಯನ್ನು ಅವರುಉ ಬಳಸಿದ್ದಾರೆ. ಮಲತ್ರಯ, ಶರಣ ಮೊದಲಾದ ಪಾರಿಭಾಷಿಕಗಳು ಅವರ ಹಾಡುಗಳಲ್ಲಿ ಹಲವೆಡೆ ಕಂಡುಬರುತ್ತವೆ. ಆದರೆ ಅವರ ಗುರುಗಳಾದ ಶ್ರೀಚನ್ನವೃಷಭೇಂದ್ರರು ಭೂತನಾಥರೆಂಬ ಅವಧೂತರ ಶಿಷ್ಯತ್ವವಹಿಸಿದ್ದರೆಂದು ತಿಳಿಯುವುದರಿಂದ ಇವರದು ಅವಧೂತ ಸಂಪ್ರದಾಯವೆಂಬುದು ಸ್ಪಷ್ಟ. ಅವಧೂತ ಪರಂಪರೆ ಮೂಲತಃ ನಾಥ ಸಂಪ್ರದಾಯಕ್ಕೆ ಸಂಬಂಧಪಟ್ಟ ತುಂಬ ಹಳೆಯ ಆಧ್ಯಾತ್ಮಶಾಖೆ. ಇದರ ಮೂಲ ಪ್ರವರ್ತಕ ‘ದತ್ತಾತ್ರೇಯ’ ನೆಂಬುದು ಪರಂಪರೆಯ ನಂಬುಗೆ. ಇದು ಶಿವಾಧಿಕ್ಯವನ್ನು ಸಾರುವುದಾದರೂ ಇತರ ಹಿಂದೂ ದೈವತಗಳಾದ ವಿಷ್ಣು, ಶಕ್ತಿ, ಗಣಪತಿ ಮಾರುತಿ ಮೊದಲಾದವರನ್ನು ಭಜಿಸಲು ಇದರ ಅಭ್ಯಂತರವಿಲ್ಲ. ಯೋಗಶಾಸ್ತ್ರ ಇದರ ಮುಖ್ಯವಾದ ಸಾಧನಾ ಮಾರ್ಗ. ಅದರಲ್ಲೂ ವಿಶೇಷವಾಗಿ ಹಠಯೋಗವನ್ನು ಈ ಪರಂಪರೆ ಈಗಲೂ ಉಳಿಸಿಕೊಂಡು ಬಂದಿದೆ. ಕರ್ನಾಟಕದಲ್ಲಿ ಮುಂಚೆ ಪ್ರಚಲಿತವಿದ್ದ ಕಾಳಾಮುಖರ ಪ್ರಭಾವವೂ ಇದರ ಮೇಲೆ ಆಗಿರುವ ಹಾಗೆ ಕಾಣುತ್ತದೆ. ಆದಿನಾಥ ಶಿವನಿಂದ ಪ್ರವರ್ತಿತವಾಗಿ ದತ್ತಾತ್ರೇಯ, ಮಚ್ಛೇಂದ್ರ ಗೋರಕ್ಷ ಮೊದಲಾದ ಮಹಾಸಿದ್ಧರಿಂದ ಪ್ರಸಾರಗೊಳ್ಳುತ್ತ ಇದು ಸಿದ್ಧಸಂಪ್ರದಾಯ, ನಾಥ ಸಂಪ್ರದಾಯ, ಅವಧೂತ ಮಾರ್ಗ ಇತ್ಯಾದಿಯಾಗಿ ಹೆಸರಾಗಿದೆ. ಕರ್ನಾಟಕದ ಉತ್ತರ ಭಾಗದಲ್ಲಿ ಪ್ರಚಲಿತವಾಗಿರುವ ಇಂಚಗೇರಿ ಸಂಪ್ರದಾಯ ಕೂಡ ಇದರದೊಂದು ಶಾಖೆಯೇ ಮಹಾರಾಷ್ಟ್ರದಲ್ಲಿ ಇದು ಹಲವು ಶಾಖೆಗಳಾಗಿ ಒಡೆದು ಈಗಲೂ ಜನಸಾಮಾನ್ಯರ ಪಾತಳಿಯಲ್ಲಿ ಜಾಗೃತ ಸಂಪ್ರದಾಯವೆನಿಸಿದೆ. ಕರ್ನಾಟಕದ ಪಶ್ಚಿಮ ಘಟ್ಟದ ಸಾಲುಗಳ ಹಂಡಿಬಡಗನಾಥ, ಸ್ವಾದಿ, ಕದರಿ ಮೊದಲಾದ ಸ್ಥಳಗಳು ಈ ಪಂಗಡದ ಪ್ರಸಿದ್ಧ ಕೇಂದ್ರಗಳು.
ಇದುವರೆಗೆ ನೋಡಿದಂತೆ ಅಲಭೈರಿಯವರು ಅದ್ವೈತ ಪರತತ್ವಗಳನ್ನು ಬರೆದುದಲ್ಲದೆ ತಮ್ಮ ಸಹಜ ಸ್ವಭಾವಕ್ಕನುಸರಿಸಿ ಇತರ ದೇವತೆಗಳಾದ ಪಂಡರಪುರ ವಿಠೋಬಾ, ಸವದತ್ತಿಯ ಎಲ್ಲಮ್ಮಾ, ಗಣಪತಿ ಮೊದಲಾದ ದೈವಗಳ ಸ್ತುತಿ ಮಾಡಿದ್ದಾರೆ. ಮುಸಲ್ಮಾನರಂತೆ. ಅಲ್ಲಾನ ಸ್ತುತಿ ಕೂಡ ಅವರ ಹಾಡುಗಳಲ್ಲಿ ಕಂಡುಬಂದಿದೆ. ಅನೇಕ ಹಾಡುಗಳಲ್ಲಿ ಉರ್ದು-ದಖನಿ ಮತ್ತು ಮರಾಠಿ ಭಾಷೆಗಳ ದಟ್ಟ ಪ್ರಭಾವ ಕಾಣಬರುತ್ತದೆ. ಹೀಗೆ ಅಲಭೈರಿಯವರು ರಚಿಸಿದ ತತ್ವ ಪದಗಳಲ್ಲಿ ಸರ್ವಧರ್ಮ ಸಮನ್ವಯದ ಎಲ್ಲ ಅಂಶಗಳು ಪ್ರಕಟಗೊಂಡಿವೆ.
ಅಲಭೈರಿ ತತ್ವಪದಗಳಲ್ಲದೆ ರಿವಾಯತ್‌, ಲಾವಣಿ, ಗೀಗಿ (ಮರಾಠಿಯ ಓವಿ ಛಂದಸಿನಲ್ಲಿ ರಚಿಸಿದ ಕನ್ನಡ) ಅಭಂಗಗಳು ಮತ್ತು ಶಾಹೀರಕಿ (ಜೀಜೀ) ಪದಗಳು ಮೊದಲಾಗಿ ಹಲವು ಪ್ರಕಾರದ ಸಾಹಿತ್ಯ ರಚನೆ ಮಾಡಿದ್ದಾಗಿ ತಿಳಿದು ಬರುತ್ತದೆ. ಅವೆಲ್ಲ ಇಂದು ದೊರೆಯುವುದು ಕಷ್ಟವಾಗಿದೆ. ಬೈಲಾಟಗಳನ್ನು ಕೂಡ ರಚಿಸಿ ತಾವು ಸ್ವತಃ ಆಡಿದ್ದಲ್ಲದೆ ಬೇರೆಯವರಿಂದಲೂ ಅವನ್ನು ಆಡಿಸುತ್ತಿದ್ದರಂತೆ. ವೈರಾಗ್ಯ ವಿಜಯ, ವಿಧಿಲಿಖಿತ ಲೀಲೆ, ಕಮಲಾಕರ, ಶಂಕರರಂಭಾ ಸಂಹಾರ, ರಾಧಾನಾಜ್ಯ ಕಲ್ಲನಾಟ್ಯ (?) ಎಂಬ ಸುಮಾರು ಆರು ಬೈಲಾಟಗಳನ್ನು ಕನ್ನಡದಲ್ಲಿ ರಚಿಸಿದ್ದು ತಿಳಿದುಬಂದಿದೆ. ತೆಲುಗಿನಲ್ಲಿ ಕೂಡ ಒಂದು ಬೈಲಾಟ ಬರೆದಿರುವುದಾಗಿ ಹೇಳುತ್ತಾರೆ. ಹೀಗೆ ವೈವಿಧ್ಯಪೂರ್ಣ ಸಾಹಿತ್ಯ ಸೃಷ್ಟಿಸಿದ ಅವಧೂತ ಅದ್ವೈತಿ ಅಲಭೈರಿ ಅವರ ಬಗ್ಗೆ ಇನ್ನೂ ಹೆಚ್ಚಿನ ಸಂಶೋಧನೆ ನಡೆಯಬೇಕಾಗಿದೆ.*
—-
ಈ ಲೇಖನ ರಚಿಸುವಲ್ಲಿ ಪ್ರೋ. ಎಸ್‌. ಬಿ. ಉತ್ನಾಳ ಅಥಣಿ ಮತ್ತು ಶ್ರೀಸುಬ್ಬಣ್ಣನವರ ಹಾರೂಗೇರಿ ಇವರ ಸಹಾಯವನ್ನು ಸ್ಮರಿಸುತ್ತೇವೆ.
ನೇಗಿನಹಾಳ ಪ್ರಬಂಧಗಳು: ‘ಶಾಸನಗಳಲ್ಲಿ ಮೈಲಾರ ಮತ್ತು ಮಾಳಚಿ’ ಇನ್ನೂ ಕೆಲವು ಪ್ರಾಚೀನ ಉಲ್ಲೇಖಗಳು
ಮೈಲಾರಲಿಂಗ-ಮಾಳಚಿಯರನ್ನು ಕುರಿತು ಕನ್ನಡ ಮತ್ತು ಮರಾಠಿಗಳಲ್ಲಿ ಈವರೆಗೆ ಹಲವಾರು ಲೇಖನಗಳು ಪ್ರಕಟವಾಗಿವೆ. ಅವುಗಳಲ್ಲಿ ಶಾಸನಿಕ ಆಧಾರಗಳನ್ನು ಪ್ರಧಾನವಾಗಿಟ್ಟುಕೊಂಡು ಚರ್ಚಿಸಿದ ಕನ್ನಡಲೇಖನಗಳು ಮೂರು__
೧. ಪಿ. ಬಿ. ದೇಸಾಯಿ
‘ಮೈಲಾರಲಿಂಗ’ (Journal of Karnataka University, ill, Part ll. P. ೧೧೭)
೨. ಎಂ. ಚಿದಾನಂದಮೂರ್ತಿ
‘ಕನ್ನಡ ಕಾವ್ಯ ಶಾಸನಗಳಲ್ಲಿ ಮೈಲಾರ ಮತ್ತು ಮಾಳಚಿ’ (ಸಂಶೋಧನ ತರಂಗ-೨, ಪುಟ ೨೦೭-೨೩೧)
೩. ಕೆ. ವ್ಹಿ. ರಮೇಶ
‘ಮನೆವೆಗ್ಗಡೆ ಚಟ್ಟಪ’ (ಪ್ರಬುದ್ಧ ಕರ್ಣಾಟಕ ೪೮-೪)
ಇವುಗಳಲ್ಲಿ ಡಾ | ಎಂ. ಚಿದಾನಂದಮೂರ್ತಿಯವರು ಕರ್ನಾಟಕದ ಶಾಸನಗಳಲ್ಲಿ ತಮಗೆ ಕಂಡುಬಂದ ಮೈಲಾರ ಮತ್ತು ಮಾಳಚೀ ವಾಚಕವಾದ ವ್ಯಕ್ತಿನಾಮಗಳ ಒಂದು ಪಟ್ಟಿಯನ್ನು ಕೊಟ್ಟು ಅಭ್ಯಾಸಿಗಳಿಗೆ ಸಹಾಯಮಾಡಿದ್ದಾರೆ. ಆದರೆ ಅವರು ಪಟ್ಟಿ ಮಾಡಿರುವಂತೆ ಕ್ರಿ.ಶ. ೯೨೨ರ ‘ಮಾಳಯ್ಯ’ (SII-IX-I. ನಂ. ೫೭) ಮತ್ತು ಮೈಲರಸ (SII-IX-I.ನಂ. ೯೭. ಕ್ರಿ.ಶ. ೧೦೩೨) ಎಂಬ ಉಲ್ಲೇಖಗಳೇ ಅತ್ಯಂತ ಪ್ರಾಚೀನವಾದವುಗಳಲ್ಲ. ಬರೀ ವ್ಯಕ್ತವಾಚಕಗಳೇ ಅಲ್ಲದೆ, ಈ ದೇವತೆಗಳನ್ನು ಕುರಿತ ನೇರ ಉಲ್ಲೇಖಗಳು ಇದಕ್ಕೂ ಹಿಂದಿನ ಶಾಸನಗಳಲ್ಲಿ ದೊರೆಯುತ್ತವೆ. ಅಂಥ ಉಲ್ಲೇಖಗಳನ್ನು ಕುರಿತು ಚರ್ಚಿಸುವುದು ಪ್ರಸ್ತುತ ಲೇಖನದ ಉದ್ದೇಶ.
ಶಾಸನಗಳ ಅಂತ್ಯದ ಫಲಶ್ರುತಿಯಲ್ಲಿ ಎಱ್ಕೋಟಿ ತಪೋಧನರು ಎಂದು ೧೦ನೆಯ ಶತಮಾನದಿಂದ ೧೩ನೆಯ ಶತಮಾನದ ವರೆಗೆ ವಿಶೇಷವಾಗಿ ಮತ್ತು ಮುಂದಿನ ಕಾಲಾವಧಿಯ ಶಾಸನಗಳಲ್ಲಿ ಕ್ವಚಿತ್ತಾಗಿ ಉಲ್ಲೇಖಗಳು ಬರುತ್ತವೆ. ಮೈಲಾರದ ಅಧಿದೈವತದ ಹಲವಾರು ಹೆಸರುಗಳಲ್ಲಿ ಏೞ್ಕೋಟಿ, ಎಳ್ಕೋಟಿ, ಎಕ್ಕೋಟಿ ಅಥವಾ ಏಳುಕೋಟಿ ಎಂಬುದು ಅತ್ಯಂತ ಪ್ರಸಿದ್ಧವಾದದ್ದು. ‘ಮೈಲಾರ’ ಎಂಬುದು ದೇವತೆ ನೆಲೆಸಿದ ಮೂಲ ಅಥವಾ ಮುಖ್ಯವಾದ ಗ್ರಾಮದ ಹೆಸರು. ಎಂದರೆ ಈ ಬಳ್ಳಾರಿ ಜಿಲ್ಲೆಯ ಹೂವಿನ ಹಡಗಲಿ ತಾಲೂಕಿಗೆ ಸೇರಿದ, ತುಂಗಭದ್ರೆಯ ತೀರದಲ್ಲಿ ೧/, ೧/೨ ಮೈಲಿನ ಮೇಲಿರುವ ಮೈಲಾರವೇ. ಈ ಸಂಪ್ರದಾಯದ ಹಲವು ಸಂಗತಿಗಳ ಪರಿಶೋಧನೆಯಿಂದ ಮೂಲತಃ ಇದೇ ಊರಿನಿಂದ, ದೇವರ ಹೆಸರು ಮೈಲಾರ, ಮೈಳಾರ, ಮೈರಾಲ ಎಂದು ಮುಂತಾದ ರೂಪಗಳಲ್ಲಿ ಪ್ರಸಿದ್ಧಗೊಂಡುದು ಸ್ಪಷ್ಟಡುತ್ತದೆ. ದೇವರ ಪ್ರಖ್ಯಾತಿಯ ಜತೆಗೆ ಊರಿಗೂ ಮಹತ್ವ ಬಂದುದರಿಂದಾಗಿ ದೇವರು ಪ್ರಸ್ತುತ ಊರಿನ ಹೆಸರಿನಿಂದಲೇ ಪ್ರಸಿದ್ಧನಾದನು. ಕರ್ನಾಟಕ-ಮಹಾರಾಷ್ಟ್ರಗಳಲ್ಲಿ ಹರಡಿರುವ ಆತನ ಅನೇಕಾನೇಕ ದೇವಾಲಯಗಳಲ್ಲಿಯೂ ಆತನ ಭಕ್ತಕೋಟಿ ಯಲ್ಲಿಯೂ ಮೈಲಾರ-ಮೈರಾಲದ ಜತೆಗೆ ‘ಏಳುಕೋಟಿ’ ಎಂಬ ಅವನ ಹೆಸರೂ ಸಾರ್ವತ್ರಿಕವಾಗಿ ರೂಢವಾಗಿದೆ. ಭಕ್ತರು ಮೈಲಾರಲಿಂಗ, ಮಾಲತೀ (ತೇ)ಶ, ಮಾರ್ತಾಂಡಭೈರವ, ಮಲ್ಲಯ್ಯ ಗುಡ್ಡದಯ್ಯ ಎಂಬಿತ್ಯಾದಿಯಾಗಿ ಹಲವಾರು ಹೆಸರುಗಳಿಂದ ದೇವರನ್ನು ಸಂಬೋಧಿಸುತ್ತಾರೆ. ಆದರೆ ದೇವರ ಹೆಸರನ್ನು ಹಿಡಿದು ಉದ್ಘೋಷಿಸುವಾಗ ಮಾತ್ರ ತಪ್ಪದೇ ‘ಏಳುಕೋಟಿ’ ಎಂದೇ ಘೋಷಿಸುತ್ತಾರೆ. ಆದುದರಿಂದ ಎಲ್ಲ ಹೆಸರುಗಳಲ್ಲಿ ಇದೇ ಪ್ರಧಾನವಾದುದು ಮತ್ತು ಮೂಲದ್ದೆಂಬುದು ಸ್ಪಷ್ಟವಾಗುತ್ತದೆ. ಶಾಸನಗಳೂ ಈ ಸಂಗತಿಯನ್ನು ಸಮರ್ಥಿಸುತ್ತವೆ. ಈಗಾಗಲೇ ಹೇಳಿದಂತೆ ಅಂತ್ಯದ ಫಲಶ್ರುತಿಯಲ್ಲಿ ಈ ಪದಪ್ರಯೋಗವು ಹಲವಾರು ಶಾಸನಗಳಲ್ಲಿ ಕಾಣಿಸಿಕೊಳ್ಳುತ್ತದೆ.
ಉದಾ:
೧) ಏರ್ಕ್ಕೋಟಿ ತಪೋಧನರುಮನಳಿದ ಪಾಪಮನೆಯ್ದಿದ ಘೋರನರಕ ದೊಳಾಳ್ಗು (Karnataka Inscription V ನಂ. ೧೬. ಧಾರವಾಡ-೧೧೧೭ A.D. )
೨) ಸಾಸಿರ್ವರ್ಬಾಹ್ಮರುಮನೇಳ್ಕೋಟಿ ತಪೋಧನರುಮನಳಿದ ಪಾತಕ (SII-IX-II-೧೬೩ ೧೧೧೩. A.D.)
೩) ವಾರಣಾಸಿಯುಮನೀ ಲಿಂಗಮುಮನೀ ಕವಿಲೆಯುಮನೆೞ್ಕೋಟಿ ತಪೋಧನರುಮನೞೆದ ಪಾಪಮಕ್ಕುಮ್‌ (SII-XI-I, ನಂ. ೩೪. ೯೨೫ A.D.)
೪) ಎರ್ಕೋಟಿ ತಪೋಧನರುಮಂ (SII-IX-II- ನಂ. ೧೬೭)
ಹೀಗೆ ಅಂತ್ಯಫಲಶ್ರುತಿಯಲ್ಲಿ ಬರುವ ಈ ‘ಎೞ್ಕೋಟಿ’ ಎಂಬುದು ಕೇವಲ ಸಂಖ್ಯಾವಾಚಿಯಾಗಿದೆಯೇ ಹೊರತು ಒಂದು ಸಂಪ್ರದಾಯ ದ್ಯೋತಕವಾಗಿಲ್ಲವೆಂದು ತಿಳಿಯುವ ಮತ್ತು ಹಾಗೆ ವಾದಿಸುವ ಅವಕಾಶವಿದೆ. ಆದರೆ ಇಂಥ ಉಲ್ಲೇಖಗಳಲ್ಲಿ ಸಹಸ್ರ, ಲಕ್ಷ, ಕೋಟಿ ಎಂದಿರುವಂತೆಯೇ ಏಳುಕೋಟಿ ಎಂಬುದೂ ಒಂದು ಸಂಖ್ಯಾವಾಚಿಯಲ್ಲ ಎಂದು ಹೇಳಲಿಕ್ಕೆ ಬೇರೆ ಶಾಸನಗಳಲ್ಲಿ ಖಚಿತವಾದ ಆಧಾರಗಳಿವೆ. ಅವನ್ನು ವಿವರವಾಗಿ ನೋಡಬಹುದು:
೫) ಧಾರವಾಡ ಜಿಲ್ಲೆಯ ಗದಗ ತಾಲೂಕಿಗೆ ಸೇರಿದ ಕೋಟುಮ್ಮಚಿಗೆಯಲ್ಲಿಯ ಚಾಳುಕ್ಯ ಸಾಮ್ರಾಟ ತ್ರಿಭುವನಮಲ್ಲ ಐದನೆಯ ವಿಕ್ರಮಾದಿತ್ಯನ ಆಳ್ವಿಕೆಯ ಕ್ರಿ.ಶ. ೧೦೧೨ರ ಶಾಸನದಲ್ಲಿ
“ಎೞ್ಕೋಟಿ ತಪೋಧನರ ಸತ್ರಕ್ಕೆ ೧೨ ಮತ್ತರು” ಭೂಮಿಯನ್ನು ದತ್ತಿಯಾಗಿ ಬಿಟ್ಟ ಉಲ್ಲೇಖವಿದೆ. ಹೀಗೆ ದತ್ತಿ ಬಿಟ್ಟವನು ಉಮ್ಮಚಿಗೆಯನ್ನು ದತ್ತಿಯಾಗಿ ಪಡೆದ ‘ಮೌನರ ಶ್ರೀಧರ ಭಟ್ಟ’ ನೆಂಬುವನು. ಇಲ್ಲಿಯ ಎ(ಏ)ೞ್ಕೋಟಿ ಎಂಬುದು ಸಂಖ್ಯಾ ನಿರ್ದೇಶಕವಾಗಿಲ್ಲವೆಂಬುದು ಸ್ಪಷ್ಟ. ನಿರ್ದಿಷ್ಟವಾಗಿ ಸಂಪ್ರದಾಯವಾಚಕವೆಂಬುದು ಸಂಶಯಾತೀತ.
೬) ಕುಡುತಿನಿಯ ಶಾಸನ (ಕಾಲ. ಕ್ರಿ.ಶ. ೧೨೦೭) ದಲ್ಲಿ “ಸ್ವಾಮಿ ಕಾರ್ತ್ತಿಕೇಯ ತಪೋವನಾಧಿಪತಿಯಪ್ಪ ವಿಷ್ಣುಕರ ಬ್ರಹ್ಮಚಾರಿ ಮುಖ್ಯಸ್ಥಾನ ದಯ್ದು ವರ್ಗಮುಂ ಶ್ರೀ ಎಳ್ಕೋಟಿ ಮಹಾದೇವರುಂ ಅಸಂಖ್ಯಾತ ಗಣಂಗಳುಂ ಮುಂಮುರಿ ದಂಡಂಗಳುಂ ನೆರೆದು ಮಾಡಿದಾಜ್ಞೆಯ ಸಾಸನಎಂತೆಂದಡೆ” ಎಂಬ ಹೇಳಿಕೆಯಿದೆ. ಇಲ್ಲಿ ಶ್ರೀ ಎಳ್ಕೋಟಿ ಮಹಾದೇವ ಎಂದರೆ ಮೈಲಾರ ದೇವರಿಗೆ ಸಂಬಂಧಪಟ್ಟ ತಪಸ್ವಿ ಅಥವಾ ಗೊರವನಾಗಿರಬೇಕು. ಕನಿಷ್ಟಪಕ್ಷ ಮೈಲಾರದ ಸಂಪ್ರದಾಯವನ್ನು ಪ್ರತಿನಿಧಿಸುವ ಒಬ್ಬ ಗಣ್ಯನಾದ ವ್ಯಕ್ತಿ ಎಂಬುದಂತೂ ಸ್ಪಷ್ಟವಿದೆ. ನ್ಯಾಯ ನಿರ್ಣಯದಂಥ ಮಹತ್ವದ ಕಾರ್ಯಗಳಲ್ಲಿ ಗಮನಾರ್ಹ ವ್ಯಕ್ತಿಯಾಗಿದ್ದನೆಂಬುದೂ, ಇತರರ ಗೌರವಕ್ಕೆ ಅವನು ಪಾತ್ರನಾಗಿದ್ದನೆಂಬುದೂ ಇದರಿಂದ ವ್ಯಕ್ತವಾಗುತ್ತದೆ.
ಮೇಲಿನ ಎರಡೂ ಶಾಸನಗಳನ್ನು ಡಾ || ಖರೆ ಮತ್ತು ಶ್ರೀ ರಾ. ಚಿಂ. ಢೇರೆ ಅವರು ಗಮನಿಸಿದ್ದಾರೆ. ಇವುಗಳಲ್ಲಿಯ ‘ಎ (ಏ) ಳ್ಕೋಟಿ ಎಂಬುದನ್ನು ಅವರು ಯಾವ ಅನುಮಾನವೂ ಇಲ್ಲದೆ ಮೈಲಾರ ದೇವರ ಸಂಪ್ರದಾಯ ಸೂಚಕವೆಂಬುದನ್ನು ಒಪ್ಪಿಕೊಂಡಿದ್ದಾರೆ.
೭) ಕರಮಡಿಯ ಶಾಸನ (Slt-XV No. ೪೯೨. ಸು. ಕ್ರಿ.ಶ. ೯ ನೆಯಶ.) ಇದರ ಫಲಶ್ರುತಿಯಲ್ಲಿ “ಇದನೞಿದಾತ ಎೞ್ಕೋಟ್ಟಿಯೊಳು [೦] ವಾರಣಾಸಿಯೊಳಂ ಕವಿಲೆಯುವಮನೞಿದೋಂ” ಎಂದು ಹೇಳಿದೆ. ಇಲ್ಲಿ ‘ಎೞ್ಕೋಟ್ಟಿ’ ಎಂಬುದು ಸಂಖ್ಯಾವಾಚಿಯಾಗಿರದೆ ವಾರಾಣಾಸಿಯೆಂತೆಯೇ ಒಂದು ಕ್ಷೇತ್ರದ ಹೆಸರಾಗಿದೆ. ಅಷ್ಟಲ್ಲದೆ ‘ಎೞ್ಕೋಟಿ’ ಎಂಬ ಕ್ಷೇತ್ರವು ವಾರಣಾಸಿಯಂತೆ ಈ ಭಾಗದಲ್ಲಿ ೯ನೆಯ ಶತಮಾನಕ್ಕಾಗಲೇ ಪ್ರಸಿದ್ಧವಾಗಿದ್ದ ಸಂಗತಿ ಇದರಿಂದ ವ್ಯಕ್ತವಾಗುತ್ತದೆ.
೮) ಮೈಸೂರು ಜಿಲ್ಲೆಯ ಮೈಸೂರು ತಾಲ್ಲೂಕಿನ ಕುಕ್ಕರಹಳ್ಳಿಯ ಶಾಸನ (EC.XIV ಮೈ-ಮೈ-೧೨೭) ಕಾಲ ಕ್ರಿ.ಶ. ಸು. ೯ನೆಯ ಶತಮಾನವೆಂದು ಹೇಳಲಾಗಿದೆ. ಶಾಸನದಲ್ಲಿ ನರಸಿಂಗಯ್ಯನೆಂಬ ಒಬ್ಬ ಚಾಲುಕ್ಯ ಮಾಂಡಲಿಕನ ಹೆಸರಿದೆ. ಇದರಲ್ಲಿ “ಇ ಧರ್ಮ್ಮಮನೞಿದವರ್‌ ಲಿಂಗವುಮಂ ಶ್ರೀಪರ್ವ್ವತ ಮುಮಂ ಎೞ್ಕೋಟಿ ಎಂಬುದು ತಪೋಧನ ಅಥವಾ ತಪೋಜನ ಎಂದಿರದೆ ಶ್ರೀಪರ್ವತ ವಾರಾಣಾಸಿಗಳಂತೆ ಕ್ಷೇತ್ರ ವಾಚಾಕವಾಗಿದೆ. ಕರಮಡಿ ಮತ್ತು ಕುಕ್ಕರಹಳ್ಳಿಯ ಶಾಸನಗಳಿಂದ ಏಳುಕೋಟಿ ಎಂಬುದು ಒಂದು ಕ್ಷೇತ್ರ ವಿಶೇಷವಾಗಿತ್ತೆಂಬುದು ಸ್ಪಷ್ಟ.
ಮೇಲಿನ ಎರಡೂ ಶಾಸನಗಳಲ್ಲಿ ‘ಎ (ಏ) ೞ್ಕೋಟ್ಟಿ’ ಎಂಬ ರೂಪವಿದೆ. ದೀರ್ಘ ಸ್ವರಕ್ಕೆ ಪರದಲ್ಲಿ ಸಜಾತೀಯ ದ್ವಿತ್ವವಿರುವುದು ಈ ಶಾಸನಗಳ ಪ್ರಾಚೀನತೆಗೆ ಸಾಕ್ಷಿಯಾಗಿದೆ.
೯) ಕ್ರಿ.ಶ. ೯೭೧ ರ ಶಾಸನವೊಂದು (SII-XI-I ನಂ. ೪೨) “ಎೞ್ಕೋಟಿ ಯುವಂ ವಾರಣಾಸಿಯುವಂ ಕವಿಲೆಯುಮನೞಿದ ದೋಷಮನೆಯ್ದುವರ್” ಎಂದು ಹೇಳುತ್ತದೆ. ಮೇಲಿನ ಎರಡೂ ಶಾಸನಗಳನ್ನು ಇದು ಸಮರ್ಥಿಸುತ್ತದೆ.
ಪ್ರಸ್ತುತ ಕ್ಷೇತ್ರವು ‘ಏಳುಕೋಟಿ’ ಎಂಉದ ಪ್ರಸಿದ್ಧವಾಗಿದ್ದುದರಿಂದ ಆ ಕ್ಷೇತ್ರಕ್ಕೆ ಸಂಬಂಧಿಸಿದ್ದ ತಪಸ್ವಿಗಳು ಅಥವಾ ನೈಷ್ಠಿಕ ಭಕ್ತರನ್ನು ಎಳ್ಕೋಟಿ ತಪೋಧನ’ರೆಂದು ಕರೆಯುವುದು ಸ್ವಾಭಾವಿಕವಾಗಿದೆ. ಮೇಲಿನ ಮೊದಲ ಆರು ಉದಾಹರಣೆಗಳು ಈ ಮಾತಿನ ಸತ್ಯತೆಗೆ ಪೋಷಕವಾಗಿವೆ. ಇದರಿಂದಾಗಿ ಮೈಲಾರ ಲಿಂಗ ಅಥವಾ ಏಳುಕೋಟಿಯ ಸಂಪ್ರದಾಯವು ಕೇವಲ ೧೧ನೆಯ ಶತಮಾನದಿಂದ ಅಸ್ತಿತ್ವಕ್ಕೆ ಬಂದದ್ದಲ್ಲವೆಂಬುದು ಸಿದ್ಧಿಸುತ್ತದೆಯಲ್ಲದೆ ಕ್ರಿ.ಶ. ಒಂಬತ್ತನೆಯ ಶತಮಾನಕ್ಕಾಗಲೇ ಕರ್ನಾಟಕದಲ್ಲಿ ಈ ದೇವತಾ ಕ್ಷೇತ್ರವೂ ಅದರ ತಪಸ್ವಿಗಳೂ ಬಹುಪ್ರಭಾವಶಾಲಿಗಳಾಗಿದ್ದರೆಂದೂ ಶ್ರೀಪರ್ವತ ಮತ್ತು ವಾರಣಾಸಿಗಳಂತೆ ಪೂಜನೀಯರಾಗಿದ್ದರೆಂದೂ ಖಚಿತವಾಗಿ ಹೇಳಬಹುದಾಗಿದೆ. ಈ ಕಾರಣ, ವಿದ್ವಾಂಸರು ಬ್ರಹ್ಮಶಿವನು ಹೇಳಿದ “ಮನೆವೆಗ್ಗಡೆ ಚಟ್ಟಪನಿಂದ ನಿನ್ನೆ ತಾನಾದ” ಎಂಬ ಉಕ್ತಿಗೆ ಜೋತುಬೀಳುವುದು ಮತ್ತು ೧೦-೧೧ನೆಯ ಶತಮಾನಗಳ ಇತಿಹಾಸದಲ್ಲಿ ‘ಮನೆವೆಗ್ಗಡೆ’ ಚಟ್ಟಪನನ್ನು ಪತ್ತೆಹಚ್ಚಿ ಪ್ರತಿಷ್ಠಿಸಲು ಪ್ರಯತ್ನಿಸುವುದು ನಿರುಪಯುಕ್ತವೆನಿಸುತ್ತದೆ. ಜೈನ ಮತವೇ ಆದಿಯಾದ ಮತ; ಉಳಿದುವೆಲ್ಲ ಇತ್ತೀಚಿನವು ಎಂಬ ನಂಬಿಕೆ, ಹಾಗೂ ಜೈನಮತ ಸಮರ್ಥನೆ ಪರಮತ ವಿಡಂಬನೆಯೇ ಪ್ರಧಾನ ಲಕ್ಷ್ಯವಾಗಿ ಉಳ್ಳವರ ಮಾತನ್ನು ಹೆಚ್ಚು ಗಂಭೀರವಾಗಿ ತೆಗೆದುಕೊಳ್ಳುವುದರಿಂದ ಯಾವ ಲಾಭವೂ ಇಲ್ಲ.
೧೦) ಕ್ರಿ.ಶ. ೧೧-೧೨ನೆಯ ಶತಮಾನಗಳಲ್ಲಿ ಮೈಲಾರಲಿಂಗ ಮತ್ತು ಮಾಳಚಿ (ಈಗ ಗಂಗಿ ಮಾಳವ್ವ,-ಮಾಲತಿ) ದೇವತೆಗಳನ್ನು ತಮ್ಮ ಕುಲದೇವತೆಯನ್ನಾಗಿ ಮಾಡಿಕೊಂಡಿದ್ದ ರಾಜ ಮನೆತನಗಳು ಇದ್ದ ಸಂಗತಿ ವಿದ್ವಾಂಸರಿಗೆ ತಿಳಿದಿದೆ. ಅಂಥ ರಾಜಮನೆತನಗಳಲ್ಲಿ ಗೋವೆಯ ಕದಂಬರದೂ ಒಂದು ಈ ಕದಂಬರು ತಮ್ಮನ್ನು “ಶ್ರೀ ಸಪ್ತಕೋಟೀಶ್ವರ ಲಬ್ಧ ವರಪ್ರಸಾದ” “ಶ್ರೀಸಪ್ತಕೋಟೀಶ್ವರ ಪಾದಪದ್ಮ ಪ್ರಸಾದ” ಎಂದು ಕರೆದುಕೊಂಡು ಸಂಗತಿಯನ್ನು ಡಾ || ಖರೆ ಮತ್ತು ಶ್ರೀ ಢೇರೆ ಅವರು ಎತ್ತಿ ತೋರಿಸಿದ್ದಾರೆ. ಮೇಲಿನ ಕದಂಬ ಪ್ರಶಸ್ತಿಯು ಆರನೆಯ ವಿಕ್ರಮಾದಿತ್ಯನ ಸಮಕಾಲೀನನಾಗಿದ್ದ ಗೋವೆಯ ಕದಂಬ ದೊರೆ ಗೂವಲದೇವನ ಮುಗುದ (ಜಿ. ಧಾರವಾಡ SII-XII ನಂ. ೨೧೧) ಶಾಸನದಲ್ಲಿಯೂ ತೋರಿಬರುತ್ತದೆ. ಮೇಲಾಗಿ ಮೈಳಲದೇವಿ ಎಂಬ ಖ್ಯಾತಳಾದ ರಾಣಿ ಆ ವಂಶದಲ್ಲಿ ಆಗಿ ಹೋಗಿದ್ದಾಳೆ. ಆದುದರಿಂದ ಕದಂಬರ ಈ ಮನೆತನದ ಶಾಸನಗಳಲ್ಲಿ ತೋರುವ ‘ಸಪ್ತಕೋಟೀಶ್ವರ’ ಎಂಬುದು ‘ಎಳ್ಕೋಟಿ’ಯ ಭಾಷಾಂತರವೇ ಆಗಿದೆ ಎಂದು ಹೇಳಬಹುದು. ಗೋವೆಯ ನಾರವೆಯ ಪ್ರದೇಶದಲ್ಲಿ ಈಗಲೂ ಕೋಟೀಶ್ವರ ಅಥವಾ ಕೋಟೇಶ್ವರ ಎಂಬ ದೇವಾಲಯವಿದೆ. ಇದು ಬಹು ಪ್ರಾಚೀನವಾಗಿದ್ದು ಕದಂಬರ ಕುಲದೇವತೆ ಯಾಗಿರುವ ಸಾಧ್ಯತೆ ಹೆಚ್ಚಿದೆ. ಡಾ || ಖರೆ ಈ ಅಭಿಪ್ರಾಯವುಳ್ಳವರಾಗಿದ್ದಾರೆ. ಆದರೆ ಶ್ರೀ ಢೇರೆಯವರು ಅವರ ಅಭಿಪ್ರಾಯವನ್ನು ಸಂಶಯದಿಂದ ನೋಡಿದ್ದಾರೆ. ಗೋವೆಯ ಕೋಟೀಶ್ವರ ದೇವಸ್ಥಾನದಲ್ಲಿ ಈಗ ಶುದ್ಧ ಶೈವದ ಆಚಾರ ಪರಂಪರೆಗಳು ಕಂಡುಬರುತ್ತಿದ್ದು ಇಲ್ಲಿಯ ದೈವತವು ಸಾರಸ್ವತ ಬ್ರಾಹ್ಮಣರ ಅಧಿದೈವತವೆಂದು ಮನ್ನಿಸಲ್ಪಡುತ್ತದೆ. ಆದುದರಿಂದ ಮೈಲಾರಲಿಂಗನಿಗೂ ಕೋಟೀಶ್ವರನಿಗೂ ಸಂಬಂಧ ಕಲ್ಪಿಸುವುದು ಕಷ್ಟವೆಂದು ಶ್ರೀ ಢೇರೆಯವರು ಅಭಿಪ್ರಾಯಪಟ್ಟಿದ್ದಾರೆ. ಆದರೆ ಅವರು ಎತ್ತಿರುವ ಆಕ್ಷೇಪಣೆಯು ದುರ್ಬಲವಾದುದೆಂಬುದನ್ನು ಅವರೇ ಮನಗಂಡಿದ್ದಾರೆ. ಅವರ ‘ಖಡೋಬಾ’ ಗ್ರಂಥದ ಪುಟ ೧೪೨ ರಲ್ಲಿ ‘ಸಪ್ತ’ ಶಬ್ದವನ್ನು ಕುರಿತು ಅವರೇ ಮಾಡಿರುವ ಚರ್ಚೆಯನ್ನು ನೋಡಿದರೆ ಈ ಮಾತು ಸ್ಪಷ್ಟವಾಗುತ್ತದೆ. ಇಂದು ಆ ದೇವಸ್ಥಾನದಲ್ಲಿಯ ಆಚಾರಾದಿಗಳು ಬೇರೆಯಾಗಿದ್ದುದು ಕಾಲಮಾನಗಳಲ್ಲಾದ ವ್ಯತ್ಯಾಸ ಕಾರಣವಾಗಿ ಎಂದು ಹೇಳಬಹುದು. ಅದೇ ಗೋವೆಯಲ್ಲಿರುವ ಮ್ಹಾಡದೋಳ ಗ್ರಾಮದ ಮ್ಹಾಳಸಾದೇವಿಯ ಸ್ಥಾನವನ್ನು ಕುರಿತು ಚರ್ಚಿಸುವಾಗ ಶ್ರೀ ಢೇರೆಯವರು ಅಲ್ಲಿ ಈಗ ಮೈಲಾರದೇವರು ಅಥವಾ ಮಾಳವ್ವನಿಗೆ ಸಂಬಂಧಿಸಿದ ಆಚರಣೆಗಳು ವ್ಯತ್ಯಸ್ತಗೊಂಡಿರುವುದನ್ನು ನಮೂದಿಸಿದ್ದಾರೆ. ಆದರೂ ಅವರಿಗೆ ಈ ದೇವಸ್ಥಾನವು ಪ್ರಸ್ತುತ ಸಂಪ್ರದಾಯಕ್ಕೇ ಸಂಬಂಧಿಸಿದ್ದೆಂಬ ವಿಷಯಕ್ಕೆ ಸಂಶಯ ಉಂಟಾಗಿಲ್ಲ. ಕಾರಣವೆಂದರೆ ಮ್ಹಾಳಸಾದೇವಿಯನ್ನು ಮಾಳಚಿಗಲ್ಲದೆ ಬೇರೆ ಯಾವ ದೇವತೆಗೂ ಜೋಡಿಸುವುದು ಸಾಧ್ಯವಿಲ್ಲ. ಮೂಲತಃ ಇವೆರಡು ದೇವಸ್ಥಾನಗಳು ವೇರ್ಣೆ ಮತ್ತು ನಾರವೆಯ ಪ್ರದೇಶಗಳಿಗೆ ಸೇರಿದವುಗಳಾಗಿದ್ದವು. ಇವುಗಳಲ್ಲಿರುವ ಈ ಸಾಮೀಪ್ಯವು ಇವು ಮೂಲದಲ್ಲಿ ಒಂದೇ ಸಂಪ್ರದಾಯಕ್ಕೆ ಸೇರಿದವುಗಳೆಂದು ಸೂಚಿಸುತ್ತದೆ. ಆದುದರಿಂದ ಕದಂಬ ಶಾಸನಗಳ ಸಪ್ತಕೋಟೀಶ್ವರ ನೆಂದರೆ ಕನ್ನಡದ ಏಳುಕೋಟಿಯೇ ಎಂದು ಹೇಳುವ ಡಾ || ಖರೆಯವರ ಅಭಿಪ್ರಾಯವು ಸಾಧುವಾದುದೆಂದು ಹೇಳಬೇಕು.
ಗೋವೆಯ ಕೋಟೀಶ್ವರ ದೇವಾಲಯವು ಮೂಲತಃ ಸಪ್ತಕೋಟೀಶ್ವರ ಎಂಬ ಹೆಸರಿನಲ್ಲಿದ್ದು ರೂಢಿಯಲ್ಲಿ ಕೋಟೀ (ಟೀ)ಶ್ವರ ಎಂಬ ರೂಪದಲ್ಲಿ ಪ್ರಚಾರವಾಗಿದೆ. ಇದೇ ಹೆಸರಿನ ಒಂದು ದೇವಸ್ಥಾನವು ಈಗ ಕರ್ನಾಟಕದ ಕೊಂಕಣ ಪಟ್ಟಿಯಲ್ಲಿದೆ. ಅದರ ಹೆಸರೂ ಕೋಟೇಶ್ವರವೇ. ಈ ದೇವಸ್ಥಾನಕ್ಕೂ ಮೈಲಾರ ಸಂಪ್ರದಾಯಕ್ಕೂ ಏನಾದರೂ ಸಂಬಂಧವಿದೆಯೋ ಹೇಗೆ ಎಂಬುದು ವಿಚಾರಣೀಯವಾಗಿದೆ. ಗೋವೆಯ ಕೋಟೇಶ್ವರ ದೇವಸ್ಥಾನದ ಹೆಸರು ಸಪ್ತಕೋಟಿ ಎಂಬುದು ಕೋಟಿ ಅಥವಾ ಕೋಟೇಶ್ವರ ಎಂದಾಗಿರುವ ಸಾಧ್ಯತೆಯನ್ನು ಸೂಚಿಸುತ್ತದೆ. ಆದುದರಿಂದ ಮೈಲಾರ-ಮೈಳಾರ-ಮೈರಾಲ, ಮಾಳಚಿ-ಮ್ಹಳಸಾ-ಮಾಳವ್ವ, ಸಪ್ತಕೋಟಿ-ಏಳುಕೋಟಿ-ಎೞ್ಕೋಟಿ ಇವುಗಳ ಜತೆಗೆ ಕೋಟೇಶ್ವರ ಅಥವಾ ಕೋಟಿ ಎಂಬುವುಗಳನ್ನೂ ಸೇರಿಸಿಕೊಂಡು ವಿಚಾರಿಸುವುದು ಸಮರ್ಥನೀಯವೆನಿಸುತ್ತದೆ. ಹೀಗೆ ಈ ಸಂಪ್ರದಾಯದ ಮಿತಿಗಳು ವರ್ಧಿಸುವುದರಿಂದ ದೊರೆಯತಕ್ಕ ಶಾಸನೋಲ್ಲೇಖಗಳ ಸಂಖ್ಯೆ ಇನ್ನೂ ಹೆಚ್ಚುವುದು ಸ್ವಾಭಾವಿಕ. ಈ ಪರಿಮಿತಿಯಲ್ಲಿ ಬರುವ ಮುಂದಿನ ಕೆಲವು ಶಾಸನಗಳನ್ನು ನೋಡಬಹುದು:
I. ಗದ್ದೆ ಮನೆ ಶಾಸನ: (M.A.R. 1923-P-83. ಸು.ಕ್ರಿ.ಶ. ೭ನೆಯ ಶ.) “…………ಪೆಟ್ಟಣಿ ಸತ್ಯಾಂಕನ್ ಅಟ್ಟುಳ್ವಭಟನ್‌ ಬೆದರೆ ಮಹೇನ್ಡ್ರನ್ ಬೇಡರ ರಾಯರ ಮಲಪ್ಪರ ಕಾಳೆಗದುಳೆ ವಿೞಿದು ಸ್ವರ್ಗಾಲಯಕ್ಕೇಱಿದನ್ ( | *) ಬೆಳೆಯ ಮಾೞ ( | *) ಕಾದೊನ್ ಕಲ್ಯಾಣಂ ಅಕ್ಕೆ ಅೞೆವೊನ್‌ ಪಞ್ಚಮ………”
ಇದರಲ್ಲಿ ಬೆಳೆಯ ಮಾೞ ಎಂದಿರುವುದು ಬೇಳೆಯ (ವೇಳೆಯ) ಮಾೞ ಎಂಬ ಒಬ್ಬ ವ್ಯಕ್ತಿಯ ಹೆಸರಾಗಿದೆ.
II. ಎರಡನೆಯ ಕೀರ್ತಿವರ್ಮನ ಆಡೂರು. ಶಾಸನ (ಕ್ರಿ.ಶ. ಸು. ೭೫೦ k.l Vol-l. No-3.)
ಈ ಶಾಸನವು ಆಡೂರನ್ನು ಗಂಗಿ-ಪಾಂಡಿವೂರು ಎಂದು ಕರೆದಿದೆ ಮತ್ತು ಸಿಂದರಸರು ಅಷ್ಟು ಪ್ರಾಚೀನ ಕಾಲದಿಂದಲೂ ಈ ಭಾಗದಲ್ಲಿ ಆಳುತ್ತಿದ್ದುದು ಇದರಿಂದ ತಿಳಿದುಬರುತ್ತದೆ. ಮುಂದಿನ ಕಾಲದ ಸಿಂದರಸರು “ಮಾಳತೀದೇವಿ ಲಬ್ಧ ವರ ಪ್ರಸಾದ’ರೆಂದು ತಮ್ಮನ್ನು ಕರೆದುಕೊಳ್ಳುತ್ತಿದ್ದ ಸಂಗತಿ ದೇವೀಹೊಸೂರು ಮುಂತಾದ ಶಾಸನಗಳಲ್ಲಿ ಉಲ್ಲೇಖಿತವಾಗಿದೆ. ಮಾಳತೀದೇವಿಯನ್ನು (ಈಗ) ‘ಗಂಗಿ ಮಾಳವ್ವ’ ದೇವತೆಗೂ ಏನಾದರೂ ಸಂಬಂಧವಿದೆಯೋ ಏನೋ? ವಿಚಾರಣೀಯವಾದ ಅಂಶವಿದು.
III. E.C.VI. ಕಡೂರು-೧೪೫ ಸು. ಕ್ರಿ.ಶ. ೭೮೦ (ಗಂಗ ಶ್ರೀಪುರುಷ) ಅಂತ್ಯದ ಫಲಶ್ರುತಿಯಲ್ಲಿ “ಕೆಡಸಿದೋನುಕ್ಕೋಟಿ ಬಾರಣಾಸಿಯುಳ್ ಸಾಸಿರ್ವ್ವರ್ಪ್ಪಾರ್ವ್ವರುಂ ಸಾ…….ವಿಲೆಯಂ ಕೊನ್ದ ಕೊಲೆವಯ್ದುಗೆ” ಎಂದು ಹೇಳಿದೆ. ಇಲ್ಲಿಯ ಕ್ಕೋಟಿ ಎಂಬುದು ಒಂದು ಕ್ಷೇತ್ರನಾಮವಾಗಿರುವುದು ಕಂಡು ಬರುತ್ತದೆ.
ನಾಚಾಯ್ಯಳ ಪೂರಂ ವ್ರತ ಮಾಡಿದ ಕಥೆಯನ್ನು ಹಾಡಿನ ಮೂಲಕ ಪ್ರಸ್ತುತಮಾಡಿಸುವಾಗ ಕಾಮ ಹಾಗೂ ಕನ್ನಡಿಯ ತೆಯ್ಯಾ ಕೋಲಗಳು ಬರುತ್ತವೆ. ಕೆಲವು ನಾಯರ್ ಕುಟುಂಬಗಳಲ್ಲಿ ಕುದುರೆಯ ಮೇಲೆ ಸವಾರಿ ಮಾಡುವ ಕಾಮನ ಕೋಲವಿರುತ್ತದೆ. ಇದು ಆಕಾಶಗಾಮಿ ಗಂಧರ್ವವನ್ನು ನೆನಪಿಸುತ್ತದೆ. ಕೋಲತ್ತು ನಾಡಿನ ಉತ್ತರ ಭಾಗದಲ್ಲಿ ನೀಲಿಕೇಶಿ ಪಾಟ್ ಹಾಡುವರು. ಕೆಲವೆಡೆ ನೀಲಿಕೇಶಿಯ ಕೋಲವಿರುವುದು. ಅರ್ಧರಾತ್ರಿಯ ಹೊತ್ತಿಗೆ ಅನೇಕ ಕೋಲಗಳು ನಡೆಯುತ್ತದೆ. ವೇಚಿ, ಮಾಪಳ, ಮಾಯಿಲೋನ್, ಯೋಗಿ ಮೊದಲಾದ ಕಥಾಪಾತ್ರಗಳು ರಂಗಕ್ಕಿಳಿಯುತ್ತವೆ. ಮುಂಜಾನೆಯ ಹೊತ್ತಿಗೆ ಕ್ರೋಂದೋನ್ ಪಾಟು ಮುಗಿಯುವುದು. ಪೊಲಿಪಾಟ್ ಹಾಡಿ, ಅಕ್ಕಿ, ಧಾನ್ಯ, ವಸ್ತ್ರ, ಹಣವನ್ನು ವೃದ್ಧಿಸುವ ಆಚರಣೆ ನಡೆಯುತ್ತದೆ. ಅನಂತರ ತೆಂಗಿನ ಎಳೆಯ ಗೊನೆಯನ್ನು ಬಾಧೆಗೊಳಗಾದ ಮಹಿಳೆಯಿಂದ ನೆಲಕ್ಕೆ ಹೊಡೆಸಿ, ಶಕುನ ನೋಡುವ ಕ್ರಮವಿದೆ.
IV. ಮೇಲೆ ಉಲ್ಲೇಖಿಸಿದ ನಂ. ೮ರ ಶಾಸನ.
V. E. C. VII. ಶಿಕಾರಿಪುರ. ೨೮೩ ಕಾಲ ಸು. ಕ್ರಿ.ಶ. ೮೩೦.
“ಗುಡ್ಡರ ಪುಬ್ಬಾಮಿಗಂಗೆ ಮಾಳಿಙ್ಗೆಗಾಮಿತ್ತಿಯಾಂಗೆ ಪುಟ್ಟಿದ” ಇಲ್ಲಿ ಮಾಳಿಙ್ಗೆ ಗಾಮಿತ್ತಿ ಎಂಬ ಸ್ತ್ರೀನಾಮವಿದೆ.
VI. SII. IX. I. ನಂ. ೧೮ ಕ್ರಿ.ಶ. ೮೮೩ (ಕದಂಬದೂರ ಕಲ್ಯಾಣದುರ್ಗ ತಾ – ಅನಂತಪೂರ ಜಿ.)”ಮಯಿಲ ಪಾರ್ವರ ಮದಙ್ಗೆರೆಯರು”
ಇದರಲ್ಲಿಯ ಮಯಿಲ ಪಾರ್ವ್ವರ್ ಎಂಬುದು ವೃತ್ತಿವಾಚಕ ಅಥವಾ ಸ್ಥಳ ವಾಚಕವಾಗಿದೆ.
VII : SII-XI-I ನಂ-೨೭ ಕ್ರಿ.ಶ. ೯೦೩
“ಈ [ದನ] ೞಿದಾತಂ ವಾರಣಾಸಿಯೊಳ್ ಮೂವತಿಚ್ಚಾಸಿರವಮುಮಾನೆ ೞ್ಕೋಟಿಯುಮಾಂ [ಕವಿ] ಲಯುಮನೞಿದೋಂ”
VIII. E-I-XVI. p ೫೯೯. ಕ್ರಿ.ಶ. ೯೦೬
“ವಾರಣಾಸಿಯುಮಂ ಎೞ್ಕೋಟಿ ತಪೋದನಮುಮ…..ಅೞಿದೆ ಪಾಪ ಮಕ್ಕುಂ”
ಇಲ್ಲಿ ಎೞ್ಕೋಟಿ ತಪೋವನ ಎಂಬ ಪ್ರಯೋಗ ಪ್ರಥಮ ಬಾರಿ ಕಂಡುಬರುತ್ತದೆ.
IX. SII-IX.I ನಂ. ೩೧ ಕ್ರಿ. ೯೩೩
“ಎೞ್ಕೋಟಿಯಂ ಕವಿಲೆಯುಮನೞಿದೋ”
X. SII-XI-I- ನಂ. ೪೨ ಕ್ರಿ.ಶ. ೯೭೧
“ಎೞ್ಕೋಟಿಯುವಂ ವಾರಣಾಸಿಯುವಂ ಕವಿಲೆಯುಮನೞಿದ ದೋಷ ಮನೆಯ್ದುವರ್”
ಮೇಲಿನ ಎರಡೂ ಶಾಸನಗಳಲ್ಲಿ ಎೞ್ಕೋಟಿ ಎಂಬುದು ಕ್ಷೇತ್ರವಾಚಕವಾಗಿದೆ.
XI. E.C.VII ಶಿವಮೊಗ್ಗೆ ೨೪. ಸು.ಕ್ರಿ.ಶ. ೯೬೦
“ಮಾಳನುಂ ಮಾರಗನುಂ ನಾಗ….ಮುದ್ದನು ಒಡೆನೆಸಿದ್ಧಿಸಿದರ್”
XII. E.I. XXpp. ೬೪-೭೦ ಕ್ರಿ.ಶ. ೧೦೧೨ ಕೋಟುಮ್ಮಚಿಗೆಯ ಶಾಸನ. ಮೇಲಿನ ನಂ. ೫ ರಲ್ಲಿ ಇದರ ಚರ್ಚೆ ಬಂದಿದೆ.
XIII. ವೆಲುಪಗೊಂಡ (ಜೋಗೀಪೇಟೆ ತಾ – ಸಂಗರಾಡಿ ಜಿಲ್ಲೆ – ಆಂಧ್ರ ಕ್ರಿ.ಶ. ೧೦೧೯) ‘ಸಾಧನೆ’ IX.I ಪು. ೫೯
“ಶ್ರೀಮನು ಮಹಾಮಂಡಳೇಶ್ವರ ಸೋಮ ಪೆರ್ಮಾಡಿಗಳು ಸವಲಕ್ಕೆಯು ಮುಕಂದ ಮೂವನ್ನೂರನಾಳುತ್ತಂ ವೆಲುಪಗೊಂಡೆಯದ ಮೈಳಾರದೇವರಿಗೆ ಹೆಗ್ಗೆಡೆ…… ಪೆಬ…… ಕನುಂ….. ಊರ……. ನಭೋ…… ಬಮಕ…. ಮಾ… ದರು ದೇವರ.. ನಿವೇದ್ಯಕ್ಕದಾಯಿ ಕೊಟ್ಟ…… ಮತ್ತರೊಂದು”
ಮೈಲಾರಲಿಂಗನ ದೇವಸ್ಥಾನವಿದ್ದ ಸಂಗತಿಯನ್ನು ನಿರ್ದುಷ್ಟವಾದ ಶಬ್ಧಗಳಲ್ಲಿ ತಿಳಿಸುವ ಪ್ರಥಮ ಶಾಸನವಿದು. ಆದರೆ ಶಾಸನವಿರುವುದು ಆಂಧ್ರಪ್ರದೇಶದ ಸಂಗರಡ್ಡಿ ಜಿಲ್ಲೆಯಲ್ಲಿ ಹೋಳಿಕೆಯಲ್ಲಿ ಬ್ರಹ್ಮ ಶಿವನ ಪ್ರದೇಶಕ್ಕೆ ಸಮೀಪವಾದ ಊರು ವೆಲುಪಗೊಂಡವೆಂಬುದನ್ನು ಇಲ್ಲಿ ಗಮನಿಸಬಹುದು.
XIV. I. A, XIV, P-೨೮೮. ಪಣಜಿಯ ತಾಮ್ರಶಾಸನ. ಇದರಲ್ಲಿ ‘ಸಪ್ತ ಕೋಟೀಶ್ವರ’ ಎಂದರಿವ ಪ್ರಯೋಗದ ಬಗೆಗೆ ಮಹಾರಾಷ್ಟ್ರದ ಇಬ್ಬರು ವಿದ್ವಾಂಸರು ಚರ್ಚಿಸಿದ್ದಾರೆ.
XV. ಕ್ರಿ.ಶ. ೧೦೮೫ ಮುರಗೋಡ ಶಾಸನ (ಖಂಡೋಬಾ’ ಪುಸ್ತಕದ ಅನುಬಂಧ) ಇದರಲ್ಲಿ ‘ಮೈಳಾರಶಕ್ತಿ’ ಎಂಬ ಶೈವಸನ್ಯಾಸಿಯ ಹೆಸರಿದೆ. ಮುರಗೋಡು ಮೈಲಾರಲಿಂಗನ ದೇವಸ್ಥಾನವಿರುವ ಕಾರೀಮುನಿಯಿಂದ ೨. ೧/೨ಮೈಲುಗಳಷ್ಟು ಉತ್ತರಕ್ಕೆ ಇರುವ ಊರು.
XVI. SII-XI-II. ನಂ. ೨೧೧ (ಆರನೆಯ ವಿಕ್ರಮಾದಿತ್ಯ) ಮುಗದ (ಧಾರವಾಡ)
ಇದರಲ್ಲಿ “ಸಪ್ತಕೋಟೇಶ್ವರ ಲಬ್ಧವರಪ್ರಸಾದ” ಎಂಬ ಕದಂಬ ಪ್ರಶಸ್ತಿಯಿದೆ.
XVII. ದೇವೀಹೊಸೂರಿನ ಎರಡು ಶಾಸನಗಳು (SII-XVIII ನಂ ೬೯, ೧೫೨ ಕ್ರಿ.ಶ. ೧೦೬೩ ಮತ್ತು ೧೧೪೯) ಇವುಗಳಲ್ಲಿ ಮಾಳಚೀದೇವಿಯ ದೇವಸ್ಥಾನವಿದ್ದ ಉಲ್ಲೇಖಗಳಿವೆ. ಈ ಶಾಸನಗಳನ್ನು ಕುರಿತು ವಿದ್ವಾಂಸರು ಚರ್ಚಿಸಿದ್ದಾರೆ. ನಂ ೧೫೨ರ ಶಾಸನದ ೨೮ನೆಯ ಸಾಲಿನಲ್ಲಿ ‘ಮಾಳಚಾದೇವಿಯಿಂ ಬಡಗಲು’ ಎಂಬುದಕ್ಕ ಬದಲಾಗಿ ‘ಮಾಳಚಾ’ ಎಂಬ ರೂಪ ಕಂಡುಬರುತ್ತದೆ. ಈ ಮಾಳಚಾ ರೂಪವೇ ಮರಾಠಿಯಲ್ಲಿ ಮಾಳಸಾ ಅಥವಾ ‘ಮಾಳ್ಹಸಾ’ ಎಂದಾಗಿರುವುದು ಸ್ಪಷ್ಟ.
XVIII. K-I-V. ನಂ. ೧೩ ಕ್ರಿ.ಶ. ೧೧೬೫ ಹಳೆನಿಡುನೇಗಿಲು (ಹಿರೇಕೆರೂರ-ಧಾರವಾಡ)
ಇದರಲ್ಲಿಯೂ ‘ಮಾಳತೀದೇವಿ ಲಬ್ಧವರಪ್ರಸಾದ’ ಎಂಬ ಸಿಂದರಾಜರ ಪ್ರಶಸ್ತಿ ಕಂಡುಬರುತ್ತದೆ.
XIX. ಉಮ್ರಾಣಿ ಶಾಸನ (ಜತ್ತ ತಾಲೂಕ, ಸಾಂಗಲಿ ಜಿಲ್ಲೆ) ಕ್ರಿ.ಶ. ೧೧೬೫ ಮತ್ತು ೧೧೭೨ (‘ಕರ್ನಾಟಕ ಭಾರತಿ’ ೪-೧)
ಇದರಲ್ಲಿ ‘ಮಾಳಿಯಂಣ ಘೈಸಾಸರು’ ಎಂಬ ವೈದಿಕ ಬ್ರಾಹ್ಮಣನ ಹೆಸರಿದೆ.
XX. ಮಲ್ಹಾಲ (ವಿಲಾಸಪೂರ-ಮಧ್ಯಪ್ರದೇಶ ಮತ್ತು ರತನಪೂರ. ಮಧ್ಯಪ್ರದೇಶ-ಢೇರೆಯವರ ‘ಖಂಡೋಭಾ’ ಪುಸ್ತಕದಲ್ಲಿ ಚರ್ಚಿತ)
ಇಲ್ಲಿ ಅನುಕ್ರಮವಾಗಿ ಕ್ರಿ.ಶ. ೧೧೬೨ ಮತ್ತು ೧೧೬೩ ಎರಡು ಚೇದಿವಂಶದ ಶಾಸನಗಳಲ್ಲಿ ‘ಮಲ್ಹಾರ’ ಎಂಬ ಕ್ಷೇತ್ರದ ಹೆಸರು ಇದೆ.
XXI. SII-XI-I ನಂ. ೧೧೧ ಮಳಖೇಡ (ಸೇಡಂ-ಗುಲಬರ್ಗಾ) ಕ್ರಿ.ಶ. ೧೩೩೭ ಇದರಲ್ಲಿ ಮಹಾಪ್ರಧಾನ ಬಾಚರಸ ರಾಣೆಯರು ಮೈಲಾರದೇವರ ಮುಖ ಮಂಟಪ ಮಾಡಿಸಿದ ಸಂಗತಿ ಉಲ್ಲೇಖಿಸಿದೆ.
XXIV. ಕಾರೀಮನಿ ಶಾಸನ ಕಾಲ ಕ್ರಿ.ಶ. ೧೫೭೩ (ಢೇರೆಯವರಿಂದ ಉಲ್ಲೇಖಿತ)
ಮೈಲಾರದೇವರ ಉಲ್ಲೇಖ ಈ ಶಾಸನದಲ್ಲಿದೆ. ಪ್ರಸ್ತುತ ಶಾಸನವು ಈಗ ಮೈಲಾರಲಿಂಗನ ದೇವಸ್ಥಾನದ ಆವರಣದಲ್ಲಿಯೆ ಇದೆ. ಮೈಲಾರಲಿಂಗನ ಏಳು ಅತಿಮುಖ್ಯ ದೇವಸ್ಥಾನಗಳಲ್ಲಿ ಈ ದೇವಸ್ಥಾನವೂ ಒಂದು. ಈ ಭಾಗದ ಜನರು ಈಗ ‘ಮಲ್ಲಯ್ಯ’ ನೆಂದು ದೇವರನ್ನು ಸಂಬೋಧಿಸುತ್ತಾರೆ.
ಇವಲ್ಲದೆ ಹಲವಾರು ಉಲ್ಲೇಖಗಳು ಇರುವ ಶಾಸನಗಳು ಇನ್ನೂ ಇರಬಹುದು. ಕ್ರಿ.ಶ. ೧೧,೧೨ ಮತ್ತು ೧೩ನೆಯ ಶತಮಾನಕ್ಕೆ ಸೇರಿದ ಸುಮಾರು ೨೫-೩೦ ರಷ್ಟಾದರೂ ಶಾಸನಗಳಲ್ಲಿ ಏಳ್ಕೋಟಿ ತಪೋಧನರ ಉಲ್ಲೇಖವಿದೆ. ಇವುಗಳಲ್ಲಿ ಸಂಪ್ರದಾಯ ಸೂಚಕವಾಗಿರದೆ ಕೇವಲ ಸಂಖ್ಯಾಸೂಚಕವಾದ ಕೆಲವು ಶಾಸನಗಳೂ ಇರಬಹುದು. ಅವನ್ನು ಪ್ರತ್ಯೇಕಿಸುವುದು ಕಠಿಣ.
ಇಲ್ಲಿ ಇನ್ನೊಂದು ಸಂಗತಿಯನ್ನು ಲಕ್ಷಿಸಬೇಕು. ಫಲಶ್ರುತಿಯಲ್ಲಿ ಎಳ್ಕೋಟಿ ತಪೋಧನರನ್ನು ಉಲ್ಲೇಖಿಸಿರುವ ಶಾಸನಗಳೆಲ್ಲ ಹೆಚ್ಚಾಗಿ ಶೈವಶಾಸನಗಳಾಗಿವೆ. ಯಾವ ಜೈನಶಾಸನದಲ್ಲಿಯೂ ಅವರನ್ನು ಉಲ್ಲೇಖಿಸಿದಂತೆ ಕಾಣಲಿಲ್ಲ.
ಮೇಲಿನ ಉಲ್ಲೇಖಗಳ ಪರಿಶೀಲನೆಯಿಂದ ಮೈಲಾರದೇವರ ದೇವಸ್ಥಾನಗಳ ಪ್ರದೇಶವ್ಯಾಪ್ತಿ ಮತ್ತು ಸಂಪ್ರದಾಯದ ಪ್ರಾಚೀನತೆ ಎಂಥದೆಂಬುದನ್ನು ಮನಗಾಣಬಹುದಾಗಿದೆ.
ನೇಗಿನಹಾಳ ಪ್ರಬಂಧಗಳು: ಪ್ರಾಚೀನ ಕರ್ನಾಟಕದ ಭಾಷೆ-ಸಾಹಿತ್ಯ (ಮೌರ್ಯ-ಸಾತವಾಹನ-ಗಂಗ-ಕದಂಬರ ಕಾಲ)
ಮೂಲ ದ್ರಾವಿಡ ಭಾಷೆ ಪ್ರಾದೇಶಿಕ ಗುಂಪುಗಳಾಗಿ ಒಡೆಯುತ್ತ ಬಂದು ಅದರಲ್ಲಿ ದಕ್ಷಿಣದ್ರಾವಿಡವೆಂಬ ಪ್ರಧಾನಶಾಖೆ ಮೊದಲು ಪ್ರತ್ಯೇಕಗೊಂಡಿತು. ಕಾಲಾಂತರದಲ್ಲಿ ಈ ಮೂಲ ದಕ್ಷಿಣ ದ್ರಾವಿಡ ಭಾಷೆ ಕೂಡ ಸ್ಥಿತ್ಯಂತರ ಹೊಂದಿ ಅದರಿಂದ ತಮಿಳು-ಕನ್ನಡ ಶಾಖೆಗಳು ಪ್ರತ್ಯೇಕಗೊಂಡವು. ಹೀಗೆ ಕನ್ನಡವು ತನ್ನ ಸ್ವತಂತ್ರ ಅಸ್ತಿತ್ವ ಪಡೆದುಕೊಂಡದ್ದು ಕ್ರಿ.ಶ. ಪೂ.ಸು. ೫ನೆಯ ಶತಮಾನವೆಂದು ವಿದ್ವಾಂಸರು ಊಹಿಸುತ್ತಾರೆ.[1]
ದಕ್ಷಿಣ ದ್ರಾವಿಡದಿಂದ ಕನ್ನಡವು ಪ್ರತ್ಯೇಕಗೊಂಡು ತನ್ನ ಸ್ವತಂತ್ರ ಸ್ವರೂಪ ಪಡೆಯುವಲ್ಲಿ ಪ್ರಾದೇಶಿಕತೆಯ ಜೊತೆಗೆ ಆರ್ಯಮೂಲದ ಬೌದ್ಧ-ಜೈನ ಧರ್ಮಗಳ ಪ್ರಭಾವ ಮತ್ತು ನಂದ-ಮೌರ್ಯರ ಆಳ್ವಿಕೆಗಳು ಕೂಡ ಕಾರಣೀಭೂತವಾಗಿವೆ. ಮೌರ್ಯರು ಇಡೀ ಉತ್ತರ ಕರ್ನಾಟಕವನ್ನು ತಮ್ಮ ಅಧೀನಕ್ಕೆ ಒಳಪಡಿಸಿ ಆಡಳಿತಾತ್ಮಕವಾಗಿ ಅಷ್ಟೇ ಅಲ್ಲದೇ ಧಾರ್ಮಿಕವಾಗಿ ಕೂಡ ಪ್ರಭಾವ ಬೀರಿದರು. ಈವರೆಗೆ ಅಶೋಕ ಚಕ್ರವರ್ತಿಯ ಹದಿನಾಲ್ಕು ಶಾಸನಗಳು ಕರ್ನಾಟಕದಲ್ಲಿ ಸಿಕ್ಕಿವೆ. ಇತ್ತೀಚೆಗೆ ಸನ್ನತಿಯಲ್ಲಿ ದೊರೆತ ನಾಲ್ಕು ಅಶೋಕ ಲಿಪಿಗಳಲ್ಲಿ ಎರಡು ಓಡಿಸಾದ ಧೌಲಿ-ಜೌಗಡಾ ಹೊರತು ಇತರತ್ರ ದೊರೆಯದ ಪ್ರತ್ಯೇಕ ಪಾಠವುಳ್ಳವಾಗಿವೆ. ಎಂದರೆ ಅಶೋಕ ಈ ಭಾಗದ ಜನತೆಯ ಸಾಮಾಜಿಕ-ಧಾರ್ಮಿಕ ವಿಚಾರಗಳ ಬಗ್ಗೆ ಸಾಕಷ್ಟು ಆಸ್ಥೆ ವಹಿಸಿದ್ದನೆಂಬುದು ಅವುಗಳಿಂದ ಸ್ಪಷ್ಟವಾಗುತ್ತದೆ.[2] ಸುವರ್ಣಗಿರಿ ಮತ್ತು ಇಸಿಲ ಎಂಬ ಆಡಳಿತ ಕೇಂದ್ರಗಳ ಮೂಲಕ ಅವನು ಕರ್ನಾಟಕದ ರಾಜಕೀಯ, ಧಾರ್ಮಿಕ ಮತ್ತು ಆಡಳಿತ ವಿಷಯಗಳನ್ನು ನಿಯಂತ್ರಿಸುತ್ತಿದ್ದೆನೆಂದು ತಿಳಿಯಬಹುದು. ಇದರಿಂದ ಕನ್ನಡವು ಸಾವಕಾಶವಾಗಿ ಪ್ರತ್ಯೇಕಗೊಳ್ಳತೊಡಗಿ ಕ್ರಿ.ಶ.ದ ಪ್ರಾರಂಭದ ಹೊತ್ತಿಗೆ ಎಂದರ ಸಾತವಾಹನರ ಆಳ್ವಿಕೆಯಲ್ಲಿ ಅದೊಂದು, ಪ್ರತ್ಯೇಕ ಹಾಗೂ ವಿಸ್ತೃತ, ಜನಪದವಾಗಿ ರೂಪಗೊಳ್ಳ ತೊಡಗಿತು. ಈ ಊಹೆಯನ್ನು ಸಿದ್ಧಪಡಿಸುವಲ್ಲಿ ಕರ್ನಾಟಕದಲ್ಲಿ ದೊರೆಯುವ ಪ್ರಾಕೃತ ಶಾಸನಗಳು, ಸಂಸ್ಕೃತ ಪ್ರಾಕೃತ ಕೃತಿಗಳಲ್ಲಿನ ಉಲ್ಲೇಖಗಳು ಮತ್ತು ವಿದೇಶಿ ಪ್ರವಾಸಿಗರ ಬರಹಗಳು ಮುಖ್ಯ ಆಧಾರಗಳಾಗಿವೆ.
ದ್ರಾವಿಡ ಭಾಷೆಗಳು ದಕ್ಷಿಣದಲ್ಲಿ ಬಹುಹಿಂದಿನಿಂದಲೇ ಪ್ರಚಲಿತವಾಗಿದ್ದರೂ ಅವುಗಳು ಬರಹ ರೂಪಕ್ಕೆ ಇಳಿದದ್ದು ಕ್ರಿ.ಶ. ದ ತರುವಾಯವೇ, ಈ ಮೊದಲು ಹೇಳಿದಂತೆ ಪ್ರಾಕೃತ ಶಾಸನಗಳೇ ಈ ಭಾಗದಲ್ಲಿ ಕಂಡು ಬರುವ ಮೊದಲ ದಾಖಲೆಗಳು. ಈಗಾಗಲೇ ಹೇಳಿರುವಂತೆ ರಾಯಚೂರು ಜಿಲ್ಲೆಯ ಮಸ್ಕಿ, ಕೊಪ್ಪಳದ ಗವೀಮಠ ಮತ್ತು ಪಾಲ್ಕಿಗುಂಡು, ಚಿತ್ರದುರ್ಗ ಜಿಲ್ಲೆಯ ಸಿದ್ದಾಪುರ, ಬ್ರಹ್ಮಗಿರಿ ಮತ್ತು ಜಟಿಂಗರಾಮೇಶ್ವರ, ನಿಟ್ಟೂರು ಮತ್ತು ಉದಗೋಳ (ಬಳ್ಳಾರಿ ಜಿಲ್ಲೆ) ಗುಲಬರ್ಗಾ ಜಿಲ್ಲೆಯ ಸನ್ನತಿ, ಈ ಊರುಗಳಲ್ಲಿ ಒಟ್ಟು ಹದಿನಾಲ್ಕು ಅಶೋಕನ ಶಾಸನಗಳು ದೊರೆತಿವೆ. ಅನಂತರ ಕ್ರಿ.ಶ. ಪೂ.ಸು. ಒಂದನೆಯ ಶತಮಾನಕ್ಕೆ ಸೇರುವ (ಬೆಳಗಾವಿಯ ಮಾಧವಪೂರ-ವಡಗಾವಿ ಪ್ರದೇಶದಲ್ಲಿ) ಒಂದು ಶಾಸನ ಸಿಕ್ಕಿದೆ. ಮಳವಳ್ಳಯಲ್ಲಿ ಚುಟು ಶಾಸನ ದೊರೆತಿದೆ. ಬನವಾಸಿ ಮ್ಯಾಕದೋನಿ, ಸನ್ನತಿಗಳಲ್ಲಿ ಹಲವಾರು ಸಾತವಾಹನ ಶಾಸನಗಳು ಲಭ್ಯವಾಗಿವೆ. ಹಿರೇಹಡಗಲಿಯ ಪಲ್ಲವರ ತಾಮ್ರಪಟ ಅನಂತರಕಾಲದ್ದು. ಇದಲ್ಲದೆ, ಬೆಳವಾಡಗಿ, ಹುಮನಾಬಾದ, ಚಿಕ್ಕಸಿಂದಗಿ, ವಾಸನ (ಧಾರವಾಡ ಜಿ.) ಹಂಪಿ, ಚಿತ್ರದುರ್ಗ (ಚಂದ್ರವಳ್ಳಿ) ಹುರುಸುಗುಂದಿ, ಹಿರೇಮಗಳೂರು, ಮಳವಳ್ಳಿ ಮೊದಲಾದ ಊರುಗಳಲ್ಲಿ ದೊರೆತಿರುವ ಶಾಸನಗಳನ್ನು ಒಟ್ಟಾಗಿ ಸೇರಿಸಿದರೆ ಸುಮಾರು ಒಂದು ನೂರ ಅಯ್ದರಷ್ಟು ಸಣ್ಣ-ದೊಡ್ಡ ಪ್ರಾಕೃತ ಬರಹಗಳು ನಮ್ಮ ಅಧ್ಯಯನಕ್ಕೆ ಲಭ್ಯವಾಗಿದೆ. ಇವೆಲ್ಲ ಶಾಸನಗಳನ್ನು ಬನವಾಸಿ-ಮಳವಳ್ಳಿ, ಸನ್ನತಿ, ಕೊಪ್ಪಳ, ಮತ್ತು ಚಿತ್ರದುರ್ಗ ಪ್ರದೇಶವೆಂದು ನಾಲ್ಕು ಗುಂಪುಗಳಲ್ಲಿ ಸಾಧಾರಣವಾಗಿ ವಿಂಗಡಿಸಿಕೊಳ್ಳಬಹುದು.
ಭಾಷಿಕವಾಗಿ ಈ ಪ್ರಾಕೃತ ಬರಹಗಳನ್ನು ಸಮಗ್ರವಾಗಿ ಅಧ್ಯಯನ ಮಾಡಲು ಮೊದಲು ಪ್ರಯತ್ನಿಸಿದವರು ಡಾ. ಎಂ. ಎ. ಮೆಹಂದಳೆ, ಅವರು ತಮ್ಮ ಪ್ರಬಂಧದಲ್ಲಿ ಇವುಗಳನ್ನು ಪಶ್ಚಿಮಗುಂಪು, ದಕ್ಷಿಣಗುಂಪು, ಮಧ್ಯ ಪೂರ್ವಗುಂಪು ಇತ್ಯಾದಿಯಾಗಿ ವರ್ಗೀಕರಿಸಿಕೊಂಡು ಅದರಲ್ಲಿ ಕರ್ನಾಟಕದಲ್ಲಿನ ಬನವಾಸಿಯ ಶಾಸನಗಳನ್ನು ಪಶ್ಚಿಮಗುಂಪಿನಲ್ಲೂ ಪೂರ್ವದ ಶಾಸನಗಳನ್ನು (ಮ್ಯಾಕದೋನಿ ಮು.) ದಕ್ಷಿಣ ಗುಂಪುಗಳಲ್ಲೂ ಸೇರಿಸಿದರು. ಆದರೆ ಅವರು ತಮ್ಮ ಪ್ರಬಂಧದಲ್ಲಿ ಅಧ್ಯಯನಕ್ಕೆ ಒಳಪಡಿಸಿದ ಕರ್ನಾಟಕದ (ಅನಂತರದ) ಪ್ರಾಕೃತ ಶಾಸನಗಳು ಆರು ಮಾತ್ರ. ಇಂಡೋ-ಯುರೋಪಿಯನ್‌ ಮತ್ತು ಇಂಡೋ-ಆರ್ಯನ್ ಭಾಷಾವಿಜ್ಞಾನದ ದೃಷ್ಟಿಯಿಂದ ಈ ಶಾಸನಗಳಿಗೆ ಇರುವ ಮಹತ್ವ ಅಷ್ಟಿಷ್ಟಲ್ಲ.
ಇಂಡೋ-ಆರ್ಯನ್ ಭಾಷೆಗಳ ಚರಿತ್ರೆಯನ್ನು ವೇಧ ಸಂಹಿತಗಳ ಘಟ್ಟ, ರಾಮಾಯಣ-ಮಹಾಭಾರತ ಕಾವ್ಯಗಳ ಘಟ್ಟ. ಬೌದ್ಧ ಧರ್ಮಗ್ರಂಥಗಳ ಪಾಲಿ ಭಾಷೆಯ ಘಟ್ಟ, ತರುವಾಯದ ಅಶೋಕನ ಶಾಸನಗಳು ಮತ್ತು ಕ್ರಿ.ಶ. ದ ಆರಂಭದ ಘಟ್ಟ ಎಂದು ವಿಂಗಡಿಸಿಕೊಳ್ಳಬಹುದು. ಅಶೋಕನ ಶಾಸನಗಳ ಪೂರ್ವ ಮತ್ತು, ವೇದಸಾಹಿತ್ಯದ ಅನಂತರದ ಕಾಲಾವಧಿಯಲ್ಲಿ ಜೈನ ಧರ್ಮದ ಆರ್ಷ ಸಾಹಿತ್ಯ ಎಂದರೆ ಮಹಾವೀರನ ಉಪದೇಶಗಳು ಕೂಡ ವಿಭಿನ್ನ ಭಾಷೆಯ ಹಂತವನ್ನು ತೋರ್ಪಡಿಸುತ್ತವೆಂದು ವಿದ್ವಾಂಸರು ಹೇಳುವರು. ಆದರೂ ಒಟ್ಟಾರೆಯಾಗಿ ಬುದ್ಧ-ಮಹಾವೀರರ ಉಪದೇಶಗಳ ಭಾಷೆ ಮತ್ತು ಪಾಳಿಗಳು ವೈದಿಕ ಸಂಸ್ಕೃತಕ್ಕೆ ಹೆಚ್ಚು ನಿಕಟವಾಗಿರುವುದರಿಂದ ಪ್ರಸ್ತುತ ಕಾಲಾವಧಿಯನ್ನು ಒಂದೇ ಘಟ್ಟವೆಂದು ತಿಳಿಯಬೇಕು.
ಅಶೋಕನ ಶಾಸನಗಳ ಭಾಷೆಯಲ್ಲಿಯೇ ಹಲವಾರು ಪ್ರಾಂತಭೇದಗಳು ಗೋಚರಿಸುತ್ತವೆ. ಭಾರತದ ಉತ್ತರ-ಪಶ್ಚಿಮ ಮತ್ತು ಅಫಘಾನಿಸ್ತಾನದ ಶಾಸನಗಳು, ಗಿರಿನಾರ ಪ್ರದೇಶದ ಶಾಸನಗಳು, ದಕ್ಷಿಣದ ಶಾಸನಗಳು ಇತ್ಯಾದಿಯಾಗಿ ಅವುಗಳ ಭೇದಗಳನ್ನು ವಿದ್ವಾಂಸರು ಈಗಾಗಲೇ ಸೂಚಿಸಿದ್ದಾರೆ.[3] ಅಷ್ಟೇ ಏಕೆ ಕರ್ನಾಟಕದಲ್ಲಿನ ಅವನ ಶಾಸನಗಳಲ್ಲಿಯೇ ಭೇದಗಳನ್ನು ತೋರಿಸಬಹುದು. ಕೊಪ್ಪಳ, ಗವಿಮಠ ಶಾಸನದಲ್ಲಿ ‘ದೇವಾಣಂ ಪಿಯೇಆಹ’ ‘ಮಾಣುಸೇ ಹಿ’ ಎಂದಿದ್ದರೆ. ಉದಗೋಳ ಮತ್ತು ಮಸ್ಕಿಯ ಶಾಸನಗಳಲ್ಲಿ ಕ್ರಮವಾಗಿ ‘ರಾಜಾ ಅಸೋಕೋ ದೇವಾನಂ ಪಿಯೇ’, ಮತ್ತು ‘ದೇವಾನಂ. ಪಿಯಸ, ಅಸೋಕಸ’ ಎಂಬ ಪಾಠಾಂತರಗಳು ಕಂಡು ಬರುತ್ತವೆ. ಕೊಪ್ಪಳ-ಗವಿಮಠ ಶಾಸನದಲ್ಲಿ ನಕಾರ ಮೂರ್ಧನ್ಯವಾಗಿದ್ದರೆ ಉದಗೋಳ ಮತ್ತು ಮಸ್ಕಿಯ ಶಾಸನಗಳಲ್ಲಿ ಅದು ತಾಲವ್ಯವಾಗಿಯೇ ಇದೆ. ಇಂಥ ತೊಡಕುಗಳು ಕರ್ನಾಟಕದ ಇನ್ನಿತರ ಪ್ರಾಕೃತ ಶಾಸನ ಭಾಷೆಯಲ್ಲಿಯೂ ಕಂಡು ಬರುತ್ತವೆ. ಅದಲ್ಲದೆ ಈ ಶಾಸನಗಳ ಭಾಷೆಯನ್ನು ಗ್ರಾಂಥಿಕ ಪ್ರಾಕೃತಗಳಾದ ಮಹಾರಾಷ್ಟ್ರೀ, ಶೌರಸೇನಿ, ಅರ್ಧಮಾಗಧಿ, ಪೈಶಾಚಿ ಇತ್ಯಾದಿಯಾಗಿ ನೋಡುವುದೂ ಶಕ್ಯವಿಲ್ಲ. ‘ಗುಹಾ ಶಾಸನಗಳ ಉಪಭಾಷೆ’ (Lena Dialect) ಎಂದು ವಿದ್ವಾಂಸರು ಇದನ್ನು ಒಟ್ಟಾರೆಯಾಗಿ ಹೆಸರಿಸುತ್ತಾರೆ. ಇಲ್ಲಿ ಅವುಗಳನ್ನು ಕುರಿತು ಸ್ಥೂಲವಾದ ಕೆಲವು ಸಂಗತಿಗಳನ್ನು ಮಾತ್ರ ನೋಡಬಹುದು.
ಸ್ವರಗಳಲ್ಲಿ ಋ. ೠ ಇ ಞ ಐ ಔ ಗಳು ಕಂಡುಬರುವುದಿಲ್ಲ. ಶಷಸಗಳಲ್ಲಿ ಸಕಾರವೊಂದೇ ಕಂಡುಬರುತ್ತದೆ. (ಉದಾ: ವಸಾನಿ) ಮಹಾಪ್ರಾಣಗಳು ಅನೇಕ ವೇಳೆ ಅಲ್ಪಪ್ರಾಣಗಳಾಗಿ ಪರಿವರ್ತಿತವಾಗುತ್ತವೆ. (ಭಕ್ತಿ > ಪಕಿತಿ) ಹಕಾರ ಶೂನ್ಯಗೊಳ್ಳುತ್ತದೆ. ವಿಸರ್ಗ-ಈ ಶಾಸನಗಳಲ್ಲಿ ಲೋಪಿಸಿದ್ದು ಸಾಮಾನ್ಯ. ಅನೇಕ ವೇಳೆ ಅನುಸ್ವಾರವು ಲೋಪಿಸುವುದು ಅಥವಾ ವರ್ಗ ಪಂಚಮವಾಗಿ ಬದಲಾಯಿಸುವುದು ಕಂಡು ಬರುತ್ತದೆ. ಶಬ್ದಾದಿ ದ್ವಿತ್ವಗಳು ಲೋಪಿಸುವುದೂ ಶಾಸನಗಳಲ್ಲಿ ವಿಪುಲವಾಗಿದೆ. ಕೆಲವೆಡೆ ಶಬ್ದಾದಿ ಮತ್ತು ಮಧ್ಯದಲ್ಲಿ ಘೋಷ ವ್ಯಂಜನಗಳು ಅಘೋಷವಾಗಿ ಮಾರ್ಪಡುತ್ತವೆ. ಅಶೋಕನ ಶಾಸನಗಳಲ್ಲಿಯೇ ‘ಪೋರಾಣ ಪಕಿತಿ’ (ಪೌರಾಣ ಭಕ್ತಿ) ಎಂಬ ಪ್ರಯೋಗವಿದೆ. ತ್ಯ, ತ್ಸ್‌, ಗಳು ಚ್, ಛ್‌ ಎಂದೂ ದ್ಯ್, ದ್ಯ್‌ ಗಳು ಜ್‌, ರಝ್, ಎಂದೂ ಬದಲಾಗುತ್ತವೆ. ಮೂರು-ನಾಲ್ಕನೆಯ ಶತಮಾನದ ಶಾಸನಗಳಲ್ಲಿ ಪದಮಧ್ಯ ಸ್ಪರ್ಶ ವ್ಯಂಜನಗಳು ಶೂನ್ಯಗೊಳ್ಳುತ್ತವೆ. ‘ಛಾ ಆ ಪಡಿಮೆ’ (ಬನವಾಸಿ) ಎಂಬಂಥ ಪ್ರಯೋಗಗಳನ್ನು ಈ ಮಾತಿಗೆ ಉದಾಹರಣೆಯಾಗಿ ನೋಡಬಹುದು. ದ್ವಿವಚನ ಶಾಸನಗಳಲ್ಲಿ ಕಂಡುಬರುವುದಿಲ್ಲ. ಅನೇಕ ವೇಳೆ ಷಷ್ಟಿಯ ಬದಲು ಚತುರ್ಥಿ ಪ್ರಯೋಗ ಕಂಡುಬರುತ್ತದೆ. ಭೂತಕಾಲದ ಒಂದೆರಡು ರೂಪಗಳು ಮಾತ್ರ ಕ್ವಚಿತ್ತಾಗಿ ಶಾಸನಗಳಲ್ಲಿ ತೋರುತ್ತವೆ.
ಮೇಲೆ ವಿವರಿಸಿದಂತೆ-ಪ್ರಾಕೃತ ಲಿಪಿಗಳಲ್ಲಿ ಕಂಡುಬರುವ ಭಾಷಾ ವೈಲಕ್ಷಣ್ಯಗಳಿಂದಾಗಿ ಸಂಸ್ಕೃತದಿಂದ ಪ್ರಾಕೃತವು ಅದಾಗಲೇ ಬಹುದೂರ ಸರಿದಿದ್ದುದು ವ್ಯಕ್ತವಾಗುತ್ತದೆ. ಪ್ರಸ್ತುತ ವೈಲಕ್ಷಣ್ಯಗಳು ಕರ್ನಾಟಕದ ಶಾಸನಗಳಲ್ಲಿಯೂ ಗೋಚರಿಸಿವೆ. ಇಲ್ಲಿ ಎತ್ತಿ ಹೇಳಬೇಕಾದ ಸಂಗತಿ ಎಂದರೆ ಮೇಲೆ ತೋರಿಸಿದ ವೈಶಿಷ್ಟ್ಯಗಳು ದ್ರಾವಿಡ ಭಾಷೆಯ ಲಕ್ಷಣಗಳಿಗೆ ತೀರಹತ್ತಿರವಾಗಿರುವುದು.
ಭಕ್ತಿ>ಪಕಿತಿ ಎಂದಾಗಿರುವಲ್ಲಿ ಮೂಲಪದಾದಿಯ ಘೋಷ ಭ. ಅಘೋಷ ಪಕಾರವಾಗಿರುವುದಂತೂ ಶುದ್ಧ ದ್ರಾವಿಡ ಪ್ರಕ್ರಿಯೆ. ಪೈಶಾಚಿ ಪ್ರಾಕೃತದಲ್ಲಿ ಇಂದೊಂದು ಪ್ರಮುಖ ಲಕ್ಷಣವೆನಿಸಿದೆ.* “ಮಹಾ ಪ್ರಾಣಗಳು ಮೂಲತಃ ದ್ರಾವಿಡ ಭಾಷೆಯಲ್ಲಿ ಇರಲಿಲ್ಲವಾದರೂ ಕನ್ನಡ, ತೆಲುಗು ಮಲೆಯಾಳಿ ಮತ್ತು ಉತ್ತರ ದ್ರಾವಿಡದ ಬ್ರಾಹೂಇ ಕುಡುಖ್‌ ಮತ್ತು ಮಲ್ತೋ ಭಾಷೆಗಳಲ್ಲಿ ಮಹಾಪ್ರಾಣಗಳು ಸೇರಿಕೊಳ್ಳಲು ಪ್ರಾಕೃತಭಾಷೆಗಳೇ ಕಾರಣ. ಮೂಲ ಸಂಸ್ಕೃತ ಬದಲಾಯಿಸಿ ಪ್ರಾಕೃತಭಾಷೆಯಾಗುವಲ್ಲಿ ದ್ರಾವಿಡ ಭಾಷೆಗಳ ಪ್ರಭಾವ ಇರುವಂತೆ ದ್ರಾವಿಡ ಭಾಷೆಗಳಲ್ಲಿ ಪ್ರಾಂತ-ಪ್ರದೇಶ ಭೇದಗಳುಂಟಾಗಲು ಪ್ರಾಕೃತ ಪ್ರಭೇದಗಳು ತಕ್ಕಷ್ಟು ಪ್ರಭಾವ ಬೀರಿವೆ. ಕೆಲವೊಮ್ಮೆ ದ್ರಾವಿಡ ಭಾಷೆಗಳೆಂದರೆ ಅವೂ ಪ್ರಾಕೃತದ ಭೇದಗಳೇ ಎಂಬ ಭ್ರಮೆ ಕೂಡ ಕೆಲವರಿಗೆ ಉಂಟಾಗಿದೆ. ಬಾದಾಮಿಯ ಶಾಸನವೊಂದು ಮೇರೆಗಳನ್ನು ಹೇಳುವಾಗ ಬಳಸುವ ಕನ್ನಡ ಭಾಷೆಯನ್ನು ಪ್ರಾಕೃತವೆಂದು ಕರೆದಿದೆ.[4]
ಇಂಥ ಪರಿಸ್ಥಿತಿಯ ನಿರ್ಮಾಣದ ಹಿನ್ನೆಲೆಯಲ್ಲಿ ಜನಾಂಗಿಕ, ಆಡಳಿತಾತ್ಮಕ ಮತ್ತು ಸಾಂಸ್ಕೃತಿಕ ಸಮ್ಮಿಲನವು ಒಂದು ದೊಡ್ಡ ಕಾರಣ. ಬರುಬರುತ್ತ ವೈದಿಕರು ಕೂಡ ಪ್ರಾಕೃತ ಮತ್ತು ದ್ರಾವಿಡ ಭಾಷೆಗಳನ್ನು ಬಳಸತೊಡಗಿರದರು. ಹಿರೇಹಗಲಿಯ ಪಲ್ಲವ ತಾಮ್ರ ಪಟ ಮತ್ತು ಹಲ್ಮಿಡಿ ಶಾಸನಗಳಂಥ ಪ್ರಾಚೀನ ಬರಹಗಳನ್ನು ನಾವು ಲಕ್ಷಿಸಬಹುದು. ಜೈನರು ಪ್ರಾಕೃತಕ್ಕಿಂತ ಹೆಚ್ಚಾಗಿ ಕನ್ನಡವನ್ನು ತಮ್ಮ ಧಾರ್ಮಿಕ ಕೃತಿಗಳಿಗೆ ಬಳಸಿದರು. ಪ್ರಾಕೃತ ಭಾಷೆಯಂತೆ ಸಂಸ್ಕೃತವನ್ನೂ ಅವರು ಮರೆಯಲಿಲ್ಲ. ಬೌದ್ಧರು ಕನ್ನಡದಲ್ಲಿ ಕೃತಿರಚಿಸಿದ್ದು ಕಂಡುಬಂದಿಲ್ಲವಾದರೂ ಸನ್ನತಿಯ ವಿಹಾರಗಳಲ್ಲಿಯೂ ಇತರತ್ರವೂ ಅವರು ಪ್ರಾಕೃತ ಬಳಸಿದಿದ್ದಾರೆ. ಡಂಬಳದ ಬೌದ್ಧ ಶಾಸನ ಕನ್ನಡದಲ್ಲಿದೆ.
ಇನ್ನು ಮೌರ್ಯರ ತರುವಾಯ ಕರ್ನಾಟಕದ ಭಾಗಗಳಲ್ಲಿ ಅಧಿಕಾರಕ್ಕೆ ಬಂದ ಸಾತವಾಹನರು ಹಿಂದೂ ಮತ್ತು ಬೌದ್ಧ ಮತಗಳಿಗೆ ಆಶ್ರಯವೀಯುವುದರ ಜೊತೆಗೆ ಪ್ರಾಕೃತವನ್ನೇ ಅವರು ತಮ್ಮ ರಾಜಭಾಷೆ ಮಾಡಿಕೊಂಡರು; ಅವರ ಅನುವರ್ತಿಗಳಾದ ಚುಟುಗಳು ಅದನ್ನೇ ಮುಂದುವರೆಸಿದರು. ತರುವಾಯ ಬಂದ ಕದಂಬ, ಗಂಗ, ಚಾಳುಕ್ಯ, ರಾಷ್ಟ್ರಕೂಟ ಮನೆತನಗಳವರೂ ಸೇಂದ್ರಕ, ಸಾಂತರ, ಸೇನವಾರ, ಪುನ್ನಾಟ, ಬಾಣ ಮೊದಲಾದ ಸಾಮಂತ ವರ್ಗದವರೂ ಪ್ರಾಕೃತದಿಂದ ಬದಲಾಯಿಸಿ ಕನ್ನಡ ಮತ್ತು ಸಂಸ್ಕೃತಗಳನ್ನು ತಮ್ಮ ಆಡಳಿತದಲ್ಲಿ ಬಳಸಿದರು. ಮೊದಮೊದಲು ಕದಂಬರು ಪ್ರಾಕೃತವನ್ನು ಬಳಸಿದರೂ ತರುವಾಯ ಅದನ್ನು ದೂರಮಾಡಿ ಕನ್ನಡ ಮತ್ತು ಸಂಸ್ಕೃತಗಳನ್ನು ವಿಶೇಷವಾಗಿ ಪ್ರೋತ್ಸಾಹಿಸಿದರು. ಅವರ ಕಾಲಾವಧಿಯಲ್ಲಿ ಕನಿಷ್ಠ ನಾಲ್ಕು ಕೆಲಗುಂದ್ಲಿ ಶಾಸನ, ಅಜವರ್ಮನ (ಇಮ್ಮಡಿ ಕೃಷ್ಣವರ್ಮನ ಮಗ)ನ ಕಂಪ್ಲಿಶಾಸನ[5] ಮತ್ತು ಭೋಗಿವರ್ಮನ ತಗರೆಯ ತಾಮ್ರಪಟದ ಅಂತ್ಯದ ಆಯ್ದ ಸಾಲುಗಳ ಬರಹ. ಇವು ಕನ್ನಡದಲ್ಲಿವೆ. ಕನ್ನಡವನ್ನು ದ್ವಿತೀಯ ರಾಜ್ಯಭಾಷೆಯಾಗಿ ಬಳಕೆಗೆ ತಂದದ್ದು ಕದಂಬ ಮನೆತನದ ಹೆಮ್ಮೆಯ ವಿಷಯ, ಹೀಗೆ ಕುಂತಲೇಶ್ವರರೆಂದು ಅವರನ್ನು ಕರೆದುದನ್ನು ಸಾರ್ಥಕಗೊಳಿಸಿದ ಮನೆತನ ಕದಂಬರದು. ಇವರು ಅಚ್ಚ ಕನ್ನಡಿಗರಾಗಿದ್ದು ಇದೇ ನೆಲದಲ್ಲಿ ಹುಟ್ಟಿ ಬೆಳೆದವರು ತರುವಾಯ ಬಾದಾಮಿ ಚಾಲುಕ್ಯರು ಮತ್ತು ರಾಷ್ಟ್ರಕೂಟರು ಕನ್ನಡದ ಶ್ರೇಯೋಭಿವೃದ್ಧಿಗಾಗಿ ಶ್ರಮಿಸಿದರು. ಆಡಳಿತದ ಎಲ್ಲ ಹಂತಗಳಲ್ಲಿ ಕನ್ನಡವನ್ನು ಪ್ರಯೋಗಿಸಿದರು. ರಾಷ್ಟ್ರಕೂಟರು ತಾಮ್ರಪಟಕ್ಕೂ ಕನ್ನಡವನ್ನು ಬಳಸಿದ್ದೊಂದು ವಿಶೇಷ ಸಂಗತಿಯೇ ಸೈ. ಗುಜರಾತದಲ್ಲಿ ದೊರೆತ ತಾಮ್ರ ಪಟಗಳಲ್ಲಿ ರಾಷ್ಟ್ರಕೂಟರು ಅಂದಿನ ಕನ್ನಡ ಲಿಪಿಯಲ್ಲಿ ತಮ್ಮ ಅಂಕಿತ ಹಾಕುತ್ತಿದ್ದ ಸಂಗತಿಯನ್ನು ಡಾ. ಅಳ್ತೇಕರ ಎತ್ತಿತೋರಿಸಿದ್ದಾರೆ.
ಹೀಗೆ ರಾಜಕೀಯವು ಕನ್ನಡ ಭಾಷೆ, ಕರ್ನಾಟಕತ್ವದ ಬೆಳವಣಿಗೆಗೆ ಪ್ರಧಾನ ಶಕ್ತಿಯಾಗಿ ವರ್ತಿಸಿರುವಂತೆ ಧರ್ಮಗಳು ಈ ದಿಸೆಯಲ್ಲಿ ತಮ್ಮ ಅಚ್ಚಳಿಯದ ಪ್ರಭಾವ ಬೀರಿವೆ ಎಂಬುದನ್ನು ಈಗಾಗಲೇ ಹೇಳಿದೆ. ಮೌರ್ಯ-ಸಾತವಾಹನರ ಕಾಲದ ಬೌದ್ಧಧರ್ಮ ಕರ್ನಾಟಕದಲ್ಲಿ ಹಲವು ನೆಲೆಗಳನ್ನು ಸ್ಥಾಪಿಸಿತ್ತು. ಅವುಗಳಲ್ಲಿ ಸನ್ನತಿ ತುಂಬ ಮುಖ್ಯವಾದುದು. ಸನ್ನತಿ ಮತ್ತು ಅದರ ಪರಿಸರದಲ್ಲಿ ಈಗ ಸು. ೭೭ ರಷ್ಟು ಪ್ರಾಕೃತ ಶಾಸನಗಳು ಸಿಕ್ಕಿವೆ. ಬೌದ್ಧರಿಗಿಂತ ಜೈನರು ಇನ್ನೂ ಒಂದು ಹೆಜ್ಜೆ ಮುಂದೆ ಹೋಗಿ ಹಲವಾರು ರಾಜಮನೆತನಗಳನ್ನು ಮತಾಂತರಸಿದರು. ಹಾಗೂ ಕೊಪ್ಪಳ, ಹಲಸಿಗೆ, ಬನವಾಸಿ, ಶ್ರವಣಬೆಳ್ಗೊಳ, ಲಕ್ಷ್ಮೇಶ್ವರ, ಬಸ್ತಿಪೂರ ಮೊದಲಾದಡೆಗಳಲ್ಲಿ ತಮ್ಮ ನೆಲೆಗಳನ್ನು ಸ್ಥಾಪಿಸಿದರು. ಹಲವು ಜನ ಜೈನಾಚಾರ್ಯರು ಕನ್ನಡ, ಪ್ರಾಕೃತ ಮತ್ತು ಸಂಸ್ಕೃತಗಳಲ್ಲಿ ಕೃತಿ ರಚನೆ ಮಾಡಿದರು. ಇದರಿಂದಾಗಿ ಕನ್ನಡ ಭಾಷೆ-ಸಾಹಿತ್ಯಗಳು ವಿಕಾಸಗೊಳ್ಳಲು ಅಪಾರ ಸಹಾಯವುಂಟಾಯಿತು. ಇಂತು ನಮ್ಮ ನಾಡಿಗೆ ಮಹತ್ತರವಾದ ಸಂಸ್ಕೃತಿ ಸಂಪದವನ್ನು ತಂದ ಹಿರಿಮೆ ಪ್ರಾಕೃತದ್ದೆ. ಈ ದೃಷ್ಟಿಯಿಂದ ಪ್ರಾಕೃತ ಸಾಹಿತ್ಯ ಮತ್ತು ಶಾಸನಗಳನ್ನು ಅಧ್ಯಯನ ಮಾಡಬೇಕಾದುದು ಬಹಳಷ್ಟು ಇದೆ. ಕರ್ನಾಟಕತ್ವದ ವಿಕಾಸದಲ್ಲಿ ಪ್ರಾಕೃತವು ನೀಡಿದ ಕೊಡುಗೆಯನ್ನು ನಿಖರವಾಗಿ ಗುರುತಿಸುವಲ್ಲಿ ನಮ್ಮ ವಿದ್ವಾಂಸರು ಇನ್ನೂ ಕಾರ್ಯ ಪ್ರವರ್ತಗೊಳ್ಳಬೇಕಿದೆ.
ಮೇಲೆ ವಿವರಿಸಿದಂತೆ ರಾಜಕೀಯ ಮತ್ತು ಧಾರ್ಮಿಕ ಚಟುವಟಿಕೆಗಳ ಹಿನ್ನಲೆಯಲ್ಲಿ ಕನ್ನಡ ಸಂಸ್ಕೃತಿ ವಿಕಾಸಗೊಂಡ ಬಗೆಯನ್ನು ಗುರುತಿಸಿಕೊಳ್ಳಲು ಶಾಸನ ಮತ್ತು ಸಾಹಿತ್ಯಗಳ ಜತೆಗೆ ಕೊಂಚ ವಿದೇಶೀ ಬರಹಗಳೂ ಸಹಾಯ ನೀಡುತ್ತವೆ. ಇವೆಲ್ಲವನ್ನಿಲ್ಲಿ ಒಂದಿಷ್ಟು ವಿವರವಾಗಿ ಪರಿಶೀಲಿಸಬಹುದು:
ಅಶೋಕನ ಬ್ರಹ್ಮಗಿರಿ ಮತ್ತು ಸಿದ್ಧಾಪುರ……………. ಶಾಸನಗಳಲ್ಲಿ ‘ಇಸಿಲ’ ಎಂಬ ಸ್ಥಳವಾಚಕವಿದ್ದು ಅದು ಕನ್ನಡ ಮೂಲದ ಪದವೆಂದು ಡಾ. ಡಿ. ಎಲ್‌. ನರಸಿಂಹಾಚಾರರು ಹೇಳಿದ್ದಾರೆ.[6] ಇದರಲ್ಲಿನ ಇಲ್‌ | ಇಲ ಎಂಬುದು ಸ್ಥಳವಾಚಕಗಳಲ್ಲಿ ಕಂಡುಬರುವ ಒಂದು ವಾರ್ಗಿಕ ರೂಪ. ಆದರೆ ಇಸ್‌ ಎಂದರೆ ಏನೆಂದು ಹೇಳುವುದು ಕಷ್ಟ. ಅವರೇ ಹೇಳುವಂತೆ ಇದು ಎಯಿಲ್, ಎಸಿಲ್ ಎಂಬ ಮೂಲರೂಪದಲ್ಲಿದ್ದಿರಬಹುದು.
ತರುವಾಯದ ಮಾಧವಪುರ ವಡಗಾವಿ (ಬೆಳಗಾವಿ) ಶಾಸನದಲ್ಲಿ ಕಂಡು ಬರುವ ‘(ಸ) ಣಾಟಪತಿಸ’ ಎಂಬ ಪ್ರಯೋಗ ಕಂಡು ಬರುತ್ತದೆ. ಇಲ್ಲಿ ‘ಣಾಟ ಪತಿ’ ಎಂಬ ಪ್ರಾತಿಪದಿಕಕ್ಕೆ ‘ಸ’ ಎಂಬ ಷಷ್ಠಿ ವಿಭಕ್ತಿ ಪ್ರತ್ಯಯ ಸೇರಿದೆ. ಪ್ರಾಕೃತ ಶಾಸನಗಳಲ್ಲಿ ನಕಾರಕ್ಕೆ ಬದಲು ಣಕಾರ ಬರುವುದು ಅಪರೂಪವೇನಲ್ಲ. ಆದುದರಿಂದ ಇದು ‘ನಾಟಪತಿ’ ಎಂಬ ಅರಿಸಮಾಸ. ‘ನಾಟ’ ಎಂದರೆ ‘ನಾಡು’ ಎಂಬುದರ ಪ್ರಾಚೀನ ರೂಪ. ಪುನ್ನಾಟ, ಕರ್ನಾಟಕ ಎಂಬ ರೂಪಗಳಲ್ಲಿಯೂ ‘ನಾಟ’ ಎಂಬುದು ಉತ್ತರಪದವಾಗಿರುವುದನ್ನು ನೋಡಬಹುದು. ಆದುದರಿಂದ ಕನ್ನಡ ಭಾಷೆಯ ನಿರ್ದಿಷ್ಟಪದವೆಂದು ಇದನ್ನು ಸ್ವೀಕರಿಸಬಹುದು.
ಸಾತವಾಹನ ರಾಜರುಗಳಲ್ಲಿ ಪುಳುಮಾಯಿ ಮತ್ತು ವಿಳಿವಾಯಕುರ ಎಂಬೆರಡು ಹೆಸರುಗಳು ಕಂಡುಬರುತ್ತವೆ. ಇವುಗಳಿಗೆ ಪ್ರಾಕೃತದಿಂದ ವ್ಯತ್ಪತ್ತಿಹೇಳುವುದು ಸಾಧ್ಯವಿಲ್ಲ. ಇವುಗಳಲ್ಲಿ ಪುಳುಮಾಯಿ | ವಿ ಎಂಬುದರ ಪೂರ್ವಪದ ಪುಳುಮ ಎಂದೂ ಉತ್ತರ ಪದ ಅಯ್‌>ಅಯಿ/ಆಯ್‌>ಆಯಿ ಎಂದಿರುವಂತಿದೆ. ಪುಳುಮ | ಪುಡುಮ ಎಂದರೆ ‘ಕಿರಿಯ’ ಎಂದು ಹೇಳಬಹುದು. ವಿಳಿವಾಯ್‌ ಎಂದರೆ ಬಿಳಿ ಬಾಯ್‌ (ಶ್ವೇತಮುಖ) ಎಂಬ ಪೂರ್ವಪದವಿರುವಂತೆ ತೋರುತ್ತದೆ ‘ಕುರ’ ಎಂಬ ಇದರ ಉತ್ತರ ಪದವನ್ನು ವಿವರಿಸುವುದು ಕಠಿಣ.
ಸನ್ನತಿಯ ಶಾಸನಗಳಲ್ಲಿ ಮೂಡಾಣ ಮುನಾಳಿ ಬಲಿವದಾರ ಎಂಬ ಸ್ಥಳವಾಚಕಗಳು ಕಂಡುಬರುತ್ತವೆ. ಮೂಡಾಣ ಎಂಬುದು ‘ಮೂಡಣ’ ಎಂದಿರುವ ದಿಗ್ವಾಚಿಯ ಪೂರ್ವರೂಪ. ಅದೇ ರೀತಿ ಮುನಾಳಿ ಎಂಬುದು ಮುನ್+ಪಳ್ಳಿ ಎಂಬುದರಿಂದ ರೂಪಗೊಂಡದು. ‘ಬಲಿವದಾರ’ ಎಂಬುದು ಕನ್ನಡ ಮೂಲದ್ದೆಂದು ಹೇಳಬಹುದಾದರೂ ನಿರುಕ್ತಿ ಹೇಳುವುದು ಕಷ್ಟ. ಅದೇ ಶಾಸನಗಳಲ್ಲಿ ಕಂಡುಬರುವ ಸೇನಣ್ಹ ನಗಿಪ ಮತ್ತು ಸಂಕಪ ಎಂಬ ವ್ಯಕ್ತಿ ವಾಚಕಗಳೂ ಕನ್ನಡ ಮೂಲದವಾಗಿರುವ ಸಾಧ್ಯತೆಯಿದೆ. [7]
ಮಳವಳ್ಳಿಯ ಶಾಸನಗಳಲ್ಲಿ ಆ ಊರನ್ನು ಮಟಟಪಟ್ಟಿ ಎಂದು ಕರೆಯಲಾಗಿದೆ. ಕ್ರಿ.ಶ. ಎರಡನೆಯ ಶತಮಾನದ ಚುಟುಶಾಸನದಲ್ಲಿಯೇ ಮಟ್ಟಪಟ್ಟಿಯ ಉಲ್ಲೇಖ ಬಂದಿದೆ. ಪಟ್ಟಿ ಈಗಲೂ ಕರ್ನಾಟಕದ ಸ್ಥಳವಾಚಕಗಳಲ್ಲಿ ಕಂಡುಬರುವ ಹೆಚ್ಚು ಪ್ರಸಾರದಲ್ಲಿರುವ ವಾರ್ಗಿಕ ರೂಪ ಪಡು ಧಾತುವಿನಿಂದ ‘ನಿಷ್ಪನ್ನವಾದುದು ಮಟ್ಟ ಎಂದರೆ ಸಮತಟ್ಟಾದ ಎಂದು ಈಗಿರುವ ಅರ್ಥವನ್ನೇ ಹೊಂದಿರುವಂಥದು. ಅದೇ ರೀತಿ ಈ ಶಾಸನದಲ್ಲಿ ಕಂಡುಬರುವ “ಕೊಂಡಮಾನ” ಎಂಬ ವ್ಯಕ್ತಿಯ ಹೆಸರೂ ಕನ್ನಡ ಮೂಲದ್ದು. ಕೊಂಡ-ಅಮ್ಮನ್‌ (ಅಮ್ಮಾನ್‌) ಎಂದು ಇದನ್ನು ಬಿಡಿಸಬಹುದು. ಈ ಚುಟು ಶಾಸನದ ಕೆಳಗಡೆ ಬರೆಯಲ್ಪಟ್ಟ ಕದಂಬ ಶಾಸನದಲ್ಲೂ ಮಟ್ಟಪಟ್ಟಿ, ಕೊಂಡಮಾನ ಎಂಬ ಪದಗಳ ಉಲ್ಲೇಖವಿರುವುದರ ಜೊತೆಗೆ ಬೇರೆ ಹನ್ನೆರಡು ಸ್ಥಳವಾಚಕಗಳು ಕಂಡು ಬರುತ್ತವೆ. ವೆಟ್ಟಕ್ಕಿ, ವೇಗೂರಂ, ಮರಿಯಸಾ (ಸೆ) ಕೊಂಗಿನಗರ ಸೋಮಪಟ್ಟಿ ಎಕ್ಕಟ್ಟಾ(ದ್ಧಾ)ಹಾರ, ಕುಂದತಪುಕಂ, ಕೋಣತಪುಕ ಕುನ್ದ ಮುಚ್ಚುಂಡಿ ಅಪರ ಮುಚ್ಚುಂಡಿ ಕಪ್ಪೆನ್ನಲಾ ಕರಿಪೆಂದೂಲ ಈ ಗ್ರಾಮನಾಮಗಳಲ್ಲಿ ವೇಗೂರವೆಂಬುದುರ ಅರ್ಥವಿವರಿಸಲು ಕಷ್ಟ ಪಡಬೇಕಿಲ್ಲ. ಕುಂದತ ಪುಕ, ಕೋಣತಪುಕ ಇವೆರಡು ಹೆಸರುಗಳಲ್ಲಿ ‘ಪುಕವು ಪುರ’ ಎಂಬುದನ್ನು ಬರೆಯುವಲ್ಲಿ ಆಗಿರುವ ತಪ್ಪೆಂದು ಕಾಣುತ್ತದೆ. ಕುಂದ ಎಂದರೆ ಗುಡ್ಡವೆಂದು ಅರ್ಥ ಕೋಣ ಎಂಬುದು ಈಗಲೂ ಬಳಕೆಯಲ್ಲಿರುವ ಪದ. ಇನ್ನುಳಿದ ಹೆಸರುಗಳಲ್ಲಿ ಸೋಮಪಟ್ಟಿ ಎಂಬುದು ಅರಿಸಮಾಸವಾಗಿದ್ದು ಎಕ್ಕದ್ಧಾಹಾರ ಎಂಬುದು ಸ್ವೀಕೃತಪದ. ಉಳಿದವುಗಳೂ ಕನ್ನಡ ಮೂಲದವಾದರೂ ಅರ್ಥವಿವರಣೆಗೆ ಹೆಚ್ಚಿನ ಶ್ರಮ ಪಡಬೇಕಾಗುತ್ತದೆ., ಒಟ್ಟಿನಲ್ಲಿ ವೆಟ್ಟ, ಊರ, ಮಟ್ಟ-ಪಟ್ಟಿ, ಕುನ್ದ (=ಕುನ್ಱ)ಕೋಣ ಕರಿ ಇವಿಷ್ಟು ಕನ್ನಡ ಪ್ರಕೃತಿಗಳು ಇಲ್ಲಿರುವುದು ಸ್ಪಷ್ಟ. ಹಿರೇಹಡಗಲಿಯ ಪಲ್ಲವ ಶಾಸನದಲ್ಲಿ ಆಪಿಟ್ಟಿ ಎಂಬ ಗ್ರಾಮನಾಮವಿದೆ. ಚಂದ್ರವಳ್ಳಿ ಶಾಸನದಲ್ಲಿ ‘ಪುನ್ನಾಟ’ ರಾಜ್ಯದ ಉಲ್ಲೇಖವಿದೆ. ಬೆಳ್ವಾಡಗಿ, ಶಾಸನದಲ್ಲಿನ ‘ಕಲಕ’ ಎಂಬ ವ್ಯಕ್ತಿವಾಚಕದಲ್ಲಿ ಕನ್ನಡದ ಪ್ರಕೃತಿ ‘ಕಲ್’ ಎಂಬುದಿದೆ. ‘ವೇಗೂರ’ ಪದದಲ್ಲಿನ ಮಧ್ಯ-ಗ-ಕುನ್ದ ದಲ್ಲಿನ ದಂತ್ಯ-ದ- ಮೂಡಾಣದಲ್ಲಿನ-ಡ- ಇಂಥ ಘೋಷ ಸ್ಪರ್ಶಗಳಿಗೆ ತಮಿಳಿನಲ್ಲಿ ಪ್ರತ್ಯೇಕವಾದ ಲಿಪಿ ಸಂಕೇತಗಳಿಲ್ಲ. ಆದ್ದರಿಂದ ಇವೆಲ್ಲ ಕನ್ನಡದ ಅಸ್ತಿತ್ವವನ್ನು ಸಿದ್ಧಪಡಿಸುವ ನಿಸ್ಸಂದಿಗ್ಧ ಪುರಾವೆಗಳು.
ಕ್ರಿ.ಶ. ಸು. ೨ನೆಯ ಶತಮಾನದ ಅವಧಿಯಲ್ಲಿಯೇ ಕರ್ನಾಟಕದ ವಾಣಿಜ್ಯ-ವ್ಯಾಪಾರ ಸಂಬಂಧಗಳು ಪ್ರಾಚೀನ ಗ್ರೀಸಿನೊಂದಿಗೆ ಸಂಬಂಧಪಡೆದಿದ್ದವು. ಆದ್ದರಿಂದ ವಿದೇಶಿಯರು ಅಂದಿನ ಕರ್ನಾಟಕದ ಹಲವು ಪ್ರದೇಶಗಳನ್ನು ಅರಿತವರಾಗಿದ್ದರು. ಎಂತಲೆ ಗ್ರೀಕ ಭೋಗೋಲಜ್ಞನಾದ ಟಾಲೆಮಿ ‘ನೆಲ್ಕುಂದ’. ಹಿಪ್ಪೋಕುರ, ಬಲ್ತಿ ಪಟ್ಟಣ, ಬೈಜಂತಿಯನ್, ನಿತ್ರಾ, ತಗರ ಬೈಥನ, ನಗರೂರಿಸ್‌, ಇಂಡೆ, ಸಿರಿಮಲಗ, ಕಲ್ಲಿಗೇರಿಸ್‌ ಮೊದೊಗಲ, ಪತಿರ್ಗಲ, ಬನೌಸಿ, ಒಲೊ ಖೊಯಿರ, ಪಸಗೆ ಮಾಸ್ತನೂರ, ಕೊರೆಲ್ಲೂರ ಪೊನ್ನಟ, ಕರೂರ, ಅರೆಂಬೂರ ಬೆದರಿಸ್‌ ಮೊದಲಾದ ಪ್ರಾಚೀನ ಕರ್ನಾಟಕದ ಊರು | ಪ್ರದೇಶಗಳ ಹೆಸರು ಹೇಳಿದ್ದಾನೆ. ಇವುಗಳಲ್ಲಿ ಬಲ್ತಿ ಪಟ್ಣ=ಬಲದೇವ ಪಟ್ಟಣ. ಬೈಜಂತಿಯನ್‌=ವೈಜಯಂತಿ, ನಿತ್ರಾ=ನೇತ್ರಾ(ವತಿ) ನದಿ ಪ್ರದೇಶ. ತಗರ=ಪ್ರಾಚೀನ ಶಿಲಾಹಾರರ ಮೂಲ ಪಟ್ಟಣ) ತೇರ. ಬೈಥನ=ಪೈಠಣ, ಇಂಡೇ=ಇಂಡಿ (ವಿಜಾಪುರ ಜಿ.) ಸಿರಿಮಲಗ=ಚಿಮ್ಮಲಗಿ, ಮೊದೊಗಲ=ಮುದುಗಲ್ಲು, ಪೆತಿರ್ಗಲ=ಪಟ್ಟದಕಲ್ಲು, ಬನೌಸಿ-ಬನವಾಸಿ, ಒಲೋಖೊಯಿರ-ಆಳುವಖೇಡ, ಪಸಗೆ-ಪಲಸಿಗೆ, ಪೊನ್ನಟ=ಪುನ್ನಾಟ ಎಂದು ವಿದ್ವಾಂಸರು ಕರ್ನಾಟಕದಲ್ಲಿನ ಇಂದಿನ ಪರಿಚಯದ ಊರು | ಪ್ರದೇಶಗಳನ್ನು ಗುರುತಿಸಿದ್ದಾರೆ. ಪಟ್ಟದಕಲ್ಲು ಮತ್ತು ಬಲದೇವ ಪಟ್ಟಣಗಳ ಹೊರತು ಇತರ ಸಮೀಕರಣಗಳನ್ನು ಸುಲಭವಾಗಿ ಒಪ್ಪಬಹುದು. ಹಿಪ್ಪೊ ಕುರವು ಯಾವ ಪ್ರದೇಶವೆಂದು ಇನ್ನೂ ನಿರ್ಧಾರವಾಗಿಲ್ಲ. ಕೊರೆಲ್ಲೂರ, ಕರೂರ, ಅರೆಂಬೂರ ಇವುಗಳನ್ನು ನಿರ್ದಿಷ್ಟವಾಗಿ ಸೂಚಿಸಿದಿದ್ದರೂ ಇವೆಲ್ಲ ಕನ್ನಡ ಮೂಲದ ಊರ ಹೆಸರುಗಳೆಂದು ಧಾರಾಳವಾಗಿ ಹೇಳಬಹುದು. ಬೆದರಿಸ್‌ ಎಂದರೆ ಬಿದರೆ ಎಂದು ಈ ಹೆಸರಿನ ಹಲವು ಊರುಗಳು ಉತ್ತರ ಕರ್ನಾಟಕದಲ್ಲಿವೆ. ಸುಮಾರು ಇದೇ ಅವಧಿಯ ಎರಿಥ್ರಿಯನ್ ಸಮುದ್ರ ಪ್ರವಾಸಿಯ ದಿನಚರಿ ಪೆರಪ್ಲಸ್‌ ಎಂಬುದರಲ್ಲಿ ಮಸಾಲೆ ಸಾಮಾನುಗಳಿಗೆ ಪ್ರಸಿದ್ಧಿ ಹೊಂದಿದ್ದ ಬರಕೆ ಸಮೀಪದ ನೆಲ್ಕುಂದ ಎಂಬ ಬಂದರು ಪಟ್ಟಣ ಉಲ್ಲೇಖಗೊಂಡಿದೆ. ಬರಕೆ ಎಂದರೆ ಇಂದಿನ ಬಾರಕೂರ ಆಗಿದ್ದು ಅದರ ಸಮೀಪದಲ್ಲಿದ್ದ ಬಂದರು ಪಟ್ಟಣ ನೆಲ್ಕುಂದವಾಗಿರಬಹುದು.
ಅಕ್ಸಿರಿಯಾಂಕಿಸದಲ್ಲಿ ದೊರೆತ ಗ್ರೀಕ ಪ್ರಹಸನದಲ್ಲಿ ಕನ್ನಡ ಮಾತುಗಳಿವೆಯೆಂದು ಹಲವು ವಿದ್ವಾಸಂರು ಅಭಿಪ್ರಾಯ ಪಟ್ಟಿದ್ದಾರೆ. ಈ ಮಾತುಗಳು ಧ್ವನಿಮಾ ಆಕೃತಿಮಾತ್ಮಕವಾಗಿ ಕನ್ನಡ ಭಾಷೆಯವೆಂದು ಹೇಳುವುದು ಕಷ್ಟ. ಆದರೆ ‘ಮಲ್ಪಿನಾಯಕ’ ಎಂದಿರುವ ಪ್ರಯೋಗದಲ್ಲಿ ಮಲ್ಪಿ ಮಲ್ಪೆ ಬಂದರಿನ ಉಲ್ಲೇಖ ಇರುವದನ್ನು ಗುರುತಿಸಬಹುದು. ಅಂತೂ ಈ ಮೂವರೂ ವಿದೇಶ ಬರಹಗಾರರಿಂದ ವಿಶೇಷವಾಗಿ ಟಾಲೆಮಿಯಿಂದ ಕರ್ನಾಟಕದ ಹಲವು ಸ್ಥಳವಾಚಕಗಳು ಪರಿಚಯ ನಮಗಾಗುತ್ತದೆ.
ಟಾಲೆಮಿ ಹೇಳಿರುವ ಸ್ಥಳ, ಪ್ರದೇಶಗಳಲ್ಲಿ ಆಳುವ ಖೇಡ, ಪುನ್ನಾಟ, ಹಿಪ್ಪೊಕುರ, ತಗರ ಇವು ಅಂದಿನ ಚಿಕ್ಕ ದೊಡ್ಡ ರಾಜ್ಯಗಳು. ಪೈಠಣ, ಬನವಾಸಿ, ವೈಜಯಂತಿ, ಬಾದಾಮಿಗಳು ಪ್ರಾಂತೀಯ ಕೇಂದ್ರಗಳು. ಬಹುಶಃ ಇಂಡಿ, ಮುದಗಲ್‌, ಮಲ್ಪೆ ಮೊದಲಾದ ಊರುಗಳು ಅಂದಿನ ತುಂಡರಸರ ಕೇಂದ್ರ ಪಟ್ಟಣಗಳು. [8]
ಮಹಾಭಾರತದಲ್ಲಿ ವನವಾಸಿಕಾ ಮಹಿಷಿಕ ಮತ್ತು ಕರ್ನಾಟಕಕ್ಕೆ ಪರ್ಯಾಯವಾಗಿ ‘ಕುಂತಲ’ ಶಬ್ದಗಳ ಪ್ರಯೋಗವಿದೆ.[9]ವಿದ್ವಾಂಸರು ಇವನ್ನು ಕುರಿತಂತೆ ಸಾಕಷ್ಟು ಚರ್ಚೆ ನಡೆಸಿದ್ದಾರೆ. ಮಹಾಭಾರತದ ಪರಿಷ್ಕೃತ ಆವೃತ್ತಿಯಲ್ಲಿ ಪುಣೆಯ ಭಂಡಾರಕರ ಪ್ರಾಚ್ಯ ವಿದ್ಯಾಸಂಸ್ಥೆಯ ಪಂಡಿತರು ‘ಕರ್ನಾಟಕ’ವೆಂಬುದರ ಬದಲು ‘ಕುಂತಲ’ವೆಂಬ ಪಾಠಾಂತರವನ್ನಿಟ್ಟುಕೊಂಡಿದ್ದಾರೆ. ಆದರೆ ಈ ಮಹಾಕಾವ್ಯದ ಹಲವು ಪಾಠಗಳಲ್ಲಿ ಕರ್ನಾಟಕ ಕರ್ಣಾಟಕ ಪದ ಪ್ರಯೋಗವಿದೆ. ಅದರ ಮುಂಬೈ ಆವೃತ್ತಿಯಲ್ಲಿ ‘ಕರ್ಣಾಟ್ಟ’ ಎಂಬ ಟಕಾರದಿತ್ವವುಳ್ಳ ಪ್ರಯೋಗವಿದೆ. ಎಂದು ಸೊರೆನಸನ್‌ ತಿಳಿಸುತ್ತಾರೆ.[10] ನಮ್ಮ ನಾಡಿನ ಹೆಸರಾಗಿ ‘ಕರ್ಣಾಟ್ಟ’ ಎಂಬ ರೂಪ ಬೇರಾವ ಗ್ರಂಥದಲ್ಲಾಗಲಿ ಶಾಸನಗಳಲ್ಲಾಗಲಿ ಎಲ್ಲಿಯೂ ಕಂಡುಬರುವುದಿಲ್ಲ. ಅಷ್ಟೆ ಅಲ್ಲ, ಕನ್ನಡ ವಿದ್ವಾಂಸರೇ ಈ ಶಬ್ದವನ್ನು ಕಂಡು ಕೇಳಿ ಅರಿಯರು. ದೀರ್ಘಸ್ವರಕ್ಕೆ ಪರದ ಸಜಾತೀಯ ದ್ವಿತ್ವಗಳಿರುವುದು ಕ್ರಿ.ಶ. ೧ನೆಯ ಶತಮಾನದ ಕನ್ನಡದ ವೈಶಿಷ್ಟ್ಯ.
೩ನೆಯ ಶತಮಾನದ ವಾತ್ಸಾಯನನ ಕಾಮಸೂತ್ರಗಳಲ್ಲಿ ವನವಾಸಿಕಾ ಮತ್ತು ಕುಂತಲದಸಾಕರ್ಣಿಗಳ ಉಲ್ಲೇಖ ಬಂದಿದೆ. ಕ್ರಿ.ಶ. ಸು. ೬ನೆಯ ಶತಮಾನದ ಬೃಹತ್ ಸಂಹಿತೆಯಲ್ಲಿ ವರಾಹವಿಹಿರ ಕಂಕಣ, ತೆಂಕಣ, ವನವಾಸಿ, ಫಣಿಕಾರ, ಕೊಂಕಣ, ಕರ್ಣಾಟ, ಮಹಾಟವಿ, ಕೊಲ್ಲಗಿರಿ, ಕಾವೇರ್ಯ, ಋಷ್ಯಮೂಕ, ವೆಲ್ಲೂರ ಪಿಶಿಕ, ಋಷಿಕ, ಆರ್ಯಕ, ಬಲದೇವಪಟ್ಟಣ, ದಂಡಕಾವನ, ಕುಂತಲ, ಕುಂಜರದಾರಿ, ಇಷ್ಟಿಕ, ಗೋಮತಿ ಮೊದಲ ಪ್ರದೇಶಗಳ ಹೆಸರು ಹೇಳಿದ್ದಾನೆ. ವನವಾಸಿ, ಕೊಂಕಣ, (ಕರ್ಣಾಟಕ) ಕಾವೇರ್ಯ ಬಲದೇವ ಪಟ್ಟಣ ಮತ್ತು ಕುಂತಲಗಳು ಕರ್ನಾಟಕದ ಬೇರೆ ಬೇರೆ ಪ್ರದೇಶಗಳು. ಪ್ರಾಚೀನ ತಮಿಳು ಕೃತಿಯಾದ ಅಹನಾನೂರಿನಲ್ಲಿ ನೆಡುಂಚೆಳಿಯನ್‌ ಎಂಬ ರಾಜ ಉರುಮೈಯೂರು (ಮೈಸೂರು) ಒಡೆಯನನ್ನು ಸೋಲಿಸಿದ ನೆಂದಿದೆ.[11]ತರುವಾಯದ ಶಿಲಪ್ಪದಿಗಾರಂ ಮಹಾಕಾವ್ಯದಲ್ಲಿ ಗಂಗರು. ಕದಂಬರು ಮತ್ತು ಕೊಡುಂಕರುನಾಡುಗರ್‌ (ದುಷ್ಟ ಕರ್ನಾಟಕರು)ಗಳನ್ನು ಹೆಸರಿಸಿದೆ.[12] ಇಲ್ಲಿ ತಮಿಳರಿಗೆ ಬದ್ಧ ದ್ವೇಷಿಗಳಾಗಿದ್ದ ವಾತಾಪಿ ಚಾಲುಕ್ಯರನ್ನೆ ಕೊಡುಂಕರುನಾಡುಗರ್ ಎಂದು ಹೆಸರಿಸಿದೆ. ಪಾಂಡ್ಯದೊರೆ ಶೆಡೈಯನ್ ಪರಾಂತಕನ ವೇಳ್ವಿಕುಡಿ ಶಾಸನ (ಕ್ರಿ.ಶ. ೭೭೦) ಶಾಸನ ‘ಮಧುರ ಕರುನಾಡುಗನ್’ ಎಂಬ ಕನ್ನಡ ದೊರೆಯೊಬ್ಬನನ್ನು ಹೆಸರಿಸಿದೆ. ಶೂದ್ರಕನ ಮೃಚ್ಛಕಟಕದಲ್ಲಿ ‘ಕಣ್ಣಾಡಲಹ ಪ್ರಯೋಗ’ದ ಉಲ್ಲೇಖವಿದೆ. ಮೃಚ್ಛಕಟಕದ ಕಾಲ ಕ್ರಿ.ಶ. ಸು. ೩-೪ನೆಯ ಶತಮಾನ.
ಕ್ರಿ.ಶ. ಸು. ೧-೨ನೆಯ ಶತಮಾನ (ನಾಲ್ಕನೆಯ ಶತಮಾನ) ದವನಾದ ಸಾತವಾಹನದೊರೆ ಹಾಲನು ತನ್ನ ಗಾಥಾ ಸಪ್ತಶತಿಯಲ್ಲಿ ಪೊಟ್ಟ, ತುಪ್ಪ ತೀರ್, ಪೆಟ್ಟು ಮೊದಲಾದ ಕನ್ನಡ ಶಬ್ದಗಳನ್ನು ಪ್ರಯೋಗಿಸಿದ್ದಾನೆಂದು ಗೋವಿಂದ ಪೈ ತೋರಿಸಿಕೊಟ್ಟಿದ್ದಾರೆ. ಹೀಗೆ ಯಾವ ನಿಟ್ಟಿನಿಂದ ನೋಡಿದರೂ ಕ್ರಿ.ಶ. ೨ನೆಯ ಶತಮಾನದ ಹೊತ್ತಿಗೆ ಕನ್ನಡ ಭಾಷೆ ಮತ್ತು ಕರ್ನಾಟಕಗಳು ಸ್ವತಂತ್ರ ಅಸ್ತಿತ್ವ ಪಡೆದಿದ್ದವೆಂದು ಧಾರಾಳವಾಗಿ ಹೇಳಬಹುದಾಗಿದೆ.
ಬನವಾಸಿಯೇ ಬಹುಶಃ ಪ್ರಾಚೀನ ಕನ್ನಡ ಸಂಸ್ಕೃತಿಯ ಕೇಂದ್ರ ಪಟ್ಟಣ. ಆರ್ಯಭಾಷೆಗಳ ಪ್ರಾಬಲ್ಯದಿಂದಾಗಿ ಪೈಠಣವು ಸಾವಕಾಶವಾಗಿ ತನ್ನ ಕನ್ನಡತನವನ್ನು ಕಳೆದುಕೊಳ್ಳುತ್ತ ನಡೆಯಿತು. ಅದರ ಸ್ಥಾನವನ್ನು ಸಾತವಾಹನ ಸಾಮ್ರಾಜ್ಯದ ಪ್ರಾಂತೀಯ ರಾಜಧಾನಿಯಾಗಿ ಬನವಾಸಿ ವಿಕಾಸಹೊಂದತೊಡಗಿತು. ಬನವಾಸಿಯಲ್ಲಿ ಈಗ ಚುಟುಪೂರ್ವದ ಎಂದರೆ ಸಾತವಾಹನಕಾಲದ ಪ್ರಾಕೃತಬರಹವೊಂದು ದೊರೆತಿದ್ದು ಅದರಲ್ಲಿ ಆ ಮನೆತನದ ರಾಣಿಯೊಬ್ಬಳ ಸಮಾಧಿಯನ್ನು (ಛಾಯಾಪ್ರತಿಮೆ) ಉಲ್ಲೇಖಿಸಿದೆ. ನಾಗಾರ್ಜುನ ಕೊಂಡದ ಇನ್ನೊಂದು ಪ್ರಾಕೃತ ಬರಹ ವೈಜಯಂತಿಯ ದೊರೆ (ಚುಟು | ಸಾತವಾಹನ)ಯ ರಾಣಿಯಾದ ‘ಕೊದಬಾಲಸಿರಿ’ ಎಂಬವಳು ಬೌದ್ಧ ಚೈತ್ಯವೊಂದನ್ನು ಕಟ್ಟಿಸಿದಳೆಂದು ಹೇಳುತ್ತದೆ. ಬನವಾಸಿಯ ವ್ಯಾಪಾರಿ ಭೂತಪಾಲನು ಕಾರ್ಲೆಯ ಚೈತ್ಯವನ್ನು ನಿರ್ಮಿಸಿದ. ಬೌದ್ಧಧರ್ಮವನ್ನು ಪ್ರಚಾರ ಪಡಿಸಿ ಈ ಭಾಗದಲ್ಲಿ ಹಲವಾರು ಸಂಘಾರಾಮಗಳನ್ನು ನಿರ್ಮಿಸಿದ ಇವೆಲ್ಲ ರಕ್ಖಿತನೆಂಬ ಭಿಕ್ಷು ಬನವಾಸಿಯನ್ನು ತನ್ನ ಕೇಂದ್ರವಾಗಿ ಮಾಡಿಕೊಂಡಿದ್ದನು. ಇವೆಲ್ಲ ಸಾಕ್ಷ್ಯಾಧಾರಗಳಿಂದ ಟಾಲೆಮಿ ಉಲ್ಲೇಖಿಸಿರುವಂತೆ ಬನವಾಸಿ ಅಶೋಕನ ಕಾಲದಿಂದಲೂ ಕರ್ನಾಟಕದ ದೊಡ್ಡ ಸಾಂಸ್ಕೃತಿಕ ಕೇಂದ್ರವಾಗಿದ್ದುದು ಸ್ಪಷ್ಟಪಡುತ್ತದೆ. ಕ್ರಿ.ಶ. ದ ಪ್ರಾರಂಭಕ್ಕಾಗಲೇ ಈ ಪಟ್ಟಣ ಅಂತಾರಾಷ್ಟ್ರೀಯ ಮಟ್ಟದಲ್ಲಿ ಖ್ಯಾತಿವೆತ್ತಿದ್ದು ಬೆರಗುಗೊಳಿಸುವ ಸಂಗತಿ.
ಸನ್ನತಿಯ ಶಾಸನಗಳನ್ನು ಕುರಿತು ಈಗಾಗಲೇ ಉಲ್ಲೇಖಿಸಿದೆ. ಸು. ೭೭ರಷ್ಟು ಪ್ರಾಕೃತ ಬರಹಗಳು (ಅವುಗಳಲ್ಲಿ ನಾಲ್ಕು ಅಶೋಕನ ಶಾಸನಗಳು). ಅಲ್ಲಿ ದೊರೆತ ಎರಡು ಮೂರು ಬೌದ್ಧ ವಿಹಾರಾವಶೇಷಗಳು ಮೊದಲಾದ ಪ್ರಾಕ್ತನ ವಾಸ್ತುಗಳಿಂದ ಸನ್ನತಿಯು ಪ್ರಸಿದ್ಧ ಕೇಂದ್ರವಾಗಿದ್ದರೂ ಅಲ್ಲಿ ಕನ್ನಡ ವಿಕಾಸ ಗೊಳ್ಳಲಿಲ್ಲವೆಂದು ಕಾಣುತ್ತದೆ.
ಸುವರ್ಣಗಿರಿ | ಇಸಿಲ ಮತ್ತು ಬಾದಾಮಿ | ಐಹೊಳೆಗಳು ಪ್ರಾಚೀನ ಬೌದ್ಧ ಕೇಂದ್ರಗಳಾಗಿದ್ದಂತೆ ಹಲಸಿಗೆ, ಕೊಪ್ಪಳ, ಶ್ರವಣಬೆಳ್ಗೊಳ ನರಸಿಂಹರಾಜಪುರಂ, ಮೈಸೂರು ಜಿಲ್ಲೆಯ ಬಸ್ತಿಪುರ, ಪುಲಿಗೆರೆ ಮೊದಲಾದವು ಜೈನಕೇಂದ್ರಗಳಾಗಿದ್ದವು. ಹಲಸಿಗೆಯ ತಾಮ್ರಪಟ್ಟಗಳಲ್ಲಿ ನಿರ್ಗ್ರಂಥ-ದಿಗಂಬರು ಶ್ವೇತಪಟ (ಶ್ವೇತಾಂಬರ) ಅಹರಿಷ್ಟಿ ಕೂರ್ಚಕ, ಮತ್ತು ಯಾಪನೀಯ ಜೈನ ಪಂಗಡಗಳ ಉಲ್ಲೇಖ ಬಂದಿದೆ. ಇದರಿಂದ ಹಲಸಿಗೆ ಕ್ರಿ.ಶ. ಅಯ್ದನೆಯ ಶತಮಾನದಷ್ಟೊತ್ತಿಗೆ ಪ್ರಸಿದ್ಧ ಜೈನಕೇಂದ್ರವಾಗಿದ್ದು ಸ್ಪಷ್ಟಪಡುತ್ತದೆ. (ಕರ್ನಾಟಕ ಮೂಲದ?) ಯಾಪನೀಯರು ಕ್ರಿ.ಶ. ಆರಂಭಕ್ಕಾಗಲೇ ಶೌರಸೇನಿಯಲ್ಲಿ ಗ್ರಂಥಗಳನ್ನು ರಚಿಸಿ ದಿಗಂಬರರಿಗೂ ಅನುಕರಣೀಯರಾಗಿದ್ದರು. ಕೊಪ್ಪಳದಲ್ಲಿನ ಜೈನಾವಶೇಷಗಳು ಇಂದು ಬಹಳಷ್ಟು ಹಾಳಾಗಿದ್ದರೂ ಜೈನ ಪರಂಪರೆಯಲ್ಲಿಯೇ ಅದನ್ನು ಆದಿತೀರ್ಥವೆಂದು ಕರೆಯಲಾಗಿದೆ. ಬಹುಶಃ ಇದು ಯಾಪನೀಯ ಕೇಂದ್ರವಾಗಿರುವಂತೆ ಕಾಣುತ್ತದೆ. ಶ್ರವಣಬೆಳ್ಗೊಳವೂ ಕ್ರಿ.ಶ. ಐಯ್ದನೆಯ ಶತಮಾನಕ್ಕಾಗಿಲೇ ಅಸ್ತಿತ್ವದಲ್ಲಿತ್ತು. ಪರಂಪರೆಯಂತೆ ಮೌರ್ಯ ಸಾಮ್ರಾಟ ಚಂದ್ರಗುಪ್ತ ಮತ್ತು ಅವನ ಗುರು ಭದ್ರಬಾಹು ಅದರ ಅಸ್ತಿಭಾರ ಹಾಕಿದರು. ಆರನೆಯ ಶತಮಾನದಲ್ಲಿ ಅಯ್ ಹೊಳೆ-ಬಾದಾಮಿಗಳು, ಏಳನೆಯ ಶತಮಾನಕ್ಕೆ ಪುಲಿಗೆರೆ, ಬಸ್ತಿಪುರ (ಕೊಳ್ಳೆಗಾಲ) ನರಸಿಂಹರಾಜಪುರ ಮೊದಲಾದುವು ಪ್ರಖ್ಯಾತ ಜೈನ ಕೇಂದ್ರಗಳಾಗಿ ಅದರ ಬೆಳವಣಿಗೆಯನ್ನು ಮುಂದುವರಿಸಿದವು. ಈ ಸಾಲಿಗೆ ಮೈಸೂರು ಜಿಲ್ಲೆಯ ಪುನ್ನಾಟ, ಅದರ ರಾಜಧಾನಿ ಕೀರ್ತಿಪುರಗಳನ್ನು ಸೇರಿಸಬೇಕು. ಪುನ್ನಾಟ ಸಂಘವೆಂಬ ದಿನಂಬರ ಜೈನ ಸಂಘವೇ ಪ್ರತ್ಯೇಕವಾಗಿ ಅಸ್ತಿತ್ವದಲ್ಲಿದ್ದುದು ಗಮನಾರ್ಹ. ಬನವಾಸಿಯಲ್ಲಿ ಕೂಡ ಕದಂಬ ರವಿವರ್ಮನ ಕಾಲದಲ್ಲಿ ಜೈನ ಧರ್ಮ ತುಂಬ ಜನಪ್ರಿಯವಾಗಿತ್ತು. ಇವುಗಳ ಪೈಕಿ ಶ್ರವಣಬೆಳ್ಗೊಳದಲ್ಲಿ ಕ್ರಿ.ಶ. ಏಳನೆಯ ಶತಮಾನದಷ್ಟೊತ್ತಿಗೆ ಕನ್ನಡವು ಪದ್ಯ ರಚನೆಗೆ ಹದಗೊಂಡಿತ್ತು. ಅಲ್ಲಿನ ಹಲವಾರು ಉತ್ತಮ ಪದ್ಯ ಶಾಸನಗಳು ಆಧುನಿಕ ವಿದ್ವಾಂಸರ ಮೆಚ್ಚುಗೆಗೆ ಪಾತ್ರವಾಗಿವೆ. ಇಲ್ಲಿ ಹಲವು ಜನ ಕವಿಗಳು ಆಗಿಹೋಗಿದ್ದಾರೆ. ಬಸ್ತಿಪುರದ ಶಾಸನದಲ್ಲಿ ಉಲ್ಲೇಖಿಸಲ್ಪಟ್ಟ ಅಕಳಂಕನು ಯಾಪನೀಯನಾಗಿರುವ ಸಾಧ್ಯತೆಯಿದೆ. ಕವಿಚಕ್ರವರ್ತಿ ರನ್ನನಿಗೆ ಕೊಪ್ಪಳ, ಶ್ರವಣಬೆಳ್ಗೊಳವೆರಡೂ ಪಾವನ ಕ್ಷೇತ್ರಗಳಾಗಿದ್ದವು.
ಕನ್ನಡ ಶಾಸನಗಳು:
ಕನ್ನಡದ ಪ್ರಥಮ ದಾಖಲೆ ಹಲ್ಮಿಡಿ ಶಾಸನದಲ್ಲಿ ಸು. ೨೭ ರಷ್ಟು ಕನ್ನಡ ಪ್ರಕೃತಿಗಳು, ಒಟ್ಟಾರೆ ೫೮ ರಷ್ಟು ಕನ್ನಡ ಭಾಷೆಯ ಅಂಶಗಳು ಕಂಡು ಬಂದಿರುವ ಸಂಗತಿಯನ್ನು ಈಗಾಗಲೇ ಹೇಳಿದೆ. ಅದೇ ರೀತಿ ತಗರೆಯ ಭೋಗವರ್ಮ ಶಾಸನ, ಅವಿ ನೀತನ ಮಲ್ಲೋ ಹಳ್ಳಿ ಶಾಸನ, ಪೊಲವೀರನ ಬಿಸನಳ್ಳಿ ಶಾಸನ ಮೊದಲಾದವುಗಳಲ್ಲಿ ಕೆಲವು ಕನ್ನಡ ವಾಕ್ಯಗಳು ಬರೆಯಲ್ಪಟ್ಟಿವೆ. ಮುಂದಿನ ಅವಧಿಯಲ್ಲಿ ಕಂಡು ಬರುವ ಕನ್ನಡ ಶಾಸನವನ್ನು ಇಲ್ಲಿ ನೋಡಬಹುದು.
ತಮಟ ಕಲ್ಲು ಶಾಸನ:
ಫಣಮಣಿ ಅನ್ತುಭೋಗಿ ಘಣದುಳ್ಮಣಿವಿಲ್ಮನದೋನ್
ರಣಮುಖದುಳ್ಳೆ ಕೋಲನೆರಿಯರ್ಕ್ಕುಮನಿನ್ದ್ಯ ಗುಣನ್
ಪ್ರಣಯಿ ಜನಕ್ಕೆ ಕಾಮನನಿತೋತ್ಪಲವರ್ಣ್ಣನವನ್‌
ಗುಣಮಧುರಾಂಕ ದಿವ್ಯಪುರುಷನ್ ಪುರುಷ ಪ್ರವರನ್
ಸಿರಿಗುಂದ ಶಾಸನ:
ಸ್ವಸ್ತಿಶ್ರೀ ನಿವ್ವನೀತರಾ ಕಿಱಿಯಾ ಮಗನ್ದಿರ್‌-ಕದು ವಟ್ಟಿಯರಿನ್ದಮ್
ಪಲ್ಲವರಸರಿನ್ದಕೊಗೊಣ್ಡಿಪದ ಸೂದಿ (ಡಿ) ದೊ
ರಾ ಅನುಜೊ ಇನ್ದು ಕನಲ್ಗೊಳಿ ನನ್ದಿಯಾಲರಾ ವಿ
ಟ್ಟದು ಪಡೆವೈಲಾಮು ಅಸಮಪಾಲುಮ್‌
ಇದಾನೞಿದೋನ್ನಾಡನೞಿದೋನ್, ಪಞ್ಚ ಮಹಾಪತಗಮಕ್ಕುಂ
ಸ್ವಸ್ತಿ ಶ್ರೀ ಅವ್ವೊರಯ್ವದಿಪರ್ಕ್ಕು (ಅಯ್ಪದಿಂಬರ್ಗುಂ) ಪದಿರ್ಕಣ್ಡುಗ ನಾಲ್ವತ್ಥವಿ……
. . . . . . . . . ದಮರಸುಕೆಯೆ
ಇಉರಾ ಸುಕಂದೈವತು.
ಕೊಪ್ಪಳ ಶಾಸನ: ಆಪ್ಪರಸನ್‌ ಆಜನ್ನಾ………..
ಭೋಗಿವರ್ಮನ ತಗರೆಯ ಶಾಸನ:
ಕಿಱು ಕೂಡಲೂರ ಮೂವತ್ತಾ ಎರಡು ಸರ್ವ್ವ ಪರಿಹಾರಂ
ಓಂ ತಗರೆಯಾ | ಪೆರ್ಗ್ಗೆಪೆಯಾ ಮೊದಲ್ಗೆ | ಱೆಮೂವತ್ತಾ
ಎರಡುಂ ಸರ್ವ್ವ ಪರಿಹಾರಂ ವಡಗೈಗೇರಿ ಮನೆ ಭನಂ
ಭೂಮಿ ದಾನಂ | ಕೊಟ್ಟಂ………….. ಇದಾನ್
ಕಾದೊಂಗೆ | ಕಿೞ್ತಿವೂರಲ್‌ ವಿಣ್ಣರ್ಗ್ಗೆ ಕೊಟ್ಟೋ(ನ) ಪೆರಿಯ
ಡಿಗಳ್‌ ಕಿೞು ಕೂಡಲೂರಂ ಕೆೞೆಯ ಕೆೞಗು ಸಮಭಗ
ಸಕ್ಷಿ ಮಣಿಯ ಭಳ್ಳವಿಯಂ ಅಮೂಲ.
ಸಿರಗುಪ್ಪಿ (ತಾ | ಹುಬ್ಬಳ್ಳಿ)ಯ ತುರುಗೋಳ್‌ ಶಾಸನ:
ಸ್ವಸ್ತಿ ಶ್ರೀ ವಾಣಸತ್ತಿ ಅರಸರಾ
(ಮೂ)ಳು ಙ್ಗು (ನ್ಡಾ) ಳೆ ಅನ್ತವರ್ಮ್ಮಕ್ಕಳಾ ಸಿರಿ(ಗು) ಪ್ಪೆ ಆ
ಳೆ ಕುನ್ಡಸತ್ತಿ ಅರಸ……..ಗೊಳೆ ಕವೋಡರಾ ಸಿರಿಗು
ಪ್ಪನುಂ ಸಿರಿ ವಾಕ್ಕ (ಟ) ಕ ಣದೇವಿ…………………
ರವಿವರ್ಮನ ಕೆಲಗುಂದ್ಲಿ ಶಾಸನ; [13]
[ಸ್ವಸ್ತಿಶ್ರೀ] ರವಿವರ್ಮರ್‌]
ನಾಡಾಳೆ ಮಲ್ಲಿಗೆಆ
ಅರಸರಾ ಪೆರಿಯಾ ಅರಸಿ ಆ (ಯಾ)
ಕೆೞಗುಜ್ಜೇನಿ ಯಾ ಪಡುಗ [ಲ್]
ಇನ್ನಿದಾನ್ನೞಿವೋರ್ಪ [ಞ್ಚಪಾ]
ದಗ ಸಂಯುತ್ತರಪ್ಪಾ [ರ್‌]
ಅಜವರ್ಮನ ಕಂಪ್ಲಿ ಶಾಸಿನ; 16
(ಪ್ರಾರಂಭದ ಭಾಗ ನಷ್ಟ)
(ಇ) ವ (ರ್ಗ್ಗೆ)………….. ಮುಬಿಲಿಯರ
ಧರ್ಮ್ಮ ಸೇನಾವರನ್‌ ಮೋರಿಯವಳ್ಳಿ
ಯನ್ಸರ್ವ್ವವಾದ (ಧಾ) ಪರಿಹಾರಂ ಕೊಟ್ಟ
ಕಂಪಿಲ್ಲಿಯಾ ದೇವಭೋಗಂ ಪಾಯ್ವೆ
ಯರ ದತ್ತಿ ಕೊಟ್ಟದ (ದಾ) ನ್ ಮಹಾರಾಜನ
ಮಗನಜವರ್ಮನಿಱಿಸಿದಾನ್
ಧರ್ಮ್ಮ ಸೇನಾವರನ್ಯಾದನ್ ಇದನ್ ಕಾದೋ
ನ್ಗಸ್ವಮೇಧದ ಫಲಮಕ್ಕು
ಇದನ್ಕೆಡಿಸಿದೋನ್ ವಾರಣಾಸಿಯ
ನೞಿದ ಪಾಪಮಕ್ಕು.
ಮಂಗಲೇಶನ ಬಾದಾಮಿ ಶಾಸನ:
ಸ್ವಸ್ತಿಶ್ರೀಮತ್‌ ಪ್ರಿಥಿವೀವಲ್ಲಭ ಮಂಗಲೀಸನಾ ಕಲ್ಮನೆಗೆ
ಇತ್ತೊಂದು ಲಂಜಿಗೇಸರಂ. ದೇವರ್ಕೆ ಪೂನಿೞಿವೊನ್ ಪಞ್ಚಮಹಾ
ಪಾತನಕುಂ| ಕ |ಏೞನೆಯಾ ನರಕದಾ ಪುೞು ಅಕುಂ| ಕ |
ಆರನೆಯ ಶತಮಾನದಲ್ಲಿ ಕಂಡುಬರುವ ಈ ಏಳೆಂಟು ಬರಹಗಳು ಕನ್ನಡವು! ಪ್ರಸ್ತುತ ಅವಧಿಯಲ್ಲಿ ಆಡಳಿತಭಾಷೆಯಾಗಿ ಪರಿವರ್ತನಗೊಳ್ಳುತ್ತಿದ್ದುದರ ದಿಕ್ಸೂಚಿಯಾಗಿವೆ.
ಸಾಹಿತ್ಯ ಚಟುವಟಿಕೆಗಳು:
ಕ್ರಿ.ಶ. ಸುಮಾರು ಒಂದನೆಯ ಶತಮಾನದಲ್ಲಿದ್ದ ಗುಣಾಢ್ಯ ಪೈಶಾಚಿ ಪ್ರಾಕೃತದಲ್ಲಿ ಬೃಹತ್ಕಥೆ ಅಥವಾ ವಡ್ಡಕಥೆಯನ್ನು ರಚಿಸಿದ. ವ್ಯಾಸ ವಾಲ್ಮೀಕಿಗಳಂತೆ ಅಸಾಮಾನ್ಯ ಪ್ರತಿಭೆಯ ಕವಿಯೀತ. ಮೂಲ ಬೃಹತ್ಕಥೆ ಕಳೆದು ಹೋಗಿದೆ. ಸಾತವಾಹನರೊಡನೆ ಈತನಿಗಿದ್ದ ಸಂಬಂಧವನ್ನು ಬಹುಶಃ ಒಪ್ಪಿಕೊಳ್ಳಲಾಗಿದೆ. ಸಾತವಾಹನ ಸಾಮ್ರಾಜ್ಯದಲ್ಲಿ ಅಂದಿನ ಕರ್ನಾಟಕದ ಬಹುಭಾಗ ಸಮಾವಿಷ್ಟವಾಗಿದ್ದುದರಿಂದ ಬೃಹತ್ಕಥೆಯ ಪ್ರಭಾವ ಕರ್ನಾಟಕದ ಜನತೆಯ ಮೇಲೆ ಅಂದು ತೀವ್ರ ಪ್ರಭಾವ ಬೀರಿತು. ೬ನೆಯ ಶತಮಾನದಲ್ಲಿದ್ದ ಗಂಗದೊರೆ ದುರ್ವಿನೀತ ಅದನ್ನು ಸಂಸ್ಕೃತಕ್ಕೆ ಅನುವಾದಿಸಿದ್ದನೆಂದು ಗಂಗರ ಉತ್ತನೂರು ಮೊದಲಾದ ತಾಮ್ರ ಪಟಗಳಲ್ಲಿ ಹೇಳಿದೆ. [14]
ದುರ್ವಿನೀತ ಕನ್ನಡದಲ್ಲಿ ಗದ್ಯ ಕೃತಿ ರಚಿಸಿದ ಪ್ರಸಿದ್ಧ ಲೇಖಕ. ಈತ ಕಿರಾತಾರ್ಜುನೀಯ ಟೀಕೆ, ಶಬ್ದಾವತಾರ ವ್ಯಾಕರಣ ಮತ್ತು ವಡ್ಡ ಕಥೆಗಳನ್ನು ಬರೆದ ನೆಂಬುದನ್ನು ಮೇಲೆ ತಿಳಿಸಿದ ಶಾಸನದಲ್ಲಿ ಸ್ಪಷ್ಟವಾಗಿ ಉಲ್ಲೇಖಿಸಿದೆ. ಬಹುಶಃ ವಡ್ಡಕಥೆಯನ್ನು ಆತ ಸಂಸ್ಕೃತಿ (ದೇವ ಭಾರತೀನಿಬ್ಧ)ದಲ್ಲಿ ಅನುವಾದಿಸಿದಂತೆ ಕನ್ನಡದಲ್ಲೂ ಅನುವಾದಿಸಿರಬಹುದು.
ಬೃಹತ್ಕಥೆ ಕೇವಲ ಅನುವಾದವಷ್ಟೇ ಅಲ್ಲದೆ, ವಿವಿಧ ಆಕಾರ-ರೂಪ ತಳೆಯಿತು. ಸಂಸ್ಕೃತದ ಬುಧಸ್ವಾಮಿ, ಕ್ಷೇಮೇಂದ್ರ, ಸೋಮದೇವರ ಅನುವಾದಗಳಲ್ಲದೆ ಹಿತೋಪದೇಶ, ಪಂಚತಂತ್ರಗಳಾಗಿ ವಿಷ್ಣುಶರ್ಮ ಮತ್ತು ವಸುಭಾಗಭಟ್ಟ ಮೊದಲಾದವರಿಂದ ಅದು ಬಹುವ್ಯಾಪಕವಾಗಿ ಪ್ರಸಾರಗೊಂಡಿತು. ಕನ್ನಡದ ಆದಿಗುಣವರ್ಮ (ಕ್ರಿ.ಶ. ಸು. ೯ನೆಯ ಶ.) ‘ಶೂದ್ರಕ’ವೆಂಬ ಚಂಪೂ ಕಾವ್ಯ. ರಚಿಸಿದ್ದು. ಅದಕ್ಕೆ ಬೃಹತ್ಕಥೆಯೇ ಆಧಾರ. ಅದೇ ರೀತಿ ೧೧ನೆಯ ಶತಮಾನದ ದುರ್ಗಸಿಂಹ ವಸುಭಾಗಭಟ್ಟನ ಪಂಚತಂತ್ರವನ್ನು ಕನ್ನಡಕ್ಕೆ ಅನುವಾದಿಸಿದ.
ಗುಣಾಡ್ಯನ ತರುವಾಯ ಹೆಸರಿಸಬೇಕಾದ ಇನ್ನೊಬ್ಬ ಪ್ರಸಿದ್ಧ ಜೈನ ಲೇಖಕನೆಂದರೆ ಸಿವಜ್ಜ ಅಥವಾ ಶಿವಾರ್ಯ. ಯಾಪನೀಯನಾದ ಈತ ಗುರಿ ನಗರದಲ್ಲಿ ಜಿನ ನಂದಿ ಗಣಿ, ಸರ್ವ ಗುಪ್ತಗಣಿ ಮತ್ತು ಆರ್ಯಮಿತ್ರನಂದಿ ಇವರ ಪಾದ ಮೂಲದಲ್ಲಿ ಮೂಲ ಸೂತ್ರರ್ಥಗಳನ್ನು ಓದಿ ಕಲಿತು ಮೂಲಾರಾಧನೆ ಅಥವಾ ಭಗವತೀ ಆರಾಧನಾ ಎಂಬ ಜೈನ ಆಚಾರ ಸಂಹಿತೆಯ ಒಂದು ದೊಡ್ಡ ಭಾಗವನ್ನು ಶೌರಸೇನಿಯಲ್ಲಿ ಸೂತ್ರೀಕರಿಸಿದ. ಯಾಪನೀಯನಾದುದರಿಂದ ಕರ್ನಾಟಕದ ಸಂಬಂಧ ಈತನಿಗೆ ಇದ್ದುದು ಸಹಜ. ಯಾಪನೀಯ ಜೈನ ಪಂಥ ಕರ್ನಾಟಕ ಮೂಲದ್ದು. ಭಗವತೀ ಆರಾಧಾನೆಯ ಮೇಲೆ ಹುಟ್ಟಿದ ಟೀಕಾಗ್ರಂಥಗಳ ಪರಂಪರೆಯೊಂದು ಕನ್ನಡದಲ್ಲಿಯೇ ಬೆಳೆದು ಬಂದಿದೆ. ಈಗ ನಮಗೆ ತಿಳಿದು ಬಂದಿರುವಂತೆ ಭ್ರಾಜಿಷ್ಣು ಎಂಬವನು ‘ಆರಾಧನಾ ಕರ್ನಾಟ ಟೀಕೆ’ ಎಂಬ ಹೆಸರಿನ ಕಥಾ ರೂಪದ ಟೀಕೆಯನ್ನು ಕ್ರಿ.ಶ. ಹತ್ತನೆಯ ಶತಮಾನದ ಹಿಂದೆ, ಬಹುಶಃ ಒಂಬತ್ತನೆಯ ಶತಮಾನದಲ್ಲಿ ರಚಿಸಿದ. ಇದು ಇಂದು ನಮಗೆ ಉಪಲಬ್ಧವಾದ ‘ವಡ್ಡಾರಾಧನೆ’ ಎಂಬ ಕೃತಿಯೇ ಎಂದು. ಡಾ. ಎಂ. ಎಂ. ಕಲಬುರ್ಗಿ ಮತ್ತು ಡಾ. ಹಂ ಪ. ನಾಗರಾಜಯ್ಯನವರು ಹೇಳುವರಾದರೂ ಇವೆರಡೂ ಒಂದೇ ಎಂಬ ಸಂಗತಿಯನ್ನು ಒಪ್ಪಲು ಹೆಚ್ಚಿನ ಆಧಾರಗಳು ಬೇಕು. ವಡ್ಡಾರಾಧನೆಯನ್ನು ಕಥಾರೂಪದ ಟೀಕೆಯನ್ನಾಗಿ ಶಿವಕೋಟಿಯೆಂಬವನು ಕನ್ನಡದಲ್ಲಿ ರಚಿಸಿದನೆಂದು ಡಾ. ‘ದೊಲನ’ರು ಹೇಳಿದ್ದಾರೆ. ೧೧ನೆಯ ಶತಮಾನದ ಶಾಂತಿನಾಥ ಕವಿಯ ಸುಕುಮಾರ ಚರಿತೆಯು ಮೂಲತಃ ಒಂದು ಆರಾಧನಾ ಕಥೆಯೇ. ಸುಮಾರು ಇದೇ ಅವಧಿಯ ರತ್ನ ಕರಂಡಕದ ಕಥೆಗಳು ಆರಾಧನಾ ಕಥೆಗಳ[15] ಪ್ರಭಾವದಿಂದಲೇ ಕನ್ನಡದಲ್ಲಿ ಹುಟ್ಟಿದ ಇನ್ನೊಂದು ಕಥಾ ಸಂಗ್ರಹ.
ಕ್ರಿ.ಶ.ಸು ಅಯ್ದನೆಯ ಶತಮಾನದಲ್ಲಿದ್ದ ಯಾಪನೀಯಮನಿ ಕರ್ನಾಟಕದ ಕೊಡಗಿನ ಪ್ರದೇಶದವನೆಂದು ಡಾ. ವರದರಾಜ ಉಮರ್ಜಿ ಹೇಳಿದ್ದಾರೆ.[16] ಈತ ತನ್ನ ‘ಲೋಕ ವಿಭಾಗ’ ಕೃತಿಯನ್ನು ಕರ್ನಾಟಕದಲ್ಲಿಯೇ ರಚಿಸಿದ್ದಾನೆಂದು ಡಾ. ಎ. ಎನ್‌. ಉಪಾಧ್ಯೆ ಹೇಳುತ್ತಾರೆ.[17] ಇದರಂತೆ ಯತಿ ವೃಷಭನ ತಿಲೋಯ ಪಣ್ಣತ್ತಿಕೂಡ ಕರ್ನಾಟಕದಲ್ಲಿಯೇ ರಚಿತವಾದ ಕೃತಿ. ಇದೇ ಅವಧಿಯಲ್ಲಿದ್ದ ವಟ್ಟಕೇರನೆಂಬ ಮುನಿ ಕರ್ನಾಟಕದವನಾಗಿದ್ದು ಇವನ ಊರು ಬೆಟಗೇರಿ ಅಥವಾ ವಳಕೇರಿ ಎಂದು ಅಭಿಪ್ರಾಯಪಡಲಾಗಿದೆ. ಮೂಲಾಚಾರ ಇವನ ಕೃತಿ. ಯಾಪನೀಯ ಸಂಘದ ಇನ್ನೊಬ್ಬ ದೊಡ್ಡ ಕವಿ ಸ್ವಯಂಭು. ಇವನ ಸಂಬಂಧಿಗಳ ಹೆಸರುಗಳಲ್ಲಿ ವಂದಿಇಯ, ಧವಲಇಯ (ಪಂಪಯ್ಯ, ಧವಲಯ್ಯ) ಅಮಇವ ‘ಅಇಚ್ಚಂವ’ ‘ಸುಅವ’ ಎಂಬ ಅವ್ವ ಪದಾಂತರೂಪಗಳು ಬಂದಿರುವುದರಿಂದ ಈತ ಕರ್ನಾಟಕದವನೆಂದು ಎಲ್ಲ ವಿದ್ವಾಂಸರು ತಿಳಿದಿದ್ದಾರೆ. ಇವನ ಕೃತಿಗಳಾದ ಪಉಮಚರಿಉ (ರಾಮಾಯಣ) ರಿಟ್ಠನೇಮಿ ಚರಿಉ (ಹರಿವಂಶ ಪುರಾಣ) ಮೊದಲಾದವು ಅಪಭ್ರಂಶ ಸಾಹಿತ್ಯದ ಪ್ರಸಿದ್ಧ ಕೃತಿಗಳು. ಗುಜರಾತಿ, ಅವಧಿ ವ್ರಜ ಮೊದಲಾದ ಭಾಷಾ ಸಾಹಿತ್ಯಗಳ ಮೇಲೆ ಇವನ ಕೃತಿಗಳ ಪ್ರಭಾವವಿರುವದರಿಂದ ಅಖಿಲ ಭಾರತ ಮಟ್ಟದ ಮನ್ನಣೆಯ ಕವಿಯೀತ. ತರುವಾಯದ ಹತ್ತನೆಯ ಶತಮಾನಾವಧಿಯಲ್ಲಿ ರಾಷ್ಟ್ರಕೂಟ ದೊರೆ, ಮುಮ್ಮಡಿ ಕೃಷ್ಣನ ಆಸ್ಥಾನದಲ್ಲಿದ್ದು ಅಪಭ್ರಂಶ ಮಹಾಕಾವ್ಯ ತಿಸಟ ಮಹಾಪುರಿಸ ಗುಣಾಲಂಕಾರ ಚರಿಉ’ ಬರೆದವನು ಪುಷ್ಪದಂತ.
ಇವರಲ್ಲದೆ ಸಮಂತ ಭದ್ರ, ಪೂಜ್ಯಪಾದ ಕವಿ ಪರಮೇಷ್ಠಿ ಮೊದಲಾದವರೂ ಕನ್ನಡದಲ್ಲಿ ಬರೆದಿರಬಹುದೆಂಬ ಊಹೆಗಳಿದೆಯಾದರೂ ಆಧಾರಗಳು ಲಭ್ಯವಿಲ್ಲ. ಕ್ರಿ.ಶ. ದ ಆದಿಭಾಗದಲ್ಲಿದ್ದು ಷಟ್ಖಂಡಾಗಮಟೀಕಾ. ಸಮಯಸಾರ, ಪಂಚಾಸ್ತಿಕಾಯ ಮೊದಲಾದ ಮಹತ್ವಪೂರ್ಣ ಗ್ರಂಥಗಳನ್ನು ಬರೆದ ಕುಂದಕುಂದಾಚಾರ್ಯರು ಕನ್ನಡಿಗರೆಂಬ ವಿಷಯ ಈಗ ದೃಢಪಟ್ಟಿದೆ. ತರುವಾಯದ ಕನ್ನಡ ಸಾಹಿತ್ಯದ ಮೇಲೆ ಇವರ ಪ್ರಭಾವವೂ ಇದೆ. ಇವರ ಪರಂಪರೆಯಲ್ಲಿ ಬಂದ ಶ್ಯಾಮಕುಂದಾಚಾರ್ಯನು ೬ನೆಯ ಖಂಡವನ್ನು ಹೊರತುಪಡಿಸಿ ಷಟ್ಖಂಡಾಗಮ ಮತ್ತು ಕಷಾಯ. ಪ್ರಾಭೃತಗಳಿಗೆ ೧೨ ಸಾವಿರ ಗ್ರಂಥ (ಪದ್ಯ) ಪ್ರಮಾಣದ ವ್ಯಾಖ್ಯಾನ ಬರೆದಿದ್ದು. ಇದರಲ್ಲಿ ಸಂಸ್ಕೃತ ಪ್ರಾಕೃತ ಮತ್ತು ಕನ್ನಡ ಭಾಷೆಗಳ ಮಿಶ್ರಣವಿತ್ತೆಂದು ಇಂದ್ರ ಇದರಲ್ಲಿ ಸಂಸ್ಕೃತ ಪ್ರಾಕೃತ ಮತ್ತು ಕನ್ನಡ ಭಾಷೆಗಳ ಮಿಶ್ರಣವಿತ್ತೆಂದು ಇಂದ್ರ ನಂದಿಯ ಶ್ರುತಾವತಾರ ದಲ್ಲಿ ಹೇಳಿದೆ. ಅದೇ ರೀತಿ ತುಂಬಳೂರಾಚಾರ್ಯನನು ೮೪೦೦೦ ಗ್ರಂಥ ಪ್ರಮಾಣದ ಪ್ರಾಕೃತ-ಕನ್ನಡ ವ್ಯಾಖ್ಯಾನವನ್ನು ಅದೇ ಷಟ್ಖಂಡಾಗಮ ಮತ್ತು ಕಷಾಯ ಪ್ರಾಭೃತಗಳಿಗೆ ಬರೆದನೆಂದು ಇಂದ್ರನಂದಿ ಕನ್ನಡದ ಭಟ್ಟಾಕಳಂಕ, ಮತ್ತು ದೇವಚಂದ್ರರು ಹೇಳಿದ್ದಾರೆ. ಈ ವಿಷಯಗಳನ್ನು ಆಧುನಿಕ ಜೈನ ಸಾಹಿತ್ಯ ವಿಶಾರದರೆಲ್ಲ ಸಮರ್ಥಿಸುತ್ತಾರೆ.[18] ಚೂಡಾಮಣಿ ವ್ಯಾಖ್ಯಾನ ಭಟ್ಟಾಕಳಂಕ (೧೬-೧೭ನೆಯ ಶತಮಾನ) ದ ಕಾಲದವರೆಗೂ ಉಳಿದು ಬಂದಿದ್ದು ದುರ್ದೈವವಶಾತ್ ತರುವಾಯದಲ್ಲಿ ನಷ್ಟ ಗೊಂಡಿದೆ. ಇವರಲ್ಲದೆ ಶ್ರೀ ವರ್ಧದೇವನೂ ಒಂದು ‘ಚೂಡಾಮಣಿ’ ಬರೆದಿರುವುದಾಗಿ ವಿದ್ವಾಂಸರು ಹೇಳುತ್ತಾರೆ.
ಕವಿರಾಜ ಮಾರ್ಗಕಾರನು ಶ್ರೀವಿಜಯ, ಕವೀಶ್ವರ ಪಂಡಿತ ಚಂದ್ರ ಮತ್ತು ಲೋಕಪಾಲರೆಂಬ ಪದ್ಯಕವಿಗಳೂ ವಿಮಳೋದಯ. ನಾಗಾರ್ಜುನ, ಜಯಬಂಧು, ದುರ್ವಿನೀತರೆಂಬ ಗದ್ಯಕವಿಗಳೂ ಕನ್ನಡದಲ್ಲಿ ಆಗಿಹೋದರೆಂದು ಹೇಳಿದ್ದಾನೆ. ಇವರೆಲ್ಲ ಕ್ರಿ.ಶ. ೮೫೦ ಕ್ಕೆ ಹಿಂದಿನವರು. ದುರ್ವಿನೀತ ಆರನೆಯ ಶತಮಾನದಲ್ಲಿದ್ದ ಗಂಗ ದೊರೆ ಎಂಬುದನ್ನು ಈಗಾಗಲೇ ನೋಡಿದ್ದೇವೆ. ಕವಿರಾಜ ಮಾರ್ಗಕಾರನೆ ತನಗಿಂತ ಹಿಂದಿದ್ದ ‘ಕನ್ನಡವನ್ನು ಪೞಗನ್ನಡ’ ಎಂದು ಹೆಸರಿಸಿ ಅದನ್ನು ಸರಿಯಾಗಿ ತಿಳಿಯಲಾರದವರು ಅದರ ಘನತೆಗೆ ಕುಂದು ತರುತ್ತಿದ್ದಾರೆ ಎಂದು ಆಕ್ಷೇಪಿಸಿದ್ದಾನೆ. ಅಂದಿನ ಪೞ ಗನ್ನಡವೆಂದರೆ ಅದು ಪೂರ್ವದ ಹಳಗನ್ನಡವೆ. ಶ್ಯಾಮಕುಂದ, ತುಂಬಳೂರಾಚಾರ್ಯ, ದುರ್ವಿನೀತ ಮೊದಲಾದವರು ಕಾವ್ಯಕ್ಕೆ, ಶಾಸ್ತ್ರಕ್ಕೆ ಅಳವಡಿಸಿದ ಭಾಷೆ. ಕ್ರಿ.ಶ. ಆರು ಮತ್ತು ಅದಕ್ಕಿಂತ ಸ್ವಲ್ಪಾದರು ಹಿಂದಿನ ಶತಮಾನಗಳಿಗೆ ಸೇರಿದ್ದು.
೫ನೆಯ ಶತಮಾನದಿಂದ ೯ನೆಯ ಶತಮಾನದ (ಕ್ರಿ.ಶ. ೮೫೦ರ) ಅವಧಿಯ ವರೆಗೆ ಸು. ೬೪ ಕನ್ನಡ ಪದ್ಯಗಳು ಕಂಡು ಬಂದಿವೆ. ಇವುಗಳಲ್ಲಿ ನಾನಾ ರೀತಿಯ ಪ್ರಾಸಗಳು, ಸಂಸ್ಕೃತದ ಚಂಪಕಮಾಲೆ, ಉತ್ಪಲಮಾಲೆ ಇತ್ಯಾದಿ ಆರು ಖ್ಯಾತ ಕರ್ನಾಟಕಗಳು, ಕನಕಾಬ್ಜಿನಿ ಮಲ್ಲಿಕಾಮಾಲೆ, ರಥೋದ್ಧತ ವಂಶಸ್ಥ, ಶ್ಲೋಕಗಳು, ಆರ್ಯಾಗೀತಿಯಿಂದ ಬೆಳೆದು ಬಂದ ಕಂದ ಪದ್ಯಗಳು, ಅಚ್ಚಗನ್ನಡದ ತ್ರಿಪದಿ, ಪರಿಯಕ್ಕರ ಮತ್ತು ೯ ಗಣ ಸಂಖ್ಯೆಯುಳ್ಳ ಅಂಶಗಣದ ಪದ್ಯ ಕ್ರಿ.ಶ. ೭೫೮ರ ಗುಂಡ್ಲಹಳ್ಳಿ ಶಾಸನದಲ್ಲಿ ಮಿಶ್ರ ಛಂದಸ್ಸಿನ ಲಯ ವೃತ್ತ ಹಾಗೂ ಚಿಕ್ಕಬಳ್ಳಾಪುರ ಶಾಸನ (ಕ್ರಿ.ಶ. ೮೧೦)ದಲ್ಲಿ ಸಂಕೀರ್ಣ ಯೋಜನೆಯ ಎರಡು ಸಂಸ್ಕೃತ ಮಿಶ್ರ ಕನ್ನಡದಲ್ಲಿರುವ ಮಣಿ ಪ್ರವಾಳ ಶೈಲಿಯ ಪದ್ಯಗಳು ಈ ಅವಧಿಯಲ್ಲಿ ಕಂಡು ಬಂದಿವೆ. ತಾಳಗುಂದ ಕುಬ್ಜನ ಕದಂಬ ಶಾಸನದಲ್ಲೂ ಅಯ್‌ಹೊಳೆಯ ರವಿಕೀರ್ತಿ ಶಾಸನದಲ್ಲೂ ಮೇಲೆ ನೋಡಿದ ಸಂಸ್ಕೃತ ವೃತ್ತಗಳೇ ಇವೆ. ಕುಬ್ಜ. ರವಿಕೀರ್ತಿಗಳ ತರುವಾಯ ಕ್ರಿ.ಶ. ಸು ೭೬೦ ರಲ್ಲಿದ್ದ ದಿವ್ಯಭಾಷಾಕಲನ್‌’ ಎಂಬ ಕನ್ನಡ ಕವಿ ಗುಂಡ್ಲಹಳ್ಳಿ ಶಾಸನದಲ್ಲಿ ತೋರಿ ಬಂದಿದ್ದಾನೆ. ಈ ಕಾಲಾವಧಿಯಲ್ಲಿಯೇ ಸ್ವತಃ ಕರ್ನಾಟಕರಾಜ ಪ್ರಿಯೆಯಾಗಿದ್ದ ವಿಜ್ಝಿಕೆ (ವಿಜಯಾಂಬಿಕೆ) ಸಂಸ್ಕೃತದಲ್ಲಿ ‘ಕೌಮುದೀ ಮಹೋತ್ಸ’ವ ಎಂಬ ನಾಟಕ ರಚಿಸಿದ್ದಾಳೆ. ಗಂಗ, ಕದಂಬ, ಬಾದಾಮಿ ಚಾಲುಕ್ಯ ಮತ್ತು ರಾಷ್ಟ್ರಕೂಟರು ಉದಾರಾಶ್ರಮ ವಿತ್ತುದರಿಂದ ಕನ್ನಡ ಭಾಷೆ, ಸಾಹಿತ್ಯ ಸಂಸ್ಕೃತಗಳು ಅನೂಚಾನವಾಗಿ ಬೆಳೆದು ಬಂದವು. ಈ ಮನೆತನಗಳ ಪೈಕಿ ಬನವಾಸಿ ಕದಂಬರ ಆಶ್ರಯದಲ್ಲಿ ಕನ್ನಡ ಕಾವ್ಯ ಹುಟ್ಟಿದ ಬಗ್ಗೆ ಮಾತ್ರ ನೇರ ಪುರಾವೆಯಿಲ್ಲ. ಇತರೆಲ್ಲ ಮನೆತನಗಳ ಆಶ್ರಯದಲ್ಲಿ ಒಂದಿಲ್ಲೊಂದು ಕೃತಿ ಅಥವಾ ಪದ್ಯ ಶಾಸನ ರಚನೆಗೊಂಡಿದೆ. ಒಂದೇ ಕೊರಗೆಂದರೆ ಈ ಅವಧಿಯ ಕವಿ ಕೃತಿಗಳು ನಮ್ಮ ವರೆಗೆ ಉಳಿದು ಬರಲಿ.
—-
(ಸಂಖ್ಯಾಗೊಂದಲ / ಚುಕ್ಕಿ ಚಿಹ್ನೆಯ ಗೊಂದಲ ಇರುವುದರಿಂದ ಈ ಅಧ್ಯಾಯದ ಕೆಲವು ಅಡಿಟಿಪ್ಪಣಿಗಳನ್ನು ನಮೂದಿಸಿಲ್ಲ)

[14]ಎ.ಪಿ.ಕ. 17. ಮು.ಬಾ. 3ಬಾ.
[15]ಇದನ್ನು ಡಾ. ಬಿ. ವ್ಹಿ. ಶಿರೂರ. ಕರ್ನಾಟಕದ ವಿಶ್ವ ವಿದ್ಯಾಲಯದಿಂದ ಪ್ರಕಟಿಸಿದ್ದಾರೆ.
[16]ಕರ್ನಾಟಕ ಭಾರತ ೬-೪ ಪು. ೧೧೧.
[17]ಕರ್ನಾಟಕ ದ್ರೂ ವಜಿಸ್‌ ಪು. ೪೭೫
[18]ನೋಡಿ. ಡಾ. ಎಂ. ಎಂ. ಕಲಬುರ್ಗಿ, ಕವಿರಾಜ ಮಾರ್ಗ ಪರಿಸರದ ಕನ್ನಡ ಸಾಹಿತ್ಯ
ನೇಗಿನಹಾಳ ಪ್ರಬಂಧಗಳು: ಮೈಲುಗ ಮೇಳವಾಡಿದ ಪಿಂ [ಪೆಂ] ಬೇರು ಯಾವುದು?
ಮೈಲಾರದೇವರು ಕರ್ನಾಟಕ, ಆಂಧ್ರ ಮತ್ತು ಮಹಾರಾಷ್ಟ್ರಗಳಲ್ಲಿ ಪ್ರಾಚೀನ ಕಾಲದಿಂದಲೂ ಮೈಲಾರಲಿಂಗ ‘ಮಲ್ಲಯ್ಯ’ ಖಂಡೋಬಾ ಇತ್ಯಾದಿ ಹೆಸರುಗಳಿಂದ ಪ್ರಸಿದ್ಧನಾಗಿರುವ ಜಾನಪದ ದೈವತ. ಕನ್ನಡ ಸಾಹಿತ್ಯದಲ್ಲಿ ಕ್ರಿ.ಶ. ೧೨ನೆಯ ಶತಮಾನದಿಂದಲೇ ಕಾಣಿಸಿಕೊಳ್ಳುತ್ತ ಬಂದಿರುವ ಈ ದೇವರು ಕರ್ನಾಟಕದ ಎಲ್ಲ ಮತದವರ ಲಕ್ಷ್ಯ ಸೆಳೆದಿದ್ದಾನೆ. ಹಲವು ಜನ ವಚನಕಾರರ ವಚನಗಳಲ್ಲಿ ಉಲ್ಲೇಖ ಗೊಂಡಿರುವಂತೆ ಬಸವಣ್ಣನವರಲ್ಲಿಯೂ ಈ ದೇವರು ಉಲ್ಲೇಖಗಳಿರುವುದನ್ನು ವಿದ್ವಾಂಸರು ಈಗಾಗಲೇ ಎತ್ತಿ ತೋರಿಸಿದ್ದಾರೆ.[1] ಬಸವಣ್ಣನವರ ವಚನಗಳಲ್ಲಿ ‘ಮೈಲಾರ’ ಎಂದು ಕೆಲವೆಡೆಗಳಲ್ಲಿ ಹೆಸರಿಸಿದ್ದರೆ ಒಂದೆಡೆಯಲ್ಲಿ ಮಾತ್ರ ‘ಮೈಲುಗ’ ಎಂದು ಪ್ರಯೋಗವಿರುವುದು ಕಂಡುಬರುತ್ತದೆ. ಉದಾ:
ಅಸಮಾಕ್ಷಲಿಂಗಕ್ಕೆ ಅನ್ಯದೈವವ ಸರಿಯೆಂಬನ ಬಾಯಲ್ಲಿ
ಮಸೆದ ಕೂರಲಗನಿಕ್ಕದೆ ಮಾಣ್ಬನೆ ?
ಹುಸಿಯಾಗಿ ನುಡಿವವನ ನಾಯಾಗಿ ಬಗುಳಿಸನೆ ?
ಹಿರಿಯರುತ್ತಮರೆನ್ನದವರ ಕುದುರೆಯಾಗಿ ಕಟ್ಟಿಸನೆ ?
ಗುರು ಲಘುವೆಂಬವರ ಬಾಯಲ್ಲಿ ಮೆಟ್ಟಿ ಹುಡಿಹೊಯ್ಯದೆ ಮಾಣ್ಬನೆ ?
ಪರಸ್ತ್ರೀಗಳುಪಿದವರ ಹಿಡಿಕಂಡಗೊಯ್ಯನೆ ?
ಕೂಡಲ ಸಂಗಮದೇವಾ ನಿಮ್ಮ ಹೇಳಿದ ಹೇಳಿಕೆಯಿಂದ
ಪಿಂಬೇರ ಮೈಲಿಗೆ ಮೇಳವಾಡುತ್ತಿದ್ದ ಕಾಣಾ ತ್ರೈಜಗದೊಳಗೆ [2]
ಇಲ್ಲಿನ ‘ಪಿಂಬೇರ ಮೈಲಿಗೆ’ ಎಂಬುದು ಅಪಪಾಠವಾಗಿದ್ದು ‘ಪಿಂಬೇರ ಮೈಲುಗ’ ಎಂಬುದು ಅದರ ಸರಿಯಾದ ಪಾಠವೆಂದು ಡಾ || ಪಿ.ಬಿ. ದೇಸಾಯಿ ಯವರು ತಮ್ಮದೊಂದು ಲೇಖನದಲ್ಲಿ ನಿರ್ಧರಿಸಿದ್ದಾರೆ. [3]
ಇದೇ ರೀತಿ ಪಿಂಬೇರಿನ ಮೈಲಾರದೇವರ ಉಲ್ಲೇಖ ಹಲವು ಕಡೆಗೆ ಬರುತ್ತಿದ್ದು ಅವಗಳಲ್ಲಿ ಹರಿಹರನ ಶಂಕರದಾಸಿಮಯ್ಯನ ರಗಳೆ ಮತ್ತು ಮಲ್ಲಿಕಾರ್ಜುನ ಕವಿಯ (ಕ್ರಿ.ಶ.೧೭೦೦) ಶಂಕರದಾಸಿಮಯ್ಯನ ಪುರಾಣಗಳು ಉಲ್ಲೇಖನೀಯವಾದವುಗಳು ಹರಿಹರ ಮತ್ತು ಮಲ್ಲಿಕಾರ್ಜುನರಿಬ್ಬರೂ ಮೈಲಾರನು ಶಂಕರದಾಸಿಮಯ್ಯನಿಗೆ ಕೊಡೆ ಹಿಡಿದು ಅವನ ಸೇವೆ ಮಾಡಿದನೆಂದು ತಮ್ಮ ಕೃತಿಗಳಲ್ಲಿ ಹೇಳಿರುವುದನ್ನು ಆಧಾರಿವಾಗಿಟ್ಟುಕೊಂಡು ಶ್ರೀ ಹಾಲಬಾವಿಯವರು ಸಾತಾರಜಿಲ್ಲೆಯ ತರಲಾನದಿ (ಇದರ ಸರಿಯಾದ ಹೆಸರು ತಾರಳಿನದಿ)ಯ ದಡದ ಮೇಲಿನ ‘ಪಾಲ’ ಎಂಬ ಊರಿನ ಖಂಡೋಬಾ (ಮೈಲಾರಲಿಂಗ) ದೇವರ ಕ್ಷೇತ್ರವೇ ಇದೆಂದು ಭಾವಿಸಿದ್ದಾರೆ.[4] ಅದನ್ನೇ ಡಾ || ಎಂ. ಚಿದಾನಂದಮೂರ್ತಿಯವರು ತಮ್ಮದೊಂದು ಲೇಖನದಲ್ಲಿ ಸೂಚಿಸಿದ್ದಾರೆ.[5] ಶ್ರೀ ಹಾಲಬಾವಿಯವರ ಈ ಊಹೆ ಪ್ರಬಲವಾದುದಲ್ಲವಾದ ಕಾರಣ ಪ್ರಸ್ತುತ ಲೇಖನದಲ್ಲಿ ಪಿಂಬೇರ ಕ್ಷೇತ್ರ ಎಂದರೆ ಯಾವುದು ಎಂಬುದನ್ನು ನಿರ್ಧರಿಸಲು ಪ್ರಯತ್ನಿಸಲಾಗುವುದು.
ಶಂಕರದಾಸಿಮಯ್ಯನು ಸೂಚಿ ಕಾಯಕದವನಾಗಿದ್ದು ಅವನ ಊರು ಕಂದಶಿಲೆ ಅಥವಾ ಕಂದಗಲ್ಲು (ಹುನಗುಂದ ತಾ :ವಿಜಾಪೂರ ಜಿಲ್ಲೆ) ಎಂದೂ ಅವನ ಆರಾಧ್ಯದೈವ ಪ್ರಸ್ತುತ ಕಂದಗಲ್ಲಿನಿಂದ ಪೂರ್ವಕ್ಕೆ ೧೨ ಮೈ. ಅಂತರದಲ್ಲಿ ಕೃಷ್ಣಾ ತೀರದಲ್ಲಿರುವ ನವಿಲೆ (ಲಿಂಗಸೂರು ತಾ.ರಾಯಚೂರು ಜಿ.)ಯ ಜಡೆಯ ಶಂಕರ ಲಿಂಗವೆಂಬ ಸ್ಥಾವರಲಿಂಗವೆಂದೂ ತಿಳಿದುಬರುತ್ತದೆ.[6] ಶಂಕರದಾಸಿಮಯ್ಯನು ಜಡೆಯ ಶಂಕರನ ವರಪ್ರಸಾದದಿಂದ ಉರಿಗಣ್ಣು ಪಡೆದು ಕಲ್ಯಾಣಕ್ಕೆ ಹೋದನು. ಅಲ್ಲಿ ತನ್ನ ಉರಿಗಣ್ಣಿನಿಂದ ನರಸಿಂಹನ ವಿಗ್ರಹ ಸುಟ್ಟುಹಾಕಿದರು. ಬರುತ್ತ ದಾರಿಯಲ್ಲಿ ಹೆಂ (ಪೆಂ) ಬೇಱಿನಲ್ಲಿದ್ದ ಮೈಲಾರ ದೇವಸ್ಥಾನದಲ್ಲಿ ತಂಗಿದ್ದು ಅಲ್ಲಿ ಮೈಲಾರದೇವರಿಗೆ ಭಕ್ತರು ಅರ್ಪಿಸುತ್ತಿದ್ದ ಸೇವಾ ಪರಿಕರಗಳನ್ನು ತಾನೇ ಸ್ವೀಕರಿಸಿ ಆತನು ತನ್ನೆಂಜಲನ್ನು ತಿನ್ನುವಂತೆಮಾಡಿ ಅವನಿಂದಲೇ ತನಗೆ ಕೊಡೆ ಹಿಡಿಸಿ ಕೊಂಡನು. ತರುವಾಯ ಅಲ್ಲಿಯ ಜನರ ಇಚ್ಛೆಯಂತೆ ಮೈಲಾರವನ್ನು ಅಲ್ಲಿಯೆ ಉಳಿಸಿ ಅವನ ಅಪೇಕ್ಷೆಯಂತೆ ಕೊಡೆಯನ್ನಿತ್ತು ಮುಂದೆ ಸಾಗಿದನು. ಅಲ್ಲಿಂದ ಮುಂದೆ ‘ಶಿವಭಾರ’ದಲ್ಲಿದ್ದ ಭೈರವನಿಂದ ವಂದಿಸಿಕೊಂಡು ನವಿಲೆಗೆ ಹಿಂತುರುಗಿ ಬಂದನು.[7]
ರಗಳೆಯಲ್ಲಿ ಹೇಳಿರುವ ಈ ಮಾರ್ಗದಲ್ಲಿ ಈ ಮಾರ್ಗದಲ್ಲಿ ಶಂಕರದಾಸಿಮಯ್ಯನು ಪ್ರಯಾಣ ಮಾಡಿರಲಿ ಅಥವಾ ಮಾಡದೆ ಇರಲಿ[8]ಆದರೆ ಕವಿ ಹರಿಹರನ ವಿಚಾರದಲ್ಲಿ ಪೆಂ (ಹೆಂ) ಬೇರು ಪಟ್ಟಣವು ಕಲ್ಯಾಣ ಮತ್ತು ನವಿಲೆಗಳ ಮಧ್ಯದಲ್ಲಿ ಇತ್ತೆಂಬುದಾಗಿ ಸ್ಪಷ್ಟಪಡುತ್ತದೆ. ಈ ಕಾರಣ ಶ್ರೀ ಹಾಲಬಾವಿಯವರು ಪೆಂಬೇರೆಂದು ಊಹಿಸಿರುವ ಪಾಲಕ್ಷೇತ್ರವು ನಿಜವಾದ ಪೆಂಬೇರಲ್ಲಂದು ಹೇಳಬೇಕಾಗುತ್ತದೆ.[9] ಪಾಲಕ್ಷೇತ್ರ ವಾದರೋ ಕಲ್ಯಾಣದ ಪಶ್ಚಿಮ ದಿಕ್ಕಿಗೆ ಸಹ್ಯಾದ್ರಿಯ ಸಾಲಿನಲ್ಲಿ ಬರುತ್ತದೆ. ಅದು ಈಗಿನ ರಾಷ್ಟ್ರೀಯ ಹೆದ್ದಾರಿ ನಂ.೪ರ ಸಮೀಪ ಕರಾಡ ಮತ್ತು ಸಾತಾರೆಗಳ ನಡುವೆ ಸಾತಾರೆಯಿಂದ ದಕ್ಷಣಕ್ಕೆ ಸು.೧೫ ಮೈಲುಗಳ ಅಂತರದಲ್ಲಿದೆ. ಚಾಲುಕ್ಯ ಸಾಮ್ರಾಟ ಜಯಸಿಂಹನು ಇದ್ದ (?) ಕಲ್ಯಾಣ ನಗರವು ಪ್ರಸ್ತುತ ಪಾಲಕ್ಷೇತ್ರದಿಂದ ಕನಿಷ್ಟ ೪೦೦ ಕಿಲೋಮೀಟರು ದೂರವಾದರೂ ಆದೀತು. ರಗಳೆಯಲ್ಲಿನ ಸಂದರ್ಭದಲ್ಲಿ ಶಂಕರದಾಸಿಮಯ್ಯ ಕಲ್ಯಾಣದಿಂದ ನವಿಲೆಗೆ ಬರುವಾಗ ಅಷ್ಟು ದೂರ ಪಶ್ಚಿಮಕ್ಕೆ ಹೋದನೆಂದು ಊಹಿಸುವುದು ತೀರ ಅಸಂಮಜಸವೆನಿಸುತ್ತದೆ. ಆದ್ದರಿಂದ ಕಲ್ಯಾಣ – ನವಿಲೆಗಳ ನಡುವೆ ಎಲ್ಲಿಯೋ ಒಂದೆಡೆ ‘ಲೋಕವರ್ಚಿಸುವ ಮೈಲಾರನ’ ಪ್ರಸಿದ್ಧ ಕ್ಷೇತ್ರವೊಂದು ಬಸವಣ್ಣ – ಹರಿಹರನ ಕಾಲದಲ್ಲಿ ಇದ್ದಿರಬೇಕು. ಮತ್ತು ಅದು ಪೆಂ (ಹೆಂ) ಬೇಱು ಎಂದು ಹೆಸರಾಗಿರಬೇಕು.
ಪ್ರಾಚೀನಕಾಲದಲ್ಲಿ ಮೈಲಾರಲಿಂಗ ಬಹು ಜನಪ್ರಿಯವಾಗಿದ್ದ ದೇವರೆಂಬುದಂತೂ ಸ್ಪಷ್ಟವಿದೆ. ನಾನು ಒಂದೆಡೆಯಲ್ಲಿ[10]ಈಗಾಗಲೇ ಪ್ರಸ್ಥಾಪಿಸಿರುವಂತೆ ಹನ್ನೊಂದನೆಯ ಶತಮಾನದ ವೇಳೆಗಾಗಲೇ ಈಗಿನ ಹೈದರಾಬಾದ ಪ್ರದೇಶದಿಂದ ದಕ್ಷಿಣದ ತುಂಗಭದ್ರೆಯವರೆಗಿನ ಪ್ರದೇಶದಲ್ಲಿ ಮೈಲಾರದೇವರು ಪೂಜೆಗೊಳ್ಳುತ್ತಿದ್ದ. ಹಲವು ಜನ ವಚನಕಾರನೂ, ನಯಸೇನ – ಬ್ರಹ್ಮಶಿವರಂಥ ಜೈನಮತ ಪ್ರತಿಪಾದಕರೂ ಮೈಲಾರ ಮಾಳಚಿಯವರನ್ನು ಪದೇ ಪದೇ ಉಲ್ಲೇಖಿಸುವುದನ್ನು ನೋಡಿದರೆ ಈ ಮಾತು ಸ್ಪಷ್ಟವಾಗುತ್ತದೆ. ಆದುದರಿಂದ ಆ ಕಾಲಕ್ಕಾಗಲೇ ಈ ವಿಸ್ತಾರವಾದ ಪ್ರದೇಶದಲ್ಲಿ ಮೈಲಾರ ದೇವರ ಹಲವಾರು ದೇವಾಲಯಗಳು ಇದ್ದರಿಬೇಕು. ಈಗಂತೂ ಇವೆ.
ಒಟ್ಟು ಕರ್ನಾಟಕದಲ್ಲಿ ಮೈಲಾರಲಿಂಗ ದೇವಸ್ಥಾನಗಳ ಸಂಖ್ಯೆ ಸು.೫೦೦ರಷ್ಟು ಆಗಬಹುದು. ಆದರೆ ಅವೆಲ್ಲವೂ ಮಹತ್ವದುವಲ್ಲ. ಭಕ್ತರಿಗೆ ಅತ್ಯಂತ ಪೂಜನೀಯವೆನಿಸಿ ಜಾಗೃತ ಸ್ಥಾನಗಳಾಗಿ ಪ್ರಸಿದ್ಧವಾಗಿರುವ ಕ್ಷೇತ್ರಗಳು ಕೆಲವು ಮಾತ್ರ ಇವೆ. ಉಳಿದವು ಪ್ರಾತಿನಿಧಿಕ ದೇವಾಲಯಗಳು. ಪ್ರಸಿದ್ಧ ಕ್ಷೇತ್ರಗಳು ಮತ್ತು ಪಾತಿನಿಧಿಕ ದೇವಾಲಯಗಳಲ್ಲಿ (ಈಗ) ಕಂಡುಬರುವ ಒಂದು ಪ್ರಮುಖ ವ್ಯತ್ಯಾಸವನ್ನು ಇಲ್ಲಿ ಹೇಳಬೇಕು. ಮೈಲಾರಲಿಂಗನ ದೇವಾಲಯಗಳ ಪೈಕಿ ಕೆಲವರಲ್ಲಿ ಮಾತ್ರ ಸ್ವಯಂ ಭೂ ಲಿಂಗಗಳಿವೆ. ಹಾಗೆ ಸ್ವಯಂಭೂ ಲಿಂಗಗಳಿರುವ ದೇವಾಲಯಗಳು ಜನಾಕರ್ಷಣೆಯ ಕೇಂದ್ರಗಳಾಗಿದ್ದು ಅಲ್ಲಿ ಭಾರಿ ಜನಸ್ತೋಮ ಸೇರಿ ಜಾತ್ರೆ ನಡೆಸುವುದು, ಹರಕೆ-ತೀರಿಸುವುದು ಮುಂತಾದ ಕಾರ್ಯಕ್ರಮಗಳು ಜರುಗುತ್ತವೆ. ಕಾರಣ ಅಂಥ ಒಂದು ಯಾವುದೋ ಕ್ಷೇತ್ರ ನವಿಲೆ ಮತ್ತು ಕಲ್ಯಾಣಗಳ ನಡುವೆ ಅಂದು ಇದ್ದಿರಬೇಕು.
ಸದ್ಯ ಕೃಷ್ಣಾತೀರದ ನವಿಲೆ ಮತ್ತು ಕಲ್ಯಾಣಗಳ ನಡುವೆ (ಕರ್ನಾಟಕದ ಭಾಗದಲ್ಲಿ) ಮೈಲಾರಲಿಂಗನ ಸ್ವಯಂಭೂ ಲಿಂಗಗಳಿರುವ ಕ್ಷೇತ್ರಗಳು ನನಗೆ ತಿಳಿದಿರುವಂತೆ ಇವು : (೧) ಮಂಗಸೂಳಿಯ ಮಲ್ಲಯ್ಯ (ಅಥಣಿ ತಾ., ಬೆಳಗಾವಿ ಜಿ.) (೨) ದೇವರ ಹಿಪ್ಪರಿಗೆಯ ಮಲ್ಲಯ್ಯ ಅಥವಾ ರಾವುತರಾಯ (ಸಿಂದಗಿ ತಾ., ವಿಜಾಪುರ ಜಿ.) (೩) ಯಾತಗಿರಿ-ಮೈಲಾಪುರ ಮಲ್ಲಯ್ಯ (ಯಾದಗಿರಿ ತಾ., ಕಲಬುರ್ಗಿ ಜಿ.) (೪) ಪ್ರೇಮಪುರ -ಮೈಲಾರ ಅಥವಾ ಭೂತಮೈಲಾರ (ಭಾಲ್ಕಿ ತಾ., ಬೀದರ ಜಿ.) ಈ ನಾಲ್ಕು ಕ್ಷೇತ್ರಗಳು ಬಹು ಪ್ರಸಿದ್ಧವಾಗಿದ್ದು ಇಲ್ಲೆಲ್ಲ ದೊಡ್ಡ ಪ್ರಮಾಣದ ಕ್ಷೇತ್ರವು ತುಂಬ ಗಮನಾರ್ಹವಾದುದು. ಅದನ್ನು ಈಗಲೂ ಪ್ರೇಮಪುರ, ಮೈಲಾರ, ದಕ್ಷಿಣ ಕಾಶಿ, ಪ್ರೇಮಪುರ-ಮೈಲಾರ, ಭೂತ-ಮೈಲಾರ ಮುಂತಾದ ಹೆಸರುಗಳಿಂದ ಕರೆಯುವರಲ್ಲದೆ ಮಹಾರಾಷ್ಟ್ರದ ಭಕ್ತರು ಈಗಲೂ ಇದನ್ನು ‘ಪೇಂಬರ’ ಎಂದು ಹೇಳುತ್ತಾರೆ. ಅಲ್ಲದೆ ಇಡೀ ಮಹಾರಾಷ್ಟ್ರದಲ್ಲಿ ಈ ‘ಪೇಂಬರ ಕ್ಷೇತ್ರ’ವೇ ಖಂಡೋಬಾ (ಮೈಲಾರಲಿಂಗ)ನ ಮೂಲಪೀಠವೆಂದು ನಂಬುತ್ತಾರೆ. ಈ ನಂಬಿಕೆಯನ್ನು ಸಮರ್ಥಿಸುವಂತೆ ಮರಾಠಿಯಲ್ಲಿ ಹುಲುಸಾದ ಸಾಹಿತ್ಯಿಕ ಸಾಮಗ್ರಿ ಉಪಲಬ್ಧವಾಗಿದೆ. ಹದಿನಾರನೆಯ ಶತಮಾನದ ಆದಿಭಾಗದಲ್ಲಿ ರಚಿತವಾದ ಮರಾಠಿ ‘ಮಲ್ಲಾರಿ ಮಹಾತ್ಮೆ’ ಮತ್ತು ಅದರ ಮೂಲ ಆಕರವಾದ ಸಂಸ್ಕೃತ’ ಮಲ್ಲಾರಿ ಮಹಾತ್ಮೆ’ಗಳಲ್ಲಿ ಮೈಲಾರ – ಖಂಡೋಬಾನ ಮೂಲಪೀಠ ಪ್ರೇಮಪುರವೆಂದು ಹೇಳಲಾಗಿದ್ದು ಈ ಆ ಪ್ರೇಮಪುರವೆಂದರೆ ‘ಪೇಂಬರ’ವೇ ಎಂತಲೂ ಅದು (ಬೀದರ ಜಿಲ್ಲೆಯ) ಇದೇ ದೇವಸ್ಥಾನವೆಂತಲೂ ತಿಳಿದುಬರುತ್ತದೆ.* ಪ್ರಸ್ತುತ ದೇವಾಲಯದ ಪರಿಸರವನ್ನು ನೀರಿಕ್ಷಿಸಿದರೆ ಅದು ಬಹು ಪುರಾತನವಾದ ದೇವಾಲಯವೆಂಬುದು ಸ್ಪಷ್ಟಪಡುತ್ತದೆ. ಈ ಸ್ಥಳವಾಚಕಕ್ಕೆ ಮರಾಠಿಯಲ್ಲಿ ಪೇಂಬರ, ಪೇಮರ, ಪೇಮರಿ ಎಂಬಿತ್ಯಾದಿ ಪರ್ಯಾಯಗಳು ಈಗಲೂ ಪ್ರಚಾರದಲ್ಲಿವೆ. ಪೇಂಬರ ಎಂಬುದು ಹಳಗನ್ನಡದ ಪೆಂಬೇಱು ಎಂಬುದರ ಇನ್ನೊಂದು ರೂಪವೇ ಎಂಬುದರಲ್ಲಿ ಅನುಮಾನವಿಲ್ಲ. ಇದನ್ನೇ ಸಂಸ್ಕೃತೀಕರಣಗೊಳಿಸಿ ‘ಪ್ರೇಮಪುರ’ ಎಂದು ಮಾಡಿಕೊಂಡಿದ್ದಾರೆ. ಈ ಪ್ರವೃತ್ತಿ ನಮ್ಮಲ್ಲಿ ತೀರ ಸಾಮಾನ್ಯವೆಂದು ಬೇರೆ ಹೇಳಬೇಕಿಲ್ಲ. ಆದ್ದರಿಂದ ಬಸವಣ್ಣ ಹರಿಹರ ಮತ್ತು ಮಲ್ಲಿಕಾರ್ಜುನ ಕವಿ ಇವರು ಹೇಳುವ ಪೆಂ (ಹೆಂ) ಬೇರೆಂದರೆ ಬೀದರ ಜಿಲ್ಲೆಯ ಈ ಕ್ಷೇತ್ರವೆಂದೇ ತಿಳಿಯಬೇಕು.
ಇಲ್ಲಿ ಶ್ರೀಹಾಲಬಾವಿಯವರು ಹೇಳಿರುವ ಒಂದೆರಡು ಸಂಗತಿಗಳನ್ನು ಕುರಿತು ವಿವರಿಸುವುದು ಅವಶ್ಯಕವೆಂದು ಕಾಣುತ್ತದೆ. ಅವರು ಕರಾಡ ಸಮೀಪದ ಪಾಲ ಅಥವಾ ಪಾಲಿಕ್ಷೇತ್ರಕ್ಕೆ ಪೇಂಬರ ಎಂದು ಹೆಸರಿರುವುದನ್ನು ಸೂಚಿಸಿದ್ದಾರೆ.[11] ಆ ಭಾಗದ ಜನ ಆ ಕ್ಷೇತ್ರವನ್ನು ಪಾವಿ-ಪೇಂಬರ ಎಂದು ಕರೆಯುವುದನ್ನು ಅವರೇ ತಿಳಿಸುತ್ತಾರೆ. ಹಾಗೆ ಆ ಕ್ಷೇತ್ರ ಪಾಲಿ-ಪೇಂಬರ ಎಂದಾಗಲು ಪೇಂಬರ (ಪ್ರೇಮ ಪುರ)ದ ದೇವರು ಪಾಲಿಯಲ್ಲಿ ಪ್ರಕಟಗೊಂಡದ್ದೇ ಕಾರಣ. ಪಾಲಿಯ ಗೌಳಿಗಿತ್ತಿಯೊಬ್ಬಳ[12]ಭಕ್ತಿಗೆ ಮೆಚ್ಚಿ ಮೈಲಾರಲಿಂಗನು ಸ್ವಯಂಭೂಲಿಂಗರೂಪದಲ್ಲಿ ಆ ಕ್ಷೇತ್ರದಲ್ಲಿಪ್ರಕಟವಾದನಂತೆ. ಈ ನಂಬಿಕೆ ಇಡಿ ಮಹಾರಾಷ್ಟ್ರದಲ್ಲಿ ಪ್ರಚಲಿತವಾಗಿದೆ.[13]
ಖಂಡೋಬಾ ಕ್ಷೇತ್ರಗಳು ಮಹಾರಾಷ್ಟ್ರದಲ್ಲಿ ಸ್ಥಾಪಿತವಾದ ಕ್ರಮವನ್ನು ಕೂಡ ಅಲ್ಲಿನ ಜನ ಹೇಳುತ್ತಾರೆ. ಆ ಕ್ರಮ ಹೀಗಿದೆಯಂತೆ; ಪ್ರೇಮಪುರ (ಪೇಂಬರ)ದಿಂದ ಮೊದಲು ದೇವರು ಮಾಲೆಗಾಂವಕ್ಕೆ ಹೋಗಿ ನೆಲಸಿದನು. ಇದು ನಾಂದೇಡ ಜಿಲ್ಲೆಯಲ್ಲಿದೆ. ಅಲ್ಲಿಂದ ಉಸ್ಮಾನಾಬಾದ ಜಿಲ್ಲೆಯ ನಳದುರ್ಗುಕ್ಕೆ ಹೋದನು. ತರುವಾಯ ಸಾತಾರ ಜಿಲ್ಲೆಯ ಪಾಲಿಗೂ ತದನಂತರ ಜಜೂರಿ, (ಪುಣೆಜಿಲ್ಲೆ)ಗೂ ಹೋದನು. ಇದು ಬೀದರ-ಮೈಲಾರದಲ್ಲಿರುವ ಸ್ಥಾನಿಕರು ನನಗೆ ಹೇಳಿದ ಕ್ರಮ. ಆದರೆ ರಾ.ಚಿಂ.ಢೇರೆ ಎಂಬ ವಿದ್ವಾಂಸರು ಸ್ವಲ್ಪ ಬೇರೆಯಾದ ರೀತಿಯಲ್ಲಿ ಈ ಕ್ರಮವನ್ನು ಹೇಳಿದ್ದಾರೆ.[14] ಅವರ ಪ್ರಕಾರ ಪ್ರೇಮಪುರ (ಪೇಂಬರ) > ಪಾಲಿ > ನಳದುರ್ಗ > ಜಜೂರಿ ಈ ಕ್ರಮದಲ್ಲಿ ದೇವಾಲಯಗಳು ನಿರ್ಮಾಣಗೊಂಡವು. ಮಹಾರಾಷ್ಟ್ರದಲ್ಲಿ ಈ ನಂಬಿಕೆ ಸಾರ್ವತ್ರಿಕವಾಗಿದೆಯಂತೆ. ಒಟ್ಟಿನಲ್ಲಿ ಹೇಳಬೇಕೆಂದರೆ ಬೀದರೆ ಜಿಲ್ಲೆಯ ಪ್ರೇಮಪುರವೇ ಮೂಲ ಪೇಂಬರ ಎಂಬುದು ಮಹಾರಾಷ್ಟ್ರದಲ್ಲಿ ನಿರ್ವಿವಾದ ವಿಷಯವಾಗಿದೆ. ಈ ಕಾರಣದಿಂದಲೇ ಪಾಲಿಗೆ ‘ಪಾಲಿ-ಪೇಂಬರ’ ಎಂದು ಹೆಸರುಂಟಾದುದು. ಎಂದರೆ ಅದು ಮತ್ತೊಂದು ಪೇಂಬರವಾಯಿತು.
ಎರಡನೆಯದಾಗಿ ಪಾಲಿಯ ದೇವಾಲಯದ ಸ್ವಯಂಭೂಲಿಂಗದ ಮೇಲೆ ಆಚ್ಛಾದಿಸಿರುವ ಹಿತ್ತಾಳಿಯ ಮುಖವಾಡದಲ್ಲಿನ ಪ್ರಭಾವಳಿಯಲ್ಲಿ ಕೊಡೆಯೊಂದು ಇರುವ ವಿಷಯ.[15] ಶಂಕರದಾಸಿಮಯ್ಯನು ಮೈಲಾರನಿಂದ ಕೊಡೆ ಹಿಡಿಸಿಕೊಂಡು ತರುವಾಯ ಇದೇ ಕೊಡೆಯನ್ನು ಅವನ ಅಪೇಕ್ಷೆಯಂತೆ ಅವನಿಗೇ ಹಿಂತಿರುಗಿ ಕೊಟ್ಟನೆಂದು ರಗಳೆ ಮತ್ತು ಪುರಾಣಗಳಲ್ಲಿ ವರ್ಣನೆ ಬಂದಿರುವ ಹಿನ್ನೆಲೆಯಲ್ಲಿ ಈ ಪ್ರಭಾವಳಿಯಲ್ಲಿನ ಕೊಡೆಗೆ ಅವರು ಮಹತ್ವವಿತ್ತಿದ್ದಾರೆ. ಶ್ರೀ ಹಾಲಬಾವಿಯವರು ನೋಡಿದಾಗ ಪಾಲಿ ದೇವಾಲಯದ ಕೊಡೆ ಇದ್ದುದು ಹಾಗೂ ಈಗಲೂ ಅದು ಇರುವುದು ನಿಜ ಸಂಗತಿಯಾದರೂ ಅದು ತೀರ ಚಿಕ್ಕದಾಗಿದೆ. ಅದೇ ರೀತಿ ಅಲ್ಲಿನ ಒಟ್ಟು ಪರಿಸರದಲ್ಲಿ ಆ ಕೊಡೆ ನಗಣ್ಯವಾಗಿದೆ. ಕಾರಣ ರಗಳೆ (ಮತ್ತು ಪುರಾಣ)ಯಲ್ಲಿ ಹೇಳಿರುವ ಕೊಡೆಗೂ ಸಂಬಂಧ ಕಲ್ಪಿಸುವುದು ಅನಗತ್ಯವೆಂದೇ ಹೇಳಬೇಕು.
ಒಟ್ಟು ಮೈಲಾರಲಿಂಗನ ಸಂಪ್ರದಾಯ ಮತ್ತು ಕುರುಬ ಜನಾಂಗದ ಸಂಪ್ರದಾಯಗಳಲ್ಲಿ ಕೆಲವೊಂದು ವಸ್ತುಗಳಿಗೆ ವಿಶೇಷ ಮಹತ್ವವಿರುವುದು ಕಂಡುಬರುತ್ತದೆ. ಅವುಗಳಲ್ಲಿ ಕೊಡೆ ಅಥವಾ ‘ಸತ್ತಿಗೆ’ಯೂ ಒಂದು. ಕುರುಬರ ದೇವರುಗಳಾದ ಬೀರ, ಕರಿಸಿದ್ಧ, ಇಟ್ಟಪ್ಪ, ಮೊದಲಾದ ದೇವರುಗಳಿಗೆ ‘ಸತ್ತಿಗೆ’ ಎಂದು ಕರೆಯಲಾಗುವ ದೊಡ್ಡ ಕೊಡೆಯೊಂದು ಇದ್ದೇ ಇರುತ್ತದೆ. ಹಾಗೂ ಆ ಜನಾಂಗದ ಜನರು ತಮ್ಮ ಲಗ್ನ ಮುಂತಾದ ಮುಖ್ಯ ಕಾರ್ಯಗಳನ್ನು ಆ ಸತ್ತಿಗೆಯ ನೆರಳಿನಲ್ಲಿಯೆ ನೆರವೇರಿಸುವ ಪದ್ಧತಿ ಈಗಲೂ ರೂಢಿಯಲ್ಲಿದೆ. ಮೈಲಾರ ದೇವರ ಸಂಪ್ರದಾಯದಲ್ಲಿ ಕೂಡ ಕೊಡೆಗೆ ವಿಶೇಷ ಮಹತ್ವವಿದೆ. ಮೈಲಾರಲಿಂಗನ ಮುಖ್ಯ ಕ್ಷೇತ್ರಗಳಾದ ಹಿರೇ ಮೈಲಾರ (ಬಳ್ಳಾರಿ ಜಿಲ್ಲೆ) ದೇವರಗುಡ್ಡ (ಧಾರವಾಡ ಜಿಲ್ಲೆ) ಹಾಗೂ ಬೀದರ ಮೈಲಾರಗಳಲ್ಲಿ ಈಗಲೂ ಪ್ರತ್ಯೇಕ ಕೊಡೆಗಳ ಉಪಯೋಗವಿದ್ದು ಆಯಾ ದೇವಾಲಯಗಳ ಸ್ಥಾನಿಕರು ದೇವಾಲಯಕ್ಕೆ ಸಂಬಂಧಿಸಿದಂತೆ ಅಧಿಕೃತವಾದ ಯಾವ ಆಚರಣೆ ನೆರವೇರಿಸಿದರೂ ಕುದುರೆಯೊಂದರ ಮೂರ್ತಿ[16]ಮತ್ತು ಕೊಡೆಯ ಸಾನ್ನಿಧ್ಯದಲ್ಲಿಯೇ ನೆರವೇರಿಸುತ್ತಾರೆ. ಗೊರವಪ್ಪ-ಗೊರವಮ್ಮ ಮೊದಲಾದವರ ದೀಕ್ಷೆ, ಬೇರೆ ರೀತಿಯ ಹೊರೆ ಹೊರಿಸುವುದು, ಭಕ್ತರ ಮಕ್ಕಳ ಜವಳ ತೆಗೆಯುವುದು ಭಂಡಾರ ಛಟ್ಟಿಯಲ್ಲಿ ಭಂಡಾರ ಹಂಚುವುದು ಕಾರಣಿಕ ಹೇಳುವುದು ಮುಂತಾದ ಪ್ರಮುಖ ಆಚರಣೆಗಳೆಲ್ಲವೂ ಆ ಕೊಡೆಯ ನೆರವಿನಿಂದಲೇ ನಡೆಯಬೇಕು. ಕುರುಬ ಜನಾಂಗಕ್ಕೆ ಮಾತ್ರ ಸೀಮಿತವಾಗಿರುವ ಬೀರ, ಕರಿಸಿದ್ಧ ಮೊದಲಾದ ದೇವರು ಗಳಿಗೂ ಕೊಡೆ ಅವಶ್ಯವಾಗಿರುವಂತೆ ಡೊಳ್ಳಿನ ಪ್ರತಿಯೊಂದು ವಾಲಗದಲ್ಲಿ ಕೊಡೆಯೊಂದು ಇದ್ದೆ ಇರುತ್ತದೆ. ಇದನ್ನೆಲ್ಲ ನೋಡಿದಾಗ ಶಂಕರದಾಸಿಮಯ್ಯ ನಂಥವರು ಕೊಟ್ಟದ್ದರಿಂದಲೇ ಮೈಲಾರ ದೇವರಿಗೆ ಕೊಡೆಯುಂಟಾಯಿತೆಂದು ಬಾವಿಸುವ ಅವಶ್ಯಕತೆ ಉಳಿಯುವುದಿಲ್ಲ. ಈ ಕಲ್ಪನೆಗೆ ಮೂಲವಾಗಿರುವಂತೆ ತೋರುವ ಬಸವಣ್ಣನವರ ವಚನದಲ್ಲಿಯೂ ಕೊಡೆಯ ಸ್ಪಷ್ಟ ಉಲ್ಲೇಖವಿಲ್ಲ. ಆ ಸಂಪ್ರದಾಯದಲ್ಲಿ ಕೊಡೆ ಪ್ರಮುಖ ಪಾತ್ರ ವಹಿಸುತ್ತಿದ್ದುದನ್ನು ಕಂಡ ಹರಿಹರನಂಥ ಕವಿಗಳು ಹಾಗೆ ಚಿತ್ರಿಸಿದ್ದಾರಷ್ಟೆ. “ಶಂಕರ ದಾಸಿಮಯ್ಯ ಶಿವನ ಅವತಾರವೆಂದು ಜನರು ನಂಬಿದ್ದರಿಂದ ಪಿಂಬೇರಿನ ಮೈಲಾರ ಶಂಕರದಾಸಿಮಯ್ಯನಿಗೇ ಕೊಡೆ ಹಿಡಿದು ಊಳಿಗವನ್ನೆಸಗಿದ ಎಂಬ ಕತೆ ಕಲ್ಪಿತವಾಯಿತು” ಎಂದಿರುವ ಡಾ || ಚಿದಾನಂದ ಮೂರ್ತಿಯ ಹೇಳಿಕೆ ಈ ನಿಟ್ಟಿನಲ್ಲಿ ಸಮರ್ಥನೀಯವೇ. ಆದ್ದರಿಂದ ಪೆಂ (ಪಿಂ) ಬೇರು ಕ್ಷೇತ್ರವನ್ನು ನಿಶ್ಚಯಗೊಳಿಸಲು ಕೊಡೆಯೂ ಒಂದು ಆಧಾರವೆಂದು ಶ್ರೀ ಹಾಲಬಾವಿಯವರು ಭಾವಿಸಿದ್ದು ಅಸಮಪರ್ಕವೆಂಬುದು ಸ್ಪಷ್ಟ. ಒಟ್ಟು ಮೇಲಿನ ಸಂಗತಿಗಳ ಬೆಳಕಿನಲ್ಲಿ ನೋಡಿದಾಗ ಶಂಕರ ದಾಸಿಮಯ್ಯನು ಭೆಟ್ಟಿಕೊಟ್ಟಿರಬಹುದಾದ ಅಥವಾ ಬಸವಣ್ಣನವರು ಉಲ್ಲೇಖಿಸಿರುವ ಪಿಂ (ಪೆಂ) ಬೇಱು (ರು) ಬೀದರಜಿಲ್ಲೆಯ ಪ್ರೇಮಪುರ-ಮೈಲಾರ ಕ್ಷೇತ್ರವೇ ಎಂದು ತಿಳಿಯಲಡ್ಡಿಯಿಲ್ಲ.

ನೇಗಿನಹಾಳ ಪ್ರಬಂಧಗಳು: ಮೈಲಾರಲಿಂಗ ಮತ್ತು ಪರಿವಾರ ದೇವತೆಗಳು
ಮೈಲಾರ ದೇವರ ಬಗೆಗೆ ವಿದ್ವಾಂಸರಲ್ಲಿ ಹಲವಾರು ರೀತಿಯ ತಪ್ಪು ಕಲ್ಪನೆಗಳುಂಟಾಗಿವೆ. ಅದಕ್ಕೆ ಕಾರಣ ಈ ಸಂಪ್ರದಾಯದ ಸರಿಯಾದ ಪರಿಚಯ ಇಲ್ಲದಿರುವುದೇ ಆಗಿದೆ. ಪ್ರಾಚೀನ ಕನ್ನಡ ಕೃತಿಗಳಲ್ಲಿರುವ ಉಲ್ಲೇಖವುಗಳಲ್ಲಿ ಹೆಚ್ಚಿನ ಇಂಥ ತಪ್ಪು ಕಲ್ಪನೆಗಳಿಗೆ ಇನ್ನಷ್ಟು ಸಹಾಯಕವಾಗಿವೆ. ಪ್ರಾಚೀನರ ವಿಷಯಕ್ಕೆ ಹೇಳಬೇಕೆಂದರೆ, ಅವರಲ್ಲಿದ್ದ ತಪ್ಪು ಕಲ್ಪನೆಗಳಿಗೆ ಅವರಿಗಿದ್ದ ಅಲ್ಪ ಪರಿಚಯ ಒಂದು ಕಾರಣವಾದರೆ ತಂತಮ್ಮ ಮತಗಳ ಅಭಿನಿವೇಶ ಅದಕ್ಕೂ ಪ್ರಬಲವಾಗಿದ್ದ ಮತ್ತೊಂದು ಕಾರಣ. ಈ ಸಂಪ್ರದಾಯವು ಬಹು ವ್ಯಾಪಕವಾಗಿದ್ದರೂ ಒಂದು ಮತವಿಶೇಷವಾಗಿ ಬೆಳೆದು ಬರದೆ, ಸರ್ವಜನ ಸುಲಭವಾಗಿ ಮತೀಯತೆಯ ಬಿಗಿ ಚೌಕಟ್ಟಿನಿಂದ ಹೊರಗೆ ನಿಂತು ಸರ್ವಜಾತಿಗಳವರಿಗೂ ಮುಕ್ತವಾಗಿ ಉದ್ದಕ್ಕೂ ಸಾಗಿಬಂದಿದೆ. ಇದರಿಂದಾಗಿ ಆಚರಣೆಯಲ್ಲಿ ಹೆಚ್ಚಿನ ಪರಿಷ್ಕಾರಗಳು ನಡೆಯದೆ ಜಾನಪದೀಯ ಅಂಶಗಳು ದೊಡ್ಡ ಪ್ರಮಾಣದಲ್ಲಿ ಉಳಿದು ಬಂದಿವೆ. ಕರ್ನಾಟಕದ ಉಚ್ಚವರ್ಗವು ಇದರ ಬಗೆಗೆ ಮಮತ್ವವನ್ನು ತಾಳದೇ ಹೋದುದರಿಂದ ಸಂಪ್ರದಾಯವನ್ನು ಸಮರ್ಥಿಸುವ ಗ್ರಂಥಗಳಾಗಲೀ ಪುರಾಣಗಳಾಗಲೀ ಕನ್ನಡದಲ್ಲಿ ವಿಶೇಷವಾಗಿ ರಚನೆಗೊಂಡಂತೆ ಕಾಣಲಿಲ್ಲ. ಸರ್ವಜಾತಿ ಸಾಧಾರಣವಾದ ಭಕ್ತಿಯೊಂದೇ ಈ ಸಂಪ್ರದಾಯದ ಮೂಲ ಆಸ್ತಿಯಾಯಿತು. ಮೇಲಾಗಿ ವೈದಿಕ, ಜೈನ ಮತ್ತು ವೀರಶೈವ ಪಂಗಡಗಳು ಕರ್ನಾಟಕದಲ್ಲಿ ತಮ್ಮ ಪ್ರಭಾವ ಬೀರಲು ಪೈಪೋಟಿ ನಡೆಸುತ್ತಿದ್ದೆವು. ಆದ್ದರಿಂದ ಜನಸಾಮಾನ್ಯರಲಲ್ಲಿ ತಮ್ಮ ಮತ ಪ್ರಭಾವವನ್ನು ಬೆಳೆಯಿಸಲು ಅಡ್ಡಿಯಾಗಿ ತೋರಿದ ಈ ಸಂಪ್ರದಾಯವನ್ನೂ ಇದರ ಅನುಯಾಯಿಗಳನ್ನೂ ಸಂದರ್ಭ ಸಿಕ್ಕಾಗಲೆಲ್ಲ ಜರೆಯುತ್ತ ಬಂದರು. ಅದೇ ರೀತಿ ತಂತಮ್ಮ ಮತಗ್ರಂಥಗಳಲ್ಲಿ ಈ ದೇವತೆಯನ್ನು ಕುರಿತಂತೆ ಇರುವ ಕತೆಗಳನ್ನು ಮನಬಂದ ರೀತಿಯಲ್ಲಿ ತಿರುಚಿ ಹೇಳಿದರು. ಇದರಿಂದ ಈ ಕಾಲದ ವಿಮರ್ಶಕ ವಿದ್ವಾಂಸರಿಗೂ ಹಲವು ವಿಷಯಗಳಲ್ಲಿ ತಪ್ಪುಕಲ್ಪನೆ ಉಂಟಾಗಲು ಅವಕಾಶವಾಯಿತು.
ಆದರೆ ಮಹಾರಾಷ್ಟ್ರದಲ್ಲಿ ಈ ಪರಿಸ್ಥಿತಿ ಇರಲಿಲ್ಲ. ಅಲ್ಲಿಯ ಬ್ರಾಹ್ಮಣ ಸಮುದಾಯವು ಈ ಸಂಪ್ರದಾಯದತ್ತ ವಿಶೇಷ ಆಕರ್ಷಿತವಾಯಿತು. ತತ್ಫಲವಾಗಿ ಅಲ್ಲಿ ಸಂಸ್ಕೃತ-ಮರಾಠಿ ಭಾಷೆಗಳಲ್ಲಿ ಮೈಲಾರಲಿಂಗನನ್ನು ಕುರಿತಂತೆ ಪುರಾಣಗಳೂ ಆಚರಣಾ ವಿಧಿನಿರೂಪಕ ಗ್ರಂಥಗಳೂ ಸಹಸ್ರನಾಮಾವಳಿಗಳೂ ಹುಟ್ಟಿಕೊಂಡು ಬಂದವು, ಅಷ್ಟೇ ಅಲ್ಲದೆ ಸ್ಕಂದ ಪುರಾಣ, ಪದ್ಮ ಪುರಾಣಗಳಂಥ ಆಧಾರಭೂತ ಕೃತಿಗಳಲ್ಲಿಯೂ ಈ ದೇವತೆಯ ಮಹಾತ್ಮ್ಯಗಳು ಸೇರಿಕೊಂಡವು. ಮೂಲಭೂತವಾಗಿ ಕರ್ನಾಟಕದವನಾದ ಈ ದೇವತೆಯ ಬಗೆಗೆ ಮಹಾರಾಷ್ಟ್ರದ ವಿದ್ವಾಂಸರು ಸಂಶೋಧನೆಗಳನ್ನು ಕೈಕೊಂಡು ಗ್ರಂಥಗಳನ್ನು ಕೂಡ ರಚಿಸಿದ್ದಾರೆ. ಪರಂಪರೆಯಿಂದ ಬಂದ ಸಂಸ್ಕೃತ-ಮರಾಠಿ ಕೃತಿಗಳನ್ನು ಸಂಪಾದಿಸಿ ಪ್ರಕಟಿಸಿದ್ದಾರೆ. ಆದರೂ ಅವರು ಸಂಶೋಧಿಸಿದ ಸಂಗತಿಗಳಲ್ಲಿ ಹಲವಾರು ಬಗೆಯ ಕೊರತೆಗಳಿವೆ ಎಂದು ಅವರೇ ಒಪ್ಪಿದ್ದಾರೆ. ಆದ್ದರಿಂದ ಈ ವಿಷಯಕ್ಕೆ ಕರ್ನಾಟಕದಲ್ಲಿ ಸಂಪೂರ್ಣವಾದ ಸಂಶೋಧನೆ ನಡೆಯಬೇಕಾಗಿದೆ. ಸದ್ಯಕ್ಕೆ ಈ ದೇವತಾಪರಿವಾರದ ಲಘುಪರಿಚಯವಾದರೂ ಇರಬೇಕಾದುದು ಅಪೇಕ್ಷಣೀಯ.
ಈ ಸಂಪ್ರದಾಯದ ಪ್ರಧಾನದೇವತೆ ಮೈಲಾರಲಿಂಗ ಅಥವಾ ಏಳುಕೋಟಿ ಎಂಬ ಪುರುಷದೇವತೆ ಭಕ್ತರಿಗೆ ಈತ ಪ್ರತ್ಯಕ್ಷ ಶಿವನೆ. ರಾಕ್ಷಸರ ವಧಾರ್ಥ ಭೋಲೋಕಕ್ಕೆ ಬಂದು ಕಂಬಳಿ ಕಂಥೆಯ ವೇಷತೊಟ್ಟನು. ಮಲ್ಲಾರಿ ಸಹಸ್ರನಾಮಾವಳಿಯಲ್ಲಿ[1] ಮುಂದಿನಂತೆ ವರ್ಣನೆಯಿದೆ:
ಧ್ಯಾಯೇನ್ಮಲ್ಲಾರಿದೇವಂ ಕನಕಗಿರಿನಿಭಂ ಮ್ಹಾಳಸಾ ಭೂಷಿತಾಕಮ್‌ |
ಶ್ವೇತಾಶ್ವಂ ಖಡ್ಗಹಸ್ತಂ ವಿಬುಧಗಣೈಃ ಸೇವ್ಯಮಾನಂ ಕೃತಾರ್ಥೈಃ || || ೧ ||
ಯುಕ್ತಾಂಘ್ರಿಂ ದೈತ್ಯಮೂರ್ದ್ನಿಂ ಡಮರು ವಿಲಸಿತಂ ನೈಶಚೂರ್ಣಾಭಿರಾಮ್‌ |
ನಿತ್ಯಂ ಭಕ್ತೇಷು ತುಷ್ಟಂ ಶ್ವಗಣ ಪರಿವೃತಂ ನಿತ್ಯಂಯೋಂಕಾರ ರೂಪಮ್‌ || ೨ ||
‘ಶ್ರೀತತ್ವನಿಧಿ’ ಯಲ್ಲಿ ಮುಂದಿನ ಕೆಲವು ಸ್ತೋತ್ರಗಳಿವೆ”
ಆದ್ಯಾಷ್ಟಕಂ ಸುವರ್ಣಾಭಂ ತ್ರಿಶೂಲಂ ಡಮರುಂ ತಥಾ |
ಪಾಶಂ ಚಾಸಿ ದಧಾನಂ ಚ ಧಾಯೇತ್ಸರ್ವಾಂಗ ಸುಂದರಮ್‌ ||[2] || ೩ ||
ಶುಭಾಂಗಂ ಭೂಷಣೈರ್ಯುಕ್ತಂ ಹರಿದ್ರಾಚೂರ್ಣಸಂಯುತಮ್‌ |
ಪೀತಾಂಬರಮುದಾರಾಂಗಂ ಭಜತಾಂ ಕಾಮದಂ ಸದಾ || ೪ ||
ತ್ರಿಶೂಲಂ ಡಮೃಗಂ ಖಡ್ಗಂ ವರದಂಚ ಕರಾಂಬುಜೈಃ |
ಬಿಭ್ರಾಣಂ ಪ್ರಾಣಿ ರಕ್ಷಣಾರ್ಥಂ ಸರ್ವಕಾಲಮತಂದ್ರಿತಮ್‌ || ೫ ||
ದೇವಾನಾಮ್‌ ರಕ್ಷಣಾರ್ಥಾಯ ದಾನವಾನಾಮ್‌ ವಧಾಯ ಚ |
ಮೈಲಾರಂ ರೂಪಮಾಸ್ಥಾಯ ಶಂಕರಃ ಶಂಕರೋs ಭವತ್‌ || || ೬ ||
ಗಜಸಿಂಹ ವರಾಹಾರ್ಕ್ಷ ವ್ಯಾಘ್ರರೂಪಧರಾನ್‌ ಖಲಾನ್‌ |
ದುಷ್ಟಾನ್ ಶತ್ರೂನ್ ವಿನಿಘ್ನಂತುಂ ತುರಗೇಣ ಚಚಾರಹ ||[3] || ೭ ||
ಆತನ ಇನ್ನೊಂದು ಧ್ಯಾನ:
ಸಿತಹಯ ವರ ಪತ್ರಂ ಹಾರಸಂಭೂಷಿತಾಂಗಮ್‌ |
ಪರಿವೃತವತಿ ಘೋರೈಃ ಸಪ್ತಭಿಃ ಸಾರಮೇಯೈಃ[4] || ೮ ||
ಮೈಲಾರ ದೇವಸ್ಥಾನದ ಕಾಗದ ಪತ್ರಗಳಲ್ಲಿ ಮುಂದಿನ ಒಂದು ಪದ್ಯ ಕಂಡು ಬರುತ್ತದೆ:
ಖಡ್ಗಂ ಕಪಾಲಂ ಢಮರುಂ ತ್ರಿಶೂಲಂ
ಭುಜೈಶ್ಚತುರ್ಭಿಚತುರಂ? ವಹಂತಂ |
ಆಶೇಷು ಸಂಪತ್ಸುಖದಾಯಕಾಕ್ಷಂ |
ಮಲ್ಲಾರಿನಾಥಂ ಮನಸಾ (ನಮಸಾ) ಸ್ಮರಾಮಿ || ೧೦ ||
ಮೇಲಿನ ಧ್ಯಾನಶೋಕ್ಲ ಮತ್ತು ಸ್ತುತಿಗಳಿಂದ ಈ ದೇವತೆಯ ಸ್ವರೂಪವು ಮುಂದಿನಂತೆ ವ್ಯಕ್ತವಾಗುತ್ತದೆ:
ಮೈಲಾರನಿಗೆ ಚತುರ್ಭುಜಗಳು. ಅವುಗಳಲ್ಲಿ ತ್ರಿಶೂಲ, ಡಮರು, ಖಡ್ಗಗಳು ಶೋಭಿಸುತ್ತವೆ. ಇನ್ನೊಂದು ಕೈಯು ವರದ ಹಸ್ತವೆಂದು ಒಂದು ಕಡೆ ಹೇಳಿದ್ದರೆ ಕಪಾಲವಿರುವುದಾಗಿ ಮತ್ತೊಂದರಲ್ಲಿ (ಪ. ೯) ಹೇಳಿದೆ. ಮೈಗೆ ನೈಶಚೂರ್ಣ ಎಂದರೆ ಅರಿಸಿನದಿಂದ ತೊಡೆದು ಕನಕಗಿರಿಯಂತೆ ಶೋಭಾಯಮಾನನಾಗಿ ತೋರುತ್ತಾನೆ. ಶ್ವೇತ ಹಯಾರೂಢನಾಗಿದ್ದು ಎಡಭಾಗದಲ್ಲಿ ಗಂಗಾಮ್ಹಾಲಸಿಕಾ (ಗಂಗಿ ಮಾಳವ್ವ) ಸಂಯುತನಾಗಿದ್ದಾನೆ. ತನ್ನ ಪಾದವನ್ನು ದೈತ್ಯನು ಶಿರದ ಮೇಲೆ ಇಟ್ಟು ಕೊಂಡಿದ್ದಾನೆ. ಸುತ್ತಲೂ ಭಯಂಕರವಾದ (ಏಳು) ಶ್ವಾನಗಳು ಸುತ್ತುವರಿದಿವೆ. ದಾನವರನ್ನು ವಧಿಸಿ ಶರಣಾಗತರನ್ನು ರಕ್ಷಿಸಲೋಸುಗ ಕಲ್ಯಾಣಕಾರಕನಾದ ಸಾಕ್ಷತ್‌-ಶಂಕರನು ಮೈಲಾರನ (ಮೇಲೆ ವರ್ಣಿಸಿದ) ರೂಪತಾಳಿ ಅವತರಿಸಿ ಬಂದಿದ್ದಾನೆ. ಇದು ಒಟ್ಟು ಮೈಲಾರಲಿಂಗನನ್ನು ಕುರಿತಂತೆ ಇರುವ ಸ್ವರೂಪವೆನ್ನಬಹುದು-ವಿಶೇಷವಾಗಿ ಗ್ರಾಂಥಿಕವಾದ ಪರಂಪರೆಯಲ್ಲಿ.
ಜಾನಪದ ಪರಂಪರೆಯಂತೆ, ಈತನ ಸ್ವರೂಪವು ಅವನ ಭಕ್ತರಾದ ಗೊರವರು ಕಟ್ಟಿಕೊಂಡಿರುವ ರೀತಿಯ ವೇಷ-ಭೂಷಣಗಳಿಂದ ಕೂಡಿದ್ದಾಗಿರುವುದಂತೆ. ಎಂದರೆ ಮೈಮೇಲೆ ಕಂಬಳಿಯಿಂದ ಮಾಡಿದ ಕಂಥೆ (ನಿಲುವಂಗಿ), ತಲೆಯ ಮೇಲೆ ಮುರಗಿ-ಮುಂಡಾಸ, ಕೈಯಲ್ಲಿ ತ್ರಿಶೂಲ, ಡಮರು, ಭಂಡಾರದ ಬಕ್ಷ (ಚೀಲ) ಹುಲಿ ಅಥವಾ ಜಿಂಕೆಯ ಚರ್ಮದಿಂದ ಮಾಡಿದ್ದು-ಗಂಟೆ, ಮತ್ತು ಡೋಣಿ ಇವು ಸಾಮಾನ್ಯ. ಜಾನಪದ ಹಾಡುಗಳಲ್ಲಿ ಈ ಸ್ವರೂಪ ವರ್ಣನೆ ಕಂಡುಬರುತ್ತದೆ.
ಈ ದೇವತೆಯನ್ನೇ ಅನೇಕ ವೇಳೆ ‘ಮಾರ್ತಾಂಡ ಭೈರವ’ ನೆಂದು ಕರೆಯುವುದೂ ಕಂಡುಬರುತ್ತದೆ. ಶಿವನ ಸಂಹಾರ ಮೂರ್ತಿಗಳಲ್ಲಿ ಭೈರವನ ಸ್ವರೂಪವು ಪ್ರಧಾನವಾದುದು. ಭೈರವ ಸ್ವರೂಪದಲ್ಲಿ ಒಟ್ಟು ಅರವತ್ನಾಲ್ಕು ಪ್ರಭೇದಗಳಿವೆ. ಈ ಅರವತ್ನಾಲ್ಕನ್ನೂ ಎಂಟು ವರ್ಗಗಳಾಗಿ ವಿಭಾಗಿಸಿದೆ. ಅವುಗಳಲ್ಲಿ ‘ಅಸಿತಾಂಗ ಭೈರವ’ ಎಂಬುದೂ ಒಂದು. ವರ್ಗ, ವಿಶಾಲಾಕ್ಷ, ಮಾರ್ತಾಂಡ, ಮೋದಕಪ್ರಿಯ, ಸ್ವಚ್ಛಂದ, ವಿಘ್ನಸಂತುಷ್ಟ, ಖೇಚರ’ ಮತ್ತು ಸಚಾರಚರ ಎಂಬವು ಅಸಿತಾಂಗ ಭೈರವರಲ್ಲಿ ಬರುವ ಅಷ್ಟ ಮೂರ್ತಿಗಳು. ಈ ವರ್ಗದ ಭೈರವರು ಸಂಪೂರ್ಣ ವರ್ಣದವರಾಗಿದ್ದು ಚತುರ್ಭುಜಗಳಿರುವುದು ಇವರ ವೈಶಿಷ್ಟ್ಯ. ತ್ರಿಶೂಲ, ಡಮರು, ಪಾಶ ಮತ್ತು ಖಡ್ಗಗಳು ಕ್ರಮವಾಗಿ ಇವರ ಕೈಯಲ್ಲಿರುವ ಆಯುಧಗಳು.[5]ಮೇಲಿನ ಸಂಸ್ಕೃತ ಶ್ಲೋಕಗಳಲ್ಲಿ ಮೂರನೆಯದು ಈ ವಿವರವನ್ನು ಸಮರ್ಥಿಸುತ್ತದೆ.
ಅನಂತಾನಂದಗಿರಿಯ ಶಂಕರ ವಿಜಯದಲ್ಲಿ[6]ಮಲ್ಲಾರಿ-ಶಿವನ ಉಲ್ಲೇಖವಿದ್ದುದು ತಿಳಿದುಬಂದಿದೆ. ಅದರಲ್ಲಿ ಮಲ್ಲಾರಿ-ಶಿವನ ವಾಹನವು ಹಯದ ಬದಲು ಶ್ವಾನವೆಂದು ಹೇಳಿದೆ. ಅನಂತಾನಂದಗಿರಿಗೆ ಮೈಲಾರ ದೇವತೆಯ ಸ್ವರೂಪ-ವಿಷಯಕ್ಕೆ ಸರಿಯಾದ ತಿಳುವಳಿಕೆ ಇರಲಿಲ್ಲವೆಂದು ವ್ಯಕ್ತವಾಗುತ್ತದೆ. ಇದೇ ರೀತಿ ‘ಒಳ್ಳಿಹ ಮೈಲಾರನ ಒಳಗೆಲ್ಲ-ಸಣಬು’[7]ಎಂಬ ಬಸವಣ್ಣನವರ ವಚನಕ್ಕೂ ಅನ್ವಯಿಸುತ್ತದೆಂದು ಹೇಳಬಹುದು. ಅಥವಾ ಯಾರೋ ತಿಳುವಳಿಕೆ ಇಲ್ಲದವರು ರಚಿಸಿದ ಮೂರ್ತಿಗಳು ಇವರ ಕಣ್ಣಿಗೆ ಬಿದ್ದಿರಬಹುದಾದ ಸಾಧ್ಯತೆಯೂ ಇದೆ.
ಮೈಲಾರ ಮತ್ತು ದೇವರಗುಡ್ಡಗಳಲ್ಲಿರುವ ಸ್ವಯಂಭೂಲಿಂಗಗಳ ಹಿಂಭಾಗದಲ್ಲಿ ಪೀಠದ ಮೇಲೆ ಕುಳಿತಿರುವಂತೆ ರಚಿಸಿದ ದೇವತಾ ಮೂರ್ತಿಗಳಿವೆ. ಸ್ವಯಂಭೂಲಿಂಗಗಳಿಗೆ ಇಲ್ಲಿ ಹೆಚ್ಚಿನ ಪ್ರಾಧಾನ್ಯವಿದೆ. ಅಭಿಷೇಕಾದಿಗಳು ಜರಗುವುದು ಸ್ವಯಂ ಭೂಲಿಂಗಗಳಿಗೇ, ಮೈಲಾರದಲ್‌ಇಲಯ ಮೂರ್ತಿ ಮಣ್ಣಿನದಾಗಿದೆ. ಎಂತಲೆ ಅದನ್ನು ಮಣ್‌-ಮೈಲಾರ ಎಂದು ಕರೆಯವುದು ರೂಢಿಯಾಗಿದೆ. ದೇವರ ಗುಡ್ಡದಲ್ಲಿರುವ ಮೂರ್ತಿ ಸಾಮಾನ್ಯವಾಗಿ ಇದೇ ತೆರನಾಗಿದೆ.
ಉತ್ಸವ ಮೂರ್ತಿಗಳಲ್ಲಿ ಕೆಲವು ವಾಮಭಾಗದಲ್ಲಿ ಗಂಗಿಮಾಳವ್ವ ನಿಂದೊಡ ಗೂಡಿದ ಅಶ್ವಾರೋಹಿ ಮೂರ್ತಿಗಳಾಗಿವೆ. ಶಿವನು ರಕ್ಕಸರ ಸಂಹಾರಕ್ಕೆ ಅಶ್ವಾರೋಹಿಯಾಗಿ ಹೊರಡುವನು ಎಂದು ಭಾವಿಸಲಾಗುವುದರಿಂದ ಅಂಥ ಪ್ರತೀಕಗಳಿಗೂ ಹೆಚ್ಚಿನ ಮಹತ್ವವಿದೆ. ಈ ಸ್ವರೂಪದ ಮೂರ್ತಿಗಳು ಭಕ್ತರ ಮನೆಗಳಲ್ಲಿ ನಿತ್ಯಪೂಜೆಗೆ ಸಲ್ಲುತ್ತವೆ. ಮೊದಲಲ್ಲಿ ಇವು ತಾಮ್ರ ಮುಂತಾದ ತಗಡಿನ ಮೇಲೆ ಅಂಟಿಸಿದ ಉಬ್ಬುಮೂರ್ತಿಗಳಾಗಿರುತ್ತಿದ್ದವು. ಈಗ ಪ್ರತ್ಯೇಕವಾದ ಅಶ್ವಾರೋಹಿ ಮೂರ್ತಿಗಳಿರುವುದು ಕಂಡು ಬರುತ್ತದೆ. ಇವನ್ನು ಬೆಳ್ಳಿ, ಬಂಗಾರ, ಪಂಚಲೋಹ, ಹಿತ್ತಾಳಿ ಮುಂತಾದ ಲೋಹಗಳಿಂದ ತಯಾರಿಸಲಾಗುವುದು. ಮೈಲಾರ ಮುಂತಾದ ದೇವಸ್ಥಾನಗಳಲ್ಲಿ ಮೇಲೆ ವರ್ಣಿಸಿದ ಪ್ರತಿಷ್ಠಿಸಿದ ಮೂರ್ತಿಯ ಜತೆಗೆ ಇಂಥ ಮೂರ್ತಿಗಳೂ ಇವೆ. ಬೇರೆ ಬೇರೆ ಉತ್ಸವ ಸಂದರ್ಭಗಳಲ್ಲಿ ಇವು ಪೂಜೆಗೊಳ್ಳುತ್ತವೆ. ಇದೇ ಸ್ವರೂಪದ ಭಾವತ್ರಿಗಳು ಈಗ ಎಲ್ಲೆಡೆ ಪ್ರಚಾರದಲ್ಲಿವೆ. ಈ ಚಿತ್ರಗಳನ್ನು ಮೂಲತಃ ಮಹಾರಾಷ್ಟ್ರದ ಬೆಜೂರಿ ದೇವಸ್ಥಾನದವರು ಮುದ್ರಿಸಿ ಪ್ರಚರು ಪಡಿಸಿದರು.
ಮೈಲಾರಲಿಂಗ ಮೇಲೆ ವಿವರಿಸಿದ ರೀತಿಯಲ್ಲಿ ಅಶ್ವಾರೂಢನಾಗಿ ರಾಜಠೀವಿಯಿಂದ ಹೊರಟು ಮಣಿಮಲ್ಲರೆಂಬ ದೈತ್ಯರನ್ನು ಸಂಹರಿಸಲು ಭೂಲೋಕಕ್ಕೆ ಬಂದನಂತೆ. ಹಾಗೂ ಸ್ವಯಂಭೂಲಿಂಗವಾಗಿ ಮೊದಲು ಉದ್ಭವಗೊಂಡನು. ಸ್ವಯಂಭೂ ಸ್ವರೂಪದಲ್ಲಿ ಭೂಲೋಕದಲ್ಲಿ ಅವತರಿಸಿದ್ದು ಮಾರ್ಗಶೀರ್ಷ ಮಾಸದ ಶುದ್ಧಷಷ್ಠೀ, (ಚಂಪಾಷಷ್ಠಿ) ಶತತಾರಕಾ ನಕ್ಷತ್ರ ಭಾನುವಾರದಂದು ಪ್ರೇಮಪುರದ ಒಂದು ವಟ ವೃಕ್ಷದ ಅಡಿಯಲ್ಲಿ ಹುತ್ತಿನ ಕೆಳಗಡೆ. ಈ ರೀತಿಯ ಅವತಾರದ ನಂಬಿಕೆಯು ಕರ್ನಾಟಕ ಮಹಾರಾಷ್ಟ್ರದ ಎಲ್ಲದ ದೇವಸ್ಥಾನಗಳಲ್ಲಿಯೂ ಗ್ರಂಥಗಳಲ್ಲಿಯೂ ಜಾನಪದ ಸಾಹಿತ್ಯ ಕಥೆಗಳಲ್ಲಿಯೂ ಏಕಪ್ರಕಾರವಾಗಿದೆ.
ಶಿವನು ಈ ರೀತಿ ಅವತರಿಸಿದುದು ಮೈಲಾರದಲ್ಲಿ ಎಂದೂ ದೇವರಗುಡ್ಡದ ಸಮೀಪ ಸಿಡಗಿನಹಾಳ ಗ್ರಾಮದ ಪಶ್ಚಿಮದ ಕರಿಯಾಲದಲ್ಲಿ ಎಂದೂ ನಂಬಿಕೆ ಇದೆ. ಸಿಡಗಿನಹಾಳದಲ್ಲಿ ಈಗಲೂ ಭಾರಿಗಾತ್ರದ (ಕರಿಯ) ಆಲದ ಮರವಿದ್ದು ಎರಡು-ಮೂರು ಎಕರೆಗಳಷ್ಟು ವಿಸ್ತಾರವಾದ ಪ್ರದೇಶದಲ್ಲಿ ಹಬ್ಬಿದೆ. ಅದನ್ನು ನೋಡಿದರೆ ಅದು ಹಲವಾರು ಶತಮಾನಗಳಷ್ಟು ಹಳೆಯದೆಂಬುದು ನಿಸ್ಸಂಶಯ. ಜತೆಗೆ ಆ ಪರಿಸರದಲ್ಲಿಯೆ ‘ಮಜ್ಜನಬಾವಿ’ ಎಂಬ ಪುರಾತನವಾದ ದೊಡ್ಡಬಾವಿಯಿದ್ದು ಹಳೆಯ ದೇವಾಲಯದ ಅವಶೇಷಗಳು ಅಲ್ಲೆಲ್ಲ ಹರಡಿಹೋಗಿವೆ. ರಾಕ್ಷಸರ ಸಿಕ್ಕಿದ್ದು ಅಲ್ಲಿಯೇ. ಅವರಲ್ಲಿ ಮಲ್ಲಾಸುರನನ್ನು ಹೊರತುಪಡಿಸಿ ಉಳಿದೆಲ್ಲ ರಾಕ್ಷಸರನ್ನು ಸಂಹರಿದ್ದು ಈ ಪ್ರದೇಶದಲ್ಲಿಯೇ ಎಂದು ಹೇಳಲಾಗುತ್ತದೆ. ಮಲ್ಲಾಸುರನನ್ನು ಸಂಹರಿಸಿದ್ದು ಮಾತ್ರ ಮೈಲಾರದಲ್ಲಿ. ಮೈಲಾರವು ನಿರ್ಣಾಯಕ ಸ್ಥಳ. ಆದುದರಿಂದ ಅದೇ ಮುಖ್ಯವಾದ ಕ್ಷೇತ್ರ. ಮೈಲಾರದಲ್ಲಿಯೂ ಸ್ವಯಂಭೂ ಲಿಂಗವಿದೆ. ಜತೆಗೆ ಆಲದ ಮರವೂ ದೇವಾಲಯದ ಸಮೀಪದಲ್ಲಿದೆ. ಈ ಮರವೂ ಮೂಲತಃ ಬಹಳ ದೊಡ್ಡಗಾತ್ರದ್ದಿತ್ತೆಂದು ತಿಳಿದುಬರುತ್ತದೆ. ಈಗ ಇದರ ಸ್ವಲ್ಪಭಾಗ ಮಾತ್ರ ಉಳಿದಿದೆ. ಈ ಪರಿಸರದಲ್ಲಿ ಜನವಸತಿ ಉಂಟಾಗಿರುವುದೇ ಅದರ ಗಾತ್ರ ಕುಗ್ಗಲು ಕಾರಣವಾಗಿದೆ.
ಸಂಸ್ಕೃತ ಮಲ್ಲಾರಿ ಮಹಾತ್ಮ್ಯವು ಶಿವನು ಸ್ವಯಂಭೂ ಲಿಂಗವಾಗಿ ಅವತರಿಸಿದ್ದು ಪ್ರೇಮಪುರದ ವಟವೃಕ್ಷದ ಅಡಿಯಲ್ಲಿ ಎಂದು ಹೇಳುತ್ತದೆ. ಪ್ರೇಮಪುರವೆಂಬ ಹೆಸರು ಮಹಾರಾಷ್ಟ್ರದ ಸಾತಾರಾ ಜಿಲ್ಲೆಯ ತರಲಾ (ವಾಸ್ತವವಾಗಿ ತಾರಳೀ) ನದಿಯ ಮೈಲಾರಲಿಂಗನ ಕ್ಷೇತ್ರಕ್ಕೆ ಇದ್ದುದಾಗಿ ತಿಳಿದು ಬರುತ್ತದೆ. ಮಹಾರಾಷ್ಟ್ರದಲ್ಲಿ ಪ್ರಸಿದ್ಧವಾಗಿರುವ ಈ ಹೆಸರಿನ ಇನ್ನೊಂದು ಕ್ಷೇತ್ರವೆಂದರೆ ಬೀದರ ಜಿಲ್ಲೆಯ ‘ಮೈಲಾಪುರ’ ಎಂಬುದು. ಹಲವಾರು ಸಂಗತಿಗಳನ್ನು ಪರಿಶೋಧಿಸಿ ಶ್ರೀ ಢೇರೆ ಅವರು ಮಲ್ಲಾರಿ ಮಹಾತ್ಮ್ಯದಲ್ಲಿ[8]ಹೇಳಿದ ಪ್ರೇಮಪುರವೆಂದರೆ ಬೀದರ ಜಿಲ್ಲೆಯ ‘ಕ್ಷೇತ್ರವೇ ಎಂದು ಹೇಳಿದ್ದಾರೆ.[9]ಅವರೇ ಇದು ‘ಪೇಂಬರ’ ಎಂಬ ರೂಪದಲ್ಲಿಯೂ ಮರಾಠಿ ಕೃತಿಗಳಲ್ಲಿ ತೋರಿಬರುವುದೆಂದು ಹೇಳುತ್ತಾರೆ. ಕನ್ನಡ ಸಾಹಿತ್ಯ ಕೃತಿಗಳಲ್ಲಿ ‘ಪೇಂಬೇರ’, ‘ಪಿಂಬೇರ’, ‘ಪೆಂಬೇರ’ ಎಂದು ಸ್ವಲ್ಪ ಪರಿವರ್ತಿತ ರೂಪದಲ್ಲಿ ಇದು ಕಾಣಿಸಿಕೊಂಡಿದೆ. ಶ್ರೀಹಾಲಭಾವಿಯವರು ಸಾತಾರಾ ಜಿಲ್ಲೆಯ ತಾರಳಿ ನದೀ ದಂಡೆಯ ಕ್ಷೇತ್ರದೊಡನೆ ಇದನ್ನು ಸಮೀಕರಿಸಿದ್ದಾರೆ.[10]ಆದರೆ ಮೈಲಾರ ಕ್ಷೇತ್ರ (ಬಳ್ಳಾರಿ ಜಿಲ್ಲೆ, ಹೂವಿನಹಡಗಲಿ ತಾಲೂಕ) ಕ್ಕೂ ಮೂಲತಃ ಪ್ರೇಮಪುರವೆಂಬ ಹೆಸರು ಇದ್ದುದಾಗಿ ಅಲ್ಲಿಯ ಸ್ಥಾನಿಕರಿಂದ ತಿಳಿದು ಬರುತ್ತದೆ.
ಮಹಾರಾಷ್ಟ್ರದ ವಿದ್ವಾಂಸರಾದ ಡಾ. ಖರೆ ಮತ್ತು ಶ್ರೀ ಢೇರೆ ಇಬ್ಬರೂ ತಮ್ಮ ಸಮಗ್ರ ಪರಿಶೋಧನೆಯ ನಂತರ ಈ ಸಂಪ್ರದಾಯದ ಮೂಲ ಕ್ಷೇತ್ರವು ಬಳ್ಳಾರಿ ಜಿಲ್ಲೆಯ ಮೈಲಾರವೇ ಎಂಬ ನಿರ್ಣಯಕ್ಕೆ ಬಂದಿದ್ದಾರೆ.[11]ಆದುದರಿಂದ ಮೈಲಾರದ ಕ್ಷೇತ್ರವೇ ಪ್ರೇಮಪುರವೆಂಬ ಹೆಸರಿನಿಂದ ಪ್ರಾಚೀನ ಕಾಲದಲ್ಲಿ ಪ್ರಸಿದ್ಧವಾಗಿತ್ತೆಂದು ತಿಳಿಯಬುದು.
ಸಂಸ್ಕೃತ ಮತ್ತು ಮರಾಠಿ ಲೇಖಕರಿಗೆ ಬೀದರ ಜಿಲ್ಲೆಯ ಕ್ಷೇತ್ರವು ತೀರ ಸಮೀಪದ್ದಾಗಿದ್ದುದರಿಂದ ಮಲ್ಲಾರಿ ಮಹಾತ್ಮ್ಯದಲ್ಲಿ ಅದರ ಉಲ್ಲೇಖವು ಪ್ರಾಮುಖ್ಯ ಪಡೆದಿದೆ. ಮಹಾರಾಷ್ಟ್ರದಲ್ಲಿ ಪ್ರೇಮಪುರ, ಪಾಲಿ, ನಳದುರ್ಗ, ಜೆಜೂರಿ ಈ ಕ್ರಮ ದೇವಸ್ಥಾನಗಳನ್ನು ಹೆಸರಿಸುವಲ್ಲಿ ಇದೆಯೆಂದು ತಿಳಿದು ಬರುತ್ತದೆ.
ಜೆಜೂರಿ ಕ್ಷೇತ್ರವು ಈಗ ಮಹಾರಾಷ್ಟ್ರದಲ್ಲಿ ಬಹು ಪ್ರಸಿದ್ಧವಾಗಿದೆ. ಪುಣೆಯ ಆಗ್ನೇಯಕ್ಕೆ ಸು. ೩೦ ಮೈಲುಗಳ ಮೇಲೆ ಒಂದು ಗುಡ್ಡದ ಮೇಲೆ ದೇವಸ್ಥಾನವಿದೆ.ಈ ದೇವಸ್ಥಾನವೂ ಸಾಕಷ್ಟು ಪ್ರಾಚೀನವಾಗಿದೆ. ಅಲ್ಲಿರುವ ಒಂದು ಶಿಲಾ ಶಾಸನವು ಹದಿಮೂರನೆಯ ಶತಮಾನದ್ದಾಗಿದೆ. ಅದರಲ್ಲಿ ದೇವಸ್ಥಾನ ಮತ್ತು ಕ್ಷೇತ್ರಾಧಿಪ ದೈವತದ ಖಚಿತವಾದ ನಿರ್ದೇಶನವಿಲ್ಲ. ಆದರೂ ಶಾಸನಕಾಲಕ್ಕಾಗಲೇ ದೇವಸ್ಥಾನವು ಅಸ್ತಿತ್ವದಲ್ಲಿರಬೇಕೆಂದು ವಿದ್ವಾಂಸರು ಊಹಿಸಿದ್ದಾರೆ.[12]ಮಹಾರಾಷ್ಟ್ರದ ಹೋಳ್ಕರ ರಾಜಮನೆತನದ ಕುಲದೇವರಾದುದರಿಂದ ಈ ದೇವಸ್ಥಾನದ ಮಹತಿ ಅನಂತರ ಕಾಲದಲ್ಲಿ ಬಹಳ ಹೆಚ್ಚಿದೆ. ಆದರೆ ಆಗಾಗ ಅಲ್ಲಿಯ ಪೂಜಾರಿಗಳೂ ಗೊರವರೂ ಇಷ್ಟು ದೂರವಿರುವ ದೇವರಗುಡ್ಡ ಮತ್ತು ಮೈಲಾರಗಳಿಗೆ ಬಂದು ದರ್ಶನ ಪಡೆದು ಹೋಗುವರು. ಈ ಪದ್ಧತಿ ಈಗಲೂ ಅಸ್ತಿತ್ವದಲ್ಲಿದೆ. ಇದರಿಂದಲೂ ಮೈಲಾರದ ಕ್ಷೇತ್ರವೇ ಮೂಲದ್ದೆಂಬ ಸಂಗತಿ ದೃಢಪಡುತ್ತಿದೆ.
ಈ ಕಾರಣದಿಂದ ಏಳುಕೋಟಿ (<ಏೞ್ಕೋಟಿ < ಏೞ್ಕೋಟ್ಟಿ) ಎಂಬ ದೇವತೆ ಮೈಲಾರನೆಂದು ಹೆಸರುಗೊಂಡು ಹಳಗನ್ನಡ ಸಾಹಿತ್ಯದಲ್ಲಿಯೂ ಶಾಸನಗಳಲ್ಲಿಯೂ ಉಲ್ಲೇಖಗೊಂಡಿದ್ದಾನೆ. ಮೈಲಾರ ಎಂಬುದು ಮೈರಾಲ ಎಂಬ ರೂಪದಲ್ಲಿ ಮರಾಠಿ-ಸಂಸ್ಕೃತ ಕೃತಿಗಳಲ್ಲಿ ಗೋಚರಿಸುತ್ತದೆ. ಇದಲ್ಲದೆ ದೇವರಿಗೆ ಇನ್ನೂ ಹಲವು ಹೆಸರುಗಳು ಪ್ರಚಲಿತವಾಗಿವೆ. ಮಾರ್ತಾಂಡ, ಮಾರ್ತಾಂಡಭೈರವ, ಮೇಂಗನಾಥ ಎಂಬಂಥ ಹೆಸರುಗಳು ಗ್ರಂಥಸ್ಥ ಕೃತಿಗಳಲ್ಲಿ ಕಂಡುಬರುತ್ತವೆ. ಜತೆಗೆ ಮಲ್ಹಾರ, ಮಲ್ಲಾರ, ಮಲ್ಲಾರಿ, ಮಲ್ಲಿಕಾರ್ಜುನ, ಮಲ್ಲಯ್ಯ, ನಿ(ಲಿ)೦ಗಯ್ಯ, ನೀಲ, ನೀಲಗಿರಿ, ಗುಡ್ಡದಯ್ಯ ಎಂಬವೂ ಅಷ್ಟೇ ಜನಪ್ರಿಯವಾಗಿವೆ. ಇತ್ತಿತ್ತ ‘ಮಾಲತೀಶ’ ಅಥವಾ ಮಾಲತೇಶ ಎಂಬ ಹೆಸರೂ ರೂಢವಾಗುತ್ತಿದೆ (ಇದರಲ್ಲಿ ಮಾಲತಿ/ಮಾಳಚಿಯ ಪತಿ ಎಂಬ ಅಂಶ ವ್ಯಕ್ತವಾಗುತ್ತದೆ). ಮಹಾರಾಷ್ಟ್ರದಲ್ಲಿ ಖಂಡೋಬಾ, ಖಂಡೇರಾಯ, ಏಕಕೋಟಿ ಇವು ವಿಶೇಷ ಪ್ರಚಾರದಲ್ಲಿರುವುದು ಕಂಡು ಬರುತ್ತದೆಯಲ್ಲದೆ ಅಡಮತ್‌ಖಾನ, ಮಲ್ಲುಖಾನ ಎಂಬ ಮುಸ್ಲಿಮ್‌ ಹೆಸರುಗಳೂ ಇರುವುದಾಗಿ ತಿಳಿದು ಬರುತ್ತದೆ.
ಗಂಗಿಮಾಳವ್ವ-ಮಾಳಚಿ: ಮೈಲಾರ-ದೇವರಗುಡ್ಡಗಳಲ್ಲಿ ಈಗಿರುವ ಮಾಳಚಿಯ ಮೂರ್ತಿಗಳು ಮೈಲಾರಲಿಂಗನ ತದ್ವತ್ತಾದ ಸ್ತ್ರೀ ಮೂರ್ತಿಗಳಾಗಿವೆ. ಎಂದರೆ ಬಲದ ಕೈಗಳಲ್ಲಿ ಖಡ್ಗ, ತ್ರಿಶೂಲಗಳೂ ಎಡದ ಕೈಯಲ್ಲಿ ಪಾನಪಾತ್ರ-ಡಮರುಗಳೂ ಇವೆ. ಮಾಳಚಿ ಅಥವಾ ಗಂಗಿ ಮಾಳವ್ವನು ‘ಪಟ್ಟದ ಹೆಂಡತಿ’ ಯಾದುದರಿಂದ ಮೈಲಾರಲಿಂಗನ ದೇವಾಲಯಗಳ ಪಕ್ಕದಲ್ಲಿಯೇ ಅವಳ ದೇವಾಲಯಗಳಿವೆ. ಜತೆಗೆ ಮೂರ್ತಿಯ ಮುಂದುಗಡೆಯಲ್ಲಿ ಉದ್ಭವಲಿಂಗಗಳಿವೆ.
ಗಂಗಿ ಮಾಳವ್ವ ಅಥವಾ ಮಾಳಚಿಗಾಗಿಯೇ ಪ್ರತ್ಯೆಕವಾದ ದೇವಸ್ಥಾನಗಳು ಪ್ರಾಚೀನಕಾಲದಲ್ಲಿ ಇದ್ದ ಬಗ್ಗೆ ಉಲ್ಲೇಖಗಳಿವೆ. ದೇವಿಹೊಸೂರಿನಲ್ಲಿ ಅಂಥ ಮಂದಿರವೊಂದು ೧೧ನೆಯ ಶತಮಾನದಲ್ಲಿದ್ದ ಬಗ್ಗೆ ಆ ಊರಿನಲ್ಲಿನ ಎರಡು ಶಾಸನಗಳೂ ಸಾಕ್ಷಿ ನುಡಿಯುತ್ತಿವೆ. ಅಲ್ಲದೆ ಶಾಸನಗಳಿರುವ ಸ್ಥಾನದಲ್ಲಿ ಇಂದಿಗೂ ಹಾಳು ಬಿದ್ದ ದೇವಾಲಯ ಕೂಡ ಇದೆ. ಮಂದಿರವು ಪೂರ್ಣ ಶಿಥಿಲವಾಗಿಲ್ಲ. ಈಗಲೂ ಉಪಯೋಗಿಸಬಹುದಾದ ಸ್ಥಿತಿಯಲ್ಲಿದೆ. ಮುಖ್ಯ ಮಂದಿರದ ಸುತ್ತಲೂ ಇರುವ ಆವಾರದಲ್ಲಿ ಶಿವಲಿಂಗಗಳೂ ಚಿಕ್ಕ ಚಿಕ್ಕ ದೇವಮಂದಿರಗಳೂ ಇವೆ. ಆದರೆ ಇವುಗಳನ್ನು ಈಗ ಗುರುತಿಸಿ ಹೆಸರಿಸುವುದು ಕಷ್ಟ. ಇದೀಗ ಇಲ್ಲಿದ್ದ ದೇವಿಯ ಮೂರ್ತಿಯನ್ನು ಊರಲ್ಲಿರುವ ಮತ್ತೊಂದು ದೇವಸ್ಥಾನದಲ್ಲಿಟ್ಟು ಪೂಜಿಸಲಾಗುತ್ತಿದೆ. ಊರ ಜನ ‘ಬನಶಂಕರಿ’ ಎಂದು ಈಗ ಈ ದೇವತೆಯನ್ನು ಕರೆಯುತ್ತಾರೆ. ಮಹಾರಾಷ್ಟ್ರದ ನೇವಾಸೆ ಮತ್ತು ಗೋವೆಯ ಮ್ಹಾಡದೋಳಗಳಲ್ಲಿ ಈಗಲೂ ಪ್ರತ್ಯೇಕವಾದ ದೇವಾಲಯಗಳಿವೆ. ಮ್ಹಾಡದೋಳದ ದೇವಿಯನ್ನು ಈಗ ‘ಮ್ಹಾಳಸಾ-ನಾರಾಯಣಿ’ ಎಂದು ಕರೆಯುವುದಾಗಿ ತಿಳಿದು ಬರುತ್ತದೆ.[13]
ಕುರುಬತೆವ್ವ-ಕುರುಬರ ಮಾಳವ್ವ-ಬನಾಯಿ-ಬಾಣಾಯಿ:
ಇವಳು ಮೈಲಾರಲಿಂಗನ ಎರಡನೆಯ ಹೆಂಡತಿ. ಜಾತಿಯಿಂದ ಕುರುಬಳಂತೆ. ಹಟದಿಂದ ಇವಳನ್ನು ಮೈಲಾರಲಿಂಗ ತಂದನು. ಗಂಗಿ ಮಾಳವ್ವನಂತೆ ಇವಳಿಗೂ ಹೆಗ್ಗಡೆಯೇ ಅಣ್ಣ. ಮಹಾರಾಷ್ಟ್ರದ ಸೀಮಾಗಾವದಲ್ಲಿರುವ ಇವಳ ಮೂರ್ತಿ ತಾಮ್ರದಿಂದ ಮಾಡಿದ್ದಿದ್ದು ನಿಂತ ಭಂಗಿಯಲ್ಲಿರುವುದಾಗಿ ತಿಳಿದುಬರುತ್ತದೆ.[14]ಅಲ್ಲಿರುವ ಮ್ಹಾಳಸೆಯಂತೆಯೇ ಕೈಯಲ್ಲಿ ಕಮಲ ಕಳಿಕೆ ಮತ್ತು ಪಾನಪಾತ್ರಗಳನ್ನು ಹಿಡಿದಿದ್ದಾಳಂತೆ. ದೇವರಗುಡಡ್ಡ-ಮೈಲಾರಗಳಲ್ಲಿ ಗಂಗಿ ಮಾಳವ್ವನ ಮೂರ್ತಿಯಂತಯೇ ಇವಳ ಮೂರ್ತಿಗಳೂ ಇವೆ. ಮೈಲಾರದಲ್ಲಿ ಮುಖ್ಯ ದೇವಾಲಯದ ಆವಾರದ ಹೊರಗಡೆಯಲ್ಲಿದೆ. ದೇವರಗುಡ್ಡದಲ್ಲಿ ಇವಳ ದೇವಸ್ಥಾನವು ಮುಖ್ಯ ದೇವಾಲಯದಿಂದ ಸು. ೨ ಫರ್ಲಾಂಗ ದೂರದಲ್ಲಿ ಉತ್ತರಕ್ಕಿದೆ.
ಮರಾಠಿ ಜಾನಪದ ಸಾಹಿತ್ಯದಲ್ಲಿ ಇವಳನ್ನು ಬನಾಯಿ ಬಾನೂ, ಬಾಣಾಯಿ ಎಂದು ಸಂಬೋಧಿಸಿದ್ದುದಾಗಿ ತಿಳಿದುಬರುತ್ತದೆ. ದೇವೀಹೊಸೂರಿನಲ್ಲಿ ಈಗ ‘ಬನಶಂಕರಿ’ ಎಂದು ದೇವಿಯನ್ನು ಕರೆಯುತ್ತಿರುವ ಸಂಗತಿಯನ್ನು ಈಗಾಗಲೇ ಸೂಚಿಸಲಾಗಿದೆ. ಬನಾಯಿ (ಬನ+ಆಯಿ) ಅಂದರೆ ಬನದ ತಾಯಿ ಎಂಬುದು ಹಳಗನ್ನಡ ಸಾಹಿತ್ಯ-ಶಾಸನಗಳಲ್ಲಿ ತೋರುವ ‘ಬನದಬ್ಬೆ’ ಎಂಬ ರೂಪದ ಭಾಷಾಂತರದಂತೆ ಕಂಡು ಬರುತ್ತದೆ. ಇದು ವಿಚಾರಣೀಯವಾದ ಅಂಶ. ಈ ಕುರಿತು ಇನ್ನೂ ಹೆಚ್ಚಿನ ಸಂಶೋಧನೆ ಅಗತ್ಯ.
ಘೃತಮಾರಿ-ತುಪ್ಪದ ಮಾಳವ್ವ:
ಮಲ್ಲಾರಿ ಮಹಾತ್ಮ್ಯದಲ್ಲಿ ಇವಳನ್ನು ಘೃತಮಾರಿ ಎಂದು ಕರೆದಿದೆ. ಜಾನಪದಲ್ಲಿ ಇವಳನ್ನು ‘ತುಪ್ಪದ ಮಾಳವ್ವ’ ಎಂದು ಕರೆಯುವುದು ವಾಡಿಕೆ. ‘ತುಪ್ಪದ ಮಾಳವ್ವ’ ಎಂಬುದನ್ನೇ ಸಂಸ್ಕೃತೀಕರಿಸಿ ‘ಘೃತಮಾರಿ’ ಎಂದು ಕರೆದಿದೆ. ಇವಳು ರಾಕ್ಷಸರೊಡನೆ ಯುದ್ಧಕ್ಕೆ ಹೊರಡುವ ಮುಂಚೆ ಶಿವನ ಜಡೆಯಿಂದ ಉದ್ಭವಿಸಿದಳಂತೆ. ರಾಕ್ಷಸ ವಧೆಯಲ್ಲಿ ಇವಳ ಪಾತ್ರ ಪ್ರಧಾನವಾದುದಂತೆ. ಇವಳ ಘೋರರೂಪವನ್ನು ಕಂಡು ಮುನಿಗಳು ಶಾಂತಿಗಾಗಿ ತುಪ್ಪದಿಂದ ಅಭಿಷೇಕ ಮಾಡಿದರು. ಆದುದರಿಂದ ಇವಳಿಗೆ ಈ ಹೆಸರು ಬಂತೆದಂದು ‘ಮಹಾತ್ಮ್ಯ’ವು ಹೇಳುತ್ತದೆ. ಭಕ್ತರು ಈಗಲೂ ಈ ಮೂರ್ತಿಯನ್ನು ತುಪ್ಪದಿಂದ ಅಭಿಷೇಕ ಮಾಡುವುದು ವಾಡಿಕೆ. ಇದಿರಂದ ಹೈನ ಸಮೃದ್ಧವಾಗುವುದೆಂದು ಭಕ್ತರು ನಂಬುತ್ತಾರೆ. ಎಂತಲೇ ಇವಳಿಗೆ ‘ತುಪ್ಪದ ಮಾಳವ್ವ’ ಎಂಬ ಹೆಸರು ಬಂದುದು ಸಾರ್ಥಕ. ದೇವರಗುಡ್ಡದಲ್ಲಿ ಇವಳಿಗಾಗಿ ಮುಖ್ಯದೇವಾಲಯದ ಆವರಣದಲ್ಲಿಯೇ ಗುಡಿಯಿದೆ. ಮೂರ್ತಿಯನ್ನು ಶಿಲ್ಪವು ಗಂಗಿಮಾಳವ್ವನಂತೆಯೆ ಇದೆ. ಕೈಯಲ್ಲಿ ಕ್ರಮವಾಗಿ ಖಡ್ಗ, ತ್ರಿಶೂಲ, ಡಮರು ಮತ್ತು ಪಾನಪಾತ್ರಗಳಿವೆ.
ರಣದಮ್ಮ:
ಯುದ್ಧದಲ್ಲಿ ಶಿವನ ಕಣ್ಣುಗಳಿಂದ ಹೊರಟ ಕೋಪಾಗ್ನಿಯಿಂದ ಇವಳು ಹುಟ್ಟಿದಳಂತೆ. ಇವಳಿಗಾಗಿಯೂ ದೇವರಗುಡ್ಡ ಪರಿಸರದಲ್ಲಿ ಪ್ರತ್ಯೇಕ ದೇವಾಲಯವಿದೆ.
ಕೋಮಾಲೆ:
ಇವಳಿಗಾಗಿ ಸಿಡಗಿನಹಾಳದಲ್ಲಿ ಪ್ರತ್ಯೇಕ ದೇವಾಲಯವಿದೆ. ಇವಳನ್ನು ಕೂಡ ಮೈಲಾರಲಿಂಗನು ಗಂಗಿಮಾಳವ್ವನ ಮೇಲಿನ ಹಟದಿಂದ ತಂದನೆಂದು ಕಥೆಯಿದೆ. ಇವಳೂ ಕುರಬರವಳೇ.
ದೇವರಗುಡ್ಡದ ಪರಿಸರದಲ್ಲಿ ಮಾತ್ರ ರಣದಮ್ಮ, ಕೋಮಾಲೆ, ತುಪ್ಪದ ಮಾಳವ್ವ ಮತ್ತು ಕುರುಬತೆವ್ವ ಇವರಿಗೆ ಪ್ರತ್ಯೇಕ ದೇವಾಲಯಗಳಿವೆ. ಮೈಲಾರದಲ್ಲಿ ಮತ್ತು ಇತರೆಡೆಗಳಲ್ಲಿ ಮೈಲಾರಲಿಂಗನಿಗೆ ಹೆಂಡಂದಿರಿರುವುದು ಇಬ್ಬರು ಮಾತ್ರ. ಒಬ್ಬಳು ಗಂಗಿ ಮಾಳವ್ವ ಇನ್ನೊಬ್ಬಳು ತುಪ್ಪದ ಮಾಳವ್ವ (ಮರಾಠಿ-ಬಾಣಾಯಿ) ಎಂಬ ನಂಬಿಕೆ ಇದೆ. ಗುಡಿಗಳ ವಿಷಯವೂ ಹಾಗೆಯೆ. ಆದುದರಿಂದ ತುಪ್ಪದ ಮಾಳವ್ವ, ಕುರುಬತೆವ್ವ, ಕೋಮಾಲೆ, ಬನಾಯಿ-ಬಾಣಾಯಿ ಇವು ಒಬ್ಬ ದೇವತೆಯ ಬೇರೆ ಬೇರೆ ಹೆಸುರಗಳೇ ಎಂದು ಹೇಳಬಹುದು.
ಚಿಕ್ಕಯ್ಯ-ಜುಂಜಯ್ಯ:
ಇವರಿಬ್ಬರೂ ಮೈಲಾರಲಿಂಗ ಮಾಳವ್ವನ ಮಕ್ಕಳು. ಆದುದರಿಂದ ಭಕ್ತರಿಗೆ ಇವರೂ ಪೂಜ್ಯರೂ. ಚಿಕ್ಕಯ್ಯನೆಂದರೆ ಷಣ್ಮುಖನೆಂದೂ ಜುಂಜಯ್ಯ ಅಥವಾ ದೊಡ್ಡಯ್ಯನೆಂದರೆ ಗಣಪತಿಯೆಂದೂ ಹೇಳುವರು. ದೇವರಗುಡ್ಡದಲ್ಲಿ ಚಿಕ್ಕಯ್ಯ ಮತ್ತು ಜುಂಜಯ್ಯರಿಗಾಗಿ ಪ್ರತ್ಯೇಕ ದೇವಾಲಯಗಳಿಲ್ಲ. ಮುಖ್ಯದೇವತೆಯ ಮುಂಭಾಗದ ಎಡ-ಬಲಗಳಲ್ಲಿ ಇವರಿಗೆ ಸ್ಥಾನ ಕಲ್ಪಿಸಲಾಗಿದೆ. ಅಲ್ಲಿ ಚಿಕ್ಕಯ್ಯನ ಮಾನುಷಾಕಾರದ ಮೂರ್ತಿ ಇಲ್ಲ. ಬದಲು ಒಂದು ಶಿಲಾಗೋಳವಿದ್ದು ಅದಕ್ಕೇ ಮುಖದಂತೆ ಅಲಂಕಾರ ಮಾಡಲಾಗಿದೆ. ದೊಡ್ಡಯ್ಯನೆಂದಿರುವ ವಿಗ್ರಹವು ಗಣಪತಿಯದೇ ಆಗಿದೆ. ಮೈಲಾರದಲ್ಲಿ ಮಾತ್ರ ಇಬ್ಬರಿಗೂ ಪ್ರತ್ಯೇಕ ದೇವಾಲಯಗಳಿವೆ. ಇಬ್ಬರಿಗೂ ಪೂರ್ಣ ಪ್ರಮಾಣದ ಮೂರ್ತಿಗಳಿರದ ಕೇವಲ ಶಿರೋಭಾಗಗಳು ಮಾತ್ರ ಇವೆ. ಕಲ್ಲಿನ ಪೀಠಗಳ ಮೇಲೆ ಅವನ್ನು ಪ್ರತಿಷ್ಠಿಸಲಾಗಿದೆ. ಮೂರ್ತಿಶಿಲ್ಪದಲ್ಲಿ ಇದೊಂದು ವಿಶೇಷವೆಂದು ಹೇಳಬಹುದು. ಚಿಕ್ಕಯ್ಯನ ಶಿರದಮೇಲೆ ಕಿರೀಟಾದಿಗಳಿಲ್ಲ. ಜಂಜಯ್ಯನ ಮೂರ್ತಿಗೆ ಕಿರೀಟದಂತಿರುವ ಟೊಪ್ಪಿಗೆಯೂ ಕಿವಿಯಲ್ಲಿ ಕುಂಡಲಗಳೂ ಇವೆ.
ಚಿಕ್ಕಯ್ಯ-ಜುಂಜಯ್ಯರಿಗಾಗಿ ವಿಶೇಷ ಪೂಜೆಗಳೂ ಇವೆ, ಆದರೆ ಇವರಿಗಾಗಿ ಸ್ವತಂತ್ರವಾದ ದೇವಾಲಯಗಳನ್ನು ನಿರ್ಮಿಸಿದ ಬಗೆಗೆ ಪ್ರಾಚೀನಕಾಲದ ದಾಖಲೆಗಳು ಕಂಡುಬರುವುದಿಲ್ಲ. ಮಲ್ಲಾರಿ ಮಹಾತ್ಮ್ಯದಲ್ಲಿ ಷಣ್ಮಖ-ಗಣಪತಿಯರ ಉಲ್ಲೇಕವಿರುವುದು ಇವರನ್ನು ಕುರಿತೇ ಎಂದು ಹೇಳಬಹುದು.
ಬ್ರಹ್ಮ ಶಿವನ ಸಮಯಪರೀಕ್ಷೆಯಲ್ಲಿ ಒಂದೆಡೆ ಚಿಕ್ಕಯ್ಯನ ಉಲ್ಲೇಖ ಬಂದಿದೆ.
ಉದಾ:
ಒಕ್ಕಲಿಗನಕ್ಕೆ ಪಂಚಮ
ನಕ್ಕೆಮ ಸದ್ರುಷ್ಟಿಯಾಗೆ ಕಾಲಂಕರ್ಚ |
ಲ್ತಕ್ಕುದು ಜೈನಂಗೇಕೆನೆ
ಚಿಕ್ಕಯ್ಯಂ ಶೂದ್ರನೆಂದು ಕಚ್ಚರೆ ಕುಲಜರ್‌ || ೫-೧೪೧
ಒಕ್ಕಲಿಗಂ ಋಷಿಯಾದೊಡೆ
ಚಿಕ್ಕಯನೆ(ನ?) ಕಾಲನೆಂತು ಕರ್ಚುವರದೃಱೆಂ |
ಒಕ್ಕಲಿಗಂ ಬ್ರತಿಯಾದಂ
ದಕ್ಕುಂಕರ್ಚಲ್ಕೆ ಮದಮನುಳಿಗೆ ಕುಲಜ್ಞಂ || ೫-೧೪೨
(ಜೈನೇತರರಾದ) ಉಚ್ಚ ಕುಲದವರು ಚಿಕ್ಕಯ್ಯನು ಶೂದ್ರನಾಗಿದ್ದರೂ ಆತನ ಕಾಲು ತೊಳೆಯುವರು. ಆದುದರಿಂದ ಜೈನವ್ರತಧಾರಿಯಾದ ಮುನಿ ಜನ್ಮದಿಂದ ಒಕ್ಕಲಿಗ ಶೂದ್ರನೆಂದು ಭಾವಿಸಿ ಮದಿಂದ ಅವನ ಕಾಲು ತೊಳೆಯಲು ನಿರಾಕರಿಸತಕ್ಕದ್ದಲ್ಲ’ ಎಂದು ಇಲ್ಲಿಯ ಪದ್ಯಗಳ ಭಾವ. ಇಲ್ಲಿ ಬಂದಿರುವ ‘ಚಿಕ್ಕಯ್ಯ’ ಎಂಬ ಶಬ್ದಕ್ಕೆ ಕಠಿಣದ ಕೋಶದಲ್ಲಿ ‘ಮೈಲಾರನ ಒಂದು ಹೆಸರು’ ಎಂದು ಸಂಪಾದಕರಾದ ಡಾ. ಬಿ.ಎಸ್. ಕುಲಕರ್ಣಿಯವರು ಅರ್ಥಹೇಳಿದ್ದಾರೆ. ಚಿಕ್ಕಯ್ಯನೆಂದರೆ ಮೈಲಾರನನ್ನು ಕುರಿತಿರದೆ ಆತನ ಭಕ್ತರನ್ನು-ಎಂದರೆ ಗೊರವರನ್ನು ಬ್ರಹ್ಮ ಶಿವ ಹೆಸರಿಸಿದ್ದಾನೆಂದು ಹೇಳಬಹುದು. ಮೈಲಾರನ ಗೊರವರು ತಮ್ಮನ್ನು ಅವನ ಶಿಷ್ಯರೆಂದು ಭಕ್ತರೆಂದು ಹೇಳುವ ಬದಲು ಮಕ್ಕಳೆಂದು ಹೇಳಿಕೊಳ್ಳುವುದೂ ಉಂಟು. ಆದುದರಿಂದ ಅವರಿಗೆ ಜನಸಾಮಾನ್ಯರಲ್ಲಿ ಆ ಹೆಸರು ರೂಢವಾಗಿರುವಂತೆ ತೋರುತ್ತದೆ. ಮೈಲಾರಲಿಂಗನು ಕುಲದೇವತೆಯಾಗಿರುವ ಮನೆತನಗಳಲ್ಲಿ ಗೊರವರನ್ನು ಕರೆದು ಪೂಜಿಸುವುದು ಈಗಲೂ ರೂಢಿಯಲ್ಲಿದೆ. ಗೊರವರು ಯಾವ ಜಾತಿಯವರಾದರೂ ಅವರು ಭಕ್ತರಿಗೆ ಪೂಜಾರ್ಹರು. ಬ್ರಾಹ್ಮಣ ಭಕ್ತರು ಕೂಡ ಇದನ್ನ ಮೀರದೇ ಪಾಲಿಸುವರು. ಆದುದರಿಂದ ಬ್ರಹ್ಮಶಿವನು ಹೇಳುವ ಚಿಕ್ಕಯ್ಯನೆಂದರೆ ಮೈಲಾರಲಿಂಗ ದೇವತೆಯಾಗಿರದೆ ಆತನ ನೈಷ್ಠಿಕ ಭಕ್ತರಾದ ಗೊರವರೇ ಎಂದು ಹೇಳಬಹುದು. ಚಿಕ್ಕಯ್ಯನ ಸ್ವರೂಪವೇ ತಾವೆಂದು ಹೇಳಿಕೊಂಡು ಗೊರವರು ಆಗಲೂ ಸಂಚರಿಸುತ್ತಿದ್ದರೆಂದು ಇದರಿಂದ ತಿಳಿಯಬಹುದಾಗಿದೆ. ಮೈಲಾರಲಿಂಗನ ದೇವಸ್ಥಾನಗಳು ಇರುವಲ್ಲೆಲ್ಲ ಚಿಕ್ಕಯ್ಯ-ಜುಂಜಯ್ಯರ ಸ್ಥಾನಗಳು ಇರಲೇಬೇಕು. ಪ್ರತ್ಯೇಕ ಗುಡಿಗಳಿಲ್ಲದಿದ್ದರೂ ದೇವಾಲಯದ ಪರಿಸರದಲ್ಲಿ ಇವರಿಗೆ ಸ್ಥಾನ ಕಲ್ಪಿತವಾಗಿರುವುದು ಎಲ್ಲೆಡೆ ಕಂಡು ಬರುತ್ತವೆ. ಆದ್ದರಿಂದ ಇವರೂ ಕೂಡ ಈ ಸಂಪ್ರದಾಯದ ಅವಿಭಾಜ್ಯ ಅಂಗ.
ಹೆಗ್ಗಡೆ:
ಈ ಸಂಪ್ರದಾಯದಲ್ಲಿ ಹೆಗ್ಗಡೆಯೂ ಒಬ್ಬ ಪ್ರದಾನದೇವತೆ. ಹೆಗ್ಗಯ್ಯ, ಹೆಗ್ಗಪ್ಪ, ಹೆಗ್ಗಣ್ಣ, ಪರುದಾನಿ (ಪ್ರಧಾನಿ) ಮೊದಲಾದ ಹೆಸರುಗಳು ಈತನಿಗೆ ಇವೆ. ಅನೇಕ ವೇಳೆ ‘ಹೆಗ್ಗಯ್ಯ ಪರುದಾನಿ’ ಎಂದು ದ್ವಿರುಕ್ತಿಗೊಳಿಸುವುದೂ ಉಂಟು. ಮೈಲಾರಲಿಂಗನ ಪ್ರತಿಯೊಂದು ದೇವಾಲಯದಲ್ಲಿ ಈತ ಇರಲೇಬೇಕು. ಈತನಿಗೆ ಪ್ರತ್ಯೇಕ ಮಂದಿರವಿದ್ದು ಇತರ ದೇವರುಗಳ ಸಮುದಾಯದಿಂದ ಸ್ವಲ್ಪ ಅಂತರದಲ್ಲಿ ಅದು ಕಂಡುಬರುತ್ತದೆ. ಈತ ಕ್ಷೇತ್ರಪಾಲಕ ದೇವತೆ. ಕ್ಷೇತ್ರಕ್ಕೆ ಬರುವ ಭಕ್ತರು ಸುಖವಾಗಿ ತಮ್ಮ ಊರುಗಳಿಗೆ ಮುಟ್ಟುವಂತೆ ಈತ ನೋಡಿಕೊಳ್ಳುವನೆಂದು ನಂಬಿಕೆಯಿದೆ. ಭಕ್ತರು ಈತ ಪ್ರತ್ಯಕ್ಷ ವಿಷ್ಣುವೇ ಎಂದೂ ತಿರುಪತಿಯ ತಿಮ್ಮಪ್ಪನೆಂದೂ ತಿಳಿಯುವರು. ಈ ವಿಷಯಕ್ಕೆ ಒಂದು ಅಖ್ಯಾಯಿಕೆಯೂ. ಇದೆ. ಗಂಗಿಮಾಳವ್ವ ಮತ್ತು ತುಪ್ಪದ ಮಾಳವ್ವ ಇವರಿಬ್ಬರಿಗೂ ಈತ ಅಣ್ಣ. ಆದುದರಿಂದ ಮೈಲಾರಲಿಂಗನ ಬೀಗ (ಭಾವ) ಈತ. ಜಾನಪದ ಸಾಹಿತ್ಯದಲ್ಲಿ ಈ ವಿಷಯಕ್ಕೆ ಮೇಲಿಂದಮೇಲೆ ಉಲ್ಲೇಖಗಳು ಬರುತ್ತವೆ.
ಮಹಾರಾಷ್ಟ್ರದಲ್ಲಿ ಈತನನ್ನು ಈಗಲೂ ‘ಹೆಗಡೆ ಪ್ರಧಾನ’ ಎಂದು ಸಂಬೋಧಿಸುವರು. ಶ್ರೀ ಢೇರೆಯವರು ಬ್ರಹ್ಮ ಶಿವನು ಹೇಳುವ ‘ಮನೆವೆರ್ಗಡೆ ಚಟ್ಟಪ್ಪ’ನೆಂದರೆ ಈತನೇ ಇರಬಹುದೆಂದು ಊಹಿಸುತ್ತಾರೆ.[15]ಅವರ ಊಹೆಯಲ್ಲಿ ಸತ್ಯಾಂಶವಿರುವ ಸಾಧ್ಯತೆಯಿದೆ. ಬ್ರಹ್ಮ ಶಿವನು ಕ್ಷೇತ್ರಪಾಲಕನಾದ ಈ ದೇವತೆಯೆ ಮೈಲಾರನನ್ನು ಪ್ರತಿಷ್ಠಿಸಿದನೆಂದು ಭಾವನೆ ಮಾಡಿಕೊಂಡಂತೆ ತೋರುತ್ತದೆ.
ಈತನಿಗೂ ವಿಶಿಷ್ಟವಾದ ಆರಾಧನೆಗಳಿವೆ. ಹಿರೇ ಮೈಲಾರದಲ್ಲಿರುವ ಮೂರ್ತಿಯ ಭಿನ್ನವಾಗಿರುವುದರಿಂದ ಇದೀಗ ಅಲ್ಲಿ ಬೇರೆ ಮೂರ್ತಿಯನ್ನು ಪ್ರತಿಷ್ಠಿಸಲಾಗಿದೆ. ಭಿನ್ನಗೊಂಡಿರುವ ಮೂರ್ತಿ ಚತುರ್ಭುಜದ್ದಾಗಿದ್ದು ಎರಡು ಕೈಗಳಲ್ಲಿ ಪಾಶ ಮತ್ತು ಹಲಾಯುಧಗಳು ಕಂಡಬರುತ್ತವೆ.[16]ದೇವರಗುಡ್ಡದಲ್ಲಿರುವ ಮೂರ್ತಿಯ ಕೈಯಲ್ಲಿ ತ್ರಿಶೂಲ, ಖಡ್ಗ, ಡಮರು ಮತ್ತು ಪಾನಪಾತ್ರ (ಕಪಾಲ) ಗಳಿರುವುದು ಕಂಡು ಬರುತ್ತದೆ.
ಹೀಗೆ ಈ ಪರಂಪರೆಯಲ್ಲಿ ಆರು ಜನ ದೇವತೆಗಳು ಸಮಾವಿಷ್ಟರಾಗಿದ್ದಾರೆ. ಇದಲ್ಲದೆ ಸಿಬಾರಗಟ್ಟೆ, ತ್ರಿಶೂಲ, ಡಮರು, ಮೈಲಾರಲಿಂಗನ ವಾಹನವಾದ ಕುದುರೆ ಪಾದರಕ್ಷೆಗಳು ಭಂಡಾರ (ಅರಿಷಣ), ಮೈಲಾರ-ದೇವರ ಗುಡ್ಡಗಳಲ್ಲಿರುವ ಬಿಲ್ಲುಗಳು ಇವುಗಳಿಗೂ ಪೂಜ್ಯತೆ ಸಲ್ಲುತ್ತದೆ.
ಮೇಲೆ ಹೇಳಿದಂತೆ ಈ ಸಮುದಾಯದ ದೇವತೆಗಳ ಪೈಕಿ ಗಂಗಿಮಾಳವ್ವ ಅಥವಾ ಮಾಳಚಿ (ಮರಾ-ಮ್ಹಾಳಸಾ) ದೇವತೆಗಾಗಿಯ ಪ್ರತ್ಯೇಕ ದೇವಾಲಯಗಳಿದ್ದುದು ತಿಳಿದುಬರುತ್ತದೆ. ಇನ್ನುಳಿದ ದೇವತೆಗಳಿಗೆ ಪ್ರತ್ಯೇಕ ದೇವಾಲಯಗಳಿರುವ ಸಾಧ್ಯತೆ ಇದೆ. ಈ ದೆಸೆಯಲ್ಲಿ ಹೆಚ್ಚಿನ ಸಂಶೋಧನೆಯಾಗಬೇಕು.

ನೇಗಿನಹಾಳ ಪ್ರಬಂಧಗಳು: ‘ಗೊಂದಲಿಗ’: ನಿಷ್ಪತ್ತಿ ಮತ್ತು ಗೊಂದಲಿಗರ ಮೂಲ
ಗೊಂದಲಿಗರು ಯಾವ ಮೂಲದವರು? ಕರ್ನಾಟಕದವರೋ ಅಥವಾ ಮಹಾರಾಷ್ಟ್ರದವರೋ ಎಂಬ ಬಗೆಗೆ ವಿದ್ವಾಂಸರಲ್ಲಿ ಇಂದು ಅಭಿಪ್ರಾಯ ಭೇದ ಉಂಟಾಗಿರುವುದು ಕಂಡುಬರುತ್ತದೆ. ಈಗಲೂ ಇವರು ಕರ್ನಾಟಕದ ಬಹುಭಾಗಗಳಲ್ಲಿ ಹರಡಿದ್ದರೂ ಮರಾಠಿಯನ್ನೇ ಮಾತೃಭಾಷೆಯನ್ನಗಿ ಆಡುತ್ತಿರುವುದರಿಂದ ಮೂಲತಃ ಮಹಾರಾಷ್ಟ್ರದವರೇ ಆಗಿರಬಹುದೆಂಬ ಅಭಿಪ್ರಾಯ, ಬಹುಜನರಲ್ಲಿದೆ. ಈ ಸಮಸ್ಯೆಯ ಎಲ್ಲ ಮುಖಗಳು ಈ ವರೆಗೆ ವಿವರವಾದ ಪರಿಶೀಲನಗೆ ಒಳಗಾದಂತೆ ತೋರಲಿಲ್ಲ. ಹಾಗೆ ವಿವರವಾಗಿ ಪರಿಶೀಲಿಸದ ಹೊರತು ಯಾವೊಂದು ನಿರ್ಣಯಕ್ಕೆ ಬಂದು ಮುಟ್ಟುವುದು ತರವಲ್ಲ. ಅದರಲ್ಲೂ ‘ಗೊಂದಲಿಗ’ ಪದದ ರೂಪನಿಷ್ಪತ್ತಿಯನ್ನು ಕುರಿತು ವಿಚಾರಿಸಬೇಕಾದುದು ತೀರಮುಖ್ಯ. ಸಮಸ್ಯೆಯ ಈ ಮುಖವನ್ನು ಪರಿಶೀಲಿಸಿ ಸದೆ ಹೇಳಿದ ಯಾವ ನಿರ್ಣಯವೂ ಯೋಗ್ಯವೆನಿಸಲಾರದು. ಆದುದರಿಂದ ‘ಗೊಂದಲಿಗ’ ಪದ ವ್ಯುತ್ಪತ್ತಿಯನ್ನು ಕುರಿತು ವಿಚಾರಿಸುವುದು ಈ ಲೇಖನದ ಮುಖ್ಯ ಉದ್ದೇಶ. ಜೊತೆಗೆ ಬೇರೆ ಒಂದೆರಡು ಸಂಗತಿಗಳನ್ನು ಕುರಿತೂ ಇಲ್ಲಿ ಚರ್ಚಿಸಿದೆ.
ಪ್ರಾಕೃತ ಮತ್ತು ಸಂಸ್ಕತಗಳಲ್ಲಿ ‘ಗುಂದಲ’ ಎಂಬ ಪದ ದೊರೆಯುತ್ತಿದೆ. ಸಂಸ್ಕೃತ ಅಥವಾ ಪ್ರಾಕೃತದಲ್ಲಿ ಇದಕ್ಕೆ ಸರಿಯಾದ ನಿಷ್ಪತ್ತಿ ಹೇಳುವುದು ಸಾಧ್ಯವಿಲ್ಲ. ಈ ಮಾತು ಅನೇಕ ವಿದ್ವಾಂಸರಿಗೆ ಈಗಾಗಲೇ ಮನವರಿಕೆಯಾಗಿದೆ. ಅಲ್ಲದೆ ಮಹಾರಾಷ್ಟ್ರದ ವಿದ್ವಾಂಸರಲ್ಲಿಯೇ ಕೆಲವರು ಇದು ಕನ್ನಡ ಮೂಲದ ಪದವಿರಬಹುದೆಂದು ಸೂಚಿಸುತ್ತ ಬಂದಿದ್ದಾರೆ. ಇದು ಕೂಡ ಈ ಶಬ್ದಕ್ಕೆ ಆರ್ಯವರ್ಗದ ಭಾಷೆಗಳಲ್ಲಿ ಸರಿಯಾದ ನಿಷ್ಪತ್ತಿ ಅಥವಾ ಜ್ಞಾತಿಪದಗಳು ಇಲ್ಲವೆಂಬುದನ್ನು ಶ್ರುತಪಡಿಸುತ್ತದೆ. ಮರಾಠಿ ಮತ್ತು ಗುಜರಾಥಿಗಳಲ್ಲಿ ಗುಂತ, ಗುಂಥ ಎಂಬ ಕ್ರಿಯಾಧಾತುಗಳು ಇವೆ. ಇವುಗಳ ಅರ್ಥ ‘ತೊಡಕು’, ತೊಡಕಿಕೊಳ್ಳು’ ಎಂದು ಮುಂತಾಗಿ ಇದೆ. ಆದುದರಿಂದ ಇವುಗಳೊಡನೆ ಗೊಂದಳ, ಗೋಂಧಳಗಳ ಸಂಬಂಧ ಕಲ್ಪನೆ ಸಾಧುವಾದುದಲ್ಲವೆಂದು ಹೇಳಬಹುದು.
ಇನ್ನು ಒಂದು ಶಬ್ದವು ಒಂದು ಭಾಷೆಗೆ ಸೇರಿದ್ದೆಂದು ಹೇಳಬೇಕಾದರೆ ಅದಕ್ಕೆ ಒಂದು ಮೂಲ ಪ್ರಕೃತಿಯಿದು ಅದರಿಂದ ಸೃಷ್ಟಿಗೊಂಡ ಪದ ಸಮುದಾಯ ಅಥವಾ ರೂಪಾವಳಿ ಆ ಭಾಷೆ ಮತ್ತು ಅದರಂಥ ಬೇರೆ ಜ್ಞಾತಿ-ಭಾಷೆಗಳಲ್ಲಿ ದೊರೆಯುತ್ತಿರಬೇಕು. ಹಾಗಿಲ್ಲದೆ ಏಕಾಕಿಯಾಗಿ ಒಂದು ಪದವು ಒಂದು ಗುಂಪಿನ ಭಾಷೆಗಳ ಪೈಕಿ ಎಲ್ಲೊ ಒಂದರಲ್ಲಿ ಮಾತ್ರ ಕಂಡುಬಂದರೆ ಅದರ ಮೂಲವು ಆ ಭಾಷೆಯಲ್ಲಿಲ್ಲವೆಂದು ನಿರ್ಧರಿಸಬೇಕಾಗುತ್ತದೆ. ಸಂಸ್ಕೃತ ಮತ್ತು ಮರಾಠಿಗಳಲ್ಲಿ ಈ ಪದವು ಏಕಾಕಿಯಾಗಿದೆ. ಎಂದ ಮೇಲೆ ಇದು ಆರ್ಯಮೂಲದ ಪದವಲ್ಲವೆಂದು ಭಾವಿಸಲು ಮತ್ತೊಂದು ಸಾಧಕ ಅಂಶವೆನಿಸುತ್ತದೆ.
ಇನ್ನು ಇಷ್ಟರಮೇಲೆ ‘ಗೊಂದಲ’ ಪದವನ್ನು ಕನ್ನಡ ಮತ್ತು ಅದರ ಜ್ಞಾತಿ ಭಾಷೆಗಳಲ್ಲಿ ನೋಡಬಹುದು. ಹತ್ತನೆಯ ಶತಮಾನದಿಂದಲೂ ಇದು ಗೊಂದಣ ಗೊಂದಳ ಎಂಬ ರೂಪದಲ್ಲಿ ಕನ್ನಡದಲ್ಲಿ ದೊರೆಯುತ್ತಿದೆ. ಇದಕ್ಕೆ assemblage, Crowd. Concourse of People ಎಂಬ ಅರ್ಥಗಳಿವೆ. ತಮಿಳಿನಲ್ಲಿ ಕೊಂತಳಮ್‌ ಎಂಬುದಕ್ಕೆ Confusion, Turmoil (D.E.D. No. ೧೭೪೫),
[1] a kind of dance (D.E.D. No. ೧೭೪೬). ಎಂದು ಅರ್ಥಗಳಿರುವುದನ್ನು ಗಮನಿಸಬಹುದು. (ತಮಿಳಿನಲ್ಲಿ ಘೋಷಕ್ಕೆ ಪ್ರತ್ಯೇಕವಾದ ಲಿಪಿ, ಸಂಜ್ಞೆ ಇಲ್ಲವೆಂಬುದನ್ನು ಇಲ್ಲಿ ಸ್ಮರಿಸಬಹುದು ಅಗತ್ಯ.) ತೆಲುಗಿನಲ್ಲಿ ಗೊಂಡಲಿಗೆ, ಗೊಂಡ್ಲಿ (D.E.D. ೧೭೪೬) ಎಂಬ ರೂಪದಲ್ಲಿ ಇದು ಬಳಕೆಯಲ್ಲಿದ್ದು ಇಲ್ಲಿಯೂ ನರ್ತಿಸುವಿಕೆ ಎಂಬ ಅರ್ಥವಿದೆ. ಎಂದರೆ ಜನರಗುಂಪು, ನೃತ್ಯ (>ಗದ್ದಲ) ಎಂಬ ಅರ್ಥಗಳು ಇದರ ಹಿಂದಿರುವುದು ಕಂಡುಬರುತ್ತದೆ. ಎಂದರೆ ಮೂಲದಲ್ಲಿ ‘ಹಲವು ಜನರು ಕೂಡಿ ನರ್ತಿಸುವುದು’ ಎಂಬ ಅರ್ಥವೇ ಇದಕ್ಕೆ ಇರಬೇಕೆಂದು ಇದರಿಂದ ಖಚಿತವಾಗುತ್ತದೆ.
ಇಲ್ಲಿಯೆ ಇದರ ಸಮೀಪವರ್ತಿಯಾದ ಇತರ ಪದಗಳನ್ನು ಕುರಿತು ಸ್ವಲ್ಪ ವಿವರಗಳನ್ನು ನಾವು ನೋಡಬಹುದು.
ಉದಾ:
ಕನ್ನಡ : ಕೊತ್ತು, ಕೊತ್ತಣಿ, ಕೊತ್ತೞಿ= Multitude assemblage (D.E.D. No. 1741)
ಗುತ್ತಿ, ಗುದಿ= Bunch or cluster of fruits of flowers.
ತಮಿಳು : ಕೊಂತು = Cluster of flowers, gathering Multitude
ಕೊತ್ತು = Cluster, assembly, family
ಮಲೆಯಾಳಿ : ಕೊತ್ತು = (ತಮಿಳಿನಲ್ಲಿರುವ ಅರ್ಥದಲ್ಲಿಯೆ)
ತೆಲಗು : ಗುತ್ತಿ, ಗುದಿ = (ಕನ್ನಡದಲ್ಲಿರುವ ಅರ್ಥದಲ್ಲಿಯೆ)
ಮೇಲಿನ ಎಲ್ಲ ರೂಪಗಳು ನೋಡಿದರೆ ಇದು ದ್ರಾವಿಡ ಮೂಲಕ ಪದವೆಂಬಲ್ಲಿ ಯಾವ ಸಂಶಯವೂ ಇಲ್ಲವೆಂದು ಹೇಳಬಹುದು. ಎಂತಲೇ ಡಾ. ಎಂ.ಬಿ. ಎಮಿನೊ ಮತ್ತು ಟಿ. ಬರೋ ಅವರು ತಮ್ಮ ದ್ರಾವಿಡ ಭಾಷಾ ಜ್ಞಾತಿ ಪದಕೋಶದಲ್ಲಿ ಇದಕ್ಕೆ ಸ್ಥಾನಕೊಟ್ಟಿದ್ದಾರೆ. ಒಟ್ಟಿನಲ್ಲಿ ‘ಗೊಂದಲ’ ಗೊಂದಣ ಮೊದಲಾದ ಈ ಪದಗಳ ರೂಪಗಳಲ್ಲಿ ಕೊನ್ತ್‌ ಅಥವಾ ಕೊತ್ತ್‌ ಎಂಬ ಮೂಲ ಪ್ರಕೃತಿಯಿದ್ದು ಅದರಿಂದ ಉಳಿದ ರೂಪಗಳು ಸಿದ್ಧಿಸಿವೆಯೆಂದು ಹೇಳಲು ಅಭ್ಯಂತರವಿಲ್ಲ.
ಇನ್ನು ಈ ಶಬ್ದದ ರೂಪಗಳಲ್ಲಿ ಇರುವ ಧ್ವನ್ಯಾತ್ಮಕ ವ್ಯತ್ಯಾಸಗಳನ್ನು ನೋಡಬಹುದು. ತಮಿಳಿನಲ್ಲಿ ಪದಾದಿಯಲ್ಲಿ ಅಘೋಷ ಧ್ವನಿಯಿದ್ದು ಕನ್ನಡ-ತೆಲುಗುಗಳಲ್ಲಿ ಘೋಷವಿದೆ. ಮೂಲದ್ರಾವಿಡದಲ್ಲಿದ್ದ ಪದಾದಿ ಅಘೋಷದ ಬದಲು ಕನ್ನ-ತೆಲುಗುಗಳಲ್ಲಿ ಬಹಳಷ್ಟು ಕಡೆ ಘೋಷವಿರುವುದು ಸಾಮಾನ್ಯವಾದ ಸಂಗತಿ. ಅಷ್ಟೆ ಏಕೆ ಕನ್ನಡದಲ್ಲಿಯೇ ಅನೇಕ ಪದಗಳಲ್ಲಿ ಈ ಘೋಷ-ಅಘೋಷಗಳ ಗೊಂದಲವಿರುವುದುಂಟು.
ಉದಾ:
	ಕೆಳೆಯ
	ಗೆಳೆಯ

	ಕೀರು
	ಗೀರು

	ಕೀಸು
	ಗೀಚು

	ಕೆಯ್‌
	ಗೆಯ್‌

	ತಡಿ
	ದಡಿ

	ತಣಿ
	ದಣಿ

	ತುಡಿ
	ದುಡಿ

	ಪುಟ್ಟಿ
	ಬುಟ್ಟಿ

	ಪಟ್ಟೆ
	ಬಟ್ಟೆ

	ತಮಿಳು
	ಕನ್ನಡ

	ಕಿಳಿ
	ಗಿಳಿ

	ಕಂಟಾನ್‌
	ಗಂಡ (ನ್‌)

	ಕುಂಟು
	ಗುಂಡು


ಇನ್ನು ಕೊತ್ತು-ಕೊಂತು, ಕೊಂತಳಮ್‌, ಗೊಂದಲಗಳಲ್ಲಿ ಒಂದೆಡೆ ಸಜಾತೀಯ ದ್ವಿತ್ವ, ಮತ್ತೊಂದೆಡೆ ಸಾನುನಾಸಿಕ ದ್ವಿತ್ವಗಳಿರುವುದು ಕಂಡುಬರುತ್ತದೆ. ಇದು ಕನ್ನಡ (ಹಾಗೂ ಇತರ ದ್ರಾವಿಡ ಭಾಷೆಗಳಲ್ಲಿ)ದ ಹಲವಾರು ಪದಗಳಲ್ಲಿ ತೋರುವ ಸ್ವಚ್ಛಂದ ಪರಿವರ್ತನೆಯಾಗಿದೆ.[2] ಕನ್ನಡದಲ್ಲಿರುವ ಮುಂದಿನ ಕೆಲವು ದ್ವಂದ್ವರೂಪಗಳನ್ನು ನೋಡಬಹುದು:
	ಕೆಂಚ –
	ಕೆಚ್ಚ-

	ಪಂಚು (ಹಂಚು)
	ಪಚ್ಟು

	ಪಿಂತಿಲ್‌
	ಹಿತ್ತಿಲು (ಹೊ.ಗ.)

	ಕೊಂಕೆ
	ಕೊಕ್ಕೆ

	ಚುಂಚು
	ಚುಚ್ಚು

	ಗುಂಪಿ
	ಕುಪ್ಪಿ

	ಗುಂಪು
	 

	ಗುಂಪೆ
	ಕುಪ್ಪೆ

	ಹೆಂಚು
	ಹೆಚ್ಚು

	ಪೆಂಟಿ
	ಪೆಟ್ಟೆ

	ಪೆಂಗೆ, ಪೆಂಗಿ
	ಪೆಗ್ಗ

	ಒಂಕುಂದ (ಕವಿರಾಜಮಾರ್ಗ)
	ಒಕ್ಕುಂದ


ಇದರಿಂದ ಕೊಂತು ಅಥವಾ ಕೊತ್ತು ಎಂಬ ಪ್ರಕೃತಿಗೆ –ಅಣ್, -ಅಳ್‌, -ಅಲ್‌, ಅಥವಾ –ಅೞಾ ಮೊದಲಾದ ಪ್ರತ್ಯಯಗಳು ಸೇರಿ ಗೊಂದಣ, ಗೊಂದಳ, ಗೊಂದಲ (ಅಥವಾ ಕೊತ್ತೞೆ) ಎಂಬ ರೂಪಗಳು ಸಿದ್ಧಿಸಿವೆಯೆಂದು ಹೇಳಬಹುದು. ಇಲ್ಲಿಯ ಕನ್ನಡ ಮತ್ತು ಇತರ ದ್ರಾವಿಡ ಭಾಷೆಗಳ ರೂಪಗಳ ಅಂತ್ಯದಲ್ಲಿರುವ ೞಾ, ಳ್‌, ಣ್‌, ಲ್‌, ಗಳು ಪರಸ್ಪರ ವ್ಯತ್ಯಾಸಗೊಳ್ಳುವುದು ಹಲವು ಸಂದರ್ಭಗಳಲ್ಲಿ ತೋರುವ ಸಾಮಾನ್ಯ ಸಂಗತಿ ಎಂಬುದನ್ನು ಬೇರೆ ಹೇಳಬೇಕಾಗಿಲ್ಲ.
ಮರಾಠಿ ರೂಪ ‘ಗೋಂಧಳ’ ದಲ್ಲಿಯ ದೀರ್ಘಸ್ವರ ಮತ್ತು ಮಹಾಪ್ರಾಣಗಳ ಬಗೆಗೆ ಶ್ರೀಜ್ಯೋತಿ ಹೊಸೂರ (ಕಾಲ ೧-೧: ಪುಟ ೮೬-೮೭) ಅವರು ಇತ್ತ ವಿವರಣೆ ಸಮರ್ಪಕವಾಗಿದೆ.
ಗೊಂದಲಿಗರ ಪರಂಪರೆಯು ಕರ್ನಾಟಕದಲ್ಲಿ ಬಹುಪ್ರಾಚೀನ ಕಾಲದಿಂದಲೂ ರೂಢಿಯಲ್ಲಿದ್ದ ಬಗೆಗೆ ದಾಖಲೆಗಳಿವೆ. ಅಂಥವುಗಳನ್ನು ಹಲವು ಜನ ಲೇಖಕರು ಈಗಾಗಲೇ ಸೂಚಿಸಿದ್ದಾರೆ.
ಇಷ್ಟೆಲ್ಲ ಇರುವಾಗ ಗೊಂದಲಿಗರು ಇಂದು ತಮ್ಮ ಮನೆ ಮಾತಾಗಿ ಮರಾಠಿಯನ್ನು ಬಳಸುತ್ತಿದ್ದಾರೆಲ್ಲ? ಎಂಬ ಸಮಸ್ಯಸೆ ಎದ್ದು ನಿಲ್ಲುತ್ತದೆ. ಸರಿ ಸುಮಾರು ೧೪ ನೆಯ ಶತಮಾನದವರೆಗೂ ಗೋದಾವರೀ ತೀರದವರೆಗೆ ಕನ್ನಡ ಭಾಷೆಯ ವ್ಯಾಪಿಸಿದ್ದುದಕ್ಕೆ ಬೇಕಾದಷ್ಟು ಐತಿಹಾಸಿಕ ಪುರಾವೆಗಳಿವೆ. (ಇಂದಿನ) ಮಹಾರಾಷ್ಟ್ರದ ಗೋದಾವರೀತಟದ ನಾಂದೇಡಪಟ್ಟಣದ ಕಾಲೇಜೊಂದು ಈಗ್ಗೆ ಸು. ಹತ್ತು ವರ್ಷಗಳ ಹಿಂದೆ ಈ ಜಿಲ್ಲೆಯಲ್ಲಿ ದೊರೆತ ಶಾಸನಗಳನ್ನು ಪ್ರಕಟಿಸಿದೆ. ಅದರಲ್ಲಿ ಸು, ಮೂರು ನಾಲ್ಕನೆಯ ಅಂಶದಷ್ಟು ಶಾಸನಗಳು ಕನ್ನಡ ಭಾಷೆಯಲ್ಲಿವೆ. ಅಷ್ಟೇ ಅಲ್ಲದೆ ನಾಂದೇಡೆ ಜಿಲ್ಲೆಯ ಬೋಧನವೇ ಮೊದಲಾದೆಡೆಗಳಲ್ಲಿ ಈಗಲೂ ಕನ್ನಡ ಮಾತೃ ಭಾಷೆಯುಳ್ಳ ಹಲವು ಜನಾಂಗದವರು ಇದ್ದೆ ಇದ್ದಾರೆ. ೧೪ನೆಯ ಶತಮಾನಕ್ಕೆಂದರೆ ಅಚ್ಚಗನ್ನಡ ರಾಜಮನೆತನಗಳೆಲ್ಲವೂ ಪತನಗೊಂಡು ಅನಂತರ ಮರಾಠಿ ಮಾತೃ ಭಾಷೆಯ ರಾಜಮನೆತನ ಈ ಭಾಗದಲ್ಲಿ ಪ್ರತಿಷ್ಠಿತಗೊಂಡಿತು. ಇದರಿಂದ ಮತ್ತು ಉತ್ತರದಿಂದ ದಕ್ಷಿಣಕ್ಕೆ ಆರ್ಯಮೂಲದ ಜನಾಂಗಗಳ ವಲಸೆ ಅಪ್ರತಿಹತವಾಗಿ ನಡೆದುಬಂದುದರಿಂದ ಗೋದಾವರಿಯ ದಕ್ಷಿಣದಲ್ಲಿ ಕನ್ನಡವನ್ನು ಒತ್ತುತ್ತ ಮರಾಠಿಯು ಸಾಗಿಬಂತು. ಬರುವ ಅದರ ಪ್ರವಾಹದ ಸೆಳೆತದಲ್ಲಿ ಚಿಕ್ಕಪುಟ್ಟವಾದ ಅನೇಕ ಕನ್ನಡ ಪಂಗಡಗಳು ತಮ್ಮ ಮೊದಲಿನ ಮಾತೃಭಾಷೆಯನ್ನು ತ್ಯಾಗ ಮಾಡಿದ್ದರೆ ಅದಕ್ಕೆ ಆಶ್ಚರ್ಯಪಡಬೇಕಾಗಿಲ್ಲ. ಅಲ್ಲದೆ ವಿದರ್ಭ ಮತ್ತು ಕೊಂಕಣಗಳನ್ನು ಹೊರತುಪಡಿಸಿ ಉಳಿದ ಮರಾಠಿ ಪ್ರದೇಶದ ಜನರಿಗೂ ತುಂಗಭದ್ರೆಯ ಉತ್ತರಕ್ಕಿರುವ ಕನ್ನಡಿಗರಿಗೂ ಜಾನಾಂಗಿಕವಾಗಿ ಹೋಲಿಕೆಗಳು (Ethnological affinities) ಈಗಲೂ ಸ್ಪಷ್ಟವಾಗಿ ಕಂಡುಬರುತ್ತದೆ. ಜನಾಂಗವೇ ತನ್ನ ಮಾತೃ ಭಾಷೆಯನ್ನು ಬದಲಿಸಬಹುದು. ಇದಕ್ಕೆ ಓಡಿಸಾರಾಜ್ಯವೊಂದು ಒಳ್ಳೆಯ ನಿದರ್ಶನ. ಓಡಿಸಾದ ಜನತೆಯಲ್ಲಿ ಬಹುಪಾಲ ದ್ರಾವಿಡವರ್ಗಕ್ಕೆ ಸೇರಿದ್ದು. ಆದರೆ ಅಲ್ಲಿ ಇಂದು ಪ್ರಚಲಿತವಿರುವ ಬಹುಜನರ ಭಾಷೆ ಆರ್ಯವರ್ಗದ ಉಡಿಯಾ, ಹಿಂದಿನ ಅರ್ಧಶತಮಾನದ ಅವಧಿಯಲ್ಲಿಯೇ ಬೆಳಗಾವಿಯಲ್ಲಿ ಅಚ್ಚಗನ್ನಡವಾಗಿದ್ದ ಹಲವಾರು ಮನೆತನಗಳು ಮರಾಠಿ ಮನೆತನಗಳಾಗಿ ಪರಿವರ್ತಿಸಿದ ಖೇದದಾಯಕ ಸಂಗತಿಯನ್ನು ನಮ್ಮ ಭಾಗದ ಹಿರಿಯರು ಈಗಲೂ ನೆನೆಸುತ್ತಾರೆ. ಎಂದ ಮೇಲೆ ಗೊಂದಲಿಗರಂಥ ಬಡಪಾಯಿಗಳ ಬಗೆಗೆ ಹೇಳುವುದೇನು?
 
[1] Dravidian Etymological Dictionary –M.B. Emineau and T. Burrow.
[2]ಮೂಲದ್ರಾವಿಡದಲ್ಲಿ ಸಕರ್ಮಕ ಅಕರ್ಮಕ ವ್ಯವಸ್ಥೆಯಲ್ಲಿ ಇಂಥದೇ ದ್ವಿತ್ವಪರಿವರ್ತನೆ ತೋರಬಹುದಾಗಿದೆ. ಆದರೆ ಆ ನಿಯಮಕ್ಕೂ ಇದಕ್ಕೂ ಯಾವ ಸಂಬಂಧವೂ ಇಲ್ಲವೆಂಬುದನ್ನು ಇಲ್ಲಿ ನೆನಪಿಡಬೇಕು.
ನೇಗಿನಹಾಳ ಪ್ರಬಂಧಗಳು: ‘ಶಾಸನಗಳಲ್ಲಿ ಮೈಲಾರ ಮತ್ತು ಮಾಳಚಿ’ ಇನ್ನೂ ಕೆಲವು ಪ್ರಾಚೀನ ಉಲ್ಲೇಖಗಳು
ಮೈಲಾರಲಿಂಗ-ಮಾಳಚಿಯರನ್ನು ಕುರಿತು ಕನ್ನಡ ಮತ್ತು ಮರಾಠಿಗಳಲ್ಲಿ ಈವರೆಗೆ ಹಲವಾರು ಲೇಖನಗಳು ಪ್ರಕಟವಾಗಿವೆ. ಅವುಗಳಲ್ಲಿ ಶಾಸನಿಕ ಆಧಾರಗಳನ್ನು ಪ್ರಧಾನವಾಗಿಟ್ಟುಕೊಂಡು ಚರ್ಚಿಸಿದ ಕನ್ನಡಲೇಖನಗಳು ಮೂರು__
೧. ಪಿ. ಬಿ. ದೇಸಾಯಿ
‘ಮೈಲಾರಲಿಂಗ’ (Journal of Karnataka University, ill, Part ll. P. ೧೧೭)
೨. ಎಂ. ಚಿದಾನಂದಮೂರ್ತಿ
‘ಕನ್ನಡ ಕಾವ್ಯ ಶಾಸನಗಳಲ್ಲಿ ಮೈಲಾರ ಮತ್ತು ಮಾಳಚಿ’ (ಸಂಶೋಧನ ತರಂಗ-೨, ಪುಟ ೨೦೭-೨೩೧)
೩. ಕೆ. ವ್ಹಿ. ರಮೇಶ
‘ಮನೆವೆಗ್ಗಡೆ ಚಟ್ಟಪ’ (ಪ್ರಬುದ್ಧ ಕರ್ಣಾಟಕ ೪೮-೪)
ಇವುಗಳಲ್ಲಿ ಡಾ | ಎಂ. ಚಿದಾನಂದಮೂರ್ತಿಯವರು ಕರ್ನಾಟಕದ ಶಾಸನಗಳಲ್ಲಿ ತಮಗೆ ಕಂಡುಬಂದ ಮೈಲಾರ ಮತ್ತು ಮಾಳಚೀ ವಾಚಕವಾದ ವ್ಯಕ್ತಿನಾಮಗಳ ಒಂದು ಪಟ್ಟಿಯನ್ನು ಕೊಟ್ಟು ಅಭ್ಯಾಸಿಗಳಿಗೆ ಸಹಾಯಮಾಡಿದ್ದಾರೆ. ಆದರೆ ಅವರು ಪಟ್ಟಿ ಮಾಡಿರುವಂತೆ ಕ್ರಿ.ಶ. ೯೨೨ರ ‘ಮಾಳಯ್ಯ’ (SII-IX-I. ನಂ. ೫೭) ಮತ್ತು ಮೈಲರಸ (SII-IX-I.ನಂ. ೯೭. ಕ್ರಿ.ಶ. ೧೦೩೨) ಎಂಬ ಉಲ್ಲೇಖಗಳೇ ಅತ್ಯಂತ ಪ್ರಾಚೀನವಾದವುಗಳಲ್ಲ. ಬರೀ ವ್ಯಕ್ತವಾಚಕಗಳೇ ಅಲ್ಲದೆ, ಈ ದೇವತೆಗಳನ್ನು ಕುರಿತ ನೇರ ಉಲ್ಲೇಖಗಳು ಇದಕ್ಕೂ ಹಿಂದಿನ ಶಾಸನಗಳಲ್ಲಿ ದೊರೆಯುತ್ತವೆ. ಅಂಥ ಉಲ್ಲೇಖಗಳನ್ನು ಕುರಿತು ಚರ್ಚಿಸುವುದು ಪ್ರಸ್ತುತ ಲೇಖನದ ಉದ್ದೇಶ.
ಶಾಸನಗಳ ಅಂತ್ಯದ ಫಲಶ್ರುತಿಯಲ್ಲಿ ಎಱ್ಕೋಟಿ ತಪೋಧನರು ಎಂದು ೧೦ನೆಯ ಶತಮಾನದಿಂದ ೧೩ನೆಯ ಶತಮಾನದ ವರೆಗೆ ವಿಶೇಷವಾಗಿ ಮತ್ತು ಮುಂದಿನ ಕಾಲಾವಧಿಯ ಶಾಸನಗಳಲ್ಲಿ ಕ್ವಚಿತ್ತಾಗಿ ಉಲ್ಲೇಖಗಳು ಬರುತ್ತವೆ. ಮೈಲಾರದ ಅಧಿದೈವತದ ಹಲವಾರು ಹೆಸರುಗಳಲ್ಲಿ ಏೞ್ಕೋಟಿ, ಎಳ್ಕೋಟಿ, ಎಕ್ಕೋಟಿ ಅಥವಾ ಏಳುಕೋಟಿ ಎಂಬುದು ಅತ್ಯಂತ ಪ್ರಸಿದ್ಧವಾದದ್ದು. ‘ಮೈಲಾರ’ ಎಂಬುದು ದೇವತೆ ನೆಲೆಸಿದ ಮೂಲ ಅಥವಾ ಮುಖ್ಯವಾದ ಗ್ರಾಮದ ಹೆಸರು. ಎಂದರೆ ಈ ಬಳ್ಳಾರಿ ಜಿಲ್ಲೆಯ ಹೂವಿನ ಹಡಗಲಿ ತಾಲೂಕಿಗೆ ಸೇರಿದ, ತುಂಗಭದ್ರೆಯ ತೀರದಲ್ಲಿ ೧/, ೧/೨ ಮೈಲಿನ ಮೇಲಿರುವ ಮೈಲಾರವೇ. ಈ ಸಂಪ್ರದಾಯದ ಹಲವು ಸಂಗತಿಗಳ ಪರಿಶೋಧನೆಯಿಂದ ಮೂಲತಃ ಇದೇ ಊರಿನಿಂದ, ದೇವರ ಹೆಸರು ಮೈಲಾರ, ಮೈಳಾರ, ಮೈರಾಲ ಎಂದು ಮುಂತಾದ ರೂಪಗಳಲ್ಲಿ ಪ್ರಸಿದ್ಧಗೊಂಡುದು ಸ್ಪಷ್ಟಡುತ್ತದೆ. ದೇವರ ಪ್ರಖ್ಯಾತಿಯ ಜತೆಗೆ ಊರಿಗೂ ಮಹತ್ವ ಬಂದುದರಿಂದಾಗಿ ದೇವರು ಪ್ರಸ್ತುತ ಊರಿನ ಹೆಸರಿನಿಂದಲೇ ಪ್ರಸಿದ್ಧನಾದನು. ಕರ್ನಾಟಕ-ಮಹಾರಾಷ್ಟ್ರಗಳಲ್ಲಿ ಹರಡಿರುವ ಆತನ ಅನೇಕಾನೇಕ ದೇವಾಲಯಗಳಲ್ಲಿಯೂ ಆತನ ಭಕ್ತಕೋಟಿ ಯಲ್ಲಿಯೂ ಮೈಲಾರ-ಮೈರಾಲದ ಜತೆಗೆ ‘ಏಳುಕೋಟಿ’ ಎಂಬ ಅವನ ಹೆಸರೂ ಸಾರ್ವತ್ರಿಕವಾಗಿ ರೂಢವಾಗಿದೆ. ಭಕ್ತರು ಮೈಲಾರಲಿಂಗ, ಮಾಲತೀ (ತೇ)ಶ, ಮಾರ್ತಾಂಡಭೈರವ, ಮಲ್ಲಯ್ಯ ಗುಡ್ಡದಯ್ಯ ಎಂಬಿತ್ಯಾದಿಯಾಗಿ ಹಲವಾರು ಹೆಸರುಗಳಿಂದ ದೇವರನ್ನು ಸಂಬೋಧಿಸುತ್ತಾರೆ. ಆದರೆ ದೇವರ ಹೆಸರನ್ನು ಹಿಡಿದು ಉದ್ಘೋಷಿಸುವಾಗ ಮಾತ್ರ ತಪ್ಪದೇ ‘ಏಳುಕೋಟಿ’ ಎಂದೇ ಘೋಷಿಸುತ್ತಾರೆ. ಆದುದರಿಂದ ಎಲ್ಲ ಹೆಸರುಗಳಲ್ಲಿ ಇದೇ ಪ್ರಧಾನವಾದುದು ಮತ್ತು ಮೂಲದ್ದೆಂಬುದು ಸ್ಪಷ್ಟವಾಗುತ್ತದೆ. ಶಾಸನಗಳೂ ಈ ಸಂಗತಿಯನ್ನು ಸಮರ್ಥಿಸುತ್ತವೆ. ಈಗಾಗಲೇ ಹೇಳಿದಂತೆ ಅಂತ್ಯದ ಫಲಶ್ರುತಿಯಲ್ಲಿ ಈ ಪದಪ್ರಯೋಗವು ಹಲವಾರು ಶಾಸನಗಳಲ್ಲಿ ಕಾಣಿಸಿಕೊಳ್ಳುತ್ತದೆ.
ಉದಾ:
೧) ಏರ್ಕ್ಕೋಟಿ ತಪೋಧನರುಮನಳಿದ ಪಾಪಮನೆಯ್ದಿದ ಘೋರನರಕ ದೊಳಾಳ್ಗು (Karnataka Inscription V ನಂ. ೧೬. ಧಾರವಾಡ-೧೧೧೭ A.D. )
೨) ಸಾಸಿರ್ವರ್ಬಾಹ್ಮರುಮನೇಳ್ಕೋಟಿ ತಪೋಧನರುಮನಳಿದ ಪಾತಕ (SII-IX-II-೧೬೩ ೧೧೧೩. A.D.)
೩) ವಾರಣಾಸಿಯುಮನೀ ಲಿಂಗಮುಮನೀ ಕವಿಲೆಯುಮನೆೞ್ಕೋಟಿ ತಪೋಧನರುಮನೞೆದ ಪಾಪಮಕ್ಕುಮ್‌ (SII-XI-I, ನಂ. ೩೪. ೯೨೫ A.D.)
೪) ಎರ್ಕೋಟಿ ತಪೋಧನರುಮಂ (SII-IX-II- ನಂ. ೧೬೭)
ಹೀಗೆ ಅಂತ್ಯಫಲಶ್ರುತಿಯಲ್ಲಿ ಬರುವ ಈ ‘ಎೞ್ಕೋಟಿ’ ಎಂಬುದು ಕೇವಲ ಸಂಖ್ಯಾವಾಚಿಯಾಗಿದೆಯೇ ಹೊರತು ಒಂದು ಸಂಪ್ರದಾಯ ದ್ಯೋತಕವಾಗಿಲ್ಲವೆಂದು ತಿಳಿಯುವ ಮತ್ತು ಹಾಗೆ ವಾದಿಸುವ ಅವಕಾಶವಿದೆ. ಆದರೆ ಇಂಥ ಉಲ್ಲೇಖಗಳಲ್ಲಿ ಸಹಸ್ರ, ಲಕ್ಷ, ಕೋಟಿ ಎಂದಿರುವಂತೆಯೇ ಏಳುಕೋಟಿ ಎಂಬುದೂ ಒಂದು ಸಂಖ್ಯಾವಾಚಿಯಲ್ಲ ಎಂದು ಹೇಳಲಿಕ್ಕೆ ಬೇರೆ ಶಾಸನಗಳಲ್ಲಿ ಖಚಿತವಾದ ಆಧಾರಗಳಿವೆ. ಅವನ್ನು ವಿವರವಾಗಿ ನೋಡಬಹುದು:
೫) ಧಾರವಾಡ ಜಿಲ್ಲೆಯ ಗದಗ ತಾಲೂಕಿಗೆ ಸೇರಿದ ಕೋಟುಮ್ಮಚಿಗೆಯಲ್ಲಿಯ ಚಾಳುಕ್ಯ ಸಾಮ್ರಾಟ ತ್ರಿಭುವನಮಲ್ಲ ಐದನೆಯ ವಿಕ್ರಮಾದಿತ್ಯನ ಆಳ್ವಿಕೆಯ ಕ್ರಿ.ಶ. ೧೦೧೨ರ ಶಾಸನದಲ್ಲಿ
“ಎೞ್ಕೋಟಿ ತಪೋಧನರ ಸತ್ರಕ್ಕೆ ೧೨ ಮತ್ತರು” ಭೂಮಿಯನ್ನು ದತ್ತಿಯಾಗಿ ಬಿಟ್ಟ ಉಲ್ಲೇಖವಿದೆ. ಹೀಗೆ ದತ್ತಿ ಬಿಟ್ಟವನು ಉಮ್ಮಚಿಗೆಯನ್ನು ದತ್ತಿಯಾಗಿ ಪಡೆದ ‘ಮೌನರ ಶ್ರೀಧರ ಭಟ್ಟ’ ನೆಂಬುವನು. ಇಲ್ಲಿಯ ಎ(ಏ)ೞ್ಕೋಟಿ ಎಂಬುದು ಸಂಖ್ಯಾ ನಿರ್ದೇಶಕವಾಗಿಲ್ಲವೆಂಬುದು ಸ್ಪಷ್ಟ. ನಿರ್ದಿಷ್ಟವಾಗಿ ಸಂಪ್ರದಾಯವಾಚಕವೆಂಬುದು ಸಂಶಯಾತೀತ.
೬) ಕುಡುತಿನಿಯ ಶಾಸನ (ಕಾಲ. ಕ್ರಿ.ಶ. ೧೨೦೭) ದಲ್ಲಿ “ಸ್ವಾಮಿ ಕಾರ್ತ್ತಿಕೇಯ ತಪೋವನಾಧಿಪತಿಯಪ್ಪ ವಿಷ್ಣುಕರ ಬ್ರಹ್ಮಚಾರಿ ಮುಖ್ಯಸ್ಥಾನ ದಯ್ದು ವರ್ಗಮುಂ ಶ್ರೀ ಎಳ್ಕೋಟಿ ಮಹಾದೇವರುಂ ಅಸಂಖ್ಯಾತ ಗಣಂಗಳುಂ ಮುಂಮುರಿ ದಂಡಂಗಳುಂ ನೆರೆದು ಮಾಡಿದಾಜ್ಞೆಯ ಸಾಸನಎಂತೆಂದಡೆ” ಎಂಬ ಹೇಳಿಕೆಯಿದೆ. ಇಲ್ಲಿ ಶ್ರೀ ಎಳ್ಕೋಟಿ ಮಹಾದೇವ ಎಂದರೆ ಮೈಲಾರ ದೇವರಿಗೆ ಸಂಬಂಧಪಟ್ಟ ತಪಸ್ವಿ ಅಥವಾ ಗೊರವನಾಗಿರಬೇಕು. ಕನಿಷ್ಟಪಕ್ಷ ಮೈಲಾರದ ಸಂಪ್ರದಾಯವನ್ನು ಪ್ರತಿನಿಧಿಸುವ ಒಬ್ಬ ಗಣ್ಯನಾದ ವ್ಯಕ್ತಿ ಎಂಬುದಂತೂ ಸ್ಪಷ್ಟವಿದೆ. ನ್ಯಾಯ ನಿರ್ಣಯದಂಥ ಮಹತ್ವದ ಕಾರ್ಯಗಳಲ್ಲಿ ಗಮನಾರ್ಹ ವ್ಯಕ್ತಿಯಾಗಿದ್ದನೆಂಬುದೂ, ಇತರರ ಗೌರವಕ್ಕೆ ಅವನು ಪಾತ್ರನಾಗಿದ್ದನೆಂಬುದೂ ಇದರಿಂದ ವ್ಯಕ್ತವಾಗುತ್ತದೆ.
ಮೇಲಿನ ಎರಡೂ ಶಾಸನಗಳನ್ನು ಡಾ || ಖರೆ ಮತ್ತು ಶ್ರೀ ರಾ. ಚಿಂ. ಢೇರೆ ಅವರು ಗಮನಿಸಿದ್ದಾರೆ. ಇವುಗಳಲ್ಲಿಯ ‘ಎ (ಏ) ಳ್ಕೋಟಿ ಎಂಬುದನ್ನು ಅವರು ಯಾವ ಅನುಮಾನವೂ ಇಲ್ಲದೆ ಮೈಲಾರ ದೇವರ ಸಂಪ್ರದಾಯ ಸೂಚಕವೆಂಬುದನ್ನು ಒಪ್ಪಿಕೊಂಡಿದ್ದಾರೆ.
೭) ಕರಮಡಿಯ ಶಾಸನ (Slt-XV No. ೪೯೨. ಸು. ಕ್ರಿ.ಶ. ೯ ನೆಯಶ.) ಇದರ ಫಲಶ್ರುತಿಯಲ್ಲಿ “ಇದನೞಿದಾತ ಎೞ್ಕೋಟ್ಟಿಯೊಳು [೦] ವಾರಣಾಸಿಯೊಳಂ ಕವಿಲೆಯುವಮನೞಿದೋಂ” ಎಂದು ಹೇಳಿದೆ. ಇಲ್ಲಿ ‘ಎೞ್ಕೋಟ್ಟಿ’ ಎಂಬುದು ಸಂಖ್ಯಾವಾಚಿಯಾಗಿರದೆ ವಾರಾಣಾಸಿಯೆಂತೆಯೇ ಒಂದು ಕ್ಷೇತ್ರದ ಹೆಸರಾಗಿದೆ. ಅಷ್ಟಲ್ಲದೆ ‘ಎೞ್ಕೋಟಿ’ ಎಂಬ ಕ್ಷೇತ್ರವು ವಾರಣಾಸಿಯಂತೆ ಈ ಭಾಗದಲ್ಲಿ ೯ನೆಯ ಶತಮಾನಕ್ಕಾಗಲೇ ಪ್ರಸಿದ್ಧವಾಗಿದ್ದ ಸಂಗತಿ ಇದರಿಂದ ವ್ಯಕ್ತವಾಗುತ್ತದೆ.
೮) ಮೈಸೂರು ಜಿಲ್ಲೆಯ ಮೈಸೂರು ತಾಲ್ಲೂಕಿನ ಕುಕ್ಕರಹಳ್ಳಿಯ ಶಾಸನ (EC.XIV ಮೈ-ಮೈ-೧೨೭) ಕಾಲ ಕ್ರಿ.ಶ. ಸು. ೯ನೆಯ ಶತಮಾನವೆಂದು ಹೇಳಲಾಗಿದೆ. ಶಾಸನದಲ್ಲಿ ನರಸಿಂಗಯ್ಯನೆಂಬ ಒಬ್ಬ ಚಾಲುಕ್ಯ ಮಾಂಡಲಿಕನ ಹೆಸರಿದೆ. ಇದರಲ್ಲಿ “ಇ ಧರ್ಮ್ಮಮನೞಿದವರ್‌ ಲಿಂಗವುಮಂ ಶ್ರೀಪರ್ವ್ವತ ಮುಮಂ ಎೞ್ಕೋಟಿ ಎಂಬುದು ತಪೋಧನ ಅಥವಾ ತಪೋಜನ ಎಂದಿರದೆ ಶ್ರೀಪರ್ವತ ವಾರಾಣಾಸಿಗಳಂತೆ ಕ್ಷೇತ್ರ ವಾಚಾಕವಾಗಿದೆ. ಕರಮಡಿ ಮತ್ತು ಕುಕ್ಕರಹಳ್ಳಿಯ ಶಾಸನಗಳಿಂದ ಏಳುಕೋಟಿ ಎಂಬುದು ಒಂದು ಕ್ಷೇತ್ರ ವಿಶೇಷವಾಗಿತ್ತೆಂಬುದು ಸ್ಪಷ್ಟ.
ಮೇಲಿನ ಎರಡೂ ಶಾಸನಗಳಲ್ಲಿ ‘ಎ (ಏ) ೞ್ಕೋಟ್ಟಿ’ ಎಂಬ ರೂಪವಿದೆ. ದೀರ್ಘ ಸ್ವರಕ್ಕೆ ಪರದಲ್ಲಿ ಸಜಾತೀಯ ದ್ವಿತ್ವವಿರುವುದು ಈ ಶಾಸನಗಳ ಪ್ರಾಚೀನತೆಗೆ ಸಾಕ್ಷಿಯಾಗಿದೆ.
೯) ಕ್ರಿ.ಶ. ೯೭೧ ರ ಶಾಸನವೊಂದು (SII-XI-I ನಂ. ೪೨) “ಎೞ್ಕೋಟಿ ಯುವಂ ವಾರಣಾಸಿಯುವಂ ಕವಿಲೆಯುಮನೞಿದ ದೋಷಮನೆಯ್ದುವರ್” ಎಂದು ಹೇಳುತ್ತದೆ. ಮೇಲಿನ ಎರಡೂ ಶಾಸನಗಳನ್ನು ಇದು ಸಮರ್ಥಿಸುತ್ತದೆ.
ಪ್ರಸ್ತುತ ಕ್ಷೇತ್ರವು ‘ಏಳುಕೋಟಿ’ ಎಂಉದ ಪ್ರಸಿದ್ಧವಾಗಿದ್ದುದರಿಂದ ಆ ಕ್ಷೇತ್ರಕ್ಕೆ ಸಂಬಂಧಿಸಿದ್ದ ತಪಸ್ವಿಗಳು ಅಥವಾ ನೈಷ್ಠಿಕ ಭಕ್ತರನ್ನು ಎಳ್ಕೋಟಿ ತಪೋಧನ’ರೆಂದು ಕರೆಯುವುದು ಸ್ವಾಭಾವಿಕವಾಗಿದೆ. ಮೇಲಿನ ಮೊದಲ ಆರು ಉದಾಹರಣೆಗಳು ಈ ಮಾತಿನ ಸತ್ಯತೆಗೆ ಪೋಷಕವಾಗಿವೆ. ಇದರಿಂದಾಗಿ ಮೈಲಾರ ಲಿಂಗ ಅಥವಾ ಏಳುಕೋಟಿಯ ಸಂಪ್ರದಾಯವು ಕೇವಲ ೧೧ನೆಯ ಶತಮಾನದಿಂದ ಅಸ್ತಿತ್ವಕ್ಕೆ ಬಂದದ್ದಲ್ಲವೆಂಬುದು ಸಿದ್ಧಿಸುತ್ತದೆಯಲ್ಲದೆ ಕ್ರಿ.ಶ. ಒಂಬತ್ತನೆಯ ಶತಮಾನಕ್ಕಾಗಲೇ ಕರ್ನಾಟಕದಲ್ಲಿ ಈ ದೇವತಾ ಕ್ಷೇತ್ರವೂ ಅದರ ತಪಸ್ವಿಗಳೂ ಬಹುಪ್ರಭಾವಶಾಲಿಗಳಾಗಿದ್ದರೆಂದೂ ಶ್ರೀಪರ್ವತ ಮತ್ತು ವಾರಣಾಸಿಗಳಂತೆ ಪೂಜನೀಯರಾಗಿದ್ದರೆಂದೂ ಖಚಿತವಾಗಿ ಹೇಳಬಹುದಾಗಿದೆ. ಈ ಕಾರಣ, ವಿದ್ವಾಂಸರು ಬ್ರಹ್ಮಶಿವನು ಹೇಳಿದ “ಮನೆವೆಗ್ಗಡೆ ಚಟ್ಟಪನಿಂದ ನಿನ್ನೆ ತಾನಾದ” ಎಂಬ ಉಕ್ತಿಗೆ ಜೋತುಬೀಳುವುದು ಮತ್ತು ೧೦-೧೧ನೆಯ ಶತಮಾನಗಳ ಇತಿಹಾಸದಲ್ಲಿ ‘ಮನೆವೆಗ್ಗಡೆ’ ಚಟ್ಟಪನನ್ನು ಪತ್ತೆಹಚ್ಚಿ ಪ್ರತಿಷ್ಠಿಸಲು ಪ್ರಯತ್ನಿಸುವುದು ನಿರುಪಯುಕ್ತವೆನಿಸುತ್ತದೆ. ಜೈನ ಮತವೇ ಆದಿಯಾದ ಮತ; ಉಳಿದುವೆಲ್ಲ ಇತ್ತೀಚಿನವು ಎಂಬ ನಂಬಿಕೆ, ಹಾಗೂ ಜೈನಮತ ಸಮರ್ಥನೆ ಪರಮತ ವಿಡಂಬನೆಯೇ ಪ್ರಧಾನ ಲಕ್ಷ್ಯವಾಗಿ ಉಳ್ಳವರ ಮಾತನ್ನು ಹೆಚ್ಚು ಗಂಭೀರವಾಗಿ ತೆಗೆದುಕೊಳ್ಳುವುದರಿಂದ ಯಾವ ಲಾಭವೂ ಇಲ್ಲ.
೧೦) ಕ್ರಿ.ಶ. ೧೧-೧೨ನೆಯ ಶತಮಾನಗಳಲ್ಲಿ ಮೈಲಾರಲಿಂಗ ಮತ್ತು ಮಾಳಚಿ (ಈಗ ಗಂಗಿ ಮಾಳವ್ವ,-ಮಾಲತಿ) ದೇವತೆಗಳನ್ನು ತಮ್ಮ ಕುಲದೇವತೆಯನ್ನಾಗಿ ಮಾಡಿಕೊಂಡಿದ್ದ ರಾಜ ಮನೆತನಗಳು ಇದ್ದ ಸಂಗತಿ ವಿದ್ವಾಂಸರಿಗೆ ತಿಳಿದಿದೆ. ಅಂಥ ರಾಜಮನೆತನಗಳಲ್ಲಿ ಗೋವೆಯ ಕದಂಬರದೂ ಒಂದು ಈ ಕದಂಬರು ತಮ್ಮನ್ನು “ಶ್ರೀ ಸಪ್ತಕೋಟೀಶ್ವರ ಲಬ್ಧ ವರಪ್ರಸಾದ” “ಶ್ರೀಸಪ್ತಕೋಟೀಶ್ವರ ಪಾದಪದ್ಮ ಪ್ರಸಾದ” ಎಂದು ಕರೆದುಕೊಂಡು ಸಂಗತಿಯನ್ನು ಡಾ || ಖರೆ ಮತ್ತು ಶ್ರೀ ಢೇರೆ ಅವರು ಎತ್ತಿ ತೋರಿಸಿದ್ದಾರೆ. ಮೇಲಿನ ಕದಂಬ ಪ್ರಶಸ್ತಿಯು ಆರನೆಯ ವಿಕ್ರಮಾದಿತ್ಯನ ಸಮಕಾಲೀನನಾಗಿದ್ದ ಗೋವೆಯ ಕದಂಬ ದೊರೆ ಗೂವಲದೇವನ ಮುಗುದ (ಜಿ. ಧಾರವಾಡ SII-XII ನಂ. ೨೧೧) ಶಾಸನದಲ್ಲಿಯೂ ತೋರಿಬರುತ್ತದೆ. ಮೇಲಾಗಿ ಮೈಳಲದೇವಿ ಎಂಬ ಖ್ಯಾತಳಾದ ರಾಣಿ ಆ ವಂಶದಲ್ಲಿ ಆಗಿ ಹೋಗಿದ್ದಾಳೆ. ಆದುದರಿಂದ ಕದಂಬರ ಈ ಮನೆತನದ ಶಾಸನಗಳಲ್ಲಿ ತೋರುವ ‘ಸಪ್ತಕೋಟೀಶ್ವರ’ ಎಂಬುದು ‘ಎಳ್ಕೋಟಿ’ಯ ಭಾಷಾಂತರವೇ ಆಗಿದೆ ಎಂದು ಹೇಳಬಹುದು. ಗೋವೆಯ ನಾರವೆಯ ಪ್ರದೇಶದಲ್ಲಿ ಈಗಲೂ ಕೋಟೀಶ್ವರ ಅಥವಾ ಕೋಟೇಶ್ವರ ಎಂಬ ದೇವಾಲಯವಿದೆ. ಇದು ಬಹು ಪ್ರಾಚೀನವಾಗಿದ್ದು ಕದಂಬರ ಕುಲದೇವತೆ ಯಾಗಿರುವ ಸಾಧ್ಯತೆ ಹೆಚ್ಚಿದೆ. ಡಾ || ಖರೆ ಈ ಅಭಿಪ್ರಾಯವುಳ್ಳವರಾಗಿದ್ದಾರೆ. ಆದರೆ ಶ್ರೀ ಢೇರೆಯವರು ಅವರ ಅಭಿಪ್ರಾಯವನ್ನು ಸಂಶಯದಿಂದ ನೋಡಿದ್ದಾರೆ. ಗೋವೆಯ ಕೋಟೀಶ್ವರ ದೇವಸ್ಥಾನದಲ್ಲಿ ಈಗ ಶುದ್ಧ ಶೈವದ ಆಚಾರ ಪರಂಪರೆಗಳು ಕಂಡುಬರುತ್ತಿದ್ದು ಇಲ್ಲಿಯ ದೈವತವು ಸಾರಸ್ವತ ಬ್ರಾಹ್ಮಣರ ಅಧಿದೈವತವೆಂದು ಮನ್ನಿಸಲ್ಪಡುತ್ತದೆ. ಆದುದರಿಂದ ಮೈಲಾರಲಿಂಗನಿಗೂ ಕೋಟೀಶ್ವರನಿಗೂ ಸಂಬಂಧ ಕಲ್ಪಿಸುವುದು ಕಷ್ಟವೆಂದು ಶ್ರೀ ಢೇರೆಯವರು ಅಭಿಪ್ರಾಯಪಟ್ಟಿದ್ದಾರೆ. ಆದರೆ ಅವರು ಎತ್ತಿರುವ ಆಕ್ಷೇಪಣೆಯು ದುರ್ಬಲವಾದುದೆಂಬುದನ್ನು ಅವರೇ ಮನಗಂಡಿದ್ದಾರೆ. ಅವರ ‘ಖಡೋಬಾ’ ಗ್ರಂಥದ ಪುಟ ೧೪೨ ರಲ್ಲಿ ‘ಸಪ್ತ’ ಶಬ್ದವನ್ನು ಕುರಿತು ಅವರೇ ಮಾಡಿರುವ ಚರ್ಚೆಯನ್ನು ನೋಡಿದರೆ ಈ ಮಾತು ಸ್ಪಷ್ಟವಾಗುತ್ತದೆ. ಇಂದು ಆ ದೇವಸ್ಥಾನದಲ್ಲಿಯ ಆಚಾರಾದಿಗಳು ಬೇರೆಯಾಗಿದ್ದುದು ಕಾಲಮಾನಗಳಲ್ಲಾದ ವ್ಯತ್ಯಾಸ ಕಾರಣವಾಗಿ ಎಂದು ಹೇಳಬಹುದು. ಅದೇ ಗೋವೆಯಲ್ಲಿರುವ ಮ್ಹಾಡದೋಳ ಗ್ರಾಮದ ಮ್ಹಾಳಸಾದೇವಿಯ ಸ್ಥಾನವನ್ನು ಕುರಿತು ಚರ್ಚಿಸುವಾಗ ಶ್ರೀ ಢೇರೆಯವರು ಅಲ್ಲಿ ಈಗ ಮೈಲಾರದೇವರು ಅಥವಾ ಮಾಳವ್ವನಿಗೆ ಸಂಬಂಧಿಸಿದ ಆಚರಣೆಗಳು ವ್ಯತ್ಯಸ್ತಗೊಂಡಿರುವುದನ್ನು ನಮೂದಿಸಿದ್ದಾರೆ. ಆದರೂ ಅವರಿಗೆ ಈ ದೇವಸ್ಥಾನವು ಪ್ರಸ್ತುತ ಸಂಪ್ರದಾಯಕ್ಕೇ ಸಂಬಂಧಿಸಿದ್ದೆಂಬ ವಿಷಯಕ್ಕೆ ಸಂಶಯ ಉಂಟಾಗಿಲ್ಲ. ಕಾರಣವೆಂದರೆ ಮ್ಹಾಳಸಾದೇವಿಯನ್ನು ಮಾಳಚಿಗಲ್ಲದೆ ಬೇರೆ ಯಾವ ದೇವತೆಗೂ ಜೋಡಿಸುವುದು ಸಾಧ್ಯವಿಲ್ಲ. ಮೂಲತಃ ಇವೆರಡು ದೇವಸ್ಥಾನಗಳು ವೇರ್ಣೆ ಮತ್ತು ನಾರವೆಯ ಪ್ರದೇಶಗಳಿಗೆ ಸೇರಿದವುಗಳಾಗಿದ್ದವು. ಇವುಗಳಲ್ಲಿರುವ ಈ ಸಾಮೀಪ್ಯವು ಇವು ಮೂಲದಲ್ಲಿ ಒಂದೇ ಸಂಪ್ರದಾಯಕ್ಕೆ ಸೇರಿದವುಗಳೆಂದು ಸೂಚಿಸುತ್ತದೆ. ಆದುದರಿಂದ ಕದಂಬ ಶಾಸನಗಳ ಸಪ್ತಕೋಟೀಶ್ವರ ನೆಂದರೆ ಕನ್ನಡದ ಏಳುಕೋಟಿಯೇ ಎಂದು ಹೇಳುವ ಡಾ || ಖರೆಯವರ ಅಭಿಪ್ರಾಯವು ಸಾಧುವಾದುದೆಂದು ಹೇಳಬೇಕು.
ಗೋವೆಯ ಕೋಟೀಶ್ವರ ದೇವಾಲಯವು ಮೂಲತಃ ಸಪ್ತಕೋಟೀಶ್ವರ ಎಂಬ ಹೆಸರಿನಲ್ಲಿದ್ದು ರೂಢಿಯಲ್ಲಿ ಕೋಟೀ (ಟೀ)ಶ್ವರ ಎಂಬ ರೂಪದಲ್ಲಿ ಪ್ರಚಾರವಾಗಿದೆ. ಇದೇ ಹೆಸರಿನ ಒಂದು ದೇವಸ್ಥಾನವು ಈಗ ಕರ್ನಾಟಕದ ಕೊಂಕಣ ಪಟ್ಟಿಯಲ್ಲಿದೆ. ಅದರ ಹೆಸರೂ ಕೋಟೇಶ್ವರವೇ. ಈ ದೇವಸ್ಥಾನಕ್ಕೂ ಮೈಲಾರ ಸಂಪ್ರದಾಯಕ್ಕೂ ಏನಾದರೂ ಸಂಬಂಧವಿದೆಯೋ ಹೇಗೆ ಎಂಬುದು ವಿಚಾರಣೀಯವಾಗಿದೆ. ಗೋವೆಯ ಕೋಟೇಶ್ವರ ದೇವಸ್ಥಾನದ ಹೆಸರು ಸಪ್ತಕೋಟಿ ಎಂಬುದು ಕೋಟಿ ಅಥವಾ ಕೋಟೇಶ್ವರ ಎಂದಾಗಿರುವ ಸಾಧ್ಯತೆಯನ್ನು ಸೂಚಿಸುತ್ತದೆ. ಆದುದರಿಂದ ಮೈಲಾರ-ಮೈಳಾರ-ಮೈರಾಲ, ಮಾಳಚಿ-ಮ್ಹಳಸಾ-ಮಾಳವ್ವ, ಸಪ್ತಕೋಟಿ-ಏಳುಕೋಟಿ-ಎೞ್ಕೋಟಿ ಇವುಗಳ ಜತೆಗೆ ಕೋಟೇಶ್ವರ ಅಥವಾ ಕೋಟಿ ಎಂಬುವುಗಳನ್ನೂ ಸೇರಿಸಿಕೊಂಡು ವಿಚಾರಿಸುವುದು ಸಮರ್ಥನೀಯವೆನಿಸುತ್ತದೆ. ಹೀಗೆ ಈ ಸಂಪ್ರದಾಯದ ಮಿತಿಗಳು ವರ್ಧಿಸುವುದರಿಂದ ದೊರೆಯತಕ್ಕ ಶಾಸನೋಲ್ಲೇಖಗಳ ಸಂಖ್ಯೆ ಇನ್ನೂ ಹೆಚ್ಚುವುದು ಸ್ವಾಭಾವಿಕ. ಈ ಪರಿಮಿತಿಯಲ್ಲಿ ಬರುವ ಮುಂದಿನ ಕೆಲವು ಶಾಸನಗಳನ್ನು ನೋಡಬಹುದು:
I. ಗದ್ದೆ ಮನೆ ಶಾಸನ: (M.A.R. 1923-P-83. ಸು.ಕ್ರಿ.ಶ. ೭ನೆಯ ಶ.) “…………ಪೆಟ್ಟಣಿ ಸತ್ಯಾಂಕನ್ ಅಟ್ಟುಳ್ವಭಟನ್‌ ಬೆದರೆ ಮಹೇನ್ಡ್ರನ್ ಬೇಡರ ರಾಯರ ಮಲಪ್ಪರ ಕಾಳೆಗದುಳೆ ವಿೞಿದು ಸ್ವರ್ಗಾಲಯಕ್ಕೇಱಿದನ್ ( | *) ಬೆಳೆಯ ಮಾೞ ( | *) ಕಾದೊನ್ ಕಲ್ಯಾಣಂ ಅಕ್ಕೆ ಅೞೆವೊನ್‌ ಪಞ್ಚಮ………”
ಇದರಲ್ಲಿ ಬೆಳೆಯ ಮಾೞ ಎಂದಿರುವುದು ಬೇಳೆಯ (ವೇಳೆಯ) ಮಾೞ ಎಂಬ ಒಬ್ಬ ವ್ಯಕ್ತಿಯ ಹೆಸರಾಗಿದೆ.
II. ಎರಡನೆಯ ಕೀರ್ತಿವರ್ಮನ ಆಡೂರು. ಶಾಸನ (ಕ್ರಿ.ಶ. ಸು. ೭೫೦ k.l Vol-l. No-3.)
ಈ ಶಾಸನವು ಆಡೂರನ್ನು ಗಂಗಿ-ಪಾಂಡಿವೂರು ಎಂದು ಕರೆದಿದೆ ಮತ್ತು ಸಿಂದರಸರು ಅಷ್ಟು ಪ್ರಾಚೀನ ಕಾಲದಿಂದಲೂ ಈ ಭಾಗದಲ್ಲಿ ಆಳುತ್ತಿದ್ದುದು ಇದರಿಂದ ತಿಳಿದುಬರುತ್ತದೆ. ಮುಂದಿನ ಕಾಲದ ಸಿಂದರಸರು “ಮಾಳತೀದೇವಿ ಲಬ್ಧ ವರ ಪ್ರಸಾದ’ರೆಂದು ತಮ್ಮನ್ನು ಕರೆದುಕೊಳ್ಳುತ್ತಿದ್ದ ಸಂಗತಿ ದೇವೀಹೊಸೂರು ಮುಂತಾದ ಶಾಸನಗಳಲ್ಲಿ ಉಲ್ಲೇಖಿತವಾಗಿದೆ. ಮಾಳತೀದೇವಿಯನ್ನು (ಈಗ) ‘ಗಂಗಿ ಮಾಳವ್ವ’ ದೇವತೆಗೂ ಏನಾದರೂ ಸಂಬಂಧವಿದೆಯೋ ಏನೋ? ವಿಚಾರಣೀಯವಾದ ಅಂಶವಿದು.
III. E.C.VI. ಕಡೂರು-೧೪೫ ಸು. ಕ್ರಿ.ಶ. ೭೮೦ (ಗಂಗ ಶ್ರೀಪುರುಷ) ಅಂತ್ಯದ ಫಲಶ್ರುತಿಯಲ್ಲಿ “ಕೆಡಸಿದೋನುಕ್ಕೋಟಿ ಬಾರಣಾಸಿಯುಳ್ ಸಾಸಿರ್ವ್ವರ್ಪ್ಪಾರ್ವ್ವರುಂ ಸಾ…….ವಿಲೆಯಂ ಕೊನ್ದ ಕೊಲೆವಯ್ದುಗೆ” ಎಂದು ಹೇಳಿದೆ. ಇಲ್ಲಿಯ ಕ್ಕೋಟಿ ಎಂಬುದು ಒಂದು ಕ್ಷೇತ್ರನಾಮವಾಗಿರುವುದು ಕಂಡು ಬರುತ್ತದೆ.
ನಾಚಾಯ್ಯಳ ಪೂರಂ ವ್ರತ ಮಾಡಿದ ಕಥೆಯನ್ನು ಹಾಡಿನ ಮೂಲಕ ಪ್ರಸ್ತುತಮಾಡಿಸುವಾಗ ಕಾಮ ಹಾಗೂ ಕನ್ನಡಿಯ ತೆಯ್ಯಾ ಕೋಲಗಳು ಬರುತ್ತವೆ. ಕೆಲವು ನಾಯರ್ ಕುಟುಂಬಗಳಲ್ಲಿ ಕುದುರೆಯ ಮೇಲೆ ಸವಾರಿ ಮಾಡುವ ಕಾಮನ ಕೋಲವಿರುತ್ತದೆ. ಇದು ಆಕಾಶಗಾಮಿ ಗಂಧರ್ವವನ್ನು ನೆನಪಿಸುತ್ತದೆ. ಕೋಲತ್ತು ನಾಡಿನ ಉತ್ತರ ಭಾಗದಲ್ಲಿ ನೀಲಿಕೇಶಿ ಪಾಟ್ ಹಾಡುವರು. ಕೆಲವೆಡೆ ನೀಲಿಕೇಶಿಯ ಕೋಲವಿರುವುದು. ಅರ್ಧರಾತ್ರಿಯ ಹೊತ್ತಿಗೆ ಅನೇಕ ಕೋಲಗಳು ನಡೆಯುತ್ತದೆ. ವೇಚಿ, ಮಾಪಳ, ಮಾಯಿಲೋನ್, ಯೋಗಿ ಮೊದಲಾದ ಕಥಾಪಾತ್ರಗಳು ರಂಗಕ್ಕಿಳಿಯುತ್ತವೆ. ಮುಂಜಾನೆಯ ಹೊತ್ತಿಗೆ ಕ್ರೋಂದೋನ್ ಪಾಟು ಮುಗಿಯುವುದು. ಪೊಲಿಪಾಟ್ ಹಾಡಿ, ಅಕ್ಕಿ, ಧಾನ್ಯ, ವಸ್ತ್ರ, ಹಣವನ್ನು ವೃದ್ಧಿಸುವ ಆಚರಣೆ ನಡೆಯುತ್ತದೆ. ಅನಂತರ ತೆಂಗಿನ ಎಳೆಯ ಗೊನೆಯನ್ನು ಬಾಧೆಗೊಳಗಾದ ಮಹಿಳೆಯಿಂದ ನೆಲಕ್ಕೆ ಹೊಡೆಸಿ, ಶಕುನ ನೋಡುವ ಕ್ರಮವಿದೆ.
IV. ಮೇಲೆ ಉಲ್ಲೇಖಿಸಿದ ನಂ. ೮ರ ಶಾಸನ.
V. E. C. VII. ಶಿಕಾರಿಪುರ. ೨೮೩ ಕಾಲ ಸು. ಕ್ರಿ.ಶ. ೮೩೦.
“ಗುಡ್ಡರ ಪುಬ್ಬಾಮಿಗಂಗೆ ಮಾಳಿಙ್ಗೆಗಾಮಿತ್ತಿಯಾಂಗೆ ಪುಟ್ಟಿದ” ಇಲ್ಲಿ ಮಾಳಿಙ್ಗೆ ಗಾಮಿತ್ತಿ ಎಂಬ ಸ್ತ್ರೀನಾಮವಿದೆ.
VI. SII. IX. I. ನಂ. ೧೮ ಕ್ರಿ.ಶ. ೮೮೩ (ಕದಂಬದೂರ ಕಲ್ಯಾಣದುರ್ಗ ತಾ – ಅನಂತಪೂರ ಜಿ.)”ಮಯಿಲ ಪಾರ್ವರ ಮದಙ್ಗೆರೆಯರು”
ಇದರಲ್ಲಿಯ ಮಯಿಲ ಪಾರ್ವ್ವರ್ ಎಂಬುದು ವೃತ್ತಿವಾಚಕ ಅಥವಾ ಸ್ಥಳ ವಾಚಕವಾಗಿದೆ.
VII : SII-XI-I ನಂ-೨೭ ಕ್ರಿ.ಶ. ೯೦೩
“ಈ [ದನ] ೞಿದಾತಂ ವಾರಣಾಸಿಯೊಳ್ ಮೂವತಿಚ್ಚಾಸಿರವಮುಮಾನೆ ೞ್ಕೋಟಿಯುಮಾಂ [ಕವಿ] ಲಯುಮನೞಿದೋಂ”
VIII. E-I-XVI. p ೫೯೯. ಕ್ರಿ.ಶ. ೯೦೬
“ವಾರಣಾಸಿಯುಮಂ ಎೞ್ಕೋಟಿ ತಪೋದನಮುಮ…..ಅೞಿದೆ ಪಾಪ ಮಕ್ಕುಂ”
ಇಲ್ಲಿ ಎೞ್ಕೋಟಿ ತಪೋವನ ಎಂಬ ಪ್ರಯೋಗ ಪ್ರಥಮ ಬಾರಿ ಕಂಡುಬರುತ್ತದೆ.
IX. SII-IX.I ನಂ. ೩೧ ಕ್ರಿ. ೯೩೩
“ಎೞ್ಕೋಟಿಯಂ ಕವಿಲೆಯುಮನೞಿದೋ”
X. SII-XI-I- ನಂ. ೪೨ ಕ್ರಿ.ಶ. ೯೭೧
“ಎೞ್ಕೋಟಿಯುವಂ ವಾರಣಾಸಿಯುವಂ ಕವಿಲೆಯುಮನೞಿದ ದೋಷ ಮನೆಯ್ದುವರ್”
ಮೇಲಿನ ಎರಡೂ ಶಾಸನಗಳಲ್ಲಿ ಎೞ್ಕೋಟಿ ಎಂಬುದು ಕ್ಷೇತ್ರವಾಚಕವಾಗಿದೆ.
XI. E.C.VII ಶಿವಮೊಗ್ಗೆ ೨೪. ಸು.ಕ್ರಿ.ಶ. ೯೬೦
“ಮಾಳನುಂ ಮಾರಗನುಂ ನಾಗ….ಮುದ್ದನು ಒಡೆನೆಸಿದ್ಧಿಸಿದರ್”
XII. E.I. XXpp. ೬೪-೭೦ ಕ್ರಿ.ಶ. ೧೦೧೨ ಕೋಟುಮ್ಮಚಿಗೆಯ ಶಾಸನ. ಮೇಲಿನ ನಂ. ೫ ರಲ್ಲಿ ಇದರ ಚರ್ಚೆ ಬಂದಿದೆ.
XIII. ವೆಲುಪಗೊಂಡ (ಜೋಗೀಪೇಟೆ ತಾ – ಸಂಗರಾಡಿ ಜಿಲ್ಲೆ – ಆಂಧ್ರ ಕ್ರಿ.ಶ. ೧೦೧೯) ‘ಸಾಧನೆ’ IX.I ಪು. ೫೯
“ಶ್ರೀಮನು ಮಹಾಮಂಡಳೇಶ್ವರ ಸೋಮ ಪೆರ್ಮಾಡಿಗಳು ಸವಲಕ್ಕೆಯು ಮುಕಂದ ಮೂವನ್ನೂರನಾಳುತ್ತಂ ವೆಲುಪಗೊಂಡೆಯದ ಮೈಳಾರದೇವರಿಗೆ ಹೆಗ್ಗೆಡೆ…… ಪೆಬ…… ಕನುಂ….. ಊರ……. ನಭೋ…… ಬಮಕ…. ಮಾ… ದರು ದೇವರ.. ನಿವೇದ್ಯಕ್ಕದಾಯಿ ಕೊಟ್ಟ…… ಮತ್ತರೊಂದು”
ಮೈಲಾರಲಿಂಗನ ದೇವಸ್ಥಾನವಿದ್ದ ಸಂಗತಿಯನ್ನು ನಿರ್ದುಷ್ಟವಾದ ಶಬ್ಧಗಳಲ್ಲಿ ತಿಳಿಸುವ ಪ್ರಥಮ ಶಾಸನವಿದು. ಆದರೆ ಶಾಸನವಿರುವುದು ಆಂಧ್ರಪ್ರದೇಶದ ಸಂಗರಡ್ಡಿ ಜಿಲ್ಲೆಯಲ್ಲಿ ಹೋಳಿಕೆಯಲ್ಲಿ ಬ್ರಹ್ಮ ಶಿವನ ಪ್ರದೇಶಕ್ಕೆ ಸಮೀಪವಾದ ಊರು ವೆಲುಪಗೊಂಡವೆಂಬುದನ್ನು ಇಲ್ಲಿ ಗಮನಿಸಬಹುದು.
XIV. I. A, XIV, P-೨೮೮. ಪಣಜಿಯ ತಾಮ್ರಶಾಸನ. ಇದರಲ್ಲಿ ‘ಸಪ್ತ ಕೋಟೀಶ್ವರ’ ಎಂದರಿವ ಪ್ರಯೋಗದ ಬಗೆಗೆ ಮಹಾರಾಷ್ಟ್ರದ ಇಬ್ಬರು ವಿದ್ವಾಂಸರು ಚರ್ಚಿಸಿದ್ದಾರೆ.
XV. ಕ್ರಿ.ಶ. ೧೦೮೫ ಮುರಗೋಡ ಶಾಸನ (ಖಂಡೋಬಾ’ ಪುಸ್ತಕದ ಅನುಬಂಧ) ಇದರಲ್ಲಿ ‘ಮೈಳಾರಶಕ್ತಿ’ ಎಂಬ ಶೈವಸನ್ಯಾಸಿಯ ಹೆಸರಿದೆ. ಮುರಗೋಡು ಮೈಲಾರಲಿಂಗನ ದೇವಸ್ಥಾನವಿರುವ ಕಾರೀಮುನಿಯಿಂದ ೨. ೧/೨ಮೈಲುಗಳಷ್ಟು ಉತ್ತರಕ್ಕೆ ಇರುವ ಊರು.
XVI. SII-XI-II. ನಂ. ೨೧೧ (ಆರನೆಯ ವಿಕ್ರಮಾದಿತ್ಯ) ಮುಗದ (ಧಾರವಾಡ)
ಇದರಲ್ಲಿ “ಸಪ್ತಕೋಟೇಶ್ವರ ಲಬ್ಧವರಪ್ರಸಾದ” ಎಂಬ ಕದಂಬ ಪ್ರಶಸ್ತಿಯಿದೆ.
XVII. ದೇವೀಹೊಸೂರಿನ ಎರಡು ಶಾಸನಗಳು (SII-XVIII ನಂ ೬೯, ೧೫೨ ಕ್ರಿ.ಶ. ೧೦೬೩ ಮತ್ತು ೧೧೪೯) ಇವುಗಳಲ್ಲಿ ಮಾಳಚೀದೇವಿಯ ದೇವಸ್ಥಾನವಿದ್ದ ಉಲ್ಲೇಖಗಳಿವೆ. ಈ ಶಾಸನಗಳನ್ನು ಕುರಿತು ವಿದ್ವಾಂಸರು ಚರ್ಚಿಸಿದ್ದಾರೆ. ನಂ ೧೫೨ರ ಶಾಸನದ ೨೮ನೆಯ ಸಾಲಿನಲ್ಲಿ ‘ಮಾಳಚಾದೇವಿಯಿಂ ಬಡಗಲು’ ಎಂಬುದಕ್ಕ ಬದಲಾಗಿ ‘ಮಾಳಚಾ’ ಎಂಬ ರೂಪ ಕಂಡುಬರುತ್ತದೆ. ಈ ಮಾಳಚಾ ರೂಪವೇ ಮರಾಠಿಯಲ್ಲಿ ಮಾಳಸಾ ಅಥವಾ ‘ಮಾಳ್ಹಸಾ’ ಎಂದಾಗಿರುವುದು ಸ್ಪಷ್ಟ.
XVIII. K-I-V. ನಂ. ೧೩ ಕ್ರಿ.ಶ. ೧೧೬೫ ಹಳೆನಿಡುನೇಗಿಲು (ಹಿರೇಕೆರೂರ-ಧಾರವಾಡ)
ಇದರಲ್ಲಿಯೂ ‘ಮಾಳತೀದೇವಿ ಲಬ್ಧವರಪ್ರಸಾದ’ ಎಂಬ ಸಿಂದರಾಜರ ಪ್ರಶಸ್ತಿ ಕಂಡುಬರುತ್ತದೆ.
XIX. ಉಮ್ರಾಣಿ ಶಾಸನ (ಜತ್ತ ತಾಲೂಕ, ಸಾಂಗಲಿ ಜಿಲ್ಲೆ) ಕ್ರಿ.ಶ. ೧೧೬೫ ಮತ್ತು ೧೧೭೨ (‘ಕರ್ನಾಟಕ ಭಾರತಿ’ ೪-೧)
ಇದರಲ್ಲಿ ‘ಮಾಳಿಯಂಣ ಘೈಸಾಸರು’ ಎಂಬ ವೈದಿಕ ಬ್ರಾಹ್ಮಣನ ಹೆಸರಿದೆ.
XX. ಮಲ್ಹಾಲ (ವಿಲಾಸಪೂರ-ಮಧ್ಯಪ್ರದೇಶ ಮತ್ತು ರತನಪೂರ. ಮಧ್ಯಪ್ರದೇಶ-ಢೇರೆಯವರ ‘ಖಂಡೋಭಾ’ ಪುಸ್ತಕದಲ್ಲಿ ಚರ್ಚಿತ)
ಇಲ್ಲಿ ಅನುಕ್ರಮವಾಗಿ ಕ್ರಿ.ಶ. ೧೧೬೨ ಮತ್ತು ೧೧೬೩ ಎರಡು ಚೇದಿವಂಶದ ಶಾಸನಗಳಲ್ಲಿ ‘ಮಲ್ಹಾರ’ ಎಂಬ ಕ್ಷೇತ್ರದ ಹೆಸರು ಇದೆ.
XXI. SII-XI-I ನಂ. ೧೧೧ ಮಳಖೇಡ (ಸೇಡಂ-ಗುಲಬರ್ಗಾ) ಕ್ರಿ.ಶ. ೧೩೩೭ ಇದರಲ್ಲಿ ಮಹಾಪ್ರಧಾನ ಬಾಚರಸ ರಾಣೆಯರು ಮೈಲಾರದೇವರ ಮುಖ ಮಂಟಪ ಮಾಡಿಸಿದ ಸಂಗತಿ ಉಲ್ಲೇಖಿಸಿದೆ.
XXIV. ಕಾರೀಮನಿ ಶಾಸನ ಕಾಲ ಕ್ರಿ.ಶ. ೧೫೭೩ (ಢೇರೆಯವರಿಂದ ಉಲ್ಲೇಖಿತ)
ಮೈಲಾರದೇವರ ಉಲ್ಲೇಖ ಈ ಶಾಸನದಲ್ಲಿದೆ. ಪ್ರಸ್ತುತ ಶಾಸನವು ಈಗ ಮೈಲಾರಲಿಂಗನ ದೇವಸ್ಥಾನದ ಆವರಣದಲ್ಲಿಯೆ ಇದೆ. ಮೈಲಾರಲಿಂಗನ ಏಳು ಅತಿಮುಖ್ಯ ದೇವಸ್ಥಾನಗಳಲ್ಲಿ ಈ ದೇವಸ್ಥಾನವೂ ಒಂದು. ಈ ಭಾಗದ ಜನರು ಈಗ ‘ಮಲ್ಲಯ್ಯ’ ನೆಂದು ದೇವರನ್ನು ಸಂಬೋಧಿಸುತ್ತಾರೆ.
ಇವಲ್ಲದೆ ಹಲವಾರು ಉಲ್ಲೇಖಗಳು ಇರುವ ಶಾಸನಗಳು ಇನ್ನೂ ಇರಬಹುದು. ಕ್ರಿ.ಶ. ೧೧,೧೨ ಮತ್ತು ೧೩ನೆಯ ಶತಮಾನಕ್ಕೆ ಸೇರಿದ ಸುಮಾರು ೨೫-೩೦ ರಷ್ಟಾದರೂ ಶಾಸನಗಳಲ್ಲಿ ಏಳ್ಕೋಟಿ ತಪೋಧನರ ಉಲ್ಲೇಖವಿದೆ. ಇವುಗಳಲ್ಲಿ ಸಂಪ್ರದಾಯ ಸೂಚಕವಾಗಿರದೆ ಕೇವಲ ಸಂಖ್ಯಾಸೂಚಕವಾದ ಕೆಲವು ಶಾಸನಗಳೂ ಇರಬಹುದು. ಅವನ್ನು ಪ್ರತ್ಯೇಕಿಸುವುದು ಕಠಿಣ.
ಇಲ್ಲಿ ಇನ್ನೊಂದು ಸಂಗತಿಯನ್ನು ಲಕ್ಷಿಸಬೇಕು. ಫಲಶ್ರುತಿಯಲ್ಲಿ ಎಳ್ಕೋಟಿ ತಪೋಧನರನ್ನು ಉಲ್ಲೇಖಿಸಿರುವ ಶಾಸನಗಳೆಲ್ಲ ಹೆಚ್ಚಾಗಿ ಶೈವಶಾಸನಗಳಾಗಿವೆ. ಯಾವ ಜೈನಶಾಸನದಲ್ಲಿಯೂ ಅವರನ್ನು ಉಲ್ಲೇಖಿಸಿದಂತೆ ಕಾಣಲಿಲ್ಲ.
ಮೇಲಿನ ಉಲ್ಲೇಖಗಳ ಪರಿಶೀಲನೆಯಿಂದ ಮೈಲಾರದೇವರ ದೇವಸ್ಥಾನಗಳ ಪ್ರದೇಶವ್ಯಾಪ್ತಿ ಮತ್ತು ಸಂಪ್ರದಾಯದ ಪ್ರಾಚೀನತೆ ಎಂಥದೆಂಬುದನ್ನು ಮನಗಾಣಬಹುದಾಗಿದೆ.
ನೇಗಿನಹಾಳ ಪ್ರಬಂಧಗಳು: ಕೆ.ಜಿ. ಕುಂದಣಗಾರರ ಭಾಷೆ-ಸಾಹಿತ್ಯ ಕುರಿತ ಸಂಶೋಧನೆ
ಒಂದು ಕಾಲದಲ್ಲಿ ಕೊಲ್ಲಾಪುರವು ಕನ್ನಡ ಸಂಸ್ಕೃತಿಯ ಪ್ರಸಿದ್ಧ ಕೇಂದ್ರವಾಗಿತ್ತು. ಕ್ರಿ.ಶ. ೧೬೯೦ ರ ಸುಮಾರಿನಲ್ಲಿ ಈ ನಗರಕ್ಕೆ ಮರಾಠಿ ಪ್ರವೇಶಗೊಂಡು ದಿನೇದಿನೇ ವರ್ಧಿಸತೊಡಗಿತು. ಕ್ರಿ.ಶ. ೧೯೩೧ರ ವರೆಗೂ ಇಲ್ಲಿ ಪ್ರತಿಶತಃ ಮೂವತ್ತರಷ್ಟು ಜನ ಕನ್ನಡ ಮಾತೃಭಾಷೆವುಳ್ಳವರಾಗಿದ್ದರೆಂದು ದಾಖಲೆಗಳಿಂದ ತಿಳಿದುಬರತ್ತದೆ. ಹಿಗೀರುವುದರಿಂದ ಕೊಲ್ಲಾಪುರನಗರದಲ್ಲಿ ದೊರೆಯುವ ಪ್ರಾಚೀನ ಅವಶೇಷಗಳು ಕನ್ನಡ ಪರವಾಗಿಯೇ ಇರುವದು ಸಹಜ. ಈ ವಿಷಯ ಮಹಾರಾಷ್ಟ್ರದ ಅನೇಕ ಗಣ್ಯ ಸಂಶೋಧಕರಿಗೆ ತಿಳಿದಿದೆಯಾದರೂ ಅವರು ತಿಳಿದೂ ತಿಳಿಯದವರಂತೆ ವರ್ತಿಸುತ್ತಾರೆ. ಈ ಹಿನ್ನೆಲ್ಲೆಯಲ್ಲಿ ಪ್ರೊ. ಕುಂದಣಗಾರ ಅವರು ಕೊಲ್ಲಾಪುರ ಪರಿಸರದಲ್ಲಿ ಅಡಗಿಹೋಗಿದ್ದ ಅಸಂಖ್ಯ ದಾಖಲೆಗಳನ್ನು ಗುರುತಿಸಿ ಅವುಗಳ ಮೇಲೆ ವಿದ್ವತ್ ಪೂರ್ಣವಾದ ಲೇಖನ, ಟಿಪ್ಪಣೆ ಇತ್ಯಾದಿಗಳನ್ನು ಬರೆದು ಪ್ರಕಟಿಸಿದರು. ಅವರ ಈ ಕಾರ್ಯ ಹಲವಾರು ಮುಖಗಳಲ್ಲಿ ಅಭಿವ್ಯಕ್ತಗೊಂಡಿದೆ.
ಪ್ರೊ. ಕುಂದಣಗಾ ಕೊಲ್ಲಾಪುರ ಭಾಗದ ಹಲವಾರು ಶಾಸನಗಳನ್ನು ಪತ್ತೆ ಹಚ್ಚಿ ಪ್ರಕಟಿಸಿರುವುದು ಸರ್ವವಿದಿತ. ಅವರು ಪ್ರಕಟಿಸಿರುವ ಶಾಸನಗಳು ಪ್ರಾಕೃತ, ಸಂಸ್ಕೃತ ಮತ್ತು ಕನ್ನಡ ಭಾಷೆಗಳಲ್ಲಿವೆ. ಅವುಗಳ ಐತಿಹಾಸಿಕ ಮಹತ್ವದ ಜೊತೆಗೆ ಭಾಷಿಕ ಸಾಂಸ್ಕೃತಿಕ ಮಹತ್ವನ್ನೂ ಅವರು ಬೆಳಕಿಗೆ ತಂದಿದ್ದಾರೆ. ಅಲ್ಲಿನ ಬ್ರಹ್ಮಪುರಿಯಲ್ಲಿ ದೊರೆತಿರುವ ಒಂದು ಪಾತ್ರೆಯ ಮೇಲೆ ಕೆತ್ತಲ್ಪಟ್ಟಿರುವ ‘ಬಮ್ಮಸ’ ದಾನಂ ‘ಧಮ್ಮಗುತ್ತೇನ’ ಕಾರಿತಂ, ಎಂದಿರುವ ಪ್ರಾಕೃತ ಶಾಸನ ‘ಖರೋಷ್ಠಿ’ ಲಿಪಿಯಲ್ಲಿದೆ. ಇದು ತುಂಬ ಮಹತ್ವದ ಸಾಂಸ್ಕೃತಿಕ ಅಂಶವೆಂಬುದನ್ನು ಇಲ್ಲಿ ಎತ್ತಿ ಹೇಳಬೇಕಾಗಿದೆ. ಕರ್ನಾಟಕದ ಪರಿಸರದಲ್ಲಿ ದೊರೆತ ‘ಖರೋಷ್ಠಿ’ ಲಿಪಿಯ ದಾಖಲೆಗಳಲ್ಲಿ ಇದು ಎರಡನೆಯದು. ಸಿದ್ಧಾಪುರದಲ್ಲಿ ದೊರೆತಿರುವ ಅಶೋಕನ ಶಾಸನಗಳಲ್ಲಿ ಲಿಪಿಕಾರಣ ಹೆಸರು ಮಾತ್ರ ‘ಚಪಡೇನ ಲಿಖಿತಂ’ ಎಂದಿರುವ ಬರಹ ‘ಖರೋಷ್ಠಿ’ಯಲ್ಲಿರುವುದು ವಿದ್ವಾಂಸರಿಗೆ ತಿಳಿದಿದೆ. ಅವರೊಡನೆ ಕೊಲ್ಲಾಪುರದ ಈ ಬರಹವು ಮಹತ್ವದ ದಾಖಲೆಯೆನಿಸುತ್ತದೆ. ಕ್ರಿ.ಶ. ಪೂರ್ವ ೩ ನೆಯ ಶತಮಾನದಿಂದ ಕ್ರಿ.ಶ. ಸುಮಾರು ೨ನೆಯ ಶತಮಾನದವರೆಗೆ ಖರೋಷ್ಠಿ ಮೊದಲಾದ ಬೇರೆ ಬೇರೆ ಲಿಪಿ ಬಲ್ಲ ತಜ್ಞಲೇಖರು ಕರ್ನಾಟಕದಲ್ಲಿದ್ದರೆಂದು ಇದರಿಂದ ಕಂಡುಬರುತ್ತದೆ.
ಶಾಸನಗಳ ಭಾಷೆ ಕುರಿತಂತೆಯೇ ಹೇಳಬೇಕಾದ ವಿಚಾರಗಳು ಇನ್ನೂ ಹಲವಾರು ಇವೆ. ಅವುಗಳನ್ನು ಇನ್ನೂ ಹೆಚ್ಚು ವಿವರವಾಗಿ ಇಲ್ಲಿ ಚರ್ಚಿಸಲು ಅವಕಾಶವಿಲ್ಲ. ಅವರ ‘ಗಮ್ಮಹ’ ‘ವಮ್ಮಹ’ ವಿಚಾರ, ಗುಮ್ಮಟ ಶಬ್ದದ ಉತ್ಪತ್ತಿ; ಶಿಲಾಲಿಪಿ ಚಂಪೂ ಕಾವ್ಯಗಳ ಗದ್ಯ ಸ್ವರೂಪ ‘ಸಮ್‌ ಅಬ್ಸೊಲೀಟ; ಕನ್ನಡ ವರ‍್ಡ್ಸ ಇನ್‌ ಪಂಪ ಭಾರತ-ಮೊದಲಾದವು ಅಂಥವುಗಳಲ್ಲಿ ಕೆಲವು. ಅವರ ಇಂತಹ ಇನ್ನೊಂದು ಮಹತ್ವದ ಲೇಖನ ‘ವೈಯಾಕರಣಭೀಮ ಅಥವಾ ಭೀಮಸೇನ’ ಎಂಬುದು. ಈತನೊಬ್ಬ ಪ್ರಖ್ಯಾತನಾದ ವ್ಯಾಕರಣಕಾರ. ಸಂಸ್ಕೃತದಲ್ಲಿ ಈತ ಧಾತುಪಾಠವನ್ನು ರಚಿಸಿದ್ದಾನೆ. ನಮ್ಮ ಪ್ರಸಿದ್ಧ ವೈಯಾಕರಣಿ ಕೇಶಿರಾಜ, ತಾನು ಧಾತುಪಾಟ ತಯಾರಿಸುವುದರಲ್ಲಿ ಈ ಭೀಮನನ್ನು ಅನುಕರಿಸಿರುವದಾಗಿ ಹೇಳಿಕೊಂಡಿದ್ದಾನೆ. ಕೇಶಿರಾಜನ ಧಾತು ಪ್ರಕರಣ, ಈ ವೈಯಾಕರಣಿ ಭೀಮನ ಕೃತಿಯನ್ನು ಅವಲಂಬಿಸಿದೆ ಎಂದು ಇದರಿಂದ ಖಚಿತವಾಗುತ್ತದೆ.
ಕೊಲ್ಲಾಪುರದ ಪ್ರಸಿದ್ಧ ದೇವತೆ ಮಹಾಲಕ್ಷ್ಮೀಯನ್ನು ಕುರಿತಾಗಿ ಮತ್ತು ದೇವಾಲಯವನ್ನು ಕುರಿತಾಗಿ ಅವರು ಬರೆದಿರುವ ಪುಸ್ತಿಕೆ ತುಂಬ ಪ್ರಸಿದ್ಧಿಯಾಗಿದೆ. ಆ ಪುಸ್ತಿಕೆಯಲ್ಲಿ ಹಲವಾರು ಅಮೂಲ್ಯ ಸಾಂಸ್ಕೃತಿಕ ವಿಚಾರಗಳು ಪ್ರತಿಪಾದಿತವಾಗಿವೆ. ಅವುಗಳಲ್ಲಿ ಚಾಲುಕ್ಯ ‘ಕರ‍್ಣದೇವ’ ಎಂಬುವನು ಒಬ್ಬ ಪ್ರಸಿದ್ಧದೊರೆ ಮತ್ತು ಆತನ ವಂಶ ‘ಕೊಂಕಣ’ ಪ್ರದೇಶದಲ್ಲಿ ಹಲವು ಕಾಲ ರಾಜ್ಯವಾಳಿದ್ದು, ಸ್ಪಷ್ಠಪಡುತ್ತದೆ. ಕರ್ಣದೇವನ ಕಾಲ ಕುರಿತಾಗಿ ಅವರು ಮಾಡಿರುವ ಪರಾಮರ್ಶೆ ತುಂಬ ಉಪಯುಕ್ತವಾಗಿದೆ.
ಮೇಲೆ ತಿಳಿಸಿದ ಪುಸ್ತಿಕೆಯಲ್ಲಿ ಕೊಲ್ಲಾಸುರನೆಂಬ ದೈತ್ಯನ ಕುರಿತು ಚರ್ಚಿಸುತ್ತ ಆತನೊಬ್ಬ ದ್ರಾವಿಡ ಮೂಲದ ರಾಜನಾಗಿರಬೇಕೆಂಬಂತೆ ಪ್ರೊ. ಕುಂದಣಗಾರ ಅವರು ಚರ್ಚಿಸಿದ್ದಾರೆ. ಕೊಲ್ಲ ಎಂಬುದು ಆರ್ಯದ್ರಾವಿಡೇತರ ಸಮುದಾಯ ಸೂಚಕ ಪದ ಎಂಬುದನ್ನು ಅವರು ಪರಿಭಾವಿದಿಲ್ಲ; ಆಮಾತು ಬೇರೆ.
ಇನ್ನು ಅವರು ಛಂದಸ್ಸನ್ನು ಕುರಿತಂತೆ ಬರೆದಿರುವ ಲೇಖನಗಳು ಕೂಡ ಗಮನಾರ್ಹವಾಗಿವೆ. ‘ಕರ್ನಾಟಕ ವಿಷಯ ಜಾತಿ’. [Nagavarma and Jayakirti and Kannada Metres Sangatya and Satpadi Metre] ಷಟ್ಟದಿಕಾರ ರಾಘವಾಂಕ, ಪರಿವರ್ಧಿನಿ, ಷಟ್ಟದಿಯ ಲಕ್ಷಣವೇನು? ಮೊದಲಾದ ಲೇಖನಗಳಲ್ಲಿ ಕುಂದಣಗಾರರು ಕನ್ನಡ ಛಂದಸ್ಸಿನ ಕುರಿತಾಗಿ ಹಲವಾರು ಹೊಸ ವಿಚಾರಗಳನ್ನು ಮಂಡಿಸಿದ್ದಾರೆ. ಜತೆಗೆ ಅವರ ಮಾರ್ಗದರ್ಶನದಲ್ಲಿ ಡಾ. ಡಿ.ಎಸ್‌. ಕರ್ಕಿಯವರು ತಮ್ಮ ಪ್ರಖ್ಯಾತ ಪ್ರಬಂಧ ‘ಕನ್ನಡ ಛಂದೋ ವಿಕಾಸವನ್ನು ರಚಿಸಿ ಛಂದಸ್ಸಿನ ಅಧ್ಯಯನದಲ್ಲಿ ಹೊಸದೊಂದು ಮಾರ್ಗವನ್ನೇ ನಿರ್ಮಿಸಿದರು. ಇನ್ನಿತರ ಅಚ್ಚಗನ್ನಡ ಛಂದೋಬಂಧಗಳ ಜತೆಗೆ ಇದರಲ್ಲಿ ಹಳಗನ್ನಡ-ನಡುಗನ್ನಡಗಳಲ್ಲಿ ತುಂಬ ಜನಪ್ರಿಯವಾಗಿದ್ದ ತ್ರಿಪದಿಯನ್ನು ಕುರಿತಂತೆ ಮೌಲಿಕವಾದ ವಿವರಗಳು ಬಂದಿವೆ. ಹೊಸಗನ್ನಡ ಛಂದಸ್ಸನ್ನು ಕುರಿತಂತೆ ಇದರಲ್ಲಿ ಬಂದಿರುವ ಪರಾಮರ್ಶೆ ತುಂಬ ವಿಸ್ತೃತ ಹಾಗೂ ಮಾರ್ಗದರ್ಶಕವಾಗಿದೆ. ಹೊಸಗನ್ನಡ ಛಂದಸ್ಸಿನ ಗಣ ಯೋಜನೆಗಳ ವಿಷಯದಲ್ಲಿ ಕೂಡ ಇಲ್ಲಿ ಬಂದಿರುವ ವಿವರಗಳು ಸಂಶೋಧಕರ ಬಹುಶ್ರುತತೆ ಹಾಗೂ ಪರಿಪಕ್ವತೆಗೆ ಮಾದರಿ ಎನಿಸಿವೆ. ಇಂಥದೊಂದು ಪ್ರೌಢಗ್ರಂಥಕ್ಕೆ ಪ್ರೊ. ಕುಂದಣಗಾರರು ಮಾರ್ಗದರ್ಶಕರಾಗಿದ್ದರೆಂಬುದನ್ನು ನಾನು ಎಂದೂ ಮರೆಯುವಂತಿಲ್ಲ. ಕನ್ನಡ ಛಂದಸ್ಸನ್ನು ಕುರಿತಾದ ಸಂಶೋಧನೆಯಲ್ಲಿ ಇದೊಂದು ಮೈಲಿಗಲ್ಲು.
ಹಸ್ತಿಮಲ್ಲನನ್ನು ಕುರಿತಂತೆ ಪ್ರೊ. ಕುಂದಣಗಾರ ಅವರು ಬರೆದಿರುವುದು ಈಗ ವಿದ್ವಾಂಸರಿಂದ ಮನ್ನಣೆಗಳಸಿದ ಸಂಗತಿಯಾಗಿದೆ. ಆತ ಕ್ರಿ.ಶ. ೧೩೦೦ ರಿಂದ ೧೩೧೯ರ ನಡುವಿನ ಕಾಲಾವಧಿಯಲ್ಲಿದ್ದನೆಂದು ಹೇಳಿರುವುದು ತುಂಬ ಉಚಿತ. ಅಲ್ಲದೆ ಆತನ ಕೃತಿ ‘ಪೂರ್ವ ಪುರಾಣ’ ವನ್ನು ಕುಂದಣಗಾರರು ಸಂಪಾದಿಸಿ ಪ್ರಕಟಿಸಿದ್ದಾರೆ. ಹಸ್ತಿಮಲ್ಲನ ಆಶ್ರಯದಾತ, ಆತನ ಸಂಸ್ಕೃತಿ ನಾಟಕ ಮೊದಲಾದ ಗ್ರಂಥ ಸಮುದಾಯ ಅವನನ್ನು ಉಲ್ಲೇಖಿಸಿರುವ ಇತರರು ಅವನ ವಂಶ ಪರಂಪರೆ, ಮೊದಲಾಗಿ ಅಮೂಲ್ಯ ಸಂಗತಿಗಳನ್ನು ಪ್ರೊ. ಕುಂದಣಗಾರರು ತುಂಬ ಶ್ರಮವಹಿಸಿ ಒದಗಿಸಿದ್ದಾರೆ.
‘ಸ್ವಾದಿಯ ತಾಮ್ರ ಶಾಸನಗಳು’ ಎಂಬ ಲೇಖನದಲ್ಲಿ ಸ್ವಾದಿಯ ಅರಸರ ವಂಶಾವಳಿ ಹಾಗೂ ಅಲ್ಲಿನ ಜೈನ ಮಠದ ಗುರವಂಶಾವಳಿಯನ್ನು ಕುರಿತು ಚರ್ಚಿಸಿದ್ದಾರೆ ಅದೇ ರೀತಿ ನಮ್ಮ ಇನ್ನೊಬ್ಬ ಪ್ರಸಿದ್ಧ ವೈಯಾಕರಣಿ ಭಟ್ಟಾಕಳಂಕನನ್ನು ಕುರಿತಾಗಿ ಈ ಲೇಖನದಲ್ಲಿ ಬಂದಿರುವ ಅಂಶಗಳು ಮಹತ್ವಪೂರ್ಣವಾಗಿವೆ. ಸ್ವಾದಿಯೂ ಆರೂ ಶಾಸನಗಳನ್ನು ಕುರಿತು ಚರ್ಚಿಸುವದರೊಂದಿಗೆ ಅವುಗಳ ಪಾಠಗಳನ್ನು ಕೂಡ ಇದರಲ್ಲಿ ಕೊಡಲಾಗಿದೆ. ಮುಖ್ಯವಾಗಿ ಎರಡು ವಿಷಯಗಳು ಇದರಲ್ಲಿ ಪ್ರಮುಖವಾಗಿ ಚರ್ಚಿಸಲ್ಪಟ್ಟಿವೆ. ಮೊದಲನೆಯದು ಭಟ್ಟಾಕಳಂಕನ ಗುರುಪರಂಪರೆ. ಈ ಪರಂಪರೆ ಮೂಲತಃ ಹಾಡುವಹಳ್ಳಿಯದೆಂದು ಶಾಸನದಿಂದ ಸ್ಪಷ್ಟಪಡುತ್ತದೆ. ಅನಂತರ ಇವರು ಬಿಳಿಗೆಯ ರಾಜರಿಂದಲೂ ಪೂಜಿತರಾಗಿದ್ದರು. ೩ನೆಯ ಶಾಸನ ಕಾಲವಾದ ಕ್ರಿ.ಶ. ೧೫೮೮/೯ ರಲ್ಲಿ ಬಿಳಿಗೆಯ ದೊರೆ ಘಂಟೇಂದ್ರನಿಂದ ಭಟ್ಟಾಕಲಂಕ ಸಂಪೂಜಿತನಾದ್ದ. ಹಾಗೂ ಅದೇ ರಾಜನಿಂದ ಬಿಳಿಗೆಯಲ್ಲಿ ನೇಮಿನಾಥ, ಪಾರ್ಶ್ವನಾಥ ಮತ್ತು ವರ್ಧಮಾನ ತೀರ್ಥಂಕರರ ಮೂರ್ತಿಗಳನ್ನೊಳಗೊಂಡ ಬಸದಿ ಕಟ್ಟಿಸಲ್ಪಟ್ಟಿತ್ತು. ಈ ದೇವರುಗಳಿಗಾಗಿ ಸೋವಿನ ಕೊಪ್ಪ ಮೊದಲಾದ ಒಂಬತ್ತು ಹಳ್ಳಿಗಳು ದಾನವಾಗಿ ದೊರತವು. ಇದರ ಜೊತೆಗೆ ಇಲ್ಲಿ ನಾವು ಗಮನಿಸಬೇಕಾದ ಮುಖ್ಯ ವಿಷಯವೆಂದರೆ ಇದರಲ್ಲಿ ಭಟ್ಟಾಕಳಂಕನ ಗುರಪರಂಪರೆ ದೀರ್ಘವಾಗಿ ದಾಖಲಿತವಾಗಿರುವುದು. ಸಂಗೀತಪುರ ಎಂದರೆ ಹಾಡುವ ಹಳ್ಳಿ (ಇಂದಿನ ಭಟಕಳ. ತಾಲೂಕು) ಯಲ್ಲಿ ಮೂಲಸಂಘದ ದೇಶೀಯ ಗಣದಲ್ಲಿ (೧) ವಿಜಯಕೀರ್ತಿ ಎಂಬ ಮುನಿ ®ಶಿಷ್ಯ (೨) ಅಕಲಂಕ ®ಶಿಷ್ಯ (೩) ವಿಜಯ ಕೀರ್ತಿ ®ಶಿಷ್ಯ (೪) ಚಂದ್ರಪ್ರಭಯತಿ®ಶಿಷ್ಯ (೫) ಪುಷ್ಪದಂತ®ಶಿಷ್ಯರು (೬) ವಿಜಯಕೀರ್ತಿ ಮತ್ತು (೭) ಜಯಕೀರ್ತಿ ಎಂಬಿಬ್ಬರು. ಇವರಲ್ಲಿ ಜಯಕೀರ್ತಿಯ ಶಿಷ್ಯ (ಬಹುಶಃ ಮೂರನೆಯ) (೮) ಅಕಲಂಕ ®ಶಿಷ್ಯ (೯) ಭಟ್ಟಾಕಲಂಕ. ಎಂಬ ಪರಂರೆ ದಾಖಲೆಗೊಂಡಿದೆ. ಅವರಿತ್ತಿರುವ ಆರನೆಯ ಶಾಸನ ಪಾಠದಲ್ಲಿ ಈ ಗುರುವಂಶದ ಮೂಲ ಪುರುಷ ವಿಜಯಕೀರ್ತಿ ಎಂದೇ ಹೇಳಿದೆ. ಈ ಅನ್ವಯದಲ್ಲಿ (ತರುವಾಯ) ಚಂದ್ರಪ್ರಭ ಮುನಿಯಾದನೆಂದಿದೆ. ೬ನೆಯ ಶಾಸನದ ಈ ವಿಜಯಕೀರ್ತಿ ಮತ್ತು ಚಂದ್ರಪ್ರಭರು ಮೇಲೆ ೩ನೆಯ ಶಾಸನೋಲ್ಲಿಖಿತರಾದ ಮುನಿಗಳಲ್ಲಿ ಕ್ರಮವಾಗಿ ೧ನೆಯ ಮತ್ತು ೪ನೆಯವರು. ಆರನೆಯ ಶಾಸನದಲ್ಲಿ ತರುವಾಯ ಅಕಲಂಕ ಶ್ರೀವಿಜಯ ವಿಮಲಕೀರ್ತಿ, ಮತ್ತು ನಿಷ್ಕಲಂಕ ಎಂಬ ಮುನಿಗಳ ಹೆಸರಿದ್ದು ಇವರನ್ನು ೩ನೆಯ ಶಾಸನದಲ್ಲಿನ ಮುನಿಗಳ ಜತೆಗೆ ಖಚಿತವಾಗಿ ಸಮೀಕರಿಸುವುದು ಸ್ವಲ್ಪ ಕಷ್ಟ. ಅದೇನಿದ್ದರೂ ವೈಯಾಕರಣ ಭಟ್ಟಾಕಳಂಕನ ಗುರುಪರಂಪರೆ ಸು. ೧೪ನೆಯ ಶತಮಾನದಿಂದ ಪ್ರಾರಂಭ ಗೊಳ್ಳುತ್ತದೆಂಬ ಅಂಶ ಇವೆರಡು ಸ್ವಾದಿಯ ಶಾಸನಗಳಿಂದ ಖಚಿತಪಡುತ್ತದೆ. ಹಾಗೂ ಈ ಪರಂಪರೆಯ ಜೈನಯತಿಗಳು ಹಾಡುವಹಳ್ಳಿ, ಬಿಳಿಗೆ ಹಾಗೂ ಸ್ವಾದಿ ಈ ಮೂರುರಾಜ ವಂಶಗಳಿಗೆ ಗುರುಸ್ಥಾನದಲ್ಲಿದ್ದರೆಂದು ಖಚಿತವಾಗಿ ಹೇಳಬಹುದಾಗಿದೆ. ಒಟ್ಟಿನಲ್ಲಿ ಕುಂದಣಗಾರರು ಪ್ರಕಟಿಸಿರುವ ಸ್ವಾದಿಯ ಶಾಸನಗಳಿಂದ ಈ ಜೈನ ಪರಂಪರೆಯ ಮೇಲೆ ಅಪೂರ್ವವಾದ ಬೆಳಕು ಬೀಳುತ್ತದೆಂಬುದನ್ನು ವಿದ್ವಾಂಸರು ಗಮನಿಸಬೇಕಾಗಿದೆ.
ಇದರಂತೆ ಪಂಪನ ಹಿನ್ನೆಲೆ, ಹರಿಹರದೇವನ ಕಾಲ ಇತ್ಯಾದಿ ಅವರ ಲೇಖನಗಳಲ್ಲಿ ಕೂಡ ಹಲವು ಮುಖ್ಯ ವಿಚಾರಗಳು ಚರ್ಚಿತವಾಗಿವೆ. ಆದರೆ ಪಂಪ ತನ್ನ ವಿಕ್ರಮಾರ್ಜುನ ವಿಜಯದಲ್ಲಿ ಒಬ್ಬ ವ್ಯಾಸನೆಂಬ ಕವಿಯ ಹೆಸರು ಹೇಳಿದ್ದಾನೆಂದು, ಆರ್‌. ನರಸಿಂಹಾಚಾರ್ಯರ ಅಭಿಪ್ರಾಯವನ್ನು ಎತ್ತಿಹೇಳಿದ್ದಾರೆ. ಇಲ್ಲಿನ ವ್ಯಾಸ ಮುನೀಂದ್ರನೆಂದರೆ ಮೂಲ ಮಹಾಭಾರತ ಕರ್ತೃ ವೇದವ್ಯಾಸನೇ ಹೊರತು ಯಾವನೋ ಒಬ್ಬ ವ್ಯಾಸನೆಂಬ ಕವಿಯಲ್ಲ. ಹರಿಹರ ಕವಿಯ ಕಾಲ ಚರ್ಚೆಯಲ್ಲಿ ಅಡಕವಾದ ಕಾಕತೀಯ ರುದ್ರ, ಹಂಪೆಯ ದೇವರಾಯ, ಅವನ ಸೋದರಳಿಯ ರಾಘವಾಂಕ ಮೊದಲಾದವರನ್ನು ಕುರಿತು ಕುಂದಣಗಾರರು ಉಪಯುಕ್ತ ಚರ್ಚೆಯನ್ನೇ ಇತ್ತಿದ್ದಾರೆ. ಕನ್ನಡ ವಿದ್ವಲ್ಲೋಕದಲ್ಲಿ ಚರ್ಚಿಸಲ್ಪಡುತ್ತಿದ್ದ ಭಾಷೆ ಸಾಹಿತ್ಯ ಕುರಿತಾದ ಒಟ್ಟಾರೆಯಾಗಿ ಅಂದು ಇಂಥ ಹಲವಾರು ವಿಚಾರಗಳು ಅವರ ಲೇಖನಗಳಲ್ಲಿ ಪ್ರಸ್ತುತಗೊಂಡಿವೆ. ಭಾಷೆಯನ್ನು ಕುರಿತಾಗಿ ಅವರು ಅಷ್ಟಾಗಿ ಗಮನ ಹರಿಸಿಲ್ಲವಾದರೂ ಸಾಹಿತ್ಯ ಚರಿತ್ರೆ ಮತ್ತು ಛಂದಸ್ಸನ್ನು ಕುರಿತಾಗಿ ಅವರು ತುಂಬ ಶ್ರದ್ಧೆಯಿಂದ ಅಳವಾದ ಅಧ್ಯಯನ ನಡೆಸಿದ್ದು ಸ್ಪಷ್ಟವಾಗಿದೆ. ಕೆಲಮೊಮ್ಮೆ ಅವರು ತಪ್ಪು ಶಾಸನ ಪಾಠಗಳನ್ನು ಕೊಟ್ಟಿರುವರಾದರೂ ಆ ಕ್ಷೇತ್ರದಲ್ಲೂ ಅವರ ಕಾಣಿಕೆ ಗಮನಾರ್ಹವಾಗಿದೆ. ಉತ್ತರ ಕರ್ನಾಟಕದ ಒಂದು ತಲೆಮಾರಿನ ವಿದ್ವಾಂಸರನ್ನು ತಯಾರಿಸಿದ ಶ್ರೇಯಸ್ಸು, ಪ್ರೊ. ಕುಂದಣಗಾರರದಾಗಿದೆ.
ನೇಗಿನಹಾಳ ಪ್ರಬಂಧಗಳು: ಪ್ರಾಚೀನ ಕರ್ನಾಟಕದ ಭಾಷೆ-ಸಾಹಿತ್ಯ (ಮೌರ್ಯ-ಸಾತವಾಹನ-ಗಂಗ-ಕದಂಬರ ಕಾಲ)
ಮೂಲ ದ್ರಾವಿಡ ಭಾಷೆ ಪ್ರಾದೇಶಿಕ ಗುಂಪುಗಳಾಗಿ ಒಡೆಯುತ್ತ ಬಂದು ಅದರಲ್ಲಿ ದಕ್ಷಿಣದ್ರಾವಿಡವೆಂಬ ಪ್ರಧಾನಶಾಖೆ ಮೊದಲು ಪ್ರತ್ಯೇಕಗೊಂಡಿತು. ಕಾಲಾಂತರದಲ್ಲಿ ಈ ಮೂಲ ದಕ್ಷಿಣ ದ್ರಾವಿಡ ಭಾಷೆ ಕೂಡ ಸ್ಥಿತ್ಯಂತರ ಹೊಂದಿ ಅದರಿಂದ ತಮಿಳು-ಕನ್ನಡ ಶಾಖೆಗಳು ಪ್ರತ್ಯೇಕಗೊಂಡವು. ಹೀಗೆ ಕನ್ನಡವು ತನ್ನ ಸ್ವತಂತ್ರ ಅಸ್ತಿತ್ವ ಪಡೆದುಕೊಂಡದ್ದು ಕ್ರಿ.ಶ. ಪೂ.ಸು. ೫ನೆಯ ಶತಮಾನವೆಂದು ವಿದ್ವಾಂಸರು ಊಹಿಸುತ್ತಾರೆ.[1]
ದಕ್ಷಿಣ ದ್ರಾವಿಡದಿಂದ ಕನ್ನಡವು ಪ್ರತ್ಯೇಕಗೊಂಡು ತನ್ನ ಸ್ವತಂತ್ರ ಸ್ವರೂಪ ಪಡೆಯುವಲ್ಲಿ ಪ್ರಾದೇಶಿಕತೆಯ ಜೊತೆಗೆ ಆರ್ಯಮೂಲದ ಬೌದ್ಧ-ಜೈನ ಧರ್ಮಗಳ ಪ್ರಭಾವ ಮತ್ತು ನಂದ-ಮೌರ್ಯರ ಆಳ್ವಿಕೆಗಳು ಕೂಡ ಕಾರಣೀಭೂತವಾಗಿವೆ. ಮೌರ್ಯರು ಇಡೀ ಉತ್ತರ ಕರ್ನಾಟಕವನ್ನು ತಮ್ಮ ಅಧೀನಕ್ಕೆ ಒಳಪಡಿಸಿ ಆಡಳಿತಾತ್ಮಕವಾಗಿ ಅಷ್ಟೇ ಅಲ್ಲದೇ ಧಾರ್ಮಿಕವಾಗಿ ಕೂಡ ಪ್ರಭಾವ ಬೀರಿದರು. ಈವರೆಗೆ ಅಶೋಕ ಚಕ್ರವರ್ತಿಯ ಹದಿನಾಲ್ಕು ಶಾಸನಗಳು ಕರ್ನಾಟಕದಲ್ಲಿ ಸಿಕ್ಕಿವೆ. ಇತ್ತೀಚೆಗೆ ಸನ್ನತಿಯಲ್ಲಿ ದೊರೆತ ನಾಲ್ಕು ಅಶೋಕ ಲಿಪಿಗಳಲ್ಲಿ ಎರಡು ಓಡಿಸಾದ ಧೌಲಿ-ಜೌಗಡಾ ಹೊರತು ಇತರತ್ರ ದೊರೆಯದ ಪ್ರತ್ಯೇಕ ಪಾಠವುಳ್ಳವಾಗಿವೆ. ಎಂದರೆ ಅಶೋಕ ಈ ಭಾಗದ ಜನತೆಯ ಸಾಮಾಜಿಕ-ಧಾರ್ಮಿಕ ವಿಚಾರಗಳ ಬಗ್ಗೆ ಸಾಕಷ್ಟು ಆಸ್ಥೆ ವಹಿಸಿದ್ದನೆಂಬುದು ಅವುಗಳಿಂದ ಸ್ಪಷ್ಟವಾಗುತ್ತದೆ.[2] ಸುವರ್ಣಗಿರಿ ಮತ್ತು ಇಸಿಲ ಎಂಬ ಆಡಳಿತ ಕೇಂದ್ರಗಳ ಮೂಲಕ ಅವನು ಕರ್ನಾಟಕದ ರಾಜಕೀಯ, ಧಾರ್ಮಿಕ ಮತ್ತು ಆಡಳಿತ ವಿಷಯಗಳನ್ನು ನಿಯಂತ್ರಿಸುತ್ತಿದ್ದೆನೆಂದು ತಿಳಿಯಬಹುದು. ಇದರಿಂದ ಕನ್ನಡವು ಸಾವಕಾಶವಾಗಿ ಪ್ರತ್ಯೇಕಗೊಳ್ಳತೊಡಗಿ ಕ್ರಿ.ಶ.ದ ಪ್ರಾರಂಭದ ಹೊತ್ತಿಗೆ ಎಂದರ ಸಾತವಾಹನರ ಆಳ್ವಿಕೆಯಲ್ಲಿ ಅದೊಂದು, ಪ್ರತ್ಯೇಕ ಹಾಗೂ ವಿಸ್ತೃತ, ಜನಪದವಾಗಿ ರೂಪಗೊಳ್ಳ ತೊಡಗಿತು. ಈ ಊಹೆಯನ್ನು ಸಿದ್ಧಪಡಿಸುವಲ್ಲಿ ಕರ್ನಾಟಕದಲ್ಲಿ ದೊರೆಯುವ ಪ್ರಾಕೃತ ಶಾಸನಗಳು, ಸಂಸ್ಕೃತ ಪ್ರಾಕೃತ ಕೃತಿಗಳಲ್ಲಿನ ಉಲ್ಲೇಖಗಳು ಮತ್ತು ವಿದೇಶಿ ಪ್ರವಾಸಿಗರ ಬರಹಗಳು ಮುಖ್ಯ ಆಧಾರಗಳಾಗಿವೆ.
ದ್ರಾವಿಡ ಭಾಷೆಗಳು ದಕ್ಷಿಣದಲ್ಲಿ ಬಹುಹಿಂದಿನಿಂದಲೇ ಪ್ರಚಲಿತವಾಗಿದ್ದರೂ ಅವುಗಳು ಬರಹ ರೂಪಕ್ಕೆ ಇಳಿದದ್ದು ಕ್ರಿ.ಶ. ದ ತರುವಾಯವೇ, ಈ ಮೊದಲು ಹೇಳಿದಂತೆ ಪ್ರಾಕೃತ ಶಾಸನಗಳೇ ಈ ಭಾಗದಲ್ಲಿ ಕಂಡು ಬರುವ ಮೊದಲ ದಾಖಲೆಗಳು. ಈಗಾಗಲೇ ಹೇಳಿರುವಂತೆ ರಾಯಚೂರು ಜಿಲ್ಲೆಯ ಮಸ್ಕಿ, ಕೊಪ್ಪಳದ ಗವೀಮಠ ಮತ್ತು ಪಾಲ್ಕಿಗುಂಡು, ಚಿತ್ರದುರ್ಗ ಜಿಲ್ಲೆಯ ಸಿದ್ದಾಪುರ, ಬ್ರಹ್ಮಗಿರಿ ಮತ್ತು ಜಟಿಂಗರಾಮೇಶ್ವರ, ನಿಟ್ಟೂರು ಮತ್ತು ಉದಗೋಳ (ಬಳ್ಳಾರಿ ಜಿಲ್ಲೆ) ಗುಲಬರ್ಗಾ ಜಿಲ್ಲೆಯ ಸನ್ನತಿ, ಈ ಊರುಗಳಲ್ಲಿ ಒಟ್ಟು ಹದಿನಾಲ್ಕು ಅಶೋಕನ ಶಾಸನಗಳು ದೊರೆತಿವೆ. ಅನಂತರ ಕ್ರಿ.ಶ. ಪೂ.ಸು. ಒಂದನೆಯ ಶತಮಾನಕ್ಕೆ ಸೇರುವ (ಬೆಳಗಾವಿಯ ಮಾಧವಪೂರ-ವಡಗಾವಿ ಪ್ರದೇಶದಲ್ಲಿ) ಒಂದು ಶಾಸನ ಸಿಕ್ಕಿದೆ. ಮಳವಳ್ಳಯಲ್ಲಿ ಚುಟು ಶಾಸನ ದೊರೆತಿದೆ. ಬನವಾಸಿ ಮ್ಯಾಕದೋನಿ, ಸನ್ನತಿಗಳಲ್ಲಿ ಹಲವಾರು ಸಾತವಾಹನ ಶಾಸನಗಳು ಲಭ್ಯವಾಗಿವೆ. ಹಿರೇಹಡಗಲಿಯ ಪಲ್ಲವರ ತಾಮ್ರಪಟ ಅನಂತರಕಾಲದ್ದು. ಇದಲ್ಲದೆ, ಬೆಳವಾಡಗಿ, ಹುಮನಾಬಾದ, ಚಿಕ್ಕಸಿಂದಗಿ, ವಾಸನ (ಧಾರವಾಡ ಜಿ.) ಹಂಪಿ, ಚಿತ್ರದುರ್ಗ (ಚಂದ್ರವಳ್ಳಿ) ಹುರುಸುಗುಂದಿ, ಹಿರೇಮಗಳೂರು, ಮಳವಳ್ಳಿ ಮೊದಲಾದ ಊರುಗಳಲ್ಲಿ ದೊರೆತಿರುವ ಶಾಸನಗಳನ್ನು ಒಟ್ಟಾಗಿ ಸೇರಿಸಿದರೆ ಸುಮಾರು ಒಂದು ನೂರ ಅಯ್ದರಷ್ಟು ಸಣ್ಣ-ದೊಡ್ಡ ಪ್ರಾಕೃತ ಬರಹಗಳು ನಮ್ಮ ಅಧ್ಯಯನಕ್ಕೆ ಲಭ್ಯವಾಗಿದೆ. ಇವೆಲ್ಲ ಶಾಸನಗಳನ್ನು ಬನವಾಸಿ-ಮಳವಳ್ಳಿ, ಸನ್ನತಿ, ಕೊಪ್ಪಳ, ಮತ್ತು ಚಿತ್ರದುರ್ಗ ಪ್ರದೇಶವೆಂದು ನಾಲ್ಕು ಗುಂಪುಗಳಲ್ಲಿ ಸಾಧಾರಣವಾಗಿ ವಿಂಗಡಿಸಿಕೊಳ್ಳಬಹುದು.
ಭಾಷಿಕವಾಗಿ ಈ ಪ್ರಾಕೃತ ಬರಹಗಳನ್ನು ಸಮಗ್ರವಾಗಿ ಅಧ್ಯಯನ ಮಾಡಲು ಮೊದಲು ಪ್ರಯತ್ನಿಸಿದವರು ಡಾ. ಎಂ. ಎ. ಮೆಹಂದಳೆ, ಅವರು ತಮ್ಮ ಪ್ರಬಂಧದಲ್ಲಿ ಇವುಗಳನ್ನು ಪಶ್ಚಿಮಗುಂಪು, ದಕ್ಷಿಣಗುಂಪು, ಮಧ್ಯ ಪೂರ್ವಗುಂಪು ಇತ್ಯಾದಿಯಾಗಿ ವರ್ಗೀಕರಿಸಿಕೊಂಡು ಅದರಲ್ಲಿ ಕರ್ನಾಟಕದಲ್ಲಿನ ಬನವಾಸಿಯ ಶಾಸನಗಳನ್ನು ಪಶ್ಚಿಮಗುಂಪಿನಲ್ಲೂ ಪೂರ್ವದ ಶಾಸನಗಳನ್ನು (ಮ್ಯಾಕದೋನಿ ಮು.) ದಕ್ಷಿಣ ಗುಂಪುಗಳಲ್ಲೂ ಸೇರಿಸಿದರು. ಆದರೆ ಅವರು ತಮ್ಮ ಪ್ರಬಂಧದಲ್ಲಿ ಅಧ್ಯಯನಕ್ಕೆ ಒಳಪಡಿಸಿದ ಕರ್ನಾಟಕದ (ಅನಂತರದ) ಪ್ರಾಕೃತ ಶಾಸನಗಳು ಆರು ಮಾತ್ರ. ಇಂಡೋ-ಯುರೋಪಿಯನ್‌ ಮತ್ತು ಇಂಡೋ-ಆರ್ಯನ್ ಭಾಷಾವಿಜ್ಞಾನದ ದೃಷ್ಟಿಯಿಂದ ಈ ಶಾಸನಗಳಿಗೆ ಇರುವ ಮಹತ್ವ ಅಷ್ಟಿಷ್ಟಲ್ಲ.
ಇಂಡೋ-ಆರ್ಯನ್ ಭಾಷೆಗಳ ಚರಿತ್ರೆಯನ್ನು ವೇಧ ಸಂಹಿತಗಳ ಘಟ್ಟ, ರಾಮಾಯಣ-ಮಹಾಭಾರತ ಕಾವ್ಯಗಳ ಘಟ್ಟ. ಬೌದ್ಧ ಧರ್ಮಗ್ರಂಥಗಳ ಪಾಲಿ ಭಾಷೆಯ ಘಟ್ಟ, ತರುವಾಯದ ಅಶೋಕನ ಶಾಸನಗಳು ಮತ್ತು ಕ್ರಿ.ಶ. ದ ಆರಂಭದ ಘಟ್ಟ ಎಂದು ವಿಂಗಡಿಸಿಕೊಳ್ಳಬಹುದು. ಅಶೋಕನ ಶಾಸನಗಳ ಪೂರ್ವ ಮತ್ತು, ವೇದಸಾಹಿತ್ಯದ ಅನಂತರದ ಕಾಲಾವಧಿಯಲ್ಲಿ ಜೈನ ಧರ್ಮದ ಆರ್ಷ ಸಾಹಿತ್ಯ ಎಂದರೆ ಮಹಾವೀರನ ಉಪದೇಶಗಳು ಕೂಡ ವಿಭಿನ್ನ ಭಾಷೆಯ ಹಂತವನ್ನು ತೋರ್ಪಡಿಸುತ್ತವೆಂದು ವಿದ್ವಾಂಸರು ಹೇಳುವರು. ಆದರೂ ಒಟ್ಟಾರೆಯಾಗಿ ಬುದ್ಧ-ಮಹಾವೀರರ ಉಪದೇಶಗಳ ಭಾಷೆ ಮತ್ತು ಪಾಳಿಗಳು ವೈದಿಕ ಸಂಸ್ಕೃತಕ್ಕೆ ಹೆಚ್ಚು ನಿಕಟವಾಗಿರುವುದರಿಂದ ಪ್ರಸ್ತುತ ಕಾಲಾವಧಿಯನ್ನು ಒಂದೇ ಘಟ್ಟವೆಂದು ತಿಳಿಯಬೇಕು.
ಅಶೋಕನ ಶಾಸನಗಳ ಭಾಷೆಯಲ್ಲಿಯೇ ಹಲವಾರು ಪ್ರಾಂತಭೇದಗಳು ಗೋಚರಿಸುತ್ತವೆ. ಭಾರತದ ಉತ್ತರ-ಪಶ್ಚಿಮ ಮತ್ತು ಅಫಘಾನಿಸ್ತಾನದ ಶಾಸನಗಳು, ಗಿರಿನಾರ ಪ್ರದೇಶದ ಶಾಸನಗಳು, ದಕ್ಷಿಣದ ಶಾಸನಗಳು ಇತ್ಯಾದಿಯಾಗಿ ಅವುಗಳ ಭೇದಗಳನ್ನು ವಿದ್ವಾಂಸರು ಈಗಾಗಲೇ ಸೂಚಿಸಿದ್ದಾರೆ.[3] ಅಷ್ಟೇ ಏಕೆ ಕರ್ನಾಟಕದಲ್ಲಿನ ಅವನ ಶಾಸನಗಳಲ್ಲಿಯೇ ಭೇದಗಳನ್ನು ತೋರಿಸಬಹುದು. ಕೊಪ್ಪಳ, ಗವಿಮಠ ಶಾಸನದಲ್ಲಿ ‘ದೇವಾಣಂ ಪಿಯೇಆಹ’ ‘ಮಾಣುಸೇ ಹಿ’ ಎಂದಿದ್ದರೆ. ಉದಗೋಳ ಮತ್ತು ಮಸ್ಕಿಯ ಶಾಸನಗಳಲ್ಲಿ ಕ್ರಮವಾಗಿ ‘ರಾಜಾ ಅಸೋಕೋ ದೇವಾನಂ ಪಿಯೇ’, ಮತ್ತು ‘ದೇವಾನಂ. ಪಿಯಸ, ಅಸೋಕಸ’ ಎಂಬ ಪಾಠಾಂತರಗಳು ಕಂಡು ಬರುತ್ತವೆ. ಕೊಪ್ಪಳ-ಗವಿಮಠ ಶಾಸನದಲ್ಲಿ ನಕಾರ ಮೂರ್ಧನ್ಯವಾಗಿದ್ದರೆ ಉದಗೋಳ ಮತ್ತು ಮಸ್ಕಿಯ ಶಾಸನಗಳಲ್ಲಿ ಅದು ತಾಲವ್ಯವಾಗಿಯೇ ಇದೆ. ಇಂಥ ತೊಡಕುಗಳು ಕರ್ನಾಟಕದ ಇನ್ನಿತರ ಪ್ರಾಕೃತ ಶಾಸನ ಭಾಷೆಯಲ್ಲಿಯೂ ಕಂಡು ಬರುತ್ತವೆ. ಅದಲ್ಲದೆ ಈ ಶಾಸನಗಳ ಭಾಷೆಯನ್ನು ಗ್ರಾಂಥಿಕ ಪ್ರಾಕೃತಗಳಾದ ಮಹಾರಾಷ್ಟ್ರೀ, ಶೌರಸೇನಿ, ಅರ್ಧಮಾಗಧಿ, ಪೈಶಾಚಿ ಇತ್ಯಾದಿಯಾಗಿ ನೋಡುವುದೂ ಶಕ್ಯವಿಲ್ಲ. ‘ಗುಹಾ ಶಾಸನಗಳ ಉಪಭಾಷೆ’ (Lena Dialect) ಎಂದು ವಿದ್ವಾಂಸರು ಇದನ್ನು ಒಟ್ಟಾರೆಯಾಗಿ ಹೆಸರಿಸುತ್ತಾರೆ. ಇಲ್ಲಿ ಅವುಗಳನ್ನು ಕುರಿತು ಸ್ಥೂಲವಾದ ಕೆಲವು ಸಂಗತಿಗಳನ್ನು ಮಾತ್ರ ನೋಡಬಹುದು.
ಸ್ವರಗಳಲ್ಲಿ ಋ. ೠ ಇ ಞ ಐ ಔ ಗಳು ಕಂಡುಬರುವುದಿಲ್ಲ. ಶಷಸಗಳಲ್ಲಿ ಸಕಾರವೊಂದೇ ಕಂಡುಬರುತ್ತದೆ. (ಉದಾ: ವಸಾನಿ) ಮಹಾಪ್ರಾಣಗಳು ಅನೇಕ ವೇಳೆ ಅಲ್ಪಪ್ರಾಣಗಳಾಗಿ ಪರಿವರ್ತಿತವಾಗುತ್ತವೆ. (ಭಕ್ತಿ > ಪಕಿತಿ) ಹಕಾರ ಶೂನ್ಯಗೊಳ್ಳುತ್ತದೆ. ವಿಸರ್ಗ-ಈ ಶಾಸನಗಳಲ್ಲಿ ಲೋಪಿಸಿದ್ದು ಸಾಮಾನ್ಯ. ಅನೇಕ ವೇಳೆ ಅನುಸ್ವಾರವು ಲೋಪಿಸುವುದು ಅಥವಾ ವರ್ಗ ಪಂಚಮವಾಗಿ ಬದಲಾಯಿಸುವುದು ಕಂಡು ಬರುತ್ತದೆ. ಶಬ್ದಾದಿ ದ್ವಿತ್ವಗಳು ಲೋಪಿಸುವುದೂ ಶಾಸನಗಳಲ್ಲಿ ವಿಪುಲವಾಗಿದೆ. ಕೆಲವೆಡೆ ಶಬ್ದಾದಿ ಮತ್ತು ಮಧ್ಯದಲ್ಲಿ ಘೋಷ ವ್ಯಂಜನಗಳು ಅಘೋಷವಾಗಿ ಮಾರ್ಪಡುತ್ತವೆ. ಅಶೋಕನ ಶಾಸನಗಳಲ್ಲಿಯೇ ‘ಪೋರಾಣ ಪಕಿತಿ’ (ಪೌರಾಣ ಭಕ್ತಿ) ಎಂಬ ಪ್ರಯೋಗವಿದೆ. ತ್ಯ, ತ್ಸ್‌, ಗಳು ಚ್, ಛ್‌ ಎಂದೂ ದ್ಯ್, ದ್ಯ್‌ ಗಳು ಜ್‌, ರಝ್, ಎಂದೂ ಬದಲಾಗುತ್ತವೆ. ಮೂರು-ನಾಲ್ಕನೆಯ ಶತಮಾನದ ಶಾಸನಗಳಲ್ಲಿ ಪದಮಧ್ಯ ಸ್ಪರ್ಶ ವ್ಯಂಜನಗಳು ಶೂನ್ಯಗೊಳ್ಳುತ್ತವೆ. ‘ಛಾ ಆ ಪಡಿಮೆ’ (ಬನವಾಸಿ) ಎಂಬಂಥ ಪ್ರಯೋಗಗಳನ್ನು ಈ ಮಾತಿಗೆ ಉದಾಹರಣೆಯಾಗಿ ನೋಡಬಹುದು. ದ್ವಿವಚನ ಶಾಸನಗಳಲ್ಲಿ ಕಂಡುಬರುವುದಿಲ್ಲ. ಅನೇಕ ವೇಳೆ ಷಷ್ಟಿಯ ಬದಲು ಚತುರ್ಥಿ ಪ್ರಯೋಗ ಕಂಡುಬರುತ್ತದೆ. ಭೂತಕಾಲದ ಒಂದೆರಡು ರೂಪಗಳು ಮಾತ್ರ ಕ್ವಚಿತ್ತಾಗಿ ಶಾಸನಗಳಲ್ಲಿ ತೋರುತ್ತವೆ.
ಮೇಲೆ ವಿವರಿಸಿದಂತೆ-ಪ್ರಾಕೃತ ಲಿಪಿಗಳಲ್ಲಿ ಕಂಡುಬರುವ ಭಾಷಾ ವೈಲಕ್ಷಣ್ಯಗಳಿಂದಾಗಿ ಸಂಸ್ಕೃತದಿಂದ ಪ್ರಾಕೃತವು ಅದಾಗಲೇ ಬಹುದೂರ ಸರಿದಿದ್ದುದು ವ್ಯಕ್ತವಾಗುತ್ತದೆ. ಪ್ರಸ್ತುತ ವೈಲಕ್ಷಣ್ಯಗಳು ಕರ್ನಾಟಕದ ಶಾಸನಗಳಲ್ಲಿಯೂ ಗೋಚರಿಸಿವೆ. ಇಲ್ಲಿ ಎತ್ತಿ ಹೇಳಬೇಕಾದ ಸಂಗತಿ ಎಂದರೆ ಮೇಲೆ ತೋರಿಸಿದ ವೈಶಿಷ್ಟ್ಯಗಳು ದ್ರಾವಿಡ ಭಾಷೆಯ ಲಕ್ಷಣಗಳಿಗೆ ತೀರಹತ್ತಿರವಾಗಿರುವುದು.
ಭಕ್ತಿ>ಪಕಿತಿ ಎಂದಾಗಿರುವಲ್ಲಿ ಮೂಲಪದಾದಿಯ ಘೋಷ ಭ. ಅಘೋಷ ಪಕಾರವಾಗಿರುವುದಂತೂ ಶುದ್ಧ ದ್ರಾವಿಡ ಪ್ರಕ್ರಿಯೆ. ಪೈಶಾಚಿ ಪ್ರಾಕೃತದಲ್ಲಿ ಇಂದೊಂದು ಪ್ರಮುಖ ಲಕ್ಷಣವೆನಿಸಿದೆ.* “ಮಹಾ ಪ್ರಾಣಗಳು ಮೂಲತಃ ದ್ರಾವಿಡ ಭಾಷೆಯಲ್ಲಿ ಇರಲಿಲ್ಲವಾದರೂ ಕನ್ನಡ, ತೆಲುಗು ಮಲೆಯಾಳಿ ಮತ್ತು ಉತ್ತರ ದ್ರಾವಿಡದ ಬ್ರಾಹೂಇ ಕುಡುಖ್‌ ಮತ್ತು ಮಲ್ತೋ ಭಾಷೆಗಳಲ್ಲಿ ಮಹಾಪ್ರಾಣಗಳು ಸೇರಿಕೊಳ್ಳಲು ಪ್ರಾಕೃತಭಾಷೆಗಳೇ ಕಾರಣ. ಮೂಲ ಸಂಸ್ಕೃತ ಬದಲಾಯಿಸಿ ಪ್ರಾಕೃತಭಾಷೆಯಾಗುವಲ್ಲಿ ದ್ರಾವಿಡ ಭಾಷೆಗಳ ಪ್ರಭಾವ ಇರುವಂತೆ ದ್ರಾವಿಡ ಭಾಷೆಗಳಲ್ಲಿ ಪ್ರಾಂತ-ಪ್ರದೇಶ ಭೇದಗಳುಂಟಾಗಲು ಪ್ರಾಕೃತ ಪ್ರಭೇದಗಳು ತಕ್ಕಷ್ಟು ಪ್ರಭಾವ ಬೀರಿವೆ. ಕೆಲವೊಮ್ಮೆ ದ್ರಾವಿಡ ಭಾಷೆಗಳೆಂದರೆ ಅವೂ ಪ್ರಾಕೃತದ ಭೇದಗಳೇ ಎಂಬ ಭ್ರಮೆ ಕೂಡ ಕೆಲವರಿಗೆ ಉಂಟಾಗಿದೆ. ಬಾದಾಮಿಯ ಶಾಸನವೊಂದು ಮೇರೆಗಳನ್ನು ಹೇಳುವಾಗ ಬಳಸುವ ಕನ್ನಡ ಭಾಷೆಯನ್ನು ಪ್ರಾಕೃತವೆಂದು ಕರೆದಿದೆ.[4]
ಇಂಥ ಪರಿಸ್ಥಿತಿಯ ನಿರ್ಮಾಣದ ಹಿನ್ನೆಲೆಯಲ್ಲಿ ಜನಾಂಗಿಕ, ಆಡಳಿತಾತ್ಮಕ ಮತ್ತು ಸಾಂಸ್ಕೃತಿಕ ಸಮ್ಮಿಲನವು ಒಂದು ದೊಡ್ಡ ಕಾರಣ. ಬರುಬರುತ್ತ ವೈದಿಕರು ಕೂಡ ಪ್ರಾಕೃತ ಮತ್ತು ದ್ರಾವಿಡ ಭಾಷೆಗಳನ್ನು ಬಳಸತೊಡಗಿರದರು. ಹಿರೇಹಗಲಿಯ ಪಲ್ಲವ ತಾಮ್ರ ಪಟ ಮತ್ತು ಹಲ್ಮಿಡಿ ಶಾಸನಗಳಂಥ ಪ್ರಾಚೀನ ಬರಹಗಳನ್ನು ನಾವು ಲಕ್ಷಿಸಬಹುದು. ಜೈನರು ಪ್ರಾಕೃತಕ್ಕಿಂತ ಹೆಚ್ಚಾಗಿ ಕನ್ನಡವನ್ನು ತಮ್ಮ ಧಾರ್ಮಿಕ ಕೃತಿಗಳಿಗೆ ಬಳಸಿದರು. ಪ್ರಾಕೃತ ಭಾಷೆಯಂತೆ ಸಂಸ್ಕೃತವನ್ನೂ ಅವರು ಮರೆಯಲಿಲ್ಲ. ಬೌದ್ಧರು ಕನ್ನಡದಲ್ಲಿ ಕೃತಿರಚಿಸಿದ್ದು ಕಂಡುಬಂದಿಲ್ಲವಾದರೂ ಸನ್ನತಿಯ ವಿಹಾರಗಳಲ್ಲಿಯೂ ಇತರತ್ರವೂ ಅವರು ಪ್ರಾಕೃತ ಬಳಸಿದಿದ್ದಾರೆ. ಡಂಬಳದ ಬೌದ್ಧ ಶಾಸನ ಕನ್ನಡದಲ್ಲಿದೆ.
ಇನ್ನು ಮೌರ್ಯರ ತರುವಾಯ ಕರ್ನಾಟಕದ ಭಾಗಗಳಲ್ಲಿ ಅಧಿಕಾರಕ್ಕೆ ಬಂದ ಸಾತವಾಹನರು ಹಿಂದೂ ಮತ್ತು ಬೌದ್ಧ ಮತಗಳಿಗೆ ಆಶ್ರಯವೀಯುವುದರ ಜೊತೆಗೆ ಪ್ರಾಕೃತವನ್ನೇ ಅವರು ತಮ್ಮ ರಾಜಭಾಷೆ ಮಾಡಿಕೊಂಡರು; ಅವರ ಅನುವರ್ತಿಗಳಾದ ಚುಟುಗಳು ಅದನ್ನೇ ಮುಂದುವರೆಸಿದರು. ತರುವಾಯ ಬಂದ ಕದಂಬ, ಗಂಗ, ಚಾಳುಕ್ಯ, ರಾಷ್ಟ್ರಕೂಟ ಮನೆತನಗಳವರೂ ಸೇಂದ್ರಕ, ಸಾಂತರ, ಸೇನವಾರ, ಪುನ್ನಾಟ, ಬಾಣ ಮೊದಲಾದ ಸಾಮಂತ ವರ್ಗದವರೂ ಪ್ರಾಕೃತದಿಂದ ಬದಲಾಯಿಸಿ ಕನ್ನಡ ಮತ್ತು ಸಂಸ್ಕೃತಗಳನ್ನು ತಮ್ಮ ಆಡಳಿತದಲ್ಲಿ ಬಳಸಿದರು. ಮೊದಮೊದಲು ಕದಂಬರು ಪ್ರಾಕೃತವನ್ನು ಬಳಸಿದರೂ ತರುವಾಯ ಅದನ್ನು ದೂರಮಾಡಿ ಕನ್ನಡ ಮತ್ತು ಸಂಸ್ಕೃತಗಳನ್ನು ವಿಶೇಷವಾಗಿ ಪ್ರೋತ್ಸಾಹಿಸಿದರು. ಅವರ ಕಾಲಾವಧಿಯಲ್ಲಿ ಕನಿಷ್ಠ ನಾಲ್ಕು ಕೆಲಗುಂದ್ಲಿ ಶಾಸನ, ಅಜವರ್ಮನ (ಇಮ್ಮಡಿ ಕೃಷ್ಣವರ್ಮನ ಮಗ)ನ ಕಂಪ್ಲಿಶಾಸನ[5] ಮತ್ತು ಭೋಗಿವರ್ಮನ ತಗರೆಯ ತಾಮ್ರಪಟದ ಅಂತ್ಯದ ಆಯ್ದ ಸಾಲುಗಳ ಬರಹ. ಇವು ಕನ್ನಡದಲ್ಲಿವೆ. ಕನ್ನಡವನ್ನು ದ್ವಿತೀಯ ರಾಜ್ಯಭಾಷೆಯಾಗಿ ಬಳಕೆಗೆ ತಂದದ್ದು ಕದಂಬ ಮನೆತನದ ಹೆಮ್ಮೆಯ ವಿಷಯ, ಹೀಗೆ ಕುಂತಲೇಶ್ವರರೆಂದು ಅವರನ್ನು ಕರೆದುದನ್ನು ಸಾರ್ಥಕಗೊಳಿಸಿದ ಮನೆತನ ಕದಂಬರದು. ಇವರು ಅಚ್ಚ ಕನ್ನಡಿಗರಾಗಿದ್ದು ಇದೇ ನೆಲದಲ್ಲಿ ಹುಟ್ಟಿ ಬೆಳೆದವರು ತರುವಾಯ ಬಾದಾಮಿ ಚಾಲುಕ್ಯರು ಮತ್ತು ರಾಷ್ಟ್ರಕೂಟರು ಕನ್ನಡದ ಶ್ರೇಯೋಭಿವೃದ್ಧಿಗಾಗಿ ಶ್ರಮಿಸಿದರು. ಆಡಳಿತದ ಎಲ್ಲ ಹಂತಗಳಲ್ಲಿ ಕನ್ನಡವನ್ನು ಪ್ರಯೋಗಿಸಿದರು. ರಾಷ್ಟ್ರಕೂಟರು ತಾಮ್ರಪಟಕ್ಕೂ ಕನ್ನಡವನ್ನು ಬಳಸಿದ್ದೊಂದು ವಿಶೇಷ ಸಂಗತಿಯೇ ಸೈ. ಗುಜರಾತದಲ್ಲಿ ದೊರೆತ ತಾಮ್ರ ಪಟಗಳಲ್ಲಿ ರಾಷ್ಟ್ರಕೂಟರು ಅಂದಿನ ಕನ್ನಡ ಲಿಪಿಯಲ್ಲಿ ತಮ್ಮ ಅಂಕಿತ ಹಾಕುತ್ತಿದ್ದ ಸಂಗತಿಯನ್ನು ಡಾ. ಅಳ್ತೇಕರ ಎತ್ತಿತೋರಿಸಿದ್ದಾರೆ.
ಹೀಗೆ ರಾಜಕೀಯವು ಕನ್ನಡ ಭಾಷೆ, ಕರ್ನಾಟಕತ್ವದ ಬೆಳವಣಿಗೆಗೆ ಪ್ರಧಾನ ಶಕ್ತಿಯಾಗಿ ವರ್ತಿಸಿರುವಂತೆ ಧರ್ಮಗಳು ಈ ದಿಸೆಯಲ್ಲಿ ತಮ್ಮ ಅಚ್ಚಳಿಯದ ಪ್ರಭಾವ ಬೀರಿವೆ ಎಂಬುದನ್ನು ಈಗಾಗಲೇ ಹೇಳಿದೆ. ಮೌರ್ಯ-ಸಾತವಾಹನರ ಕಾಲದ ಬೌದ್ಧಧರ್ಮ ಕರ್ನಾಟಕದಲ್ಲಿ ಹಲವು ನೆಲೆಗಳನ್ನು ಸ್ಥಾಪಿಸಿತ್ತು. ಅವುಗಳಲ್ಲಿ ಸನ್ನತಿ ತುಂಬ ಮುಖ್ಯವಾದುದು. ಸನ್ನತಿ ಮತ್ತು ಅದರ ಪರಿಸರದಲ್ಲಿ ಈಗ ಸು. ೭೭ ರಷ್ಟು ಪ್ರಾಕೃತ ಶಾಸನಗಳು ಸಿಕ್ಕಿವೆ. ಬೌದ್ಧರಿಗಿಂತ ಜೈನರು ಇನ್ನೂ ಒಂದು ಹೆಜ್ಜೆ ಮುಂದೆ ಹೋಗಿ ಹಲವಾರು ರಾಜಮನೆತನಗಳನ್ನು ಮತಾಂತರಸಿದರು. ಹಾಗೂ ಕೊಪ್ಪಳ, ಹಲಸಿಗೆ, ಬನವಾಸಿ, ಶ್ರವಣಬೆಳ್ಗೊಳ, ಲಕ್ಷ್ಮೇಶ್ವರ, ಬಸ್ತಿಪೂರ ಮೊದಲಾದಡೆಗಳಲ್ಲಿ ತಮ್ಮ ನೆಲೆಗಳನ್ನು ಸ್ಥಾಪಿಸಿದರು. ಹಲವು ಜನ ಜೈನಾಚಾರ್ಯರು ಕನ್ನಡ, ಪ್ರಾಕೃತ ಮತ್ತು ಸಂಸ್ಕೃತಗಳಲ್ಲಿ ಕೃತಿ ರಚನೆ ಮಾಡಿದರು. ಇದರಿಂದಾಗಿ ಕನ್ನಡ ಭಾಷೆ-ಸಾಹಿತ್ಯಗಳು ವಿಕಾಸಗೊಳ್ಳಲು ಅಪಾರ ಸಹಾಯವುಂಟಾಯಿತು. ಇಂತು ನಮ್ಮ ನಾಡಿಗೆ ಮಹತ್ತರವಾದ ಸಂಸ್ಕೃತಿ ಸಂಪದವನ್ನು ತಂದ ಹಿರಿಮೆ ಪ್ರಾಕೃತದ್ದೆ. ಈ ದೃಷ್ಟಿಯಿಂದ ಪ್ರಾಕೃತ ಸಾಹಿತ್ಯ ಮತ್ತು ಶಾಸನಗಳನ್ನು ಅಧ್ಯಯನ ಮಾಡಬೇಕಾದುದು ಬಹಳಷ್ಟು ಇದೆ. ಕರ್ನಾಟಕತ್ವದ ವಿಕಾಸದಲ್ಲಿ ಪ್ರಾಕೃತವು ನೀಡಿದ ಕೊಡುಗೆಯನ್ನು ನಿಖರವಾಗಿ ಗುರುತಿಸುವಲ್ಲಿ ನಮ್ಮ ವಿದ್ವಾಂಸರು ಇನ್ನೂ ಕಾರ್ಯ ಪ್ರವರ್ತಗೊಳ್ಳಬೇಕಿದೆ.
ಮೇಲೆ ವಿವರಿಸಿದಂತೆ ರಾಜಕೀಯ ಮತ್ತು ಧಾರ್ಮಿಕ ಚಟುವಟಿಕೆಗಳ ಹಿನ್ನಲೆಯಲ್ಲಿ ಕನ್ನಡ ಸಂಸ್ಕೃತಿ ವಿಕಾಸಗೊಂಡ ಬಗೆಯನ್ನು ಗುರುತಿಸಿಕೊಳ್ಳಲು ಶಾಸನ ಮತ್ತು ಸಾಹಿತ್ಯಗಳ ಜತೆಗೆ ಕೊಂಚ ವಿದೇಶೀ ಬರಹಗಳೂ ಸಹಾಯ ನೀಡುತ್ತವೆ. ಇವೆಲ್ಲವನ್ನಿಲ್ಲಿ ಒಂದಿಷ್ಟು ವಿವರವಾಗಿ ಪರಿಶೀಲಿಸಬಹುದು:
ಅಶೋಕನ ಬ್ರಹ್ಮಗಿರಿ ಮತ್ತು ಸಿದ್ಧಾಪುರ……………. ಶಾಸನಗಳಲ್ಲಿ ‘ಇಸಿಲ’ ಎಂಬ ಸ್ಥಳವಾಚಕವಿದ್ದು ಅದು ಕನ್ನಡ ಮೂಲದ ಪದವೆಂದು ಡಾ. ಡಿ. ಎಲ್‌. ನರಸಿಂಹಾಚಾರರು ಹೇಳಿದ್ದಾರೆ.[6] ಇದರಲ್ಲಿನ ಇಲ್‌ | ಇಲ ಎಂಬುದು ಸ್ಥಳವಾಚಕಗಳಲ್ಲಿ ಕಂಡುಬರುವ ಒಂದು ವಾರ್ಗಿಕ ರೂಪ. ಆದರೆ ಇಸ್‌ ಎಂದರೆ ಏನೆಂದು ಹೇಳುವುದು ಕಷ್ಟ. ಅವರೇ ಹೇಳುವಂತೆ ಇದು ಎಯಿಲ್, ಎಸಿಲ್ ಎಂಬ ಮೂಲರೂಪದಲ್ಲಿದ್ದಿರಬಹುದು.
ತರುವಾಯದ ಮಾಧವಪುರ ವಡಗಾವಿ (ಬೆಳಗಾವಿ) ಶಾಸನದಲ್ಲಿ ಕಂಡು ಬರುವ ‘(ಸ) ಣಾಟಪತಿಸ’ ಎಂಬ ಪ್ರಯೋಗ ಕಂಡು ಬರುತ್ತದೆ. ಇಲ್ಲಿ ‘ಣಾಟ ಪತಿ’ ಎಂಬ ಪ್ರಾತಿಪದಿಕಕ್ಕೆ ‘ಸ’ ಎಂಬ ಷಷ್ಠಿ ವಿಭಕ್ತಿ ಪ್ರತ್ಯಯ ಸೇರಿದೆ. ಪ್ರಾಕೃತ ಶಾಸನಗಳಲ್ಲಿ ನಕಾರಕ್ಕೆ ಬದಲು ಣಕಾರ ಬರುವುದು ಅಪರೂಪವೇನಲ್ಲ. ಆದುದರಿಂದ ಇದು ‘ನಾಟಪತಿ’ ಎಂಬ ಅರಿಸಮಾಸ. ‘ನಾಟ’ ಎಂದರೆ ‘ನಾಡು’ ಎಂಬುದರ ಪ್ರಾಚೀನ ರೂಪ. ಪುನ್ನಾಟ, ಕರ್ನಾಟಕ ಎಂಬ ರೂಪಗಳಲ್ಲಿಯೂ ‘ನಾಟ’ ಎಂಬುದು ಉತ್ತರಪದವಾಗಿರುವುದನ್ನು ನೋಡಬಹುದು. ಆದುದರಿಂದ ಕನ್ನಡ ಭಾಷೆಯ ನಿರ್ದಿಷ್ಟಪದವೆಂದು ಇದನ್ನು ಸ್ವೀಕರಿಸಬಹುದು.
ಸಾತವಾಹನ ರಾಜರುಗಳಲ್ಲಿ ಪುಳುಮಾಯಿ ಮತ್ತು ವಿಳಿವಾಯಕುರ ಎಂಬೆರಡು ಹೆಸರುಗಳು ಕಂಡುಬರುತ್ತವೆ. ಇವುಗಳಿಗೆ ಪ್ರಾಕೃತದಿಂದ ವ್ಯತ್ಪತ್ತಿಹೇಳುವುದು ಸಾಧ್ಯವಿಲ್ಲ. ಇವುಗಳಲ್ಲಿ ಪುಳುಮಾಯಿ | ವಿ ಎಂಬುದರ ಪೂರ್ವಪದ ಪುಳುಮ ಎಂದೂ ಉತ್ತರ ಪದ ಅಯ್‌>ಅಯಿ/ಆಯ್‌>ಆಯಿ ಎಂದಿರುವಂತಿದೆ. ಪುಳುಮ | ಪುಡುಮ ಎಂದರೆ ‘ಕಿರಿಯ’ ಎಂದು ಹೇಳಬಹುದು. ವಿಳಿವಾಯ್‌ ಎಂದರೆ ಬಿಳಿ ಬಾಯ್‌ (ಶ್ವೇತಮುಖ) ಎಂಬ ಪೂರ್ವಪದವಿರುವಂತೆ ತೋರುತ್ತದೆ ‘ಕುರ’ ಎಂಬ ಇದರ ಉತ್ತರ ಪದವನ್ನು ವಿವರಿಸುವುದು ಕಠಿಣ.
ಸನ್ನತಿಯ ಶಾಸನಗಳಲ್ಲಿ ಮೂಡಾಣ ಮುನಾಳಿ ಬಲಿವದಾರ ಎಂಬ ಸ್ಥಳವಾಚಕಗಳು ಕಂಡುಬರುತ್ತವೆ. ಮೂಡಾಣ ಎಂಬುದು ‘ಮೂಡಣ’ ಎಂದಿರುವ ದಿಗ್ವಾಚಿಯ ಪೂರ್ವರೂಪ. ಅದೇ ರೀತಿ ಮುನಾಳಿ ಎಂಬುದು ಮುನ್+ಪಳ್ಳಿ ಎಂಬುದರಿಂದ ರೂಪಗೊಂಡದು. ‘ಬಲಿವದಾರ’ ಎಂಬುದು ಕನ್ನಡ ಮೂಲದ್ದೆಂದು ಹೇಳಬಹುದಾದರೂ ನಿರುಕ್ತಿ ಹೇಳುವುದು ಕಷ್ಟ. ಅದೇ ಶಾಸನಗಳಲ್ಲಿ ಕಂಡುಬರುವ ಸೇನಣ್ಹ ನಗಿಪ ಮತ್ತು ಸಂಕಪ ಎಂಬ ವ್ಯಕ್ತಿ ವಾಚಕಗಳೂ ಕನ್ನಡ ಮೂಲದವಾಗಿರುವ ಸಾಧ್ಯತೆಯಿದೆ. [7]
ಮಳವಳ್ಳಿಯ ಶಾಸನಗಳಲ್ಲಿ ಆ ಊರನ್ನು ಮಟಟಪಟ್ಟಿ ಎಂದು ಕರೆಯಲಾಗಿದೆ. ಕ್ರಿ.ಶ. ಎರಡನೆಯ ಶತಮಾನದ ಚುಟುಶಾಸನದಲ್ಲಿಯೇ ಮಟ್ಟಪಟ್ಟಿಯ ಉಲ್ಲೇಖ ಬಂದಿದೆ. ಪಟ್ಟಿ ಈಗಲೂ ಕರ್ನಾಟಕದ ಸ್ಥಳವಾಚಕಗಳಲ್ಲಿ ಕಂಡುಬರುವ ಹೆಚ್ಚು ಪ್ರಸಾರದಲ್ಲಿರುವ ವಾರ್ಗಿಕ ರೂಪ ಪಡು ಧಾತುವಿನಿಂದ ‘ನಿಷ್ಪನ್ನವಾದುದು ಮಟ್ಟ ಎಂದರೆ ಸಮತಟ್ಟಾದ ಎಂದು ಈಗಿರುವ ಅರ್ಥವನ್ನೇ ಹೊಂದಿರುವಂಥದು. ಅದೇ ರೀತಿ ಈ ಶಾಸನದಲ್ಲಿ ಕಂಡುಬರುವ “ಕೊಂಡಮಾನ” ಎಂಬ ವ್ಯಕ್ತಿಯ ಹೆಸರೂ ಕನ್ನಡ ಮೂಲದ್ದು. ಕೊಂಡ-ಅಮ್ಮನ್‌ (ಅಮ್ಮಾನ್‌) ಎಂದು ಇದನ್ನು ಬಿಡಿಸಬಹುದು. ಈ ಚುಟು ಶಾಸನದ ಕೆಳಗಡೆ ಬರೆಯಲ್ಪಟ್ಟ ಕದಂಬ ಶಾಸನದಲ್ಲೂ ಮಟ್ಟಪಟ್ಟಿ, ಕೊಂಡಮಾನ ಎಂಬ ಪದಗಳ ಉಲ್ಲೇಖವಿರುವುದರ ಜೊತೆಗೆ ಬೇರೆ ಹನ್ನೆರಡು ಸ್ಥಳವಾಚಕಗಳು ಕಂಡು ಬರುತ್ತವೆ. ವೆಟ್ಟಕ್ಕಿ, ವೇಗೂರಂ, ಮರಿಯಸಾ (ಸೆ) ಕೊಂಗಿನಗರ ಸೋಮಪಟ್ಟಿ ಎಕ್ಕಟ್ಟಾ(ದ್ಧಾ)ಹಾರ, ಕುಂದತಪುಕಂ, ಕೋಣತಪುಕ ಕುನ್ದ ಮುಚ್ಚುಂಡಿ ಅಪರ ಮುಚ್ಚುಂಡಿ ಕಪ್ಪೆನ್ನಲಾ ಕರಿಪೆಂದೂಲ ಈ ಗ್ರಾಮನಾಮಗಳಲ್ಲಿ ವೇಗೂರವೆಂಬುದುರ ಅರ್ಥವಿವರಿಸಲು ಕಷ್ಟ ಪಡಬೇಕಿಲ್ಲ. ಕುಂದತ ಪುಕ, ಕೋಣತಪುಕ ಇವೆರಡು ಹೆಸರುಗಳಲ್ಲಿ ‘ಪುಕವು ಪುರ’ ಎಂಬುದನ್ನು ಬರೆಯುವಲ್ಲಿ ಆಗಿರುವ ತಪ್ಪೆಂದು ಕಾಣುತ್ತದೆ. ಕುಂದ ಎಂದರೆ ಗುಡ್ಡವೆಂದು ಅರ್ಥ ಕೋಣ ಎಂಬುದು ಈಗಲೂ ಬಳಕೆಯಲ್ಲಿರುವ ಪದ. ಇನ್ನುಳಿದ ಹೆಸರುಗಳಲ್ಲಿ ಸೋಮಪಟ್ಟಿ ಎಂಬುದು ಅರಿಸಮಾಸವಾಗಿದ್ದು ಎಕ್ಕದ್ಧಾಹಾರ ಎಂಬುದು ಸ್ವೀಕೃತಪದ. ಉಳಿದವುಗಳೂ ಕನ್ನಡ ಮೂಲದವಾದರೂ ಅರ್ಥವಿವರಣೆಗೆ ಹೆಚ್ಚಿನ ಶ್ರಮ ಪಡಬೇಕಾಗುತ್ತದೆ., ಒಟ್ಟಿನಲ್ಲಿ ವೆಟ್ಟ, ಊರ, ಮಟ್ಟ-ಪಟ್ಟಿ, ಕುನ್ದ (=ಕುನ್ಱ)ಕೋಣ ಕರಿ ಇವಿಷ್ಟು ಕನ್ನಡ ಪ್ರಕೃತಿಗಳು ಇಲ್ಲಿರುವುದು ಸ್ಪಷ್ಟ. ಹಿರೇಹಡಗಲಿಯ ಪಲ್ಲವ ಶಾಸನದಲ್ಲಿ ಆಪಿಟ್ಟಿ ಎಂಬ ಗ್ರಾಮನಾಮವಿದೆ. ಚಂದ್ರವಳ್ಳಿ ಶಾಸನದಲ್ಲಿ ‘ಪುನ್ನಾಟ’ ರಾಜ್ಯದ ಉಲ್ಲೇಖವಿದೆ. ಬೆಳ್ವಾಡಗಿ, ಶಾಸನದಲ್ಲಿನ ‘ಕಲಕ’ ಎಂಬ ವ್ಯಕ್ತಿವಾಚಕದಲ್ಲಿ ಕನ್ನಡದ ಪ್ರಕೃತಿ ‘ಕಲ್’ ಎಂಬುದಿದೆ. ‘ವೇಗೂರ’ ಪದದಲ್ಲಿನ ಮಧ್ಯ-ಗ-ಕುನ್ದ ದಲ್ಲಿನ ದಂತ್ಯ-ದ- ಮೂಡಾಣದಲ್ಲಿನ-ಡ- ಇಂಥ ಘೋಷ ಸ್ಪರ್ಶಗಳಿಗೆ ತಮಿಳಿನಲ್ಲಿ ಪ್ರತ್ಯೇಕವಾದ ಲಿಪಿ ಸಂಕೇತಗಳಿಲ್ಲ. ಆದ್ದರಿಂದ ಇವೆಲ್ಲ ಕನ್ನಡದ ಅಸ್ತಿತ್ವವನ್ನು ಸಿದ್ಧಪಡಿಸುವ ನಿಸ್ಸಂದಿಗ್ಧ ಪುರಾವೆಗಳು.
ಕ್ರಿ.ಶ. ಸು. ೨ನೆಯ ಶತಮಾನದ ಅವಧಿಯಲ್ಲಿಯೇ ಕರ್ನಾಟಕದ ವಾಣಿಜ್ಯ-ವ್ಯಾಪಾರ ಸಂಬಂಧಗಳು ಪ್ರಾಚೀನ ಗ್ರೀಸಿನೊಂದಿಗೆ ಸಂಬಂಧಪಡೆದಿದ್ದವು. ಆದ್ದರಿಂದ ವಿದೇಶಿಯರು ಅಂದಿನ ಕರ್ನಾಟಕದ ಹಲವು ಪ್ರದೇಶಗಳನ್ನು ಅರಿತವರಾಗಿದ್ದರು. ಎಂತಲೆ ಗ್ರೀಕ ಭೋಗೋಲಜ್ಞನಾದ ಟಾಲೆಮಿ ‘ನೆಲ್ಕುಂದ’. ಹಿಪ್ಪೋಕುರ, ಬಲ್ತಿ ಪಟ್ಟಣ, ಬೈಜಂತಿಯನ್, ನಿತ್ರಾ, ತಗರ ಬೈಥನ, ನಗರೂರಿಸ್‌, ಇಂಡೆ, ಸಿರಿಮಲಗ, ಕಲ್ಲಿಗೇರಿಸ್‌ ಮೊದೊಗಲ, ಪತಿರ್ಗಲ, ಬನೌಸಿ, ಒಲೊ ಖೊಯಿರ, ಪಸಗೆ ಮಾಸ್ತನೂರ, ಕೊರೆಲ್ಲೂರ ಪೊನ್ನಟ, ಕರೂರ, ಅರೆಂಬೂರ ಬೆದರಿಸ್‌ ಮೊದಲಾದ ಪ್ರಾಚೀನ ಕರ್ನಾಟಕದ ಊರು | ಪ್ರದೇಶಗಳ ಹೆಸರು ಹೇಳಿದ್ದಾನೆ. ಇವುಗಳಲ್ಲಿ ಬಲ್ತಿ ಪಟ್ಣ=ಬಲದೇವ ಪಟ್ಟಣ. ಬೈಜಂತಿಯನ್‌=ವೈಜಯಂತಿ, ನಿತ್ರಾ=ನೇತ್ರಾ(ವತಿ) ನದಿ ಪ್ರದೇಶ. ತಗರ=ಪ್ರಾಚೀನ ಶಿಲಾಹಾರರ ಮೂಲ ಪಟ್ಟಣ) ತೇರ. ಬೈಥನ=ಪೈಠಣ, ಇಂಡೇ=ಇಂಡಿ (ವಿಜಾಪುರ ಜಿ.) ಸಿರಿಮಲಗ=ಚಿಮ್ಮಲಗಿ, ಮೊದೊಗಲ=ಮುದುಗಲ್ಲು, ಪೆತಿರ್ಗಲ=ಪಟ್ಟದಕಲ್ಲು, ಬನೌಸಿ-ಬನವಾಸಿ, ಒಲೋಖೊಯಿರ-ಆಳುವಖೇಡ, ಪಸಗೆ-ಪಲಸಿಗೆ, ಪೊನ್ನಟ=ಪುನ್ನಾಟ ಎಂದು ವಿದ್ವಾಂಸರು ಕರ್ನಾಟಕದಲ್ಲಿನ ಇಂದಿನ ಪರಿಚಯದ ಊರು | ಪ್ರದೇಶಗಳನ್ನು ಗುರುತಿಸಿದ್ದಾರೆ. ಪಟ್ಟದಕಲ್ಲು ಮತ್ತು ಬಲದೇವ ಪಟ್ಟಣಗಳ ಹೊರತು ಇತರ ಸಮೀಕರಣಗಳನ್ನು ಸುಲಭವಾಗಿ ಒಪ್ಪಬಹುದು. ಹಿಪ್ಪೊ ಕುರವು ಯಾವ ಪ್ರದೇಶವೆಂದು ಇನ್ನೂ ನಿರ್ಧಾರವಾಗಿಲ್ಲ. ಕೊರೆಲ್ಲೂರ, ಕರೂರ, ಅರೆಂಬೂರ ಇವುಗಳನ್ನು ನಿರ್ದಿಷ್ಟವಾಗಿ ಸೂಚಿಸಿದಿದ್ದರೂ ಇವೆಲ್ಲ ಕನ್ನಡ ಮೂಲದ ಊರ ಹೆಸರುಗಳೆಂದು ಧಾರಾಳವಾಗಿ ಹೇಳಬಹುದು. ಬೆದರಿಸ್‌ ಎಂದರೆ ಬಿದರೆ ಎಂದು ಈ ಹೆಸರಿನ ಹಲವು ಊರುಗಳು ಉತ್ತರ ಕರ್ನಾಟಕದಲ್ಲಿವೆ. ಸುಮಾರು ಇದೇ ಅವಧಿಯ ಎರಿಥ್ರಿಯನ್ ಸಮುದ್ರ ಪ್ರವಾಸಿಯ ದಿನಚರಿ ಪೆರಪ್ಲಸ್‌ ಎಂಬುದರಲ್ಲಿ ಮಸಾಲೆ ಸಾಮಾನುಗಳಿಗೆ ಪ್ರಸಿದ್ಧಿ ಹೊಂದಿದ್ದ ಬರಕೆ ಸಮೀಪದ ನೆಲ್ಕುಂದ ಎಂಬ ಬಂದರು ಪಟ್ಟಣ ಉಲ್ಲೇಖಗೊಂಡಿದೆ. ಬರಕೆ ಎಂದರೆ ಇಂದಿನ ಬಾರಕೂರ ಆಗಿದ್ದು ಅದರ ಸಮೀಪದಲ್ಲಿದ್ದ ಬಂದರು ಪಟ್ಟಣ ನೆಲ್ಕುಂದವಾಗಿರಬಹುದು.
ಅಕ್ಸಿರಿಯಾಂಕಿಸದಲ್ಲಿ ದೊರೆತ ಗ್ರೀಕ ಪ್ರಹಸನದಲ್ಲಿ ಕನ್ನಡ ಮಾತುಗಳಿವೆಯೆಂದು ಹಲವು ವಿದ್ವಾಸಂರು ಅಭಿಪ್ರಾಯ ಪಟ್ಟಿದ್ದಾರೆ. ಈ ಮಾತುಗಳು ಧ್ವನಿಮಾ ಆಕೃತಿಮಾತ್ಮಕವಾಗಿ ಕನ್ನಡ ಭಾಷೆಯವೆಂದು ಹೇಳುವುದು ಕಷ್ಟ. ಆದರೆ ‘ಮಲ್ಪಿನಾಯಕ’ ಎಂದಿರುವ ಪ್ರಯೋಗದಲ್ಲಿ ಮಲ್ಪಿ ಮಲ್ಪೆ ಬಂದರಿನ ಉಲ್ಲೇಖ ಇರುವದನ್ನು ಗುರುತಿಸಬಹುದು. ಅಂತೂ ಈ ಮೂವರೂ ವಿದೇಶ ಬರಹಗಾರರಿಂದ ವಿಶೇಷವಾಗಿ ಟಾಲೆಮಿಯಿಂದ ಕರ್ನಾಟಕದ ಹಲವು ಸ್ಥಳವಾಚಕಗಳು ಪರಿಚಯ ನಮಗಾಗುತ್ತದೆ.
ಟಾಲೆಮಿ ಹೇಳಿರುವ ಸ್ಥಳ, ಪ್ರದೇಶಗಳಲ್ಲಿ ಆಳುವ ಖೇಡ, ಪುನ್ನಾಟ, ಹಿಪ್ಪೊಕುರ, ತಗರ ಇವು ಅಂದಿನ ಚಿಕ್ಕ ದೊಡ್ಡ ರಾಜ್ಯಗಳು. ಪೈಠಣ, ಬನವಾಸಿ, ವೈಜಯಂತಿ, ಬಾದಾಮಿಗಳು ಪ್ರಾಂತೀಯ ಕೇಂದ್ರಗಳು. ಬಹುಶಃ ಇಂಡಿ, ಮುದಗಲ್‌, ಮಲ್ಪೆ ಮೊದಲಾದ ಊರುಗಳು ಅಂದಿನ ತುಂಡರಸರ ಕೇಂದ್ರ ಪಟ್ಟಣಗಳು. [8]
ಮಹಾಭಾರತದಲ್ಲಿ ವನವಾಸಿಕಾ ಮಹಿಷಿಕ ಮತ್ತು ಕರ್ನಾಟಕಕ್ಕೆ ಪರ್ಯಾಯವಾಗಿ ‘ಕುಂತಲ’ ಶಬ್ದಗಳ ಪ್ರಯೋಗವಿದೆ.[9]ವಿದ್ವಾಂಸರು ಇವನ್ನು ಕುರಿತಂತೆ ಸಾಕಷ್ಟು ಚರ್ಚೆ ನಡೆಸಿದ್ದಾರೆ. ಮಹಾಭಾರತದ ಪರಿಷ್ಕೃತ ಆವೃತ್ತಿಯಲ್ಲಿ ಪುಣೆಯ ಭಂಡಾರಕರ ಪ್ರಾಚ್ಯ ವಿದ್ಯಾಸಂಸ್ಥೆಯ ಪಂಡಿತರು ‘ಕರ್ನಾಟಕ’ವೆಂಬುದರ ಬದಲು ‘ಕುಂತಲ’ವೆಂಬ ಪಾಠಾಂತರವನ್ನಿಟ್ಟುಕೊಂಡಿದ್ದಾರೆ. ಆದರೆ ಈ ಮಹಾಕಾವ್ಯದ ಹಲವು ಪಾಠಗಳಲ್ಲಿ ಕರ್ನಾಟಕ ಕರ್ಣಾಟಕ ಪದ ಪ್ರಯೋಗವಿದೆ. ಅದರ ಮುಂಬೈ ಆವೃತ್ತಿಯಲ್ಲಿ ‘ಕರ್ಣಾಟ್ಟ’ ಎಂಬ ಟಕಾರದಿತ್ವವುಳ್ಳ ಪ್ರಯೋಗವಿದೆ. ಎಂದು ಸೊರೆನಸನ್‌ ತಿಳಿಸುತ್ತಾರೆ.[10] ನಮ್ಮ ನಾಡಿನ ಹೆಸರಾಗಿ ‘ಕರ್ಣಾಟ್ಟ’ ಎಂಬ ರೂಪ ಬೇರಾವ ಗ್ರಂಥದಲ್ಲಾಗಲಿ ಶಾಸನಗಳಲ್ಲಾಗಲಿ ಎಲ್ಲಿಯೂ ಕಂಡುಬರುವುದಿಲ್ಲ. ಅಷ್ಟೆ ಅಲ್ಲ, ಕನ್ನಡ ವಿದ್ವಾಂಸರೇ ಈ ಶಬ್ದವನ್ನು ಕಂಡು ಕೇಳಿ ಅರಿಯರು. ದೀರ್ಘಸ್ವರಕ್ಕೆ ಪರದ ಸಜಾತೀಯ ದ್ವಿತ್ವಗಳಿರುವುದು ಕ್ರಿ.ಶ. ೧ನೆಯ ಶತಮಾನದ ಕನ್ನಡದ ವೈಶಿಷ್ಟ್ಯ.
೩ನೆಯ ಶತಮಾನದ ವಾತ್ಸಾಯನನ ಕಾಮಸೂತ್ರಗಳಲ್ಲಿ ವನವಾಸಿಕಾ ಮತ್ತು ಕುಂತಲದಸಾಕರ್ಣಿಗಳ ಉಲ್ಲೇಖ ಬಂದಿದೆ. ಕ್ರಿ.ಶ. ಸು. ೬ನೆಯ ಶತಮಾನದ ಬೃಹತ್ ಸಂಹಿತೆಯಲ್ಲಿ ವರಾಹವಿಹಿರ ಕಂಕಣ, ತೆಂಕಣ, ವನವಾಸಿ, ಫಣಿಕಾರ, ಕೊಂಕಣ, ಕರ್ಣಾಟ, ಮಹಾಟವಿ, ಕೊಲ್ಲಗಿರಿ, ಕಾವೇರ್ಯ, ಋಷ್ಯಮೂಕ, ವೆಲ್ಲೂರ ಪಿಶಿಕ, ಋಷಿಕ, ಆರ್ಯಕ, ಬಲದೇವಪಟ್ಟಣ, ದಂಡಕಾವನ, ಕುಂತಲ, ಕುಂಜರದಾರಿ, ಇಷ್ಟಿಕ, ಗೋಮತಿ ಮೊದಲ ಪ್ರದೇಶಗಳ ಹೆಸರು ಹೇಳಿದ್ದಾನೆ. ವನವಾಸಿ, ಕೊಂಕಣ, (ಕರ್ಣಾಟಕ) ಕಾವೇರ್ಯ ಬಲದೇವ ಪಟ್ಟಣ ಮತ್ತು ಕುಂತಲಗಳು ಕರ್ನಾಟಕದ ಬೇರೆ ಬೇರೆ ಪ್ರದೇಶಗಳು. ಪ್ರಾಚೀನ ತಮಿಳು ಕೃತಿಯಾದ ಅಹನಾನೂರಿನಲ್ಲಿ ನೆಡುಂಚೆಳಿಯನ್‌ ಎಂಬ ರಾಜ ಉರುಮೈಯೂರು (ಮೈಸೂರು) ಒಡೆಯನನ್ನು ಸೋಲಿಸಿದ ನೆಂದಿದೆ.[11]ತರುವಾಯದ ಶಿಲಪ್ಪದಿಗಾರಂ ಮಹಾಕಾವ್ಯದಲ್ಲಿ ಗಂಗರು. ಕದಂಬರು ಮತ್ತು ಕೊಡುಂಕರುನಾಡುಗರ್‌ (ದುಷ್ಟ ಕರ್ನಾಟಕರು)ಗಳನ್ನು ಹೆಸರಿಸಿದೆ.[12] ಇಲ್ಲಿ ತಮಿಳರಿಗೆ ಬದ್ಧ ದ್ವೇಷಿಗಳಾಗಿದ್ದ ವಾತಾಪಿ ಚಾಲುಕ್ಯರನ್ನೆ ಕೊಡುಂಕರುನಾಡುಗರ್ ಎಂದು ಹೆಸರಿಸಿದೆ. ಪಾಂಡ್ಯದೊರೆ ಶೆಡೈಯನ್ ಪರಾಂತಕನ ವೇಳ್ವಿಕುಡಿ ಶಾಸನ (ಕ್ರಿ.ಶ. ೭೭೦) ಶಾಸನ ‘ಮಧುರ ಕರುನಾಡುಗನ್’ ಎಂಬ ಕನ್ನಡ ದೊರೆಯೊಬ್ಬನನ್ನು ಹೆಸರಿಸಿದೆ. ಶೂದ್ರಕನ ಮೃಚ್ಛಕಟಕದಲ್ಲಿ ‘ಕಣ್ಣಾಡಲಹ ಪ್ರಯೋಗ’ದ ಉಲ್ಲೇಖವಿದೆ. ಮೃಚ್ಛಕಟಕದ ಕಾಲ ಕ್ರಿ.ಶ. ಸು. ೩-೪ನೆಯ ಶತಮಾನ.
ಕ್ರಿ.ಶ. ಸು. ೧-೨ನೆಯ ಶತಮಾನ (ನಾಲ್ಕನೆಯ ಶತಮಾನ) ದವನಾದ ಸಾತವಾಹನದೊರೆ ಹಾಲನು ತನ್ನ ಗಾಥಾ ಸಪ್ತಶತಿಯಲ್ಲಿ ಪೊಟ್ಟ, ತುಪ್ಪ ತೀರ್, ಪೆಟ್ಟು ಮೊದಲಾದ ಕನ್ನಡ ಶಬ್ದಗಳನ್ನು ಪ್ರಯೋಗಿಸಿದ್ದಾನೆಂದು ಗೋವಿಂದ ಪೈ ತೋರಿಸಿಕೊಟ್ಟಿದ್ದಾರೆ. ಹೀಗೆ ಯಾವ ನಿಟ್ಟಿನಿಂದ ನೋಡಿದರೂ ಕ್ರಿ.ಶ. ೨ನೆಯ ಶತಮಾನದ ಹೊತ್ತಿಗೆ ಕನ್ನಡ ಭಾಷೆ ಮತ್ತು ಕರ್ನಾಟಕಗಳು ಸ್ವತಂತ್ರ ಅಸ್ತಿತ್ವ ಪಡೆದಿದ್ದವೆಂದು ಧಾರಾಳವಾಗಿ ಹೇಳಬಹುದಾಗಿದೆ.
ಬನವಾಸಿಯೇ ಬಹುಶಃ ಪ್ರಾಚೀನ ಕನ್ನಡ ಸಂಸ್ಕೃತಿಯ ಕೇಂದ್ರ ಪಟ್ಟಣ. ಆರ್ಯಭಾಷೆಗಳ ಪ್ರಾಬಲ್ಯದಿಂದಾಗಿ ಪೈಠಣವು ಸಾವಕಾಶವಾಗಿ ತನ್ನ ಕನ್ನಡತನವನ್ನು ಕಳೆದುಕೊಳ್ಳುತ್ತ ನಡೆಯಿತು. ಅದರ ಸ್ಥಾನವನ್ನು ಸಾತವಾಹನ ಸಾಮ್ರಾಜ್ಯದ ಪ್ರಾಂತೀಯ ರಾಜಧಾನಿಯಾಗಿ ಬನವಾಸಿ ವಿಕಾಸಹೊಂದತೊಡಗಿತು. ಬನವಾಸಿಯಲ್ಲಿ ಈಗ ಚುಟುಪೂರ್ವದ ಎಂದರೆ ಸಾತವಾಹನಕಾಲದ ಪ್ರಾಕೃತಬರಹವೊಂದು ದೊರೆತಿದ್ದು ಅದರಲ್ಲಿ ಆ ಮನೆತನದ ರಾಣಿಯೊಬ್ಬಳ ಸಮಾಧಿಯನ್ನು (ಛಾಯಾಪ್ರತಿಮೆ) ಉಲ್ಲೇಖಿಸಿದೆ. ನಾಗಾರ್ಜುನ ಕೊಂಡದ ಇನ್ನೊಂದು ಪ್ರಾಕೃತ ಬರಹ ವೈಜಯಂತಿಯ ದೊರೆ (ಚುಟು | ಸಾತವಾಹನ)ಯ ರಾಣಿಯಾದ ‘ಕೊದಬಾಲಸಿರಿ’ ಎಂಬವಳು ಬೌದ್ಧ ಚೈತ್ಯವೊಂದನ್ನು ಕಟ್ಟಿಸಿದಳೆಂದು ಹೇಳುತ್ತದೆ. ಬನವಾಸಿಯ ವ್ಯಾಪಾರಿ ಭೂತಪಾಲನು ಕಾರ್ಲೆಯ ಚೈತ್ಯವನ್ನು ನಿರ್ಮಿಸಿದ. ಬೌದ್ಧಧರ್ಮವನ್ನು ಪ್ರಚಾರ ಪಡಿಸಿ ಈ ಭಾಗದಲ್ಲಿ ಹಲವಾರು ಸಂಘಾರಾಮಗಳನ್ನು ನಿರ್ಮಿಸಿದ ಇವೆಲ್ಲ ರಕ್ಖಿತನೆಂಬ ಭಿಕ್ಷು ಬನವಾಸಿಯನ್ನು ತನ್ನ ಕೇಂದ್ರವಾಗಿ ಮಾಡಿಕೊಂಡಿದ್ದನು. ಇವೆಲ್ಲ ಸಾಕ್ಷ್ಯಾಧಾರಗಳಿಂದ ಟಾಲೆಮಿ ಉಲ್ಲೇಖಿಸಿರುವಂತೆ ಬನವಾಸಿ ಅಶೋಕನ ಕಾಲದಿಂದಲೂ ಕರ್ನಾಟಕದ ದೊಡ್ಡ ಸಾಂಸ್ಕೃತಿಕ ಕೇಂದ್ರವಾಗಿದ್ದುದು ಸ್ಪಷ್ಟಪಡುತ್ತದೆ. ಕ್ರಿ.ಶ. ದ ಪ್ರಾರಂಭಕ್ಕಾಗಲೇ ಈ ಪಟ್ಟಣ ಅಂತಾರಾಷ್ಟ್ರೀಯ ಮಟ್ಟದಲ್ಲಿ ಖ್ಯಾತಿವೆತ್ತಿದ್ದು ಬೆರಗುಗೊಳಿಸುವ ಸಂಗತಿ.
ಸನ್ನತಿಯ ಶಾಸನಗಳನ್ನು ಕುರಿತು ಈಗಾಗಲೇ ಉಲ್ಲೇಖಿಸಿದೆ. ಸು. ೭೭ರಷ್ಟು ಪ್ರಾಕೃತ ಬರಹಗಳು (ಅವುಗಳಲ್ಲಿ ನಾಲ್ಕು ಅಶೋಕನ ಶಾಸನಗಳು). ಅಲ್ಲಿ ದೊರೆತ ಎರಡು ಮೂರು ಬೌದ್ಧ ವಿಹಾರಾವಶೇಷಗಳು ಮೊದಲಾದ ಪ್ರಾಕ್ತನ ವಾಸ್ತುಗಳಿಂದ ಸನ್ನತಿಯು ಪ್ರಸಿದ್ಧ ಕೇಂದ್ರವಾಗಿದ್ದರೂ ಅಲ್ಲಿ ಕನ್ನಡ ವಿಕಾಸ ಗೊಳ್ಳಲಿಲ್ಲವೆಂದು ಕಾಣುತ್ತದೆ.
ಸುವರ್ಣಗಿರಿ | ಇಸಿಲ ಮತ್ತು ಬಾದಾಮಿ | ಐಹೊಳೆಗಳು ಪ್ರಾಚೀನ ಬೌದ್ಧ ಕೇಂದ್ರಗಳಾಗಿದ್ದಂತೆ ಹಲಸಿಗೆ, ಕೊಪ್ಪಳ, ಶ್ರವಣಬೆಳ್ಗೊಳ ನರಸಿಂಹರಾಜಪುರಂ, ಮೈಸೂರು ಜಿಲ್ಲೆಯ ಬಸ್ತಿಪುರ, ಪುಲಿಗೆರೆ ಮೊದಲಾದವು ಜೈನಕೇಂದ್ರಗಳಾಗಿದ್ದವು. ಹಲಸಿಗೆಯ ತಾಮ್ರಪಟ್ಟಗಳಲ್ಲಿ ನಿರ್ಗ್ರಂಥ-ದಿಗಂಬರು ಶ್ವೇತಪಟ (ಶ್ವೇತಾಂಬರ) ಅಹರಿಷ್ಟಿ ಕೂರ್ಚಕ, ಮತ್ತು ಯಾಪನೀಯ ಜೈನ ಪಂಗಡಗಳ ಉಲ್ಲೇಖ ಬಂದಿದೆ. ಇದರಿಂದ ಹಲಸಿಗೆ ಕ್ರಿ.ಶ. ಅಯ್ದನೆಯ ಶತಮಾನದಷ್ಟೊತ್ತಿಗೆ ಪ್ರಸಿದ್ಧ ಜೈನಕೇಂದ್ರವಾಗಿದ್ದು ಸ್ಪಷ್ಟಪಡುತ್ತದೆ. (ಕರ್ನಾಟಕ ಮೂಲದ?) ಯಾಪನೀಯರು ಕ್ರಿ.ಶ. ಆರಂಭಕ್ಕಾಗಲೇ ಶೌರಸೇನಿಯಲ್ಲಿ ಗ್ರಂಥಗಳನ್ನು ರಚಿಸಿ ದಿಗಂಬರರಿಗೂ ಅನುಕರಣೀಯರಾಗಿದ್ದರು. ಕೊಪ್ಪಳದಲ್ಲಿನ ಜೈನಾವಶೇಷಗಳು ಇಂದು ಬಹಳಷ್ಟು ಹಾಳಾಗಿದ್ದರೂ ಜೈನ ಪರಂಪರೆಯಲ್ಲಿಯೇ ಅದನ್ನು ಆದಿತೀರ್ಥವೆಂದು ಕರೆಯಲಾಗಿದೆ. ಬಹುಶಃ ಇದು ಯಾಪನೀಯ ಕೇಂದ್ರವಾಗಿರುವಂತೆ ಕಾಣುತ್ತದೆ. ಶ್ರವಣಬೆಳ್ಗೊಳವೂ ಕ್ರಿ.ಶ. ಐಯ್ದನೆಯ ಶತಮಾನಕ್ಕಾಗಿಲೇ ಅಸ್ತಿತ್ವದಲ್ಲಿತ್ತು. ಪರಂಪರೆಯಂತೆ ಮೌರ್ಯ ಸಾಮ್ರಾಟ ಚಂದ್ರಗುಪ್ತ ಮತ್ತು ಅವನ ಗುರು ಭದ್ರಬಾಹು ಅದರ ಅಸ್ತಿಭಾರ ಹಾಕಿದರು. ಆರನೆಯ ಶತಮಾನದಲ್ಲಿ ಅಯ್ ಹೊಳೆ-ಬಾದಾಮಿಗಳು, ಏಳನೆಯ ಶತಮಾನಕ್ಕೆ ಪುಲಿಗೆರೆ, ಬಸ್ತಿಪುರ (ಕೊಳ್ಳೆಗಾಲ) ನರಸಿಂಹರಾಜಪುರ ಮೊದಲಾದುವು ಪ್ರಖ್ಯಾತ ಜೈನ ಕೇಂದ್ರಗಳಾಗಿ ಅದರ ಬೆಳವಣಿಗೆಯನ್ನು ಮುಂದುವರಿಸಿದವು. ಈ ಸಾಲಿಗೆ ಮೈಸೂರು ಜಿಲ್ಲೆಯ ಪುನ್ನಾಟ, ಅದರ ರಾಜಧಾನಿ ಕೀರ್ತಿಪುರಗಳನ್ನು ಸೇರಿಸಬೇಕು. ಪುನ್ನಾಟ ಸಂಘವೆಂಬ ದಿನಂಬರ ಜೈನ ಸಂಘವೇ ಪ್ರತ್ಯೇಕವಾಗಿ ಅಸ್ತಿತ್ವದಲ್ಲಿದ್ದುದು ಗಮನಾರ್ಹ. ಬನವಾಸಿಯಲ್ಲಿ ಕೂಡ ಕದಂಬ ರವಿವರ್ಮನ ಕಾಲದಲ್ಲಿ ಜೈನ ಧರ್ಮ ತುಂಬ ಜನಪ್ರಿಯವಾಗಿತ್ತು. ಇವುಗಳ ಪೈಕಿ ಶ್ರವಣಬೆಳ್ಗೊಳದಲ್ಲಿ ಕ್ರಿ.ಶ. ಏಳನೆಯ ಶತಮಾನದಷ್ಟೊತ್ತಿಗೆ ಕನ್ನಡವು ಪದ್ಯ ರಚನೆಗೆ ಹದಗೊಂಡಿತ್ತು. ಅಲ್ಲಿನ ಹಲವಾರು ಉತ್ತಮ ಪದ್ಯ ಶಾಸನಗಳು ಆಧುನಿಕ ವಿದ್ವಾಂಸರ ಮೆಚ್ಚುಗೆಗೆ ಪಾತ್ರವಾಗಿವೆ. ಇಲ್ಲಿ ಹಲವು ಜನ ಕವಿಗಳು ಆಗಿಹೋಗಿದ್ದಾರೆ. ಬಸ್ತಿಪುರದ ಶಾಸನದಲ್ಲಿ ಉಲ್ಲೇಖಿಸಲ್ಪಟ್ಟ ಅಕಳಂಕನು ಯಾಪನೀಯನಾಗಿರುವ ಸಾಧ್ಯತೆಯಿದೆ. ಕವಿಚಕ್ರವರ್ತಿ ರನ್ನನಿಗೆ ಕೊಪ್ಪಳ, ಶ್ರವಣಬೆಳ್ಗೊಳವೆರಡೂ ಪಾವನ ಕ್ಷೇತ್ರಗಳಾಗಿದ್ದವು.
ಕನ್ನಡ ಶಾಸನಗಳು:
ಕನ್ನಡದ ಪ್ರಥಮ ದಾಖಲೆ ಹಲ್ಮಿಡಿ ಶಾಸನದಲ್ಲಿ ಸು. ೨೭ ರಷ್ಟು ಕನ್ನಡ ಪ್ರಕೃತಿಗಳು, ಒಟ್ಟಾರೆ ೫೮ ರಷ್ಟು ಕನ್ನಡ ಭಾಷೆಯ ಅಂಶಗಳು ಕಂಡು ಬಂದಿರುವ ಸಂಗತಿಯನ್ನು ಈಗಾಗಲೇ ಹೇಳಿದೆ. ಅದೇ ರೀತಿ ತಗರೆಯ ಭೋಗವರ್ಮ ಶಾಸನ, ಅವಿ ನೀತನ ಮಲ್ಲೋ ಹಳ್ಳಿ ಶಾಸನ, ಪೊಲವೀರನ ಬಿಸನಳ್ಳಿ ಶಾಸನ ಮೊದಲಾದವುಗಳಲ್ಲಿ ಕೆಲವು ಕನ್ನಡ ವಾಕ್ಯಗಳು ಬರೆಯಲ್ಪಟ್ಟಿವೆ. ಮುಂದಿನ ಅವಧಿಯಲ್ಲಿ ಕಂಡು ಬರುವ ಕನ್ನಡ ಶಾಸನವನ್ನು ಇಲ್ಲಿ ನೋಡಬಹುದು.
ತಮಟ ಕಲ್ಲು ಶಾಸನ:
ಫಣಮಣಿ ಅನ್ತುಭೋಗಿ ಘಣದುಳ್ಮಣಿವಿಲ್ಮನದೋನ್
ರಣಮುಖದುಳ್ಳೆ ಕೋಲನೆರಿಯರ್ಕ್ಕುಮನಿನ್ದ್ಯ ಗುಣನ್
ಪ್ರಣಯಿ ಜನಕ್ಕೆ ಕಾಮನನಿತೋತ್ಪಲವರ್ಣ್ಣನವನ್‌
ಗುಣಮಧುರಾಂಕ ದಿವ್ಯಪುರುಷನ್ ಪುರುಷ ಪ್ರವರನ್
ಸಿರಿಗುಂದ ಶಾಸನ:
ಸ್ವಸ್ತಿಶ್ರೀ ನಿವ್ವನೀತರಾ ಕಿಱಿಯಾ ಮಗನ್ದಿರ್‌-ಕದು ವಟ್ಟಿಯರಿನ್ದಮ್
ಪಲ್ಲವರಸರಿನ್ದಕೊಗೊಣ್ಡಿಪದ ಸೂದಿ (ಡಿ) ದೊ
ರಾ ಅನುಜೊ ಇನ್ದು ಕನಲ್ಗೊಳಿ ನನ್ದಿಯಾಲರಾ ವಿ
ಟ್ಟದು ಪಡೆವೈಲಾಮು ಅಸಮಪಾಲುಮ್‌
ಇದಾನೞಿದೋನ್ನಾಡನೞಿದೋನ್, ಪಞ್ಚ ಮಹಾಪತಗಮಕ್ಕುಂ
ಸ್ವಸ್ತಿ ಶ್ರೀ ಅವ್ವೊರಯ್ವದಿಪರ್ಕ್ಕು (ಅಯ್ಪದಿಂಬರ್ಗುಂ) ಪದಿರ್ಕಣ್ಡುಗ ನಾಲ್ವತ್ಥವಿ……
. . . . . . . . . ದಮರಸುಕೆಯೆ
ಇಉರಾ ಸುಕಂದೈವತು.
ಕೊಪ್ಪಳ ಶಾಸನ: ಆಪ್ಪರಸನ್‌ ಆಜನ್ನಾ………..
ಭೋಗಿವರ್ಮನ ತಗರೆಯ ಶಾಸನ:
ಕಿಱು ಕೂಡಲೂರ ಮೂವತ್ತಾ ಎರಡು ಸರ್ವ್ವ ಪರಿಹಾರಂ
ಓಂ ತಗರೆಯಾ | ಪೆರ್ಗ್ಗೆಪೆಯಾ ಮೊದಲ್ಗೆ | ಱೆಮೂವತ್ತಾ
ಎರಡುಂ ಸರ್ವ್ವ ಪರಿಹಾರಂ ವಡಗೈಗೇರಿ ಮನೆ ಭನಂ
ಭೂಮಿ ದಾನಂ | ಕೊಟ್ಟಂ………….. ಇದಾನ್
ಕಾದೊಂಗೆ | ಕಿೞ್ತಿವೂರಲ್‌ ವಿಣ್ಣರ್ಗ್ಗೆ ಕೊಟ್ಟೋ(ನ) ಪೆರಿಯ
ಡಿಗಳ್‌ ಕಿೞು ಕೂಡಲೂರಂ ಕೆೞೆಯ ಕೆೞಗು ಸಮಭಗ
ಸಕ್ಷಿ ಮಣಿಯ ಭಳ್ಳವಿಯಂ ಅಮೂಲ.
ಸಿರಗುಪ್ಪಿ (ತಾ | ಹುಬ್ಬಳ್ಳಿ)ಯ ತುರುಗೋಳ್‌ ಶಾಸನ:
ಸ್ವಸ್ತಿ ಶ್ರೀ ವಾಣಸತ್ತಿ ಅರಸರಾ
(ಮೂ)ಳು ಙ್ಗು (ನ್ಡಾ) ಳೆ ಅನ್ತವರ್ಮ್ಮಕ್ಕಳಾ ಸಿರಿ(ಗು) ಪ್ಪೆ ಆ
ಳೆ ಕುನ್ಡಸತ್ತಿ ಅರಸ……..ಗೊಳೆ ಕವೋಡರಾ ಸಿರಿಗು
ಪ್ಪನುಂ ಸಿರಿ ವಾಕ್ಕ (ಟ) ಕ ಣದೇವಿ…………………
ರವಿವರ್ಮನ ಕೆಲಗುಂದ್ಲಿ ಶಾಸನ; [13]
[ಸ್ವಸ್ತಿಶ್ರೀ] ರವಿವರ್ಮರ್‌]
ನಾಡಾಳೆ ಮಲ್ಲಿಗೆಆ
ಅರಸರಾ ಪೆರಿಯಾ ಅರಸಿ ಆ (ಯಾ)
ಕೆೞಗುಜ್ಜೇನಿ ಯಾ ಪಡುಗ [ಲ್]
ಇನ್ನಿದಾನ್ನೞಿವೋರ್ಪ [ಞ್ಚಪಾ]
ದಗ ಸಂಯುತ್ತರಪ್ಪಾ [ರ್‌]
ಅಜವರ್ಮನ ಕಂಪ್ಲಿ ಶಾಸಿನ; 16
(ಪ್ರಾರಂಭದ ಭಾಗ ನಷ್ಟ)
(ಇ) ವ (ರ್ಗ್ಗೆ)………….. ಮುಬಿಲಿಯರ
ಧರ್ಮ್ಮ ಸೇನಾವರನ್‌ ಮೋರಿಯವಳ್ಳಿ
ಯನ್ಸರ್ವ್ವವಾದ (ಧಾ) ಪರಿಹಾರಂ ಕೊಟ್ಟ
ಕಂಪಿಲ್ಲಿಯಾ ದೇವಭೋಗಂ ಪಾಯ್ವೆ
ಯರ ದತ್ತಿ ಕೊಟ್ಟದ (ದಾ) ನ್ ಮಹಾರಾಜನ
ಮಗನಜವರ್ಮನಿಱಿಸಿದಾನ್
ಧರ್ಮ್ಮ ಸೇನಾವರನ್ಯಾದನ್ ಇದನ್ ಕಾದೋ
ನ್ಗಸ್ವಮೇಧದ ಫಲಮಕ್ಕು
ಇದನ್ಕೆಡಿಸಿದೋನ್ ವಾರಣಾಸಿಯ
ನೞಿದ ಪಾಪಮಕ್ಕು.
ಮಂಗಲೇಶನ ಬಾದಾಮಿ ಶಾಸನ:
ಸ್ವಸ್ತಿಶ್ರೀಮತ್‌ ಪ್ರಿಥಿವೀವಲ್ಲಭ ಮಂಗಲೀಸನಾ ಕಲ್ಮನೆಗೆ
ಇತ್ತೊಂದು ಲಂಜಿಗೇಸರಂ. ದೇವರ್ಕೆ ಪೂನಿೞಿವೊನ್ ಪಞ್ಚಮಹಾ
ಪಾತನಕುಂ| ಕ |ಏೞನೆಯಾ ನರಕದಾ ಪುೞು ಅಕುಂ| ಕ |
ಆರನೆಯ ಶತಮಾನದಲ್ಲಿ ಕಂಡುಬರುವ ಈ ಏಳೆಂಟು ಬರಹಗಳು ಕನ್ನಡವು! ಪ್ರಸ್ತುತ ಅವಧಿಯಲ್ಲಿ ಆಡಳಿತಭಾಷೆಯಾಗಿ ಪರಿವರ್ತನಗೊಳ್ಳುತ್ತಿದ್ದುದರ ದಿಕ್ಸೂಚಿಯಾಗಿವೆ.
ಸಾಹಿತ್ಯ ಚಟುವಟಿಕೆಗಳು:
ಕ್ರಿ.ಶ. ಸುಮಾರು ಒಂದನೆಯ ಶತಮಾನದಲ್ಲಿದ್ದ ಗುಣಾಢ್ಯ ಪೈಶಾಚಿ ಪ್ರಾಕೃತದಲ್ಲಿ ಬೃಹತ್ಕಥೆ ಅಥವಾ ವಡ್ಡಕಥೆಯನ್ನು ರಚಿಸಿದ. ವ್ಯಾಸ ವಾಲ್ಮೀಕಿಗಳಂತೆ ಅಸಾಮಾನ್ಯ ಪ್ರತಿಭೆಯ ಕವಿಯೀತ. ಮೂಲ ಬೃಹತ್ಕಥೆ ಕಳೆದು ಹೋಗಿದೆ. ಸಾತವಾಹನರೊಡನೆ ಈತನಿಗಿದ್ದ ಸಂಬಂಧವನ್ನು ಬಹುಶಃ ಒಪ್ಪಿಕೊಳ್ಳಲಾಗಿದೆ. ಸಾತವಾಹನ ಸಾಮ್ರಾಜ್ಯದಲ್ಲಿ ಅಂದಿನ ಕರ್ನಾಟಕದ ಬಹುಭಾಗ ಸಮಾವಿಷ್ಟವಾಗಿದ್ದುದರಿಂದ ಬೃಹತ್ಕಥೆಯ ಪ್ರಭಾವ ಕರ್ನಾಟಕದ ಜನತೆಯ ಮೇಲೆ ಅಂದು ತೀವ್ರ ಪ್ರಭಾವ ಬೀರಿತು. ೬ನೆಯ ಶತಮಾನದಲ್ಲಿದ್ದ ಗಂಗದೊರೆ ದುರ್ವಿನೀತ ಅದನ್ನು ಸಂಸ್ಕೃತಕ್ಕೆ ಅನುವಾದಿಸಿದ್ದನೆಂದು ಗಂಗರ ಉತ್ತನೂರು ಮೊದಲಾದ ತಾಮ್ರ ಪಟಗಳಲ್ಲಿ ಹೇಳಿದೆ. [14]
ದುರ್ವಿನೀತ ಕನ್ನಡದಲ್ಲಿ ಗದ್ಯ ಕೃತಿ ರಚಿಸಿದ ಪ್ರಸಿದ್ಧ ಲೇಖಕ. ಈತ ಕಿರಾತಾರ್ಜುನೀಯ ಟೀಕೆ, ಶಬ್ದಾವತಾರ ವ್ಯಾಕರಣ ಮತ್ತು ವಡ್ಡ ಕಥೆಗಳನ್ನು ಬರೆದ ನೆಂಬುದನ್ನು ಮೇಲೆ ತಿಳಿಸಿದ ಶಾಸನದಲ್ಲಿ ಸ್ಪಷ್ಟವಾಗಿ ಉಲ್ಲೇಖಿಸಿದೆ. ಬಹುಶಃ ವಡ್ಡಕಥೆಯನ್ನು ಆತ ಸಂಸ್ಕೃತಿ (ದೇವ ಭಾರತೀನಿಬ್ಧ)ದಲ್ಲಿ ಅನುವಾದಿಸಿದಂತೆ ಕನ್ನಡದಲ್ಲೂ ಅನುವಾದಿಸಿರಬಹುದು.
ಬೃಹತ್ಕಥೆ ಕೇವಲ ಅನುವಾದವಷ್ಟೇ ಅಲ್ಲದೆ, ವಿವಿಧ ಆಕಾರ-ರೂಪ ತಳೆಯಿತು. ಸಂಸ್ಕೃತದ ಬುಧಸ್ವಾಮಿ, ಕ್ಷೇಮೇಂದ್ರ, ಸೋಮದೇವರ ಅನುವಾದಗಳಲ್ಲದೆ ಹಿತೋಪದೇಶ, ಪಂಚತಂತ್ರಗಳಾಗಿ ವಿಷ್ಣುಶರ್ಮ ಮತ್ತು ವಸುಭಾಗಭಟ್ಟ ಮೊದಲಾದವರಿಂದ ಅದು ಬಹುವ್ಯಾಪಕವಾಗಿ ಪ್ರಸಾರಗೊಂಡಿತು. ಕನ್ನಡದ ಆದಿಗುಣವರ್ಮ (ಕ್ರಿ.ಶ. ಸು. ೯ನೆಯ ಶ.) ‘ಶೂದ್ರಕ’ವೆಂಬ ಚಂಪೂ ಕಾವ್ಯ. ರಚಿಸಿದ್ದು. ಅದಕ್ಕೆ ಬೃಹತ್ಕಥೆಯೇ ಆಧಾರ. ಅದೇ ರೀತಿ ೧೧ನೆಯ ಶತಮಾನದ ದುರ್ಗಸಿಂಹ ವಸುಭಾಗಭಟ್ಟನ ಪಂಚತಂತ್ರವನ್ನು ಕನ್ನಡಕ್ಕೆ ಅನುವಾದಿಸಿದ.
ಗುಣಾಡ್ಯನ ತರುವಾಯ ಹೆಸರಿಸಬೇಕಾದ ಇನ್ನೊಬ್ಬ ಪ್ರಸಿದ್ಧ ಜೈನ ಲೇಖಕನೆಂದರೆ ಸಿವಜ್ಜ ಅಥವಾ ಶಿವಾರ್ಯ. ಯಾಪನೀಯನಾದ ಈತ ಗುರಿ ನಗರದಲ್ಲಿ ಜಿನ ನಂದಿ ಗಣಿ, ಸರ್ವ ಗುಪ್ತಗಣಿ ಮತ್ತು ಆರ್ಯಮಿತ್ರನಂದಿ ಇವರ ಪಾದ ಮೂಲದಲ್ಲಿ ಮೂಲ ಸೂತ್ರರ್ಥಗಳನ್ನು ಓದಿ ಕಲಿತು ಮೂಲಾರಾಧನೆ ಅಥವಾ ಭಗವತೀ ಆರಾಧನಾ ಎಂಬ ಜೈನ ಆಚಾರ ಸಂಹಿತೆಯ ಒಂದು ದೊಡ್ಡ ಭಾಗವನ್ನು ಶೌರಸೇನಿಯಲ್ಲಿ ಸೂತ್ರೀಕರಿಸಿದ. ಯಾಪನೀಯನಾದುದರಿಂದ ಕರ್ನಾಟಕದ ಸಂಬಂಧ ಈತನಿಗೆ ಇದ್ದುದು ಸಹಜ. ಯಾಪನೀಯ ಜೈನ ಪಂಥ ಕರ್ನಾಟಕ ಮೂಲದ್ದು. ಭಗವತೀ ಆರಾಧಾನೆಯ ಮೇಲೆ ಹುಟ್ಟಿದ ಟೀಕಾಗ್ರಂಥಗಳ ಪರಂಪರೆಯೊಂದು ಕನ್ನಡದಲ್ಲಿಯೇ ಬೆಳೆದು ಬಂದಿದೆ. ಈಗ ನಮಗೆ ತಿಳಿದು ಬಂದಿರುವಂತೆ ಭ್ರಾಜಿಷ್ಣು ಎಂಬವನು ‘ಆರಾಧನಾ ಕರ್ನಾಟ ಟೀಕೆ’ ಎಂಬ ಹೆಸರಿನ ಕಥಾ ರೂಪದ ಟೀಕೆಯನ್ನು ಕ್ರಿ.ಶ. ಹತ್ತನೆಯ ಶತಮಾನದ ಹಿಂದೆ, ಬಹುಶಃ ಒಂಬತ್ತನೆಯ ಶತಮಾನದಲ್ಲಿ ರಚಿಸಿದ. ಇದು ಇಂದು ನಮಗೆ ಉಪಲಬ್ಧವಾದ ‘ವಡ್ಡಾರಾಧನೆ’ ಎಂಬ ಕೃತಿಯೇ ಎಂದು. ಡಾ. ಎಂ. ಎಂ. ಕಲಬುರ್ಗಿ ಮತ್ತು ಡಾ. ಹಂ ಪ. ನಾಗರಾಜಯ್ಯನವರು ಹೇಳುವರಾದರೂ ಇವೆರಡೂ ಒಂದೇ ಎಂಬ ಸಂಗತಿಯನ್ನು ಒಪ್ಪಲು ಹೆಚ್ಚಿನ ಆಧಾರಗಳು ಬೇಕು. ವಡ್ಡಾರಾಧನೆಯನ್ನು ಕಥಾರೂಪದ ಟೀಕೆಯನ್ನಾಗಿ ಶಿವಕೋಟಿಯೆಂಬವನು ಕನ್ನಡದಲ್ಲಿ ರಚಿಸಿದನೆಂದು ಡಾ. ‘ದೊಲನ’ರು ಹೇಳಿದ್ದಾರೆ. ೧೧ನೆಯ ಶತಮಾನದ ಶಾಂತಿನಾಥ ಕವಿಯ ಸುಕುಮಾರ ಚರಿತೆಯು ಮೂಲತಃ ಒಂದು ಆರಾಧನಾ ಕಥೆಯೇ. ಸುಮಾರು ಇದೇ ಅವಧಿಯ ರತ್ನ ಕರಂಡಕದ ಕಥೆಗಳು ಆರಾಧನಾ ಕಥೆಗಳ[15] ಪ್ರಭಾವದಿಂದಲೇ ಕನ್ನಡದಲ್ಲಿ ಹುಟ್ಟಿದ ಇನ್ನೊಂದು ಕಥಾ ಸಂಗ್ರಹ.
ಕ್ರಿ.ಶ.ಸು ಅಯ್ದನೆಯ ಶತಮಾನದಲ್ಲಿದ್ದ ಯಾಪನೀಯಮನಿ ಕರ್ನಾಟಕದ ಕೊಡಗಿನ ಪ್ರದೇಶದವನೆಂದು ಡಾ. ವರದರಾಜ ಉಮರ್ಜಿ ಹೇಳಿದ್ದಾರೆ.[16] ಈತ ತನ್ನ ‘ಲೋಕ ವಿಭಾಗ’ ಕೃತಿಯನ್ನು ಕರ್ನಾಟಕದಲ್ಲಿಯೇ ರಚಿಸಿದ್ದಾನೆಂದು ಡಾ. ಎ. ಎನ್‌. ಉಪಾಧ್ಯೆ ಹೇಳುತ್ತಾರೆ.[17] ಇದರಂತೆ ಯತಿ ವೃಷಭನ ತಿಲೋಯ ಪಣ್ಣತ್ತಿಕೂಡ ಕರ್ನಾಟಕದಲ್ಲಿಯೇ ರಚಿತವಾದ ಕೃತಿ. ಇದೇ ಅವಧಿಯಲ್ಲಿದ್ದ ವಟ್ಟಕೇರನೆಂಬ ಮುನಿ ಕರ್ನಾಟಕದವನಾಗಿದ್ದು ಇವನ ಊರು ಬೆಟಗೇರಿ ಅಥವಾ ವಳಕೇರಿ ಎಂದು ಅಭಿಪ್ರಾಯಪಡಲಾಗಿದೆ. ಮೂಲಾಚಾರ ಇವನ ಕೃತಿ. ಯಾಪನೀಯ ಸಂಘದ ಇನ್ನೊಬ್ಬ ದೊಡ್ಡ ಕವಿ ಸ್ವಯಂಭು. ಇವನ ಸಂಬಂಧಿಗಳ ಹೆಸರುಗಳಲ್ಲಿ ವಂದಿಇಯ, ಧವಲಇಯ (ಪಂಪಯ್ಯ, ಧವಲಯ್ಯ) ಅಮಇವ ‘ಅಇಚ್ಚಂವ’ ‘ಸುಅವ’ ಎಂಬ ಅವ್ವ ಪದಾಂತರೂಪಗಳು ಬಂದಿರುವುದರಿಂದ ಈತ ಕರ್ನಾಟಕದವನೆಂದು ಎಲ್ಲ ವಿದ್ವಾಂಸರು ತಿಳಿದಿದ್ದಾರೆ. ಇವನ ಕೃತಿಗಳಾದ ಪಉಮಚರಿಉ (ರಾಮಾಯಣ) ರಿಟ್ಠನೇಮಿ ಚರಿಉ (ಹರಿವಂಶ ಪುರಾಣ) ಮೊದಲಾದವು ಅಪಭ್ರಂಶ ಸಾಹಿತ್ಯದ ಪ್ರಸಿದ್ಧ ಕೃತಿಗಳು. ಗುಜರಾತಿ, ಅವಧಿ ವ್ರಜ ಮೊದಲಾದ ಭಾಷಾ ಸಾಹಿತ್ಯಗಳ ಮೇಲೆ ಇವನ ಕೃತಿಗಳ ಪ್ರಭಾವವಿರುವದರಿಂದ ಅಖಿಲ ಭಾರತ ಮಟ್ಟದ ಮನ್ನಣೆಯ ಕವಿಯೀತ. ತರುವಾಯದ ಹತ್ತನೆಯ ಶತಮಾನಾವಧಿಯಲ್ಲಿ ರಾಷ್ಟ್ರಕೂಟ ದೊರೆ, ಮುಮ್ಮಡಿ ಕೃಷ್ಣನ ಆಸ್ಥಾನದಲ್ಲಿದ್ದು ಅಪಭ್ರಂಶ ಮಹಾಕಾವ್ಯ ತಿಸಟ ಮಹಾಪುರಿಸ ಗುಣಾಲಂಕಾರ ಚರಿಉ’ ಬರೆದವನು ಪುಷ್ಪದಂತ.
ಇವರಲ್ಲದೆ ಸಮಂತ ಭದ್ರ, ಪೂಜ್ಯಪಾದ ಕವಿ ಪರಮೇಷ್ಠಿ ಮೊದಲಾದವರೂ ಕನ್ನಡದಲ್ಲಿ ಬರೆದಿರಬಹುದೆಂಬ ಊಹೆಗಳಿದೆಯಾದರೂ ಆಧಾರಗಳು ಲಭ್ಯವಿಲ್ಲ. ಕ್ರಿ.ಶ. ದ ಆದಿಭಾಗದಲ್ಲಿದ್ದು ಷಟ್ಖಂಡಾಗಮಟೀಕಾ. ಸಮಯಸಾರ, ಪಂಚಾಸ್ತಿಕಾಯ ಮೊದಲಾದ ಮಹತ್ವಪೂರ್ಣ ಗ್ರಂಥಗಳನ್ನು ಬರೆದ ಕುಂದಕುಂದಾಚಾರ್ಯರು ಕನ್ನಡಿಗರೆಂಬ ವಿಷಯ ಈಗ ದೃಢಪಟ್ಟಿದೆ. ತರುವಾಯದ ಕನ್ನಡ ಸಾಹಿತ್ಯದ ಮೇಲೆ ಇವರ ಪ್ರಭಾವವೂ ಇದೆ. ಇವರ ಪರಂಪರೆಯಲ್ಲಿ ಬಂದ ಶ್ಯಾಮಕುಂದಾಚಾರ್ಯನು ೬ನೆಯ ಖಂಡವನ್ನು ಹೊರತುಪಡಿಸಿ ಷಟ್ಖಂಡಾಗಮ ಮತ್ತು ಕಷಾಯ. ಪ್ರಾಭೃತಗಳಿಗೆ ೧೨ ಸಾವಿರ ಗ್ರಂಥ (ಪದ್ಯ) ಪ್ರಮಾಣದ ವ್ಯಾಖ್ಯಾನ ಬರೆದಿದ್ದು. ಇದರಲ್ಲಿ ಸಂಸ್ಕೃತ ಪ್ರಾಕೃತ ಮತ್ತು ಕನ್ನಡ ಭಾಷೆಗಳ ಮಿಶ್ರಣವಿತ್ತೆಂದು ಇಂದ್ರ ಇದರಲ್ಲಿ ಸಂಸ್ಕೃತ ಪ್ರಾಕೃತ ಮತ್ತು ಕನ್ನಡ ಭಾಷೆಗಳ ಮಿಶ್ರಣವಿತ್ತೆಂದು ಇಂದ್ರ ನಂದಿಯ ಶ್ರುತಾವತಾರ ದಲ್ಲಿ ಹೇಳಿದೆ. ಅದೇ ರೀತಿ ತುಂಬಳೂರಾಚಾರ್ಯನನು ೮೪೦೦೦ ಗ್ರಂಥ ಪ್ರಮಾಣದ ಪ್ರಾಕೃತ-ಕನ್ನಡ ವ್ಯಾಖ್ಯಾನವನ್ನು ಅದೇ ಷಟ್ಖಂಡಾಗಮ ಮತ್ತು ಕಷಾಯ ಪ್ರಾಭೃತಗಳಿಗೆ ಬರೆದನೆಂದು ಇಂದ್ರನಂದಿ ಕನ್ನಡದ ಭಟ್ಟಾಕಳಂಕ, ಮತ್ತು ದೇವಚಂದ್ರರು ಹೇಳಿದ್ದಾರೆ. ಈ ವಿಷಯಗಳನ್ನು ಆಧುನಿಕ ಜೈನ ಸಾಹಿತ್ಯ ವಿಶಾರದರೆಲ್ಲ ಸಮರ್ಥಿಸುತ್ತಾರೆ.[18] ಚೂಡಾಮಣಿ ವ್ಯಾಖ್ಯಾನ ಭಟ್ಟಾಕಳಂಕ (೧೬-೧೭ನೆಯ ಶತಮಾನ) ದ ಕಾಲದವರೆಗೂ ಉಳಿದು ಬಂದಿದ್ದು ದುರ್ದೈವವಶಾತ್ ತರುವಾಯದಲ್ಲಿ ನಷ್ಟ ಗೊಂಡಿದೆ. ಇವರಲ್ಲದೆ ಶ್ರೀ ವರ್ಧದೇವನೂ ಒಂದು ‘ಚೂಡಾಮಣಿ’ ಬರೆದಿರುವುದಾಗಿ ವಿದ್ವಾಂಸರು ಹೇಳುತ್ತಾರೆ.
ಕವಿರಾಜ ಮಾರ್ಗಕಾರನು ಶ್ರೀವಿಜಯ, ಕವೀಶ್ವರ ಪಂಡಿತ ಚಂದ್ರ ಮತ್ತು ಲೋಕಪಾಲರೆಂಬ ಪದ್ಯಕವಿಗಳೂ ವಿಮಳೋದಯ. ನಾಗಾರ್ಜುನ, ಜಯಬಂಧು, ದುರ್ವಿನೀತರೆಂಬ ಗದ್ಯಕವಿಗಳೂ ಕನ್ನಡದಲ್ಲಿ ಆಗಿಹೋದರೆಂದು ಹೇಳಿದ್ದಾನೆ. ಇವರೆಲ್ಲ ಕ್ರಿ.ಶ. ೮೫೦ ಕ್ಕೆ ಹಿಂದಿನವರು. ದುರ್ವಿನೀತ ಆರನೆಯ ಶತಮಾನದಲ್ಲಿದ್ದ ಗಂಗ ದೊರೆ ಎಂಬುದನ್ನು ಈಗಾಗಲೇ ನೋಡಿದ್ದೇವೆ. ಕವಿರಾಜ ಮಾರ್ಗಕಾರನೆ ತನಗಿಂತ ಹಿಂದಿದ್ದ ‘ಕನ್ನಡವನ್ನು ಪೞಗನ್ನಡ’ ಎಂದು ಹೆಸರಿಸಿ ಅದನ್ನು ಸರಿಯಾಗಿ ತಿಳಿಯಲಾರದವರು ಅದರ ಘನತೆಗೆ ಕುಂದು ತರುತ್ತಿದ್ದಾರೆ ಎಂದು ಆಕ್ಷೇಪಿಸಿದ್ದಾನೆ. ಅಂದಿನ ಪೞ ಗನ್ನಡವೆಂದರೆ ಅದು ಪೂರ್ವದ ಹಳಗನ್ನಡವೆ. ಶ್ಯಾಮಕುಂದ, ತುಂಬಳೂರಾಚಾರ್ಯ, ದುರ್ವಿನೀತ ಮೊದಲಾದವರು ಕಾವ್ಯಕ್ಕೆ, ಶಾಸ್ತ್ರಕ್ಕೆ ಅಳವಡಿಸಿದ ಭಾಷೆ. ಕ್ರಿ.ಶ. ಆರು ಮತ್ತು ಅದಕ್ಕಿಂತ ಸ್ವಲ್ಪಾದರು ಹಿಂದಿನ ಶತಮಾನಗಳಿಗೆ ಸೇರಿದ್ದು.
೫ನೆಯ ಶತಮಾನದಿಂದ ೯ನೆಯ ಶತಮಾನದ (ಕ್ರಿ.ಶ. ೮೫೦ರ) ಅವಧಿಯ ವರೆಗೆ ಸು. ೬೪ ಕನ್ನಡ ಪದ್ಯಗಳು ಕಂಡು ಬಂದಿವೆ. ಇವುಗಳಲ್ಲಿ ನಾನಾ ರೀತಿಯ ಪ್ರಾಸಗಳು, ಸಂಸ್ಕೃತದ ಚಂಪಕಮಾಲೆ, ಉತ್ಪಲಮಾಲೆ ಇತ್ಯಾದಿ ಆರು ಖ್ಯಾತ ಕರ್ನಾಟಕಗಳು, ಕನಕಾಬ್ಜಿನಿ ಮಲ್ಲಿಕಾಮಾಲೆ, ರಥೋದ್ಧತ ವಂಶಸ್ಥ, ಶ್ಲೋಕಗಳು, ಆರ್ಯಾಗೀತಿಯಿಂದ ಬೆಳೆದು ಬಂದ ಕಂದ ಪದ್ಯಗಳು, ಅಚ್ಚಗನ್ನಡದ ತ್ರಿಪದಿ, ಪರಿಯಕ್ಕರ ಮತ್ತು ೯ ಗಣ ಸಂಖ್ಯೆಯುಳ್ಳ ಅಂಶಗಣದ ಪದ್ಯ ಕ್ರಿ.ಶ. ೭೫೮ರ ಗುಂಡ್ಲಹಳ್ಳಿ ಶಾಸನದಲ್ಲಿ ಮಿಶ್ರ ಛಂದಸ್ಸಿನ ಲಯ ವೃತ್ತ ಹಾಗೂ ಚಿಕ್ಕಬಳ್ಳಾಪುರ ಶಾಸನ (ಕ್ರಿ.ಶ. ೮೧೦)ದಲ್ಲಿ ಸಂಕೀರ್ಣ ಯೋಜನೆಯ ಎರಡು ಸಂಸ್ಕೃತ ಮಿಶ್ರ ಕನ್ನಡದಲ್ಲಿರುವ ಮಣಿ ಪ್ರವಾಳ ಶೈಲಿಯ ಪದ್ಯಗಳು ಈ ಅವಧಿಯಲ್ಲಿ ಕಂಡು ಬಂದಿವೆ. ತಾಳಗುಂದ ಕುಬ್ಜನ ಕದಂಬ ಶಾಸನದಲ್ಲೂ ಅಯ್‌ಹೊಳೆಯ ರವಿಕೀರ್ತಿ ಶಾಸನದಲ್ಲೂ ಮೇಲೆ ನೋಡಿದ ಸಂಸ್ಕೃತ ವೃತ್ತಗಳೇ ಇವೆ. ಕುಬ್ಜ. ರವಿಕೀರ್ತಿಗಳ ತರುವಾಯ ಕ್ರಿ.ಶ. ಸು ೭೬೦ ರಲ್ಲಿದ್ದ ದಿವ್ಯಭಾಷಾಕಲನ್‌’ ಎಂಬ ಕನ್ನಡ ಕವಿ ಗುಂಡ್ಲಹಳ್ಳಿ ಶಾಸನದಲ್ಲಿ ತೋರಿ ಬಂದಿದ್ದಾನೆ. ಈ ಕಾಲಾವಧಿಯಲ್ಲಿಯೇ ಸ್ವತಃ ಕರ್ನಾಟಕರಾಜ ಪ್ರಿಯೆಯಾಗಿದ್ದ ವಿಜ್ಝಿಕೆ (ವಿಜಯಾಂಬಿಕೆ) ಸಂಸ್ಕೃತದಲ್ಲಿ ‘ಕೌಮುದೀ ಮಹೋತ್ಸ’ವ ಎಂಬ ನಾಟಕ ರಚಿಸಿದ್ದಾಳೆ. ಗಂಗ, ಕದಂಬ, ಬಾದಾಮಿ ಚಾಲುಕ್ಯ ಮತ್ತು ರಾಷ್ಟ್ರಕೂಟರು ಉದಾರಾಶ್ರಮ ವಿತ್ತುದರಿಂದ ಕನ್ನಡ ಭಾಷೆ, ಸಾಹಿತ್ಯ ಸಂಸ್ಕೃತಗಳು ಅನೂಚಾನವಾಗಿ ಬೆಳೆದು ಬಂದವು. ಈ ಮನೆತನಗಳ ಪೈಕಿ ಬನವಾಸಿ ಕದಂಬರ ಆಶ್ರಯದಲ್ಲಿ ಕನ್ನಡ ಕಾವ್ಯ ಹುಟ್ಟಿದ ಬಗ್ಗೆ ಮಾತ್ರ ನೇರ ಪುರಾವೆಯಿಲ್ಲ. ಇತರೆಲ್ಲ ಮನೆತನಗಳ ಆಶ್ರಯದಲ್ಲಿ ಒಂದಿಲ್ಲೊಂದು ಕೃತಿ ಅಥವಾ ಪದ್ಯ ಶಾಸನ ರಚನೆಗೊಂಡಿದೆ. ಒಂದೇ ಕೊರಗೆಂದರೆ ಈ ಅವಧಿಯ ಕವಿ ಕೃತಿಗಳು ನಮ್ಮ ವರೆಗೆ ಉಳಿದು ಬರಲಿ.
—-
(ಸಂಖ್ಯಾಗೊಂದಲ / ಚುಕ್ಕಿ ಚಿಹ್ನೆಯ ಗೊಂದಲ ಇರುವುದರಿಂದ ಈ ಅಧ್ಯಾಯದ ಕೆಲವು ಅಡಿಟಿಪ್ಪಣಿಗಳನ್ನು ನಮೂದಿಸಿಲ್ಲ)

ನೇಗಿನಹಾಳ ಪ್ರಬಂಧಗಳು: ಬೆಳಗಾವಿ ವಿಭಾಗದ ಬೌದ್ಧಕ್ಷೇತ್ರಗಳು
ಇಂದಿನ ಕರ್ನಾಟಕದ ಬೆಳಗಾವಿ ವಿಭಾಗ ಮತ್ತು ಕಲಬುರ್ಗಿ ವಿಭಾಗಗಳಲ್ಲಿ ಕೃಷ್ಣಾ ಮತ್ತು ತುಂಗಭದ್ರಾ ಹಾಗೂ ಇವುಗಳ ಉಪನದಿಗಳ ಜಾಲ ಹರಡಿರುವುದರಿಂದ ಸಾಂಪತ್ತಿಕವಾಗಿ ಈ ಪ್ರದೇಶ ಪುರಾತನಕಾಲದಿಂದಲೂ ದೇಶದ ರಾಜಕೀಯದಲ್ಲಿ ಅದರಲ್ಲೂ ಡೆಕ್ಕನ್ನಿನ ಪ್ರಸ್ಥಭೂಮಿಯಲ್ಲಿ ಬಹುಮುಖ್ಯವಾದ ಪಾತ್ರವಹಿಸಿದೆ. ಉತ್ತರದಿಂದ ದಕ್ಷಿಣಕ್ಕೆ ದಕ್ಷಿಣದಿಂದ ಉತ್ತರಕ್ಕೆ ನಡೆಯುತ್ತಿದ್ದ ಸಾರಿಗೆ ಸಂಚಾರ, ಯುದ್ಧಗಳು, ಧರ್ಮಪ್ರಚಾರ ಮಾನವಜನಾಂಗಗಳ ವಲಸೆ ಮುಂತಾದ ವಿಷಯಗಳಲ್ಲಿ ಈ ಪ್ರದೇಶ ಅಪಾರವಾದ ಪ್ರಭಾವ ಬೀರಿದೆ. ಇತಿಹಾಸಕಾಲದಲ್ಲಿ ಕೂಡ ಉತ್ತರದಿಂದ ಬರುತ್ತಿದ್ದ ಜಾನಾಂಗಿಕವಲಸೆ ಮತ್ತು ಧರ್ಮಪ್ರಸಾರದ ಪ್ರಭಾವ ಸ್ವಾಭಾವಿಕವಾಗಿಯೇ ಈ ಪ್ರದೇಶದ ಮೇಲೆ ಹೆಚ್ಚಿನ ಪ್ರಮಾಣದಲ್ಲಾದುದು ಕಂಡು ಬರುತ್ತದೆ. ಗೋದಾವರಿ ಮತ್ತು ತುಂಗಭದ್ರಾನದಿಗಳ ನಡುವಿನ ಇಂದಿನ ಜನವರ್ಗಗಳಲ್ಲಿ ಭಾಷೆ ಬೇರೆ ಬೇರೆಯಾದರೂ ದೈಹಿಕಲಕ್ಷಣಗಳಲ್ಲಿ ವೈಪರೀತ್ಯಗಳು ತುಂಬ ಕಡಿಮೆಯೇ.
ಬೆಳಗಾವಿ ವಿಭಾಗ ತುಂಗಭದ್ರೆಗೆ ತಾಗಿಕೊಂಡು ಉತ್ತರಕ್ಕೆ ಪಸರಿಸಿದೆ. ಈ ಪ್ರದೇಶ ಅಶೋಕನ ಕಾಲಕ್ಕೆ ಮೌರ್ಯಸಾಮ್ರಾಜ್ಯದ ಒಂದು ಭಾಗವೇ ಆಗಿದ್ದು ಸ್ಪಷ್ಟವಿದೆ. ತುಂಗಭದ್ರೆಯ ಮತ್ತಷ್ಟು ದಕ್ಷಿಣಕ್ಕೆ ಅಶೋಕಚಕ್ರವರ್ತಿಯ ಶಾಸನಗಳು ದೊರಕಿವೆ. ಮೌರ್ಯಸಾಮ್ರಾಜ್ಯದ ಪತನಾನಂತರ ಈ ಪ್ರದೇಶ ಸಾತವಾಹನರ ಕೈವಶವಾಯಿತು. ಪ್ರತಿಷ್ಠಾನ (ಈಗಿನ ಪೈಠಣ) ಅವರ ಮುಖ್ಯ ರಾಜಧಾನಿಯಾಗಿದ್ದರೂ ವಿಸ್ತಾರವಾದ ಅವರ ಸಾಮ್ರಾಜ್ಯದಲ್ಲಿ ಹಲವಾರು ಉಪಕೇಂದ್ರಗಳಿದ್ದವು. ಅವುಗಳ ಪೈಕಿ ಬನವಾಸಿಯೂ ಒಂದು. ವೈಜಯಂತಿ ಎಂಬ ನಾಮಧೇಯದಿಂದಿದ್ದ ಈ ಬನವಾಸಿ ಕ್ರಿಸ್ತಶಕದ ಆರಂಭ ಕಾಲಕ್ಕಾಗಲೇ ಪ್ರಖ್ಯಾತ ಪಟ್ಠಣವಾಗಿತ್ತು. ಬನವಾಸಿಯಂತೆ ಬಾದಾಮಿ ಅಥವಾ ವಾತಾಪಿ ಮುಂತಾದ ಉತ್ತರ ಕರ್ನಾಟಕದ ಹಲವಾರು ಸ್ಥಳಗಳು ಆ ಕಾಲಕ್ಕಾಗಲೇ ಅಂತಾರಾಷ್ಟ್ರೀಯ ಖ್ಯಾತಿಯಲ್ಲಿದ್ದವು. ಪಾಶ್ಚಾತ್ಯಬರಹಗಾರರಾದ ಟಾಲೆಮಿ, ಪ್ಲಿನಿ ಮುಂತಾದವರ ಉಲ್ಲೇಖಗಳಿಂದ ಈ ಮಾತು ಸ್ಪಷ್ಟವಾಗಿದೆ. ಸಾತವಾಹನರ ತರುವಾಯದಲ್ಲಿ ಬಂದ ಚುಟುಗಳು ಈ ಪ್ರದೇಶವನ್ನು ತಮ್ಮ ಅಂಕಿತದಲ್ಲಿಟ್ಟುಕೊಂಡಿದ್ದರು. ಅನಂತರ ಕದಂಬರು, ಚಾಲುಕ್ಯರು, ರಾಷ್ಟ್ರಕೂಟರು ಮುಂತಾಗಿ ಬೇರೆ ಬೇರೆ ರಾಜಮನೆತನಗಳು ಈ ಪ್ರದೇಶವನ್ನು ಆಳುತ್ತ ಬಂದವು. ಈ ಎಲ್ಲ ಅವಧಿಯಲ್ಲಿ ಸಾಂಸ್ಕೃತಿಕವಾಗಿಯೂ ಧಾರ್ಮಿಕವಾಗಿಯೂ ಆದ ಬದಲಾವಣೆಗಳಾದರೋ ಅಪಾರ. ಧಾರ್ಮಿ ಬದಲಾವಣೆಯನ್ನಷ್ಟೆ ಗಮನಿಸುವುದಾದರೆ ಕ್ರಿ.ಶ. ದ ಪೂರ್ವದಲ್ಲಿಯೇ ಉತ್ತರ ಬೌದ್ಧಧರ್ಮ ಕರ್ನಾಟಕದ ಈ ಭಾಗದಲ್ಲಿ ವ್ಯಾಪಕವಾಗಿಯೇ ಹಬ್ಬಿತ್ತು. ಅಶೋಕನ ವೈಯಕ್ತಿಕ ಆಸಕ್ತಿ ಕಾರಣವಾಗಿ ಅಸಂಖ್ಯರಾದ ಬೌದ್ಧಧರ್ಮ ಪ್ರಚಾರಕರು ಈ ಕಾರ್ಯಕ್ಕೆ ತಮ್ಮನ್ನು ಅರ್ಪಿಸಿಕೊಂಡಿದ್ದರು. ರಾಜಮನೆತನದ ವ್ಯಕ್ತಿಗಳೇ ಖುದ್ದಾಗಿ ನಿಂತು ಆ ಮತಪ್ರಸಾರ ಮಾಡಿದರು. ‘ದೀಪವಂಶ’ ಮತ್ತು ‘ಮಹಾವಂಶ’ ಎಂಬ ಗ್ರಂಥಗಳು ಪ್ರಕಾರ ಅಶೋಕನಮಗ ಮಹೇಂದ್ರ ಮತ್ತು ಮಗಳು ಸಂಘಮಿತ್ರೆ ಸಿಂಹಳದವರೆಗೆ ಹೋಗಿ ಈ ಮತವನ್ನು ಪ್ರಚುರಪಡಿಸಿದರು. ಅವರಂತೆ ಮಹಾದೇವ ಮತ್ತು ರಕ್ಖಿತ ಎಂಬ ಧರ್ಮಪ್ರಸಾರಕವನ್ನು ಕರ್ನಾಟಕದ ಬನವಾಸಿಗೆ ಕಳುಹಿಸಲಾಯಿತೆಂದು ಈ ಗ್ರಂಥಗಳಿಂದ ತಿಳಿದುಬರುತ್ತದೆ. ದೀಪವಂಶ, ಮಹಾವಂಶ ಗ್ರಂಥಗಳು ಹೇಳಿರುವ ವಿಷಯ ಸತ್ಯಕ್ಕೆ ತೀರ ಸಮೀಪವಾಗಿದೆಯೆಂಬ ಅಂಶವನ್ನು ಮುಂದಿನ ಕಾಲದ ಬೌದ್ಧ ಅವಶೇಷಗಳು ಮತ್ತು ಶಾಸನಗಳು ಸಾಕಷ್ಟು ಸಮರ್ಥನೆಯನ್ನೀಯುತ್ತವೆ.
ಬೌದ್ಧಧರ್ಮ ತನ್ನ ನೆಲೆಯನ್ನು ಅರಸುತ್ತ ಬಂದ ಪ್ರಮುಖ ಕೇಂದ್ರ ಬನವಾಸಿಯಾಗಿರಬಹುದಾದರೂ ಅದೊಂದರಿಂದಲೇ ಅದು ತೃಪ್ತಿಪಟ್ಟಿರುವುದು ಸಾಧ್ಯವಿಲ್ಲ. ತನ್ನ ಪ್ರಭಾವವನ್ನು ಸುಮಾರು ಅರ್ಧಗೋಲಾರ್ಧದಲ್ಲಿ ಹಬ್ಬಿಸಿದ ಆ ಮತ ಕನ್ನಡ ನಾಡಿನ ತುಂಬ ಪಸರಿಸಿರುವುದು ತೀರ ಸ್ವಾಭಾವಿಕ. ಈ ಮಾತನ್ನು ಪೋಷಿಸುವ ಹಲವಾರು ಆಧಾರಗಳು ಲಭ್ಯವಾಗಿದೆ. ಈ ದಿಶೆಯಲ್ಲಿ ಸಂಶೋಧನೆ ಅನ್ವೇಷಣೆ ಹೆಚ್ಚು ಹೆಚ್ಚು ನಡೆದಂತೆ ಹೆಚ್ಚುಹೆಚ್ಚಾದ ಸಾಮಗ್ರಿ ಬೆಳಕಿಗೆ ಬರತೊಡಗಿದೆ. ಅನೇಕ ಕಡೆ ಬೌದ್ಧಾವಶೇಷಗಳು ಪತ್ತೆಯಾಗುತ್ತಲಿವೆ. ಅವನ್ನೆಲ್ಲ ಗಮನದಲ್ಲಿಟ್ಟುಕೊಂಡು ಬೆಳಗಾವಿ ವಿಭಾಗದಲ್ಲಿ ಕಂಡುಬರುವ ಬೌದ್ಧಧರ್ಮದ ಪ್ರಭಾವವೇನೆಂಬುದನ್ನು ಇಲ್ಲಿ ವಿವೇಚಿಸಲಾಗಿದೆ.
ಈ ಮೊದಲು ತಿಳಿಸಿರುವಂತೆ ಬೌದ್ಧ ಕೃತಿಗಳಲ್ಲಿ ಬನವಾಸಿಯ ಉಲ್ಲೇಖ ಬಂದಿದೆ. ದೀಪವಂಶ, ಮಹಾವಂಶ ಗ್ರಂಥಗಳ ಕಾಲ ಸು. ಕ್ರಿ.ಶ. ನಾಲ್ಕನೆಯ ಶತಮಾನ. ಕ್ರಿ.ಶ. ಏಳನೆಯ ಶತಮಾನದ ಚೀನಾದ ಪ್ರವಾಸಿ ಹುಯೆನ್‌ತ್ಸಾಂಗ್‌ ಬನವಾಸಿಯಲ್ಲಿ ನಾಲ್ಕು ನೂರು ಬೌದ್ಧವಿಹಾರಗಳಿದ್ದುವೆಂದೂ ಹತ್ತುಸಾವಿರ ಬೌದ್ಧ ಭಿಕ್ಷುಗಳಿದ್ದರೆಂದೂ ಹೇಳುತ್ತಾನೆ. ಇದರಲ್ಲಿ ಕೆಲಮಟ್ಟಿನ ಅತಿಶಯೋಕ್ತಿ ಇದ್ದಿರಬಹುದು. ಆದರೆ ಬನವಾಸಿ ಅಂದು ತುಂಬಾ ಪ್ರಭಾವಶಾಲಿಯಾದ ಬೌದ್ಧ ಕೇಂದ್ರವಾಗಿರುವುದರಲ್ಲಿ ಸಂಶಯವಿಲ್ಲ. ಹುಯೆನ್‌ತ್ಸಾಂಗ್‌ ಹೇಳುವಂತೆ ಎಲ್ಲ ನಾಲ್ಕು ನೂರು ವಿಹಾರಗಳು ಬನವಾಸಿಪಟ್ಟಣದಲ್ಲಿಯೇ ಇರಲಾರವು. ಆತ ಹೇಳುವ ಈ ಸಂಖ್ಯೆ ಬನವಾಸಿನಾಡಿಗೆ ಅನ್ವಯಿಸಿದ್ದಿರಬೇಕು. ಈ ಗ್ರಾಂಥಿಕ ಉಲ್ಲೇಖಗಳಲ್ಲದೆ ಬನವಾಸಿಯಲ್ಲಿ ದೊರೆಯುವ ಕೆಲವು ಅವಶೇಷಗಳೂ ಈ ಮಾತಿಗೆ ಸಾಕ್ಷಿ ನುಡಿಯುತ್ತಿವೆ. ಕ್ರಿಸ್ತಶಕ ಸು. ೨ನೆಯ ಶತಮಾನಕ್ಕೆ ಸೇರಿದ ಚುಟು ಶಾಸನವೊಂದು ಬನವಾಸಿಯ ಮಧುಕೇಶ್ವರ ಗುಡಿಯಲ್ಲಿದೆ. ನಾಗಸಿರಿ ಎಂಬುವಳು (ನು?) ಅಲ್ಲಿ ಒಂದು ಕೆರೆಯನ್ನು ಒಂದು ವಿಹಾರವನ್ನು ಕಟ್ಟಿಸಿ ನಾಗ ಪ್ರತಿಮೆಯೊಂದನ್ನು ದಾನವಾಗಿತ್ತರೆಂದು ಆ ಶಾಸನ ತಿಳಿಸುತ್ತದೆ.[1] ಪ್ರಸ್ತುತ ಶಾಸನದಲ್ಲಿ ಬಂದಿರುವ ವಿಣ್ಣುಕಡ ಚುಟುಕುಲಾನಂದ ಸಾತಕಣ್ಣಿಯು ಬನವಾಸಿಯಲ್ಲಿಯೇ ರಾಜ್ಯವಾಳುತ್ತಿದ್ದನೆಂದು ಇನ್ನೊಂದು ಶಾಸನದಿಂದ ತಿಳಿದುಬರುತ್ತದೆ.[2] ಮಳವಳ್ಳಿ ಮತ್ತು ತಾಳಗುಂದದ ಶಿಲಾಲಿಪಿಗಳನ್ನು ಗಮನಿಸಿದರೆ ಈ ಚುಟುಕುಲದ ಸಾತಕಣ್ಣಿಗಳು ಶೈವಧರ್ಮದ ಜೊತೆಜೊತೆಗೆ ಬೌದ್ಧಧರ್ಮವನ್ನೂ, ಅನುಸರಿಸುವವರಾಗಿದ್ದರೆಂದು ಹೇಳಲಭ್ಯಂತರವಿಲ್ಲ. ಬೌದ್ಧಧರ್ಮವನ್ನೂ ಅನುಸರಿಸುವವರಾಗಿದ್ದರೆಂದು ಹೇಳಲಭ್ಯಂತರವಿಲ್ಲ. ಬನವಾಸಿಯ ಕಡೆಗೆಗೋಡಿನಲ್ಲಿರುವ ಅರ್ಧನಾಶವಾಗಿರುವ ರಚನೆ ಸ್ತೂಪವಾಗಿರುವ ಸಂಭವವಿದೆಯೆಂದು ಡಾ. ಅ. ಸುಂದರ ತಿಳಿಸುತ್ತಾರೆ.[3] ಕಾರ್ಲೆಯ ಪ್ರಸಿದ್ಧ ಗುಹಾಚೈತ್ಯಾಲಯವನ್ನು ಬನವಾಸಿಯವನೇ ಆದ ಭೂತಪಾಲನೆಂಬ ವ್ಯಾಪಾರಿ ಕಟ್ಟಿಸಿದನೆಂದು ಅಲ್ಲಿರುವ ಚಿಕ್ಕ ಪ್ರಾಕೃತಶಾಸನವೊಂದು ಹೇಳುತ್ತದೆ. ಇವೆಲ್ಲವುಗಳ ಜೊತೆಗೆ ಬನವಾಸಿಯ ಮೂರನೆಯ ಗುಡಿಯ ಹತ್ತಿರ ದೊರೆತಿರುವ ತಾರಾಭವತಿಯ ವಿಗ್ರಹವನ್ನೂ ಇಲ್ಲಿ ಗಮನಕ್ಕೆ ತಂದುಕೊಳ್ಳಬಹುದು.[4] ಇದು ತರುವಾಯದ ಕಾಲದ್ದು. ಎಂದರೆ ಬನವಾಸಿಯಲ್ಲಿ ಮೌರ್ಯ ಅಶೋಕನ ಕಾಲದಿಂದ ಸು. ೧೦-೧೧ನೆಯ ಶತಮಾನದ ತನಕವೂ ಬೌದ್ಧಧರ್ಮ ನೆಲೆಯೂರಿತ್ತೆಂದು ಸಾಧಾರಣವಾಗಿ ತಿಳಿಯುವಂತಾಯಿತು.
ಉತ್ತರಕನ್ನಡ ಜಿಲ್ಲೆಯ (ಹೊನ್ನಾವರ ತಾ.) ಹೈಗುಂದದಲ್ಲಿ ಕ್ರಿ.ಶ. ಸು. ೨-೩ ನೆಯ ಶತಮಾನಕ್ಕೆ ಸೇರುವ ಬುದ್ಧನ ಎರಡುಮೂರ್ತಿಗಳು ಸಿಕ್ಕಿವೆ. ಕರ್ನಾಟಕದಲ್ಲಿ ಈ ತನಕ ದೊರಕಿರುವ ಬುದ್ಧನ ಮೂರ್ತಿಗಳಲ್ಲಿ ಇವೇ ಅತ್ಯಂತ ಪ್ರಾಚೀನವಾದವುಗಳೆಂದು ತಿಳಿಯಲಾಗಿದೆ.[5]
ರಾಜಧಾನಿ ಬನವಾಸಿ ಆದಿಕದಂಬರಿಗೆ ಕೇಂದ್ರಪಟ್ಟಣವಾಗಿದ್ದಂತೆ ಹಲಸಿಗೆ ಅವರ ಇನ್ನೊಂದು ರಾಜಧಾನಿಯಾಗಿತ್ತು. ಹಲಸಿಗೆ ಇಂದು ತೀರ ನಿಕೃಷ್ಟಾವಸ್ಥೆಗೆ ಬಂದಿದೆ. ಈಗ ಇಲ್ಲಿನ ಹೆಚ್ಚಿನ ಅವಶೇಷಗಳು ನಷ್ಟವಾಗಿವೆ. ಆದರೆ ಇಲ್ಲಿಯೂ ಬೌದ್ಧರ್ಮೀಯರು ಇದ್ದಿರುವುದು ಅಸಂಭವವೇನಲ್ಲ. ಈ ಹಲಸಿಗೆಯಿಂದ ಈಶಾನ್ಯಕ್ಕೆ ಸು. ೫೦ ಕಿಲೊಮೀಟರ್‌ಗಳ ಅಂತರದಲ್ಲಿರುವ ಬೆಳಗಾವಿ ಮಹಾನಗರ ಕೂಡ ಬಹಳ ಪ್ರಾಚೀನವಾದ ಸಾಂಸ್ಕೃತಿಕ ಕೇಂದ್ರ. ಇದರ ಸಮೀಪದಲ್ಲಿರುವ ವಡಗಾಂವ-ಮಾಧವಪುರಪ್ರದೇಶದಲ್ಲಿ ಸಾತವಾಹನರ ಕಾಲದ ನಗರವೊಂದರ ಅವಶೇಷಗಳು ಪತ್ತೆಯಾಗಿದೆ. ಈ ನೆಲೆಯನ್ನು ಪ್ರಾಚೀನ ಬೆಳಗಾವಿ ಊರು ಎನ್ನಬಹುದು. ಇಲ್ಲಿನ ಅಗೆತಗಳಲ್ಲಿ ಹಲವಾರು ಪ್ರಾಚ್ಯವಸ್ತುಗಳು ಲಭ್ಯವಾಗಿದೆ. ಅವುಗಳಲ್ಲಿ ಕ್ರಿ.ಶ. ಪೂ. ಒಂದನೆಯ ಶತಮಾನಕ್ಕೆ ಸೇರಿದ ಪ್ರಾಕೃತ ಶಾಸನವೂ ಒಂದು. ಇದರಲ್ಲಿ ಕಾಶ್ಯಪ ಗೋತ್ರದ ಧಸ ಎಂಬವನು ವಾಜಪೇಯ ಮುಂತಾದ ಯಾಗಗಳನ್ನು ಮಾಡಿದನೆಂದಿದೆ. ಆವೆಮಣ್ಣಿನಲ್ಲಿ ಮಾಡಿದ ಬುದ್ಧಮೂರ್ತಿಯೊಂದು ಕೂಡ ಸಿಕ್ಕಿರುವುದಾಗಿ ಡಾ. ಅ. ಸುಂದರ ತಿಳಿಸುತ್ತಾರೆ.[6] ಇದರಿಂದ ಈ ನಗರಪ್ರದೇಶದಲ್ಲಿ ಬೌದ್ದಧರ್ಮದ ಪ್ರಭಾವ ಕೆಲಮಟ್ಟಿಗಾದರೂ ಇತ್ತೆಂದು ಹೇಳಬೇಕಾಗುತ್ತದೆ.
ಬಾದಾಮಿಚಾಲುಕ್ಯರ ಪ್ರಸಿದ್ಧಕೇಂದ್ರಗಳ ಪೈಕಿ ಒಂದಾದ ಐಹೊಳೆಯಲ್ಲಿಯೂ ಬೌದ್ಧವಶೇಷಗಳಿರುವುದ ಬೆಂಕಿಗೆ ಬಂದಿದೆ. ಮೇಗುಟಿದೇವಾಲಯದ ದಾರಿಯಲ್ಲಿರುವ ಪ್ರಾಚೀನದೇವಾಲಯ ರಚನೆಯಲ್ಲಿ ವಿಶಿಷ್ಟವಾಗಿದೆ. ಇದರರ್ಧಭಾಗ ನಿರ್ಮಿಸಿದ ಕಟ್ಟಡವಾದರೆ ಇನ್ನುಳಿದುದು ಬಂಡೆಯನ್ನು ಕೊರೆದುದಾಗಿದೆ. ಇದನ್ನು ಜಿನಾಲಯವೆಂದು ಹೆನ್ರಿಕಝಿನ್ಸ ಬಂಡೆಯನ್ನು ಕೊರೆದುದಾಗಿದೆ. ಇದನ್ನು ಜಿನಾಲಯವೆಂದು ಹೆನ್ರಿಕಝಿನ್ಸನ ತಪ್ಪಾಗಿ ಭಾವಿಸಿದ್ದರು. ಇದೊಂದು ಬೌದ್ಧಚೈತ್ಯವೆಂಬುದು ಸ್ಪಷ್ಟವಾಗಿದೆ. ಇದರ ನಡುವೆ ಬುದ್ಧನ ಮೂರ್ತಿಯಿದೆ. ಇದರ ಕಾಲ ಕ್ರಿ.ಶ. ೫ನೆಯ ಶತಮಾನವೆಂದು ತರ್ಕಿಸಲಾಗಿದೆ. ಇದೇ ರೀತಿ ಬಾದಾಮಿಯ ಎರಡು-ಮೂರನೆಯ ಗುಹೆಗಳ ನಡುವೆ ಇರುವ ನೈಸರ್ಗಿಕಗುಹೆಯನ್ನು ಬೌದ್ಧಗುಹೆಯೆಂದು ಈಗ ಗುರುತಿಸಲಾಗಿದೆ. ಇದರಲ್ಲಿ ಬೋಧಿಸತ್ವ ಪದ್ಮಪಾಣಿಯ ಅರೆಉಬ್ಬುಚಿತ್ರವಿದೆ. ಇವೆರಡು ಪ್ರಮುಖ ರಚನೆಗಳಲ್ಲದೆ ಐಹೊಳೆ, ಪಟ್ಟದಕಲ್ಲು ಮಹಾಕೂಟ ಮತ್ತು ಬಾದಾಮಿಯಲ್ಲಿ ಗಜಪೃಷ್ಠಾಕಾರದ ಹಲವಾರು ಕಟ್ಟಡಗಳಿವೆ. ಐಹೊಳೆಯ ದುರ್ಗಾ ದೇವಾಲಯ ಇದಕ್ಕೊಂದು ಉತ್ತಮ ನಿದರ್ಶನ. ಬೌದ್ಧಚೈತ್ಯಾಲಯಗಳ ಅನುಕರುಣೆಯೇ ಇದಕ್ಕೆ ಕಾರಣ. ಹೀಗಾಗಿ ಚಾಲುಕ್ಯರ ಈ ನೆಲೆಯಲ್ಲಿ ಬೌದ್ಧ ಧರ್ಮಕ್ಕೆ ತಕ್ಕಷ್ಟಾದರೂ ಪ್ರೋತ್ಸಾಹವಿತ್ತೆಂದು ತಿಳಿಯುವುದಕ್ಕೆ ಬಾಧಕವೇನೂ ಅಲ್ಲ.
ಇನ್ನು ಧಾರವಾಡ ಜಿಲ್ಲೆಯ ವಿಚಾರವಾಗಿ ಹೇಳಿದರೆ, ಗದಗ ತಾಲ್ಲೂಕಿನ ಕೋಳಿವಾಡಗ್ರಾಮದಲ್ಲಿ ದೊರೆತಿರುವ ತಾರಾಭಗವತಿಯ ಮೂರ್ತಿಯ ವಿಚಾರ ಪ್ರಸಿದ್ಧವಾಗಿದೆ. ತಾರಾದೇವಿ ಮಹಾಯಾನಪಂಥದ ಅಧಿದೇವತೆಗಳ ಪೈಕಿ ಒಬ್ಬಳು. ಒಂದು ಕಾಲಕ್ಕೆ ಕೋಳಿವಾಡದಲ್ಲಿ ಬೌದ್ಧವಿಹಾರವಿದ್ದುದು ಸ್ಪಷ್ಟಪಡುತ್ತದೆ. ಗದಗಿನ ಸಮೀಪವಿರುವ ಡಂಬಳದಲ್ಲಿ ಬೌದ್ಧಧರ್ಮಪರವಾದ ತಕ್ಕಷ್ಟು ದೊಡ್ಡ ಶಾಸನವೊಂದಿದೆ.[7] ಈ ಶಾಸನ ಡಂಬಳ ಊರನ್ನು ಧರ್ಮಪುರ/ಧರ್ಮವೊಳಲ್ ಎಂದು ಕರೆದಿದೆ. ಬೌದ್ಧರು ಧರ್ಮವನ್ನು ರತ್ನತ್ರಯಗಳ ಪೈಕಿ ಒಂದೆಂದು ಭಾವಿಸುತ್ತಾರೆ. ಹೀನಯಾನಪಂಥದಲ್ಲಂತೂ ಧರ್ಮಕ್ಕೇ ಪ್ರಥಮಸ್ಥಾನ. ಆದ್ದರಿಂದ ಡಂಬಳಕ್ಕೆ ಧರ್ಮಪುರ ಎಂದಿರುವುದು ಬೌದ್ಧಧರ್ಮದ ಹಿನ್ನೆಲೆಯಲ್ಲಿ ಸಾರ್ಥಕವಾದುದು. ಇಲ್ಲಿ ಅಯ್ಯಾವೊಳೆಯ ಐನೂರ್ವರ ಶಾಖೆಗೆ ಸೇರಿದ ‘ಪದಿನರುವರು’ ಎಂದರೆ ‘ಹದಿನಾರು’ ಸೆಟ್ಟಿಗಳು (ಉಭಯ ನಾನಾದೇಶಿಗಳು ಮತ್ತು ಮಹಾನಕರರು) ಕೂಡಿ ಒಂದು ಬೌದ್ಧ ವಿಹಾರ ಮಾಡಿಸಿದರು ಮತ್ತು ಲೊಕ್ಕಿಗುಂಡಿಯ ಮಹಾವಡ್ಡ ವ್ಯವಹಾರಿ ಸಂಗವಯ್ಯ ಸೆಟ್ಟಿ ಎಂಬವನು ಅಲ್ಲಿ ಆರ್ಯತಾರಾದೇವಿಯ ವಿಹಾರವನ್ನು ಕಟ್ಟಿಸಿದನು. ಈ ಆರ್ಯತಾರದೇವಿ, ಬುದ್ಧದೇವರು ಮತ್ತು ಅಲ್ಲಿನ ಭಿಕ್ಷುಗಳ ಆಹಾರಾದಿಗಳಿಗಾಗಿ ಅಲ್ಲಿಯ ವ್ಯಾಪಾರಿಸಮುದಾಯದವರು ಹಲವು ದತ್ತಿಗಳನ್ನು ಬಿಟ್ಟರೆಂದು ಇದು ತಿಳಿಸುತ್ತದೆ. ಆರ್ಯತಾರಾದೇವಿಯ ವಿಹಾರವನ್ನು ಕಟ್ಟಿಸಿದವನು ಲೊಕ್ಕಿಗುಂಡಿ ಅಥವಾ ಲಕ್ಕುಂಡಿಯವನೆನ್ನುವುದರಿಂದ ಲಕ್ಕುಂಡಿಯಲ್ಲಿಯೂ ಅಂದು ಬೌದ್ಧಧರ್ಮ ಆಚರಣೆಯಲ್ಲಿ ಇತ್ತೆಂದು ಈ ಶಾಸನದಿಂದ ವ್ಯಕ್ತವಾಗುತ್ತದೆ. ಈ ಶಾಸನದ ಆರಂಭ ಮತ್ತು ಅಂತ್ಯದ ಸಂಸ್ಕೃತಪದ್ಯಗಳಲ್ಲಿ ಬುದ್ಧ, ತಾರಾದೇವಿಯರ ಸ್ತುತಿಯಿದೆ. ತಥಾಗತ, ಪ್ರಜ್ಞಾ ಎಂಬಂಥ ಬೌದ್ಧ ಪಾರಿಭಾಷಿಕಪದಗಳ ಪ್ರಯೋಗ ಕೂಡ ಇದರಲ್ಲಿ ಎಡೆ ಪಡೆದಿವೆ.
ವಿಜಾಪುರ ಜಿಲ್ಲೆಯ ಮುಧೋಳ ತಾಲ್ಲೂಕಿನ ಲೋಕಾಪುರದ ಒಂದು ಶಾಸನದಲ್ಲಿ ಬೌದ್ಧದೇವಾಲಯವಿದ್ದ ಉಲ್ಲೇಖವಿದೆ.[8] ಈ ಶಾಸನದ ಕಾಲ ಕ್ರಿ.ಶ. ಸು. ೯ನೆಯ ಶತಮಾನ. ಅದೇ ಊರಿನ ಒಂದು ಶಾಸನದಲ್ಲಿ ಊರನ್ನು ‘ಬೌದ್ಧವಾಡಿಗೆ’ ಎಂದಿದೆ.[9] ಅದೇ ರೀತಿ ಬುಡ್ಡರಸಿಂಗಿ, ಬುಡ್ಡರಕಟ್ಟಿ ಎಂಬ ಗ್ರಾಮಗಳು ಕ್ರಮವಾಗಿ ಹುಬ್ಬಳ್ಳಿ ಮತ್ತು ಬೈಲಹೊಂಗಲ ತಾಲ್ಲೂಕಿನಲ್ಲಿವೆ. ಇವು ಬುದ್ಧರಸಿಂಗಿ ಹಾಗೂ ಬುದ್ಧರಕಟ್ಟೆಗಳಾಗಿ ಒಂದು ಕಾಲದಲ್ಲಿ ಪ್ರಸಿದ್ಧವಾಗಿರುವ ಸಾಧ್ಯತೆಯಿದೆ.
ಮೂರ್ತಿ ಶಿಲ್ಪದ ದೃಷ್ಟಿಯಿಂದ ಅವಲೋಕಿಸಿದಾಗ ಹೈಗುಂದ, ಬೆಳಗಾವಿ (ಮಾಧವಪುರ-ವಡಗಾಂವ) ಮತ್ತು ಐಹೊಳೆಯ ಚೈತ್ಯದಲ್ಲಿ ಬುದ್ಧನ ಮೂರ್ತಿಗಳು ಕಂಡುಬಂದಿವೆ. ಬಾದಾಮಿಯ ಗವಿಯಲ್ಲಿನ ಪದ್ಮಪಾಣಿ ಬೋಧಿಸತ್ವನದು. ಬನವಾಸಿ-ಕೋಳಿವಾಡಗಳಲ್ಲಿ. ತಾರಾಭಗವತಿಯ ಮೂರ್ತಿಗಳಿವೆ. ಹುಯೆನ್‌ತ್ಸಾಂಗ್‌ ಬನವಾಸಿಯಲ್ಲಿ ಮೈತ್ರೇಯನ ಮೂರ್ತಿಯಿದ್ದ ವಿಚಾರ ಹೇಳುತ್ತಾನೆ. ಈ ಎಲ್ಲ ಅಂಶಗಳು ಕರ್ನಾಟಕದಲ್ಲಿ ಮಹಾಯಾನಪಂಥ ಹೆಚ್ಚು ರೂಢವಾಗಿತ್ತೆಂಬುದನ್ನು ದೃಢೀಕರಿಸುತ್ತವೆ. ಕೆಲವರ ಅಭಿಪ್ರಾಯದಲ್ಲಿ ವಜ್ರಯಾನವೂ ರೂಢಿಯಲ್ಲಿತ್ತು. ಹೀಗಾಗಿ ಕ್ರಿ.ಶ. ಪೂರ್ವ ೩ನೆಯ ಶತಮಾನದಿಂದ ಕ್ರಿ.ಶ. ೧೨ನೆಯ ಶತಮಾನದ ವರೆಗೆ ಈ ಭಾಗದಲ್ಲಿ ಬೌದ್ಧಧರ್ಮ ಸಾಕಷ್ಟು ಪ್ರಭಾವಶಾಲಿಯಾಗಿತ್ತೆಂದು ಹೇಳಬೇಕಾಗುತ್ತದೆ. ೧೨ನೆಯ ಶತಮಾನಕ್ಕೆ ಪ್ರವರ್ಧಮಾನಕ್ಕೆ ಬಂದ ವೀರಶೈವವು ‘ಶೂನ್ಯ’ ಮತ್ತು ‘ಕದಳಿ’ ಎಂಬ ಪಾರಿಭಾಷಿಕಪದಗಳನ್ನು ಬೌದ್ಧಧರ್ಮದಿಂದಲೇ ಸ್ವೀಕರಿಸಿದೆ. ಕರ್ನಾಟಕದ ಇತರೆಡೆಗಳಲ್ಲಿ ದೊರೆತಿರುವ ಅಶೋಕನ ಶಾಸನಗಳು, ಸನ್ನತಿಯಂಥ ಬೌದ್ಧಕೇಂದ್ರ, ಕರ್ನಾಟಕದ ಮೇಲೆ ಬೌದ್ಧಧರ್ಮ ಉಂಟುಮಾಡಿದ ಪ್ರಭಾವದ ಸ್ವರೂಪವನ್ನು ನವು ಕಲ್ಪಿಸಿಕೊಳ್ಳಬಹುದಾಗಿದೆ.

ನೇಗಿನಹಾಳ ಪ್ರಬಂಧಗಳು: ಬೆಳಗಾವಿ ನಗರದ ಪ್ರಾಚೀನ ಇತಿಹಾಸ
ಬೆಳಗಾವಿ ಸಾಂಸ್ಕೃತಿಕ ಮತ್ತು ಐತಿಹಾಸಿಕ ಮಹತ್ವವುಳ್ಳ ಕರ್ನಾಟಕದ ಕೆಲವೇ ನಗರಗಳಲ್ಲಿ ಒಂದು. ಈಗ ಬೆಂಗಳೂರು ಮತ್ತು ಹುಬ್ಬಳ್ಳಿಗಳು ತರುವಾಯ ರಾಜ್ಯದ ಮೂರನೆಯ ದೈತ್ಯ ನಗರ. ಇದರ ಬೆಳೆವಣಿಗೆ ಶತ ಶತಮಾನಗಳಿಂದ ಹೆಚ್ಚುತ್ತಲೇ ಬಂದಿದೆ. ಒಂದು ಶತಮಾನದ ಮುಂಚೆ ವಡಗಾಂವಿ. ಶಹಾಪೂರ ಮತ್ತು ಬೆಳಗಾವಿಗಳು ಪ್ರತ್ಯೇಕ ಪಟ್ಟಣಗಳೆನಿಸಿದ್ದರೆ ಇಂದು ಈ ಮೂರು ಪಟ್ಟಣಗಳು ಏಕೀಭವಿಸಿ ಒಂದು ಮಹಾನಗರವಾಗಿ ರೂಪುಗೊಂಡಿವೆ. ಈಗಲೂ ಈ ನಗರ ಗರ್ಭದಲ್ಲಿ ಕನಿಷ್ಠ ಎಂಟು ಹರಿಜನ ಕೇರಿಗಳನ್ನು ಗುರುತಿಸಬಹುದು. ಚವಾಟಗಲ್ಲಿ, ಕಂಗ್ರಾಳ, ಗೋಂದಳಿಗಲ್ಲಿ, ಕೋನವಾಳ ಗಲ್ಲಿ, ಭಾಂಧೂರ ಗಲ್ಲಿ, ಹೊಸೂರ ಅಥವಾ ಹೊಸಟ್ಟಿ, ಖಾಸಬಾಗ, ಶಹಾಪೂರ (ಸರಾಫ-ಆಚಾರ ಗಲ್ಲಿಗಳಿಗೆ ಹೊಂದಿಕೊಂಡಿರುವ ಪೂರ್ವಭಾಗ) ಮತ್ತು ವಡಗಾವಿ-ಇವುಗಳಲ್ಲಿ ಪ್ರತ್ಯೇಕವಾಗಿ ಒಂದೊಂದು ದಲಿತರ ಕೇರಿಗಳು ಈಗಲೂ ಅಸ್ತಿತ್ವದಲ್ಲಿವೆ ಎಂದರೆ ಕನಿಷ್ಠ ಎಂಟು ಊರುಗಳಾದರೂ ಇಂದಿನ ಬೆಳಗಾವಿಯಲ್ಲಿ ಸಮಾವೇಶ ಗೊಂಡಿರುವುದು ಖಚಿತವಾಗುತ್ತವೆ. ಇಂದಿನ ಹೊಸ ಊರು ಕಣಬರಗಿ, ಕುಡಚಿ, ಹಳೆ ಬೆಳಗಾವಿ, ವೈತಾಕವಾಡಿ, ಅನಿಗೋಳ, ಮಚ್ಜೆ ಮಜಗಾವ, ನಾನಾವಾಡಿ, ಸಾವಗಾಂವ, ಗಣೇಶಪುರ, ಹಿಂಡಲಗಿ, ಎರಡು ಕಂಗ್ರಾಳಿಗಳು ಯಮುನಾಪುರ, ಅಲತಗೆ, ಕಾಕತಿ, ಈ ಎಲ್ಲ ಹಳ್ಳಿಗಳನ್ನು ತನ್ನ ಮಹಾಗರ್ಭದಲ್ಲಿ ಸೇರಿಸಿಕೊಂಡಿದೆ. ಈಗ ಸ್ಪಷ್ಟವಾಗಿ ಗುರುತಿಸಬಹುದಾದ ಮೂಲ ಬೆಳಗಾವಿ ನಗರವೆಂದರೆ ಈಗಿರುವ ಶನಿದೇವರ ಗುಡಿಯಿಂದ ಉತ್ತ ವೆಂಕಟರಮಣನ ಗುಡಿ, ಪೂರ್ವದ ಮಠಬೀದಿಯ ತುದಿಯಲ್ಲಿರುವ ವೀರಶೈವ ಮಠದಿಂದ ಪಶ್ಚಿಮದ ಹನುಮಂತದೇವರ ಗುಡಿ (ಮಾರುತಿ ವೀಥಿಯ ಪಶ್ಚಿಮ ತುದಿ) ವರೆಗಿನ ಪ್ರದೇಶ ಮಾತ್ರ. ಈಗಲೂ ಈ ಪ್ರದೇಸ ಪ್ರತಿಶತ ೮೦ ರಷ್ಟು ಕನ್ನಡಿಗರಿಂದಲೇ ತುಂಬಿರುವುದನ್ನು ಯಾರಾದರೂ ನೋಡಬಹುದು.
ಮೇಲೆ ತಿಳಿಸಿದ ಪ್ರಾಚೀನ ಬೆಳಗಾವಿ ನಗರ ಇತಿಹಾಸದ ಕಾಲಾಂತರದಲ್ಲಿ ನಿಜವಾಗಿಯೂ ನಾಲ್ಕನೆಯದು ಎಂದು ಹೇಳಿದರೆ ಯಾರೂ ಬೆಚ್ಚಿ ಬೀಳಬೇಕಾದುದಿಲ್ಲ. ಮೊದಲ ಬೆಳಗಾವಿ ಈಗಿನ ರೇಲ್ವೆ ನಿಲ್ದಾಣದ ಉತ್ತರ ಬದಿಯಲ್ಲಿ ದಂಡಿನ ಶಿಬಿರದ ಪೂರ್ವಕ್ಕೆ ನೆಲೆಸಿತ್ತು. ಈಗಲೂ ಅಲ್ಲೊಂದು ಪುರಾತನ ಬಾವಿಯ ಅವಶೇಷಗಳಿವೆ. ಅಲ್ಲದೆ ‘ನಾಗರಕೆರೆ’ ಎಂಬ ಹೆಸರಿನ ಭಾರೀ ಗ್ರಾತದ ಕೆರೆಯೊಂದು ಈ ಪ್ರದೇಶದ ಮೇಲ್ಭಾಗದಲ್ಲಿ ಅಸ್ತಿತ್ವದಲ್ಲಿತ್ತು. ಈಗಿರುವ ರೇಲ್ವೆ ಸೇತುವೆಯು ಪ್ರಸ್ತುತ ಕೆರೆಯ ಪೂರ್ವ ಏರಿಯ ಮೇಲೆಯೇ ಕಟ್ಟಲ್ಪಟ್ಟಿದೆ. ಗೋವೆ ಅಗಸಿಯ ಬಸ್‌ ನಿಲ್ದಾಣದ ಕೆಳಗಡೆಯಿಂದ ಈ ಕೆರೆಯ ಒಂದು ಕೋಡಿ ಈಗಲೂ ಹರಿಯುತ್ತಿರುವುದನ್ನು ನೋಡಬಹುದು. ಈ ಕೆರೆ ಪಶ್ಚಿಮದಲ್ಲಿ ಒಂದು ಕಿಲೋ ಮೀಟರ ಪಸರಿಸಿತ್ತು. ಪಶ್ಚಿಮದಲ್ಲಿ ಈಗಿರುವ ಕನ್ನಡ ಶಾಲೆಗೆ ಈಗಲೂ “ನಾಗಝರಿ ಶಾಲೆ” ಎಂದೇ ಜನ ಕರೆಯುತ್ತಾರೆ. ಈಗ್ಗೆ ಸುಮಾರು ಒಂದುನೂರು ವರ್ಷಗಳ ಹಿಂದೆ ಹನ್ನೆರಡೂ ತಿಂಗಳು ನೀರುಚಿಮ್ಮುವ ಝರಿಯೊಂದು ಅಲ್ಲಿ ಇದ್ದುದೇ ಹೀಗೆ ಹೆಸರಾಗಲು ಕಾರಣ. ಇಷ್ಟು ದೊಡ್ಡದಾದ ಕೆರೆ ಮತ್ತು ಅದಕ್ಕೆ ತಾಗಿದ ಪೂರ್ವಕ್ಕಿರುವ ಪ್ರಾಚೀನ ವಸತಿ ಸ್ಥಾನ ಇವು ‘ಸಾತವಾಹನ’ ಕಾಲಕ್ಕಿಂತ ಪೂರ್ವದವು. ಬಹುಶಃ ನಾಗರ ಸಂಸ್ಕೃತಿಗೆ ಸಂಬಂಧಪಟ್ಟವು.
ತರುವಾಯದ್ದು ಸಾತವಾಹನರ ಕಾಲದ ಬೆಳಗಾವಿ. ಇದು ಈಗಿನ ಹಳೆಯ ಬೆಳಗಾವಿ-ವಡಗಾವಿಯ ಪೂರ್ವ ಭಾಗ ಮತ್ತು ಮಾಧವಪುರಗಳ ಪ್ರದೇಶವನ್ನೊಳಗೊಂಡಿತ್ತು. ಇಲ್ಲಿ ‘ಸಾತವಾಹನ’ರ ಕಾಲದ ನಗರಾವಶೇಷಗಳು ಪತ್ತೆಯಾಗಿರವುದು ಹಾಗೂ ಕ್ರಿ.ಶ. ಪೂರ್ವ ೧ ನೆಯ ಶತಮಾನದ ಬ್ರಾಹ್ಮೀ ಲಿಪಿಯ ಶಾಸನ ಸಿಕ್ಕಿರುವುದು ಎಲ್ಲರಿಗೂ ತಿಳಿದಿದೆ. ಈ ಪ್ರದೇಶವನ್ನು ವಿದ್ವಾಂಸರು ಕಂದಾಯ ಇಲಾಖೆಯ ದಾಖಲೆಗಳನ್ನುನುಸರಿಸಿ ಮಾಧವಪುರ-ವಡವಾಗಿ ಪ್ರದೇಶವೆಂದು ಕರೆದಿದ್ದಾರೆಯೇ ಹೊರತು ವಾಸ್ತವವಾಗಿ ಈ ಪ್ರದೇಶ ಈಗಲೂ ಹಳೇ ಬೆಳಗಾವಿಯೆಂದು ಹೇಳಲಾಗುವ ಊರಿನ ಒಂದು ಭಾಗ.
ಈ ಪುರಾತನ ನಗರಕ್ಕೆ ಒಂದು ರಕ್ಷಣಾ ಗೋಡೆ ಅಥವಾ ಕೋಟೆ ಕೂಡ ಇತ್ತು. ಇದರ ಅವಶೇಷ ರೂಪದ ಅಡಿಪಾಅಯವು ಉತ್ಖನನದಲ್ಲಿ ಗುರುತಿಸಲ್ಪಟ್ಟಿದೆ. ಹಿಂದೆ ಈ ಕೋಟೆಯ ಅವಶೇಷವಾಘಿ ಉಳಿದಿದ್ದ ಕಲ್ಲು ಬಂಡೆಗಳನ್ನು ಈಗಿರುವ ದೊಡ್ಡ ಕೋಟೆಯ ಕಟ್ಟಡಕ್ಕಾಗಿ ಬಳಸಿಕೊಳ್ಳಲಾಗಿದೆಯಂತೆ. ಈ ಕೋಟೆಯ ಒಳಗಡೆಯಿದ್ದ ಸಾತವಾಹನ ಕಾಲದ (ಕ್ರಿ.ಶ. ಪೂರ್ವ ಒಂದನೆಯ ಶತಮಾನದ) ನಗರ ತುಂಬ ಸಂಪದ್ಭರಿತವಾಗಿತ್ತು. ವಾಣಿಜ್ಯ ವ್ಯಾಪರಗಳ ದೊಡ್ಡ ಕೇಂದ್ರವೆನಿಸಿತ್ತು. ಕರ್ನಾಟಕದಲ್ಲಿ ಈಗ ಪತ್ತೆಯಾಗಿರುವ ಸನ್ನತಿ (ಕಲಬುರ್ಗಿ ಜಿಲ್ಲೆ) ಯ ತರುವಾಯ ಇಂಥದೊಂದು ದೊಡ್ಡ ನಗರದ ಅವಶೇಷಗಳು ಇಲ್ಲಿನ ಅಗೆತಗಳಲ್ಲಿ ಕಂಡು ಬಂದಿರುವದನ್ನು ಇಲ್ಲಿ ಸ್ಮರಿಸಬಹುದು.
ಇಲ್ಲಿ ವೈದಿಕ ಧರ್ಮದ ಯಜ್ಞ-ಯಾಗಾದಿಗಳನ್ನು ನಡೆಸುತ್ತಿದ್ದ ಬಗ್ಗೆ ಮೇಲೆ ತಿಳಿಸಿದ ಶಾಸನದಲ್ಲಿ ಉಲ್ಲೇಖವಿದೆ. ‘ಧಸ’ ಎಂಬ ವ್ಯಕ್ತಿ ವಾಜಪೇಯಿ ಮೊದಲಾದ ಯಾಗ ಮಾಡಿದನೆಂದು ಶಾಸನದಲ್ಲಿ ಹೇಳಿದೆ. ಇದಲ್ಲದೇ ಬೌದ್ಧ ಧರ್ಮ ಇಲ್ಲಿ ಪ್ರಚಲಿತವಾಗಿದ್ದ ಬಗ್ಗೆ, ಶಿವಾರಾಧನೆ ನಡೆಯುತ್ತಿದ್ದುದರ ಬಗ್ಗಗೆ ಕೆಲವು ಸೂಚನೆಗಳು ಅಗೆತಗಳಿಂದ ಕಂಡುಬಂದಿವೆ. ‘ಯದು ಗ್ರಾಮ’ವೆಂಬ ಸ್ಥಳ ವಾಚಕದ ಉಲ್ಲೇಖ ಅದೇ ಶಾಸನದಲ್ಲಿ ಇರುವುದರಿಂದೆ ಬೆಳಗಾವಿಗೆ ಎರಡು ಸಾವಿರ ವರ್ಷಗಳ ಹಿಂದೆ ಅದೇ ಹೆಸರು ಇರಬಹುದೆಂದು ವಿದ್ವಾಂಸರು ಊಹಿಸಿದ್ದಾರೆ.
ಇಲ್ಲಿನ ಉತ್ಖನನಗಳಲ್ಲಿ ಪಶ್ಚಿಮ ಕ್ಷತ್ರಪರು ಮತ್ತು ರೋಮ ಚಕ್ರವರ್ತಿಯ ನಾಣ್ಯಗಳು ದೊರೆತಿವೆ. ಅಲ್ಲದೆ ಸಾತವಾಹನರ ಕಾಲದ ಬಹಳಷ್ಟು ನಾಣ್ಯಗಳು ಲಭ್ಯವಾಗಿದ್ದು ಅವುಗಳ ಮೇಲೆ ಪ್ರಾಕೃತ ಭಾಷೆಯಲ್ಲಿ ಬರೆದ ‘ವಾಶಿಷ್ಠಿ ಪುತ್ರ ಪುಳುಮಾವಿ’ ಯಜ್ಞಸಿರಿ ಸಾತಕರ್ಣಿ, ವಾಶಿಷ್ಠಿ ಪುತ್ರ ವಿಳಿವಾಯಕುರ ಎಂಬ ಸಾತವಾಹನ ದೊರೆಗಳ ಹೆಸರುಗಳ ಕಂಡುಬಂದಿವೆ. ಇದರಿಂದ ಈ ಊರು ಸಾತವಾಹನರ ಆಳ್ವಿಕೆಗೆ ಒಳಪಟ್ಟಿದ್ದು ಕ್ರಿ.ಶ. ೨ನೆಯ ಶತಮಾನದವರೆಗೂ ಅವರ ಅಧೀನವಾಗಿತ್ತೆಂದು ತಿಳಿದು ಬರುತ್ತದೆ. ಒಂದು ನಾಣ್ಯ ‘ಮಹಾರಠಿ’ ಎಂಬ ಸಾತವಾಹನರ ಅಧೀನ ರಾಜನೊಬ್ಬನ ಹೆಸರನ್ನು ಹೇಳುತ್ತದೆ.
ಮೇಲೆ ತಿಳಿಸಿದ ಮುಖ್ಯ ವಸ್ತುಗಳಲ್ಲದೆ ಅಂದಿನ ಜನಜೀವನಕ್ಕೆ ಸಂಬಂಧಪಟ್ಟ ಮಡಕೆ-ಪಾತ್ರೆಗಳು ಅವಶೇಷಗಳು, ಮಣ್ಣಿನ ಬೊಂಬೆಗಳು, ಬಾವಿಗಳು, ಓಣಿಗಳ ಅವಶೇಷಗಳು, ಮೊದಲಾದವು ಇಲ್ಲಿ ದೊರೆತಿವೆ. ಅಲ್ಲದೆ ಈ ಅವಶೇಷಗಳ ಪದರುಗಳಲ್ಲಿ ಇನ್ನೂ ಪ್ರಾಚೀನ ಕಾಲಕ್ಕೆ ಸೇರುವ ಅವಶೇಷಗಳಿವೆಯೆಂದು ಡಾ || ಅ. ಸುಂದರ ತಿಳಿಸುತ್ತಾರೆ. ಹೀಗೆ ಕರ್ನಾಟಕದಲ್ಲಿ ಮೌರ್ಯರು ಆಳ್ವಿಕೆಯ ತರುವಾಯ ಮತ್ತು ಕದಂಬ ಪೂರ್ವಕಾಲದ ಸು. ೫೦೦ ವರ್ಷಗಳ ಅವಧಿಯ ಚರಿತ್ರೆ ಸಂಬಂಧಿ ಅವಶೇಷಗಳನ್ನು ಉಳಿಸಿಕೊಂಡು ಬಂದ ಶ್ರೇಯಸ್ಸು ಈ ಹಳೆಯ ಬೆಳಗಾವಿಯದು.
ಇನ್ನು ಮೂರನೆಯ ಬೆಳಗಾವಿಯ ಅವಶೇಷಗಳನ್ನು ಸದ್ಯದ ಕೋಟೆ ಪ್ರದೇಶ, ಅದರ ಸಮೀಪದ ಪಶ್ಚಿಮ ಮತ್ತು ಉತ್ತರ ಬದಿಗಳಲ್ಲಿ ಎಂದರೆ ಈಗಿನ ಖಡೇಬಜಾರ, ಮಾಳಿಗಲ್ಲಿ, ಕಾಮತಗಳಲ್ಲಿ, ಹಳೆ ಧಾರವಾಡ ರಸ್ತೆಯ ಅಕ್ಕಪಕ್ಕಗಳಲ್ಲಿ ಗುರುತಿಸಬಹುದು. ಈಗಿರುವ ದೊಡ್ಡ ಕೋಟೆಯ ಮೇಲ್ಭಾಗ ಮುಸಲ್ಮಾನ ಆಡಳಿತಗಾರರಿಂದ ನಿರ್ಮಿಸಲ್ಪಟ್ಟಿದ್ದರೂ ಅದರ ಅತಿ ಕೆಳಗಿನ ಸ್ತರದಲ್ಲಿ ಬನವಾಸಿ ಕದಂಬರ ಕಾಲಾವಧಿಗೆ ಸೇರುವ ರಚನೆಯೂ ಅದರ ಮೇಲೆ ಚಾಲುಕ್ಯ ರಾಷ್ಟ್ರಕೂಟದ ಕಾಲದ ರಚನೆಯೂ ಇದೆಯೆಂದು ಡಾ. ಎಸ್‌. ಕೆ. ಜೋಶಿ ತಿಳಿಸುತ್ತಾರೆ. ಎಂದರೆ ಸಾತವಾಹನ ಕಾಲದ ಬೆಳಗಾವಿ ನಗರ ಕಾರಣಾಂತರಗಳಿಂದ ತ್ಯಜಿಸಲ್ಪಟ್ಟ ಮೇಲೆ ಮೂರನೆಯ ಹಂತಹ ನಗರ ಈ ಕೋಟೆಯ ಪ್ರದೇಶದಲ್ಲಿ ಅಭಿವೃದ್ಧಿ ಹೊಂದಿತೆಂದು ಖಚಿತವಾಗಿ ನಿರ್ಧರಿಸಬಹುದು.
ಈ ಕೋಟೆಯ ಪ್ರದೇಶದಲ್ಲಿ ಆದಿಲಶಾಹಿಯ ಪೂರ್ವದ ಸು. ನಾಲ್ಕರಷ್ಟು ಬಸದಿಗಳು ಹಾಗೂ ಹಲವು ದೇವಾಲಯಗಳ ಅವಶೇಷಗಳು ಮತ್ತು ಶಾಸನಗಳು ದೊರೆತಿವೆ. ಇವುಗಳಲ್ಲಿ ಕಮಲ ಬಸ್ತಿಯು ತನ್ನ ಶಿಲ್ಪಕಲೆಗಾಗಿ ಕರ್ನಾಟಕದಲ್ಲೆಲ್ಲ ಪ್ರಸಿದ್ಧವಾಗಿದೆ. ಇದನ್ನು ಕ್ರಿ.ಶ. ೧೨೦೪ರಲ್ಲಿ ಶಾಂತಿನಾಥ ತೀರ್ಥಂಕರನ ಮೂರ್ತಿ ಸ್ಥಾಪಿಸಲೋಸುಗ ಕಟ್ಟಲಾಯಿತೆಂದು ತಿಳಿದುಬರುತ್ತದೆ. ಒಟ್ಟು ಈ ಪ್ರದೇಶ ಸುಮಾರು ಒಂದು ಕಿಲೋ ಮೀಟರ ವ್ಯಾಸವುಳ್ಳದ್ದಾಗಿದ್ದು ಕದಂಬರ ಕಾಲದಿಂದ ಬ್ರಿಟಿಷರ ಕಾಲದವರೆಗೂ ಬಲವಾದ ಕೋಟೆಯೆನಿಸಿತ್ತು.
ಕೋಟೆಯ ಪ್ರದೇಶವಲ್ಲದೆ ಅದರ ಸಮೀಪದ ಖಡೇಬಜಾರಿನ ಒಂದು ಚಿಕ್ಕ ದೇವಾಲಯದಲ್ಲಿ ಎರಡು ವೀರಗಲ್ಲುಗಳೂ ಒಂದು ಗಣಪತಿಯ ವಿಗ್ರಹವೂ ಇವೆ. ಅದೇ ರೀತಿ ದರಬಾರಗಲ್ಲಿ ಮತ್ತು ಖಂಜರ ಗಲ್ಲಿ ಪ್ರದೇಶಗಳಲ್ಲಿ ಕನಿಷ್ಠ ಎರಡು ಮೂರು ಬಸದಿ ಅಥವಾ ದೇವಾಲಯಗಳ ಅವಶೇಷಗಳಿವೆ. ಕಾಮತ ಓಣಿಯ ಪಶ್ಚಿಮದ ಮಾಳಿಗಲ್ಲಿಯ ಮಧ್ಯದಲ್ಲಿ ಈಗ ರವಳನಾಥ ದೇವಾಲಯವಿರುವ ಭಾಗದಲ್ಲಿ ಮುಂಚೆ ಒಂದು ದೊಡ್ಡ ದೇವಾಲಯವಿದ್ದ ಕುರುಹುಗಳಿವೆ. ಇದು ಬಹುಶಃ ದುರ್ಗಾ-ಮಹಿಷಾಸುರ ಮರ್ದಿನಿಯ ದೇವಾಲಯವಾಗಿದ್ದು ರಾಷ್ಟ್ರಕೂಟ ಅಥವಾ ಕಲ್ಯಾಣ ಚಾಲುಕ್ಯರ ಕಾಲಾವಧಿಗೆ ಸೇರಿದ್ದು, ಈಗಿನ ಮಾಳಿಗಲ್ಲಿವರೆಗಿನ ಪ್ರದೇಶ ಮತ್ತು ಕೋಟೆಯ ಉತ್ತರದಲ್ಲಿರುವ ವಿಸ್ತಾರವಾದ ಕೆರೆಗಳು ಪ್ರಾಚೀನ ಕಾಲದ ಮೂರನೆಯ ಬೆಳಗಾವಿಗೆ ಸೇರಿದ್ದವೆಂದು ಹೇಳಬಹುದು. ಈ ಮೂರನೆಯ ಬೆಳಗಾವಿ ಸುತ್ತಲಿನ ೧೬ ಊರುಗಳನ್ನು ಒಟ್ಟುಗೂಡಿಸಿ ರಚಿತವಾದುದೆಂದು ತಿಳಿದು ಬರುತ್ತದೆ.
ನಾಲ್ಕನೆಯ ಹಂತದ ಬೆಳಗಾವಿ ಈಗಿನ ಮಠಗಳಲ್ಲಿ (ಹಳೆಯ ರವಿವಾರ ಪೇಟೆಯ ದಕ್ಷಿಣ ಪಾರ್ಶ್ವ) ಯಿಂದ ಪಶ್ಚಿಮದಲ್ಲಿ ಹನುಮಂತದೇವರ ಗುಡಿಯವರೆಗೆ ಪೂರ್ವ ಪಶ್ಚಿಮವಾಗಿ ಮತ್ತು ದೇಶಪಾಂಡೆಗಲ್ಲಿಯಿಂದ ಅಥವಾ ಗಣಪತಿಯ ದೇವಾಲಯದಿಂದ ಶನಿದೇವಾಲಯದವರೆಗೆ ದಕ್ಷಿಣೋತ್ತರವಾಗಿ ಹಬ್ಬಿತ್ತು. ಈ ಪ್ರದೇಶದಲ್ಲಿ ಕೂಡ ಹಲವಾರು ಪ್ರಾಚ್ಯಾವಶೇಷಗಳು ಉಪಲಬ್ಧವಾಗಿವೆ. ಇಲ್ಲಿರುವ ಬಸವಣ್ಣ ಬೀದಿಯ ಕೇಂದ್ರಲ್ಲಿ ಈಗಿರುವ ಬಸವಣ್ಣನ ಗುಡಿ ಮುಂಚೆ ಒಂದು ದೊಡ್ಡ ದೇವಾಲಯ ಬಹುಶಃ ಶೈವದೇವಾಲಯವಾಗಿತ್ತು. ಅದರ ಹಲವು ಬಿಡಿ ಭಾಗಗಳು ಈಗಲೂ ನೋಡ ಸಿಗುತ್ತವೆ. ಇಲ್ಲಿನ ಈಗಿನ ಕಾಳಿಕಾದೇವಾಲಯದಲ್ಲಿ ಇಟ್ಟಿರುವ ವರುಣನ ಮೂರ್ತಿ ತುಂಬ ದೊಡ್ಡದಿದ್ದು ಅದು ಬಹುಶಃ ಈ ಮೂಲ ದೇವಾಲಯಕ್ಕೆ ಸಂಬಂಧಪಟ್ಟಿತ್ತು. ಇದಲ್ಲದೆ ಇದರ ಪಶ್ಚಿಮ ಬದಿಯಲ್ಲಿರುವ ಈಗಿನ ಜೈನ ಬಸದಿ (ದೊಡ್ಡ ಬಸದಿ) ಕೂಡ ಹಳೆಯದು. ಈಗ ಈ ಬಸದಿಯಲ್ಲಿ ಬೇರೆಡೆಯಿಂದ ತಂದು ಸ್ಥಾಪಿಸಿರುವ ನೇಮಿನಾಥ ತೀರ್ಥಂಕರನ ಮೂರ್ತಿ ಕೂಡ ತುಂಬಾ ಪ್ರಾಚೀನ. ಚಾಲುಕ್ಯ ರಟ್ಟರ ಕಾಲಕ್ಕೆ ಸೇರಿದ್ದು. ಇದಲ್ಲದೆ ಶೇರಿಗಲ್ಲಿ ಮಠಗಳಲ್ಲಿ ಪ್ರದೇಶಗಳಲ್ಲಿ ಕೂಡ ಒಂದೊಂದು ಬಸದಿಗಳಿವೆ. ಅನಂತಶಯನಗುಡಿ ಮತ್ತು ವೆಂಕಟರಮಣನ ದೇವಸ್ಥಾನಗಳು ಕೂಡ ತಕ್ಕಷ್ಟು ಹಳೆಯವು. ಅನಂತಶಯನ ದೇವಾಲಯದ ಬದಿಯಲ್ಲಿರುವ ದ್ಯಾಮವ್ವ ಅಥವಾ ಗ್ರಾಮ ದೇವತೆಯ ಗುಡಿ ಈಗ ನೋಡಲು ಅಷ್ಟೇನು ಪ್ರಾಚೀನವೆಂದು ಕಾಣದಿದ್ದರೂ ಮೂಲತಃ ೪ ನೆಯ ಬೆಳಗಾವಿಯ ಸ್ಥಾಪನೆಯೊಂದಿಗೇ ನಿರ್ಮಾಣಗೊಂಡುದು. ಪ್ರಾಚೀನ ಕನ್ನಡಿಗರು ಊರೊಂದನ್ನು ನಿರ್ಮಿಸುವಾಗ ಮೊದಲು ಈ ದೇವಿಯನ್ನು ಸಿದ್ಧಗೊಳಿಸಿ, ಪ್ರತಿಪ್ಠಿಸಿದ ತರುವಾಯವೇ ಊರನ್ನು ನಿರ್ಮಿಸುತ್ತಿದ್ದರು. ಇವಳು ತಮ್ಮ ಮಾತೃದೇವತೆ, ಎಲ್ಲಂದದಲ್ಲೂ ತಮ್ಮನ್ನು ರಕ್ಷಿಸುವಳು ಎಂದು ತಿಳಿದಿದ್ದರು.
ಇದರೊಂದಿಗೆ ಈಗಿನ ಕಪಿಲೇಶ್ವರ ದೇವಾಲಯದ ಪ್ರದೇಶವನ್ನು ಇಲ್ಲಿ ಗಮನಿಸಬೇಕು. ಈ ಪ್ರದೇಶ ಮೂಲತಃ ಮೊದಲ ಬೆಳಗಾವಿ ಅಥವಾ ನಾಗರ ಬೆಳಗಾವಿಗೆ ಸೇರಿದ್ದೊ ಅಥವಾ ಬಾಂದೂರ ಅಥವಾ ಕೋನವಾಳ ಎಂಬ ಪ್ರಾಚೀನ ಹಳ್ಳಿಗಳಿಗೆ ಸಂಬಂಧಿಸಿದ್ದೊ ಹೇಳುವುದು ಕಷ್ಟ. ಮುಂಚೆ ಇಲ್ಲಿ ಹನ್ನೆರಡು ತಿಂಗಳೂ ಹರಿಯುತ್ತಿದ್ದ ಹಳ್ಳ ಮತ್ತು ದೇವಾಲಯದ ದಕ್ಷಿಣ ಬದಿಯಲ್ಲಿದ್ದ ಸುಂದರವಾದ ಕೊಳಗಳು ಈಗ ವಿಕೃತಗೊಂಡಿವೆ. ಮೊದಲು ಈ ಭಾಗದಲ್ಲಿ ಒಂದು ರುದ್ರಭೂಮಿ ಕೂಡ ಇತ್ತು. ಈಗಲೂ ಇಲ್ಲಿ ಶ್ರಾದ್ಧ ಕರ್ಮಾದಿಗಳನ್ನು ಮಾಡುವ ಪರಂಪರೆ ನಡೆದುಕೊಂಡು ಬಂದಿದೆ. ಕಪಿಲೇಶ್ವರ ದೇವಾಲಯದ ಆವರಣದಲ್ಲಿ ಈಗಲೂ ಉಳಿದು ಬಂದಿರುವ ಪ್ರಾಚ್ಯಾವಶೇಷಗಳಲ್ಲಿ ಉತ್ತರಾಭಿಮುಖ ಗಣಪತಿ, ಪಶ್ಚಿಮಾಭಿಮುಖ ಭೈರವ ಅಥವಾ ವೀರಭದ್ರ, ಒಂದು ಮುಖಲಿಂಗ ಪ್ರಾಚೀನಕಾಲದ ನಾಗರ ಮೂರ್ತಿಗಳು ಮತ್ತು ಅರ್ಧ ಭಾಗ ಮಾತ್ರ ಉಳಿದಿರುವ ಒಂದು ಶಿವನ ಮೂತ್ತಿ ಗಮನಾರ್ಹವಾಗಿವೆ. ಮೇಲಿನ ಅರ್ಧ ಮಾತ್ರ ಉಳಿದಿರುವ ಶಿವನ ಮೂರ್ತಿ ಬಹಳ ಹಳೆಯದಾಗಿದ್ದು ಬಹುಶಃ ಲಕುಲೀಶ ಶಿವನದಾಗಿರುವಂತೆ ಕಾಣುತ್ತದೆ. ಎರಡು ಕೈಗಳು ಮುರಿದು ಎರಡು ಕೈಗಳು ಮಾತ್ರ ಈಗ ಉಳಿದಿರುವುದರಿಂದ ಇದನ್ನು ನಿರ್ಧರಿಸಿ ಹೇಳುವುದು ಕಷ್ಟವೆನಿಸಿದೆ.
ತರುವಾಯದಲ್ಲಿ ಕಲ್ಯಾಣ ಚಾಳುಕ್ಯರು, ರಟ್ಟರು, ಗೋವೆಯ ಕದಂಬರು, ದೇವಗಿರಿಯ ಯಾದವರು, ವಿಜಯನಗರದವರು ಬೆಳಗಾವಿಯನ್ನು ರಕ್ಷಿಸಿ ಅದನ್ನು ಬೆಳೆಸುತ್ತ ಬಂದಿದ್ದಾರೆ. ಕ್ರಿ.ಶ. ೧೪೭೨-೭೩ ರಲ್ಲಿ ಬೆಳಗಾವಿಯ ಕೋಟೆ ವಿಜಯನಗರದವರ ಕೈತಪ್ಪಿ ಬಹಮನಿ ಮತ್ತು ತರುವಾಯ ವಿಜಾಪುರದವರ ಕೈ ಸೇರಿತು. ಪ್ರಸಿದ್ಧ ಬಹಮನಿ ಮಂತ್ರಿ ಮಹಮ್ಮದ ಗವಾನನ ನೇತೃತ್ವದಲ್ಲಿ ಬಹಮನಿ ಸೈನ್ಯ ಬೆಳಗಾವಿ ಕೋಟೆಯನ್ನು ವಶಪಡಿಸಿಕೊಂಡಿತು. ಇದಲ್ಲದೆ ಮಹಮ್ಮದ ತಘಲಖ್, ಆದಿಲಶಾಹಿಗಳು ಶಿವಾಜಿ ಮತ್ತು ಪೇಶ್ವೆಗಳು ಬ್ರಿಟಿಶರು, ಹೀಗೆ ಒಬ್ಬರಾದ ಮೇಲೆ ಒಬ್ಬರಂತೆ ಬೆಳಗಾವಿಯ ಮೇಲೆ ದಾಳಿ ಮಾಡಿ ಲೂಟಿ ಮಾಡುತ್ತ ವಶಪಡಿಸಿಕೊಂಡು ತಮ್ಮ ಆಡಳಿತ ನಡೆಸುತ್ತ ಬಂದರು. ಬೆಳಗಾವಿಯ ಇತಿಹಾಸದಲ್ಲಿ ಅಸದಖಾನನೆಂಬ ವಿಜಾಪುರ ಸರದಾರನ ಹೆಸರು ಎತ್ತಿ ಹೇಳುವಂಥದು. ಈಗ ಕೋಟೆಯಲ್ಲಿ ಕಟ್ಟಿಸಿರುವ ಸಫಾಮಸೀದೆ ಮತ್ತು ದಂಡಿನ ಪ್ರದೇಶದಲ್ಲಿರುವ ಈಗಿನ ಗೋರಿಗಳು ಉಲ್ಲೇಖನೀಯವಾಗಿವೆ. ಬೆಳಗಾವಿಗೆ ಹಿಂದಿನ ಮುಸಲ್ಮಾನರು ಮುಸ್ತಫಾಬಾದ ಎಂದೂ ದಿಲ್ಲಿಯ ಮೊಘಲರು ಗೆದ್ದ ಮೇಲೆ ಆಜಂನಗರವೆಂದೂ ಹೆಸರಿಟ್ಟರೆಂದು ತಿಳಿಯುತ್ತದೆ. ಆದರೆ ಆ ಹೆಸರುಗಳು ನಿಲ್ಲದೆ ಬೆಳಗಾವಿ ಎಂಬ ಹೆಸರು ಸುಮಾರು ಎರಡು ಸಾವಿರ ವರ್ಷಗಳವರೆಗೆ ಅನೂಚಾನವಾಗಿ ಉಳಿದು ಬಂದಿದ್ದು ನಗರ ಕೂಡ ಕಾಲನ ದಾಳಿಯನ್ನು ಸೈರಿಸಿಯೂ ಕುಂದಿಲ್ಲದೆ ತನ್ನ ಏಳಿಗೆಯನ್ನು ಮುಂದುವರಿಸಿಕೊಂಡು ಬಂದಿದೆ. ಇಂದು ರಾಜ್ಯದ ಮೂರನೆಯ ಮಹಾನಗರವಾಗಿದೆ.
ನೇಗಿನಹಾಳ ಪ್ರಬಂಧಗಳು: ಕಣ್ಮರೆಯಾದ ಕನ್ನಡ – ಬಿಂಜ
ಬಿಂಜ ಶಬ್ದ ವಿಂಧ್ಯದ ತದ್ಭವವೆಂದು ಕೇಶಿರಾಜ ಹೇಳುತ್ತಾನೆ. ವಿಂಧ್ಯವು ಉತ್ತರ ಮತ್ತು ದಕ್ಷಿಣ ಭಾರತಗಳನ್ನು ವಿಭಾಗಿಸುವ ಪರಂಪರಾಗತ ಪರ್ವತಶ್ರೇಣಿ. ಅಗಸ್ತ್ಯ ವಿಂಧ್ಯವನ್ನು ದಾಟಿಬಂದ ಮೊದಲ ಗುಂಪಿನ ಆರ್ಯರ ಮುಂದಾಳು ಎಂಬುದು ನಮ್ಮ ಪೌರಾಣಿಕ ಕತೆಗಳ ಹೇಳಿಕೆ.
ಕನ್ನಡದ ಅನೇಕ ಕೃತಿಗಳಲ್ಲಿ ಬಿಂಜ ಶಬ್ದದ ಪ್ರಯೋಗವಿದೆ. ಕರ್ನಾಟಕ ಶಬ್ದಸಾರ, ಕರ್ನಾಟಕ ಶಬ್ದ ಮಂಜರಿ, ಕರ್ನಾಟಕ ಭಾರತ ನಿಘಂಟುಗಳು ಈ ಪದಕ್ಕೆ ಕೇವಲ ಅಡವಿ, ಅರಣ್ಯ ಎಂಬ ಸಾಮಾನ್ಯಾರ್ಥ ನೀಡಿವೆಯೆ ಹೊರತು ವಿಂಧ್ಯ ಪರ್ವತವೆಂಬ ವಿಶಿಷ್ಟಾರ್ಥ ನೀಡಿಲ್ಲ. ಪ್ರಾಚೀನ ಕೃತಿಗಳ ಹಲವು ಪ್ರಯೋಗಗಳು ಇದನ್ನು ಸಾಮಾನ್ಯಾರ್ಥದಲ್ಲಿಯೇ ಪ್ರಯೋಗಿಸಿವೆ. ಇಂಥ ಪ್ರಯೋಗಗಳು ಶಾಸನಗಳಲ್ಲಿ ಕೂಡ ಬಂದಿವೆ. ಇತ್ತೀಚೆಗೆ ಬೆಳಕಿಗೆ ಬಂದ ಸೊಲ್ಲಾಪುರದ ವಿವಾಹ ಪುರಾಣವೆಂದು ಹೆಸರಾದ (ಕ್ರಿ.ಶ. ೧೧೫೦-೬೦) ಶಾಸನದಲ್ಲಿ-
ಕಂಜಾಕ್ಷಿಸಬರಿಯರ್‌
ಬಿಂಜದೊಳೊಂದಾಗಿ
ಮಂಜರಿ ರಾಗದಿಂ ಪಾಡುತಿಪ್ಪರ್ ||
(ಸಂಶೋಧನ ವ್ಯಾಸಂಗ-೧-೫)
ಎಂದು ಹೇಳಿದೆ. ನಾಂದೇಡ ಜಿಲ್ಲೆ ತಡಖೇಲ ಊರಿನ ಕನ್ನಡ ಶಾಸನ (ಕ್ರಿ.ಶ. ೧೦೪೭) ಡಂಗ, ಸವಲಕ್ಕವಿಂಜ, ವರಾಳ, ಲಂಜಿ, ಚಕ್ರಗೊಟ್ಟ ಎಂಬ ದಕ್ಷಿಣ-ಮಧ್ಯಭಾರತದ ಕೆಲವು ಪ್ರದೇಶಗಳನ್ನು ಹೆಸರಿಸಿದೆ. ಇದರಲ್ಲಿನ ಸವಲಕ್ಕವಿಂಜ ಎಂದರೆ ವಿಂಜ ಬಿಂಜ ವಿಂಧ್ಯಪ್ರದೇಶವೇ. ಅಂದು ಈ ಪ್ರದೇಶ ವಿಂಧ್ಯ ಪರ್ವತವನ್ನೊಳಗೊಂಡಂತೆ ಅಕ್ಕಪಕ್ಕದಲ್ಲಿ ಒಂದೂಕಾಲಲಕ್ಷದಷ್ಟು ವಿಶಾಲವಾಗಿತ್ತು.
ವಿಂಧ್ಯದ ಪ್ರಯೋಗ ಸಂಸ್ಕೃತ ಸಾಹಿತ್ಯದಲ್ಲೂ ವಿಪುಲವಾಗಿದೆ. ಆದರೂ ಸಂಸ್ಕೃತದ ಪ್ರಖ್ಯಾತ ಕೋಶಕಾರೆನಿಸಿರುವ ಮೋನಿಯರ್‌ ವಿಲಿಯಮ್ಸ್‌ ಇದರ ಮೂಲವಾಗಲಿ ನಿಷ್ಪತ್ತಿಯಾಗಲಿ ತಿಳಿದಿಲ್ಲವೆಂದು ಹೇಳಿದ್ದಾರೆ. ಆಪ್ಟೆ ಮೊದಲಾದವರೂ ಇದರ ಮೂಲವನ್ನು ತಿಳಿಸಿಲ್ಲ. ಆದ್ದರಿಂದ ಇದು ಸಂಸ್ಕೃತ ಮೂಲದ ಪದವಲ್ಲ; ಆರ್ಯೇತರ-ದ್ರಾವಿಡ ಮೂಲದ್ದು. ಇದರ ಅರ್ಥ ಕಾಡು, ಅರಣ್ಯ ಎಂದೇ. ಹರಿಹರ ಕೇವಲ ಕಾಡು ಎಂಬರ್ಥದಲ್ಲಿ ವಿಂಧ್ಯ ಶಬ್ದವನ್ನು ಪ್ರಯೋಗಿಸಿದ್ದಾನೆ. ವಿಂಧ್ಯವಾಸಿನಿ ಎಂದಿರುವ ದುರ್ಗೆಯ ಹೆಸರಿಗೆ ಕಾಡಿನಲ್ಲಿ ವಾಸಿಸುವ ದೇವಿ ಎಂದು ಅರ್ಥ. ಈ ಪ್ರದೇಶದವನಾದ ಪ್ರಸಿದ್ಧ ವೈಯಾಕರಣಿ ವ್ಯಾಢಿ ಕೂಡ ವಿಂಧ್ಯ ವಾಸಿನ್‌ ಎಂದು ಪ್ರಸಿದ್ಧಿ ಪಡೆದವನು. ಆದ್ದಿರಿಂದ ಕಾನು, ಕುಂದ, ಗುಡ್ಡ, ಬೆಟ್ಟ, ಮಲೆ ಮೊದಲಾದವುಗಳಂತೆ ವಿಂಜ | ಬಿಂಜವೂ ಕನ್ನಡ ಮೂಲದ್ದು. (ತಮಿಳು ತೆಲುಗುಗಳಲ್ಲಿ ಇಂಥದೊಂದು ಪದವಿಲ್ಲ).
ಶಂಬಾ ಅವರು ಕನ್ನಡದ ಮೂಲನೆಲೆ ಗೋದಾವರಿಯ ಉತ್ತರದಲ್ಲಿ ಎಂದು ಹೇಳುತ್ತಾರೆ. ನರ್ಮದಾ ನದಿಯದಡದಲ್ಲಿದ್ದ ಕರ್ನಾಟಕ ರಾಕ್ಷಸನನ್ನು ಆರ್ಯರು ಓಡಿಸಿದರೆಂದು ಹೇಳುವಲ್ಲಿ ಐತಿಹಾಸಿಕ ಘಟನೆಯೊಂದು ಅಡಗಿದೆ ಎಂದೂ, ಈಗಿನ ಗುಜರಾತ ಪ್ರದೇಶದಲ್ಲಿ ಹಲವಾರು ಕನ್ನಡ ಮೂಲದ ಸ್ಥಳನಾಮಗಳಿವೆ ಎಂದೂ ಅವರು ತೋರಿಸಿಕೊಟ್ಟಿದ್ದಾರೆ. ಅವರೇ ಒಂದು ಕಡೆ ಗೋದಾವರಿಯ ಆಸುಪಾಸಿನಲ್ಲಿ ಬೀಡ್‌ ಎಂಬ ಅಚ್ಚಕನ್ನಡ ಊರ ಹೆಸರಿರುವುದನ್ನು ಇನ್ನೊಂದೆಡೆ ಇಂದಿನ ಮಾಳವಕ್ಕೆ ಮಲಯ ಎಂಬ ದ್ರಾವಿಡ ಮೂಲದ ಹೆಸರಿರುವುದನ್ನು ಉಲ್ಲೇಖಿಸಿದ್ದಾರೆ. ಕನ್ನಡಿಗರ ಮೂಲ ನೆಲೆ ವಿಂಧ್ಯದ ದಕ್ಷಿಣ ಬದಿಯಲ್ಲಿ ಇದ್ದುದರಿಂದಲೇ ಅವರು ಅದನ್ನು ಮಲೆ, ಕಾಡು, ವಿಂಜ | ಬಿಂಜ ಎಂದೂ ಕರೆಯುತ್ತಿದ್ದರು. ಶಂಬಾ ಅವರ ಪ್ರಮೇಯ ಬರಿ ಊಹೆಯಲ್ಲ ಎನ್ನಲು ಇದೂ ಒಂದು ಹೊಸ ಆಧಾರ.
ನೇಗಿನಹಾಳ ಪ್ರಬಂಧಗಳು: ಕನ್ನಡ ನಾಡು-ನುಡಿಗಳು ಎಷ್ಟು ಪ್ರಾಚೀನ?
ಕರ್ನಾಟಕದಲ್ಲಿ ದೊರೆಯುವ ನಿರ್ದಿಷ್ಟವಾದ ಐತಿಹಾಸಿಕ ದಾಖಲೆಗಳಲ್ಲಿ ಮೌರ್ಯ ಅಶೋಕನ ಪ್ರಾಕೃತ ಲಿಪಿಗಳೇ ಮೊದಲಿನವು. ಅವುಗಳ ತರುವಾಯ ಶಾತಮಾಹನ, ಪಲ್ಲವ ಮತ್ತು ಕದಂಬ ರಾಜಮನೆತನಗಳಿಗೆ ಸೇರಿದ ಪ್ರಾಕೃತ ಶಾಸನಗಳು ಅಲ್ಲಲ್ಲಿ ತೋರಿಬಂದಿವೆ. ಕ್ರಿ.ಶ. ಪೂರ್ವ ಮೂರನೆಯ ಶತಮಾನದಿಂದ ಕ್ರಿ.ಶ. ನಾಲ್ಕನೆಯ ಶತಮಾನದವರೆಗಿನ ಸುಮಾರು ಏಳುನೂರು ವರ್ಷಗಳ ಕಾಲಾವಧಿಯಲ್ಲಿ ಇವು ಹುಟ್ಟಿವೆ. ಪ್ರದೇಶವ್ಯಾಪ್ತಿಯ ದೃಷ್ಟಿಯಿಂದ ಇವು ಉತ್ತರದಲ್ಲಿ ಕಲಬುರ್ಗಿ ಜಿಲ್ಲೆಯ ಸನ್ನತಿಯಿಂದ ಪ್ರಾರಂಭಿಸಿ (ಬೆಳಗಾವಿ ಸಮೀಪದ) ವಡಗಾವಿ, ಬನವಾಸಿ, ಮಳವಳ್ಳಿಗಳಲ್ಲೂ ತುಂಗಭದ್ರೆಯ ಎಡಬಲದ ಮಸ್ಕಿ, ಕೊಪ್ಪಳ, ನಿಟ್ಟೂರು ಮೊದಲಾದೆಡೆಗಳಲ್ಲಿಯೂ ದಕ್ಷಿಣ ಕರ್ನಾಟಕದ ಹಿರೇಮಗಳೂರಿನಲ್ಲಿಯೂ ದೊರೆತಿವೆ. ತುಂಗಭದ್ರೆಯ ಎಡಬಲದ ಪ್ರದೇಶದಲ್ಲಿಯೇ ಪ್ರಾಕೃತ ಶಾಸನಗಳ ಸಂಖ್ಯೆ ವಿಶೇಷವಾಗಿದ್ದು ದಕ್ಷಿಣ ಕರ್ನಾಟಕದಲ್ಲಿ ತೀರ ಕಡಿಮೆಯಾಗಿದೆ. ಕರ್ನಾಟಕದ ಮೇಲೆ ಆದ ಆರ್ಯಮೂಲ ಸಂಸ್ಕೃತಿಯ ಪ್ರಭಾವದ ದೃಷ್ಟಿಯಿಂದ ಈ ಸಂಗತಿ ಗಮನಾರ್ಹವಾಗಿದೆ. ಕರ್ನಾಟಕ ಸಂಸ್ಕೃತಿಯ ವಿಕಾಸದ ಈ ಹಂತದಲ್ಲಿ ತುಂಗಭದ್ರಾ ನದಿಯೂ ವಿಶಿಷ್ಟ ಪಾತ್ರವಹಿಸಿದೆಯೆಂದು ಇದರಿಂದ ಶ್ರುತ ಪಡುತ್ತದೆ.
ಈವರೆಗೆ ಒಟ್ಟು ಇಪ್ಪತ್ತೊಂದು ಕಡೆ ಪ್ರಾಕೃತ ಶಾಸನಗಳು ಕರ್ನಾಟಕದಲ್ಲಿ ಕಂಡುಬಂದಿವೆ. ಇತ್ತೀಚೆಗೆ ಅಶೋಕನ ಮತ್ತೆರಡು ಶಾಸನಗಳು ದೊರೆತಿದ್ದು, ಕರ್ನಾಟಕದಲ್ಲಿ ಅವನ ಶಾಸನಗಳ ಸಂಖ್ಯೆ ಹತ್ತಕ್ಕೇರಿದೆ. ಧರ್ಮದ ದೃಷ್ಟಿಯಿಂದ ಇವುಗಳಲ್ಲಿ ಸನ್ನತಿಯ ಬಿಡಿಬರಹಗಳು ಬೌದ್ಧ ಧರ್ಮಕ್ಕೆ ಸಂಬಂಧಿಸಿದ್ದರೆ, ಮಳವಳ್ಳಿಯ ಶಾಸನಗಳು ಶೈವಪರವಾಗಿವೆ. ಮಾಧವಪೂರ-ವಡಗಾವಿ, ಹಿರೇಮಗಳೂರು ಮತ್ತು ಹಿರೇಹಡಗಲಿಯ ಪಲ್ಲವ ಶಾಸನಗಳು ವೈದಿಕಮತಕ್ಕೆ ಸಂಬಂಧಿಸಿವೆ. ಇದರಿಂದ ಕನ್ನಡ ಜನಪದವು ವೈದಿಕ-ಅವೈದಿಕವಾದ ಎರಡೂ ಸಂಪ್ರದಾಯಗಳ ಪ್ರಭಾವ ವಲಯದಲ್ಲಿ ಅಂದು ಬಾಳುತ್ತಿದ್ದುದು ಸ್ಪಷ್ಟವಿದೆ. ಉತ್ತರದವರಾದ ಮೌರ್ಯರು ತಮ್ಮ ಆಡಳಿತವನ್ನು ನೇರವಾಗಿ ಕರ್ನಾಟಕದ ಮೇಲೆ ಹೇರಿದ್ದರಿಂದ ಅವರ ಕಾಲದಲ್ಲಿ ಕನ್ನಡ ಜನಪದರ ಮೇಲೆ ಆರ್ಯ ಸಂಸ್ಕೃತಿಯ ಪ್ರಭಾವ ಮುದ್ರೆ ದಟ್ಟವಾಗಿ ಮೂಡಿರಬೇಕೆಂದು ತೋರುತ್ತದೆ.
ಹೀಗೆ ಆರ್ಯಸಂಸ್ಕೃತಿಯ ಪ್ರಭಾವದ ನೇರ ಪ್ರಮಾಣಗಳಾದ ಈ ಪ್ರಾಕೃತ ಶಾಸನಗಳಲ್ಲಕಿಲ ಸ್ಥೂಲವಾಗಿ ಎರಡು ಭಾಗ ಮಾಡಬಹುದು. ಒಂದು, ಕ್ರಿಸ್ತ ಪೂರ್ವದ ಹಂತ: ಎರಡನೆಯದು, ಕ್ರಿಸ್ತಶಕದ ಆರಂಭದ ಹಂತ. ಮೊದಲೆನಯ ಹಂತದಲ್ಲಿ ಅಶೋಕನ ಹತ್ತು ಧರ್ಮಲಿಪಿಗಳೂ ಮಾಧವಪೂರ-ವಡಗಾವಿ ಶಾಸನವೂ ಸಮಾವೇಶಗೊಳ್ಳುತ್ತವೆ. ಎರಡನೆಯ ಹಂತದಲ್ಲಿ ಸನ್ನತಿ, ಮಳವಳ್ಳಿ, ಬನವಾಸಿ, ಹೀರೆಹಡಗಲಿ ಮುಂತಾದ ಶಾಸನಗಳು ಸಮಾವೇಶಗೊಳ್ಳುತ್ತವೆ. ಮೊದಲನೆಯ ಹಂತದ ಶಾಸನಗಳಲ್ಲಿ ಕನ್ನಡ ಭಾಷೆಯ ಅಂಶಗಳು ಇಲ್ಲವೆಂದೇ ಹೇಳಬಹುದಾದ ಸ್ಥಿತಿಯಿದ್ದರೆ, ಎರಡನೆಯ ಹಂತದಲ್ಲಿ ಖಚಿತವಾಗಿಯೂ ಕನ್ನಡ ಭಾಷೆಯ ಅಸ್ತಿತ್ವವನ್ನು ಸಿದ್ಧಪಡಿಸುವ ಅಂಶಗಳು ಕಂಡುಬರುತ್ತವೆ. ಇದರಿಂದ ವ್ಯಕ್ತವಾಗುವ ಒಂದು ಅಂಶವೆಂದರೆ, ಕ್ರಿ.ಶ. ಎರಡನೆಯ ಶತಮಾನದ ಹೊತ್ತಿಗಾಗಲೇ ಕರ್ನಾಟಕದ ದ್ರಾವಿಡ ಮೂಲದ ಜನಾಂಗ ಮತ್ತು ಉತ್ತರದಿಂದ ಬಂದ ಆರ್ಯಮೂಲದ ವಲಸೆಗಾರರಲ್ಲಿ ಸಾಂಸ್ಕೃತಿಕ ಸಾಮರಸ್ಯ ಏರ್ಪಟ್ಟಿತ್ತೆಂಬುದು.
ಒಂದು ಜನಪದ ಸ್ವರೂಪದ ನಿರ್ಮಾಣಕ್ಕೆ ಅದರ ಭೌಗೋಲಿಕ ವ್ಯಾಪ್ತತೆ ಮತ್ತು ಅದಕ್ಕಿಂತ ಹೆಚ್ಚಾಗಿ ಅದರ ಭಾಷೆ ಮುಖ್ಯ ಪಾತ್ರ ವಹಿಸುತ್ತವೆ. ಈ ನಿಟ್ಟಿನಿಂದ ನೋಡಿದಾಗ, ತಮಿಳಿನಿಂದ ಕನ್ನಡವು ಬೇರೆಯಾಗಿ ಸ್ವತಂತ್ರ ಅಸ್ತಿತ್ವ ಸಂಪಾದನೆ ಮಾಡಿದ ಕಾಲಾವಧಿಯ, ಬಹುಮುಖ್ಯವಾದದ್ದೆನಿಸುತ್ತದೆ.
ಭಾಷೆಯೊಂದನ್ನು ಒಡೆದು ಉಪಭಾಷೆಗಳನ್ನು ನಿರ್ಮಿಸುವಲ್ಲಿ ರಾಜಕೀಯ ಆಡಳಿತವೂ ಒಂದು ಶಕ್ತಿಯಾಗಿ ಕಾರ್ಯನಿರ್ವಹಿಸುತ್ತದೆ. ಅದೂ ಬೇರೊಂದು ಮೂಲದ ಜನಾಂಗದ ಆಡಳಿತುವ ಬಹುಮುಖ್ಯವಾದ ಪಾತ್ರವಹಿಸಬಲ್ಲದು. ಆ ಪೂರ್ವದಲ್ಲಿಯೆ ನಿರ್ಮಾಣಗೊಂಡಿದ್ದ ಉಪಭಾಷಾ ವೈಶಿಷ್ಟ್ಯಗಳು ಮತ್ತೂ ಹೆಚ್ಚುವಂತೆ ಮಾಡಿ ಪ್ರತ್ಯೇಕ ಭಾಷೆಯ ಅಸ್ತಿತ್ವಕ್ಕೆ ಅದು ಕಾರಣವಾಗಲೂಬಹುದು. ಮೌರ್ಯ ಆಡಳಿತಕ್ಕೆ ಅಂದು ಕರ್ನಾಟಕದ ಬಹು ಭಾಗಗಳು ಅಶೋಕನ ಶಾಸನಗಳಲ್ಲಿಯೇ ಸ್ಪಷ್ಟ ಆಧಾರಗಳಿವೆ.
[1] ಜತೆಗೆ ಅಶೋಕನ ಪ್ರೋತ್ಸಾಹದಿಂದಾಗಿ ಬೌದ್ಧ ಮತದ ಪ್ರಸಾರವೂ ಕರ್ನಾಕದಲ್ಲಿ ನಡೆದಿರಬೇಕೆಂದು ತಿಳಿಯಬಹುದಾಗಿದೆ. ಕನ್ನಡವು ಸ್ವತಂತ್ರ ಭಾಷೆಯಾಗಿ ಮಾರ್ಪಡುವಲ್ಲಿ ಮೌರ್ಯರು ಆಡಳಿತವು ಅಪಾರ ಪ್ರಭಾವ ಬೀರಿರಬೇಕೆಂದು ಊಹಿಸಬಹುದಾಗಿದೆ.
ಹೀಗೆ ಕನ್ನಡವು ಶಾತವಾಹನರ ಕಾಲಾವಧಿಗಿಂತ ಪೂರ್ವದಲ್ಲಿಯೇ ಸ್ವತಂತ್ರಗೊಂಡಿರುವ ಸಾಧ್ಯತೆ ಇದೆ. ಪ್ರೊ || ತೀ. ನಂ. ಶ್ರೀ. ಅವರು ಕ್ರಿ.ಶ. ಪೂ. ಅಯ್ದನೆಯ ಶತಮಾನದಲ್ಲಿ ಅದು ಸ್ವತಂತ್ರಗೊಂಡಿರಬೇಕೆಂದು ಊಹೆಯನ್ನು ಮುಂದೆ ಮಾಡಿದ್ದಾರೆ. [2] ಆದರೆ ನಂಬಲರ್ಹವಾದ ಆಧಾರಗಳು ದೊರೆಯುತ್ತಿರುವುದು ಶಾತವಾಹನರ ಕಾಲದಲ್ಲಿಯೆ ಎಂಬುದನ್ನು ನೆನಪಿಡಬೇಕು. ಅಂಥ ಆಧಾರಗಳನ್ನು ಕುರಿತು ಈಗ ನೋಡಬಹುದು.
ಕರ್ನಾಟಕದಲ್ಲಿ ಈವರೆಗೆ ದೊರೆತಿರುವ ಪ್ರಾಕೃತ ಶಾಸನಗಳು ಮುಂದಿನಂತೆ ಇವೆ:
	೧. ಗವೀಮಠ[3]
	ಮೌರ್ಯ ಅಶೋಕ
	ಕ್ರಿ.ಶ. ಪೂ. ೩ ನೇ ಶ.

	೨. ಪಾಲ್ಕಿಗುಂಡು3 ” ”
	”
	”

	೩. ಮಸ್ಕಿ[4] ” ”
	”
	”

	೪. ಬ್ರಹ್ಮಗಿರಿ4
	”
	”

	೫. ಸಿದ್ಧಾಪುರ4
	”
	”

	೬. ಜಟಿಂಗರಾಮೇಶ್ವರ4
	”
	”

	೭. ನಿಟ್ಟೂರು-೧[5] ” ”
	”
	”

	೮. ನಿಟ್ಟೂರು-೨5 ” ”
	”
	”

	೯. ಮಾಧವಪೂರ ವಡಗಾವಿ[6]
	–
	ಕ್ರಿ.ಶ. ಪೂ. ೧ ನೇ ಶ.

	೧೦. ಬನವಾಸಿ[7]
	ಶಾತವಾಹನ
	ಕ್ರಿ.ಶ. ೨ನೇ ಶ.

	೧೧. ಬನವಾಸಿ[8]
	(ಚುಟು)
	ಕ್ರಿ.ಶ. ೨ನೇ ಶ.

	೧೨. ಮಳವಳ್ಳಿ[9]
	”
	”

	೧೩. ಸನ್ನತಿ[10]
	”
	”

	೧೪. ಹಂಪಿ[11]
	–
	”

	೧೫. ಹಿರೇಮಗಳೂರು[12]
	–
	ಕ್ರಿ.ಶ. ೩ನೇ ಶ.

	೧೬. ಬೆಳ್ವಾಡಗಿ[13]
	–
	”

	೧೭. ಹಿರೇಹಡಗಲಿ[14]
	ಪಲ್ಲವ (ಶಿವಸ್ಕಂದವರ್ಮ)
	ಕ್ರಿ.ಶ. ೩ನೇ ಶ.

	೧೮. ಚಂದ್ರವಳ್ಳಿ[15]
	ಕದಂಬ (ಮಯೂರವರ್ಮ)
	ಕ್ರಿ.ಶ. ೪ನೇ. ಶ.

	೧೯. ಮಳವಳ್ಳಿ[16] ”
	”
	”

	೨೦. ಹುರುಸುಗುಂದಿ[17]
	–
	?

	೨೧. ಕುರಗೋಡ[18]
	–
	ಕ್ರಿ.ಶ. ೪ನೇ ಶ.?


ಇವಲ್ಲದೆ, ಇತ್ತೀಚೆಗೆ ಪತ್ರಿಕೆಗಳಲ್ಲಿ ಚಿತ್ರದುರ್ಗದ ಸಮೀಪದ ಗುಹೆಗಳಲ್ಲಿ ಬ್ರಾಹ್ಮೀಲಿಪಿಯ ಶಾಸನಗಳಿರುವುದರ ಬಗೆಗೆ ವರದಿಗಳು ಪ್ರಕಟವಾಗಿವೆ. ಅವು ಬ್ರಾಹ್ಮೀಶಾಸನಗಳೆಂದು ಖಚಿತವಾದರೆ ಕರ್ನಾಟಕದ ಪ್ರಾಕೃತ ಶಾಸನಗಳ ಸಂಖ್ಯೆ ಸುಮಾರು ೨೫ ರಷ್ಟು ಆಗುತ್ತದೆ.
ಅಶೋಕನ ಶಾಸನಗಳ ಭಾಷೆಯನ್ನು ವಿದ್ವಾಂಸರು ‘ಮಗಧನ್‌’ (Magadhan) ಎಂದು ಕರೆದಿದ್ದಾರೆ.[19] ಈ ಮಾಗಧ ಎಂಬುದು ಮುಂದಿನ ಕಾಲಾವಧಿಯ ಪ್ರಾಕೃತಗಳಾದ ‘ಮಾಗಧಿ’ ಅಥವಾ ‘ಅರ್ಧಮಾಗಧಿ’ ಭಾಷೆಗಳಲ್ಲ. ಅವೇ ಬೇರೆ; ಇದೇ ಬೇರೆ. ಜತೆಗೆ ಇದರಲ್ಲಿ ಪ್ರಾಂತಿಕ ವ್ಯತ್ಯಾಸಗಳೂ ಇವೆ.
ಕೊಪ್ಪಳದ ಗವೀಮಠ ಮತ್ತು ಪಾಲ್ಕಿಗುಂಡು ಶಾಸನಗಳಲ್ಲಿ ನಕಾರ ಮೂರ್ಧನ್ಯೀಕರಣ ವಿಶೇಷವಾಗಿದೆ. ದೇವಾಣಂಪಿಯೇ, ಮಾಣುಸೇಹಿ, ಣೋ ಮುಂತಾದ ಉದಾಹರಣೆಗಳನ್ನು ನೋಡಬಹುದು. ಈ ಮೂರ್ಧನ್ಯೀಕರಣವು ಮುಂದಿನ ಕಾಲದ ಮಹಾರಾಷ್ಟ್ರೀ ಪ್ರಾಕೃತದ ವೈಶಿಷ್ಟ್ಯಗಳಲ್ಲಿ ಒಂದೆನಿಸಿತು. ಮೊದ ಮೊದಲಿನ ಪ್ರಾಕೃತ ಶಾಸನಗಳಲ್ಲಿ ಪದ ಮಧ್ಯ ಸ್ಪರ್ಶಗಳು ಶೂನ್ಯಗೊಳ್ಳುವುದು. ಕಡಿಮೆ ಕ್ರಿ.ಶ. ದ ಪ್ರಾರಂಭದಲ್ಲಿ ಈ ಪ್ರಕ್ರಿಯೆ ಪಶ್ಚಿಮ ಭಾರತದ (ಈಗಿನ ಮಹಾರಾಷ್ಟ್ರ, ಗುಜರಾತ) ಪ್ರಾಕೃತ ಶಾಸನಗಳಲ್ಲಿ ಕಾಣಿಸಿಕೊಳ್ಳತೊಡಗುತ್ತದೆ.[20] ಕ್ರಿ.ಶ. ನಾಲ್ಕನೆಯ ಶತಮಾನಕ್ಕೆ ಸೇರಿದ ಚಂದ್ರವಳ್ಳಿಯ ಶಾಸನದಲ್ಲಿ ‘ವಿನಿಮ್ಮಿಅಂ’ ಎಂಬ ಪ್ರಯೋಗವಿದೆ. ಇಲ್ಲಿ ಪದ ಮಧ್ಯ ಸ್ಪರ್ಶತಕಾರವು ಶೂನ್ಯಗೊಂಡಿರುವುದನ್ನು ಕಾಣಬಹುದು. ಬಿ.ಎಲ್‌. ರೈಸರು ಮಳಮಳ್ಳಿಯ ಶಾಸನಗಳಲ್ಲಿ ಮಹಾರಾಷ್ಟ್ರೀ ಪ್ರಾಕೃತದ ಛಾಯೆ ಇದೆಯೆಂದು ಹೇಳಿದ್ದಾರೆ. ಸನ್ನತಿಯ ಶಾಸನಗಳಲ್ಲಿ ‘ಸಿಂಹ’ (<ಸಂ. ಸಿಂಹ) ಎಂಬ ಪ್ರಯೋಗ ಕಂಡುಬರುತ್ತಿದ್ದು ಅದು ಪಾಲೀ ರೂಪಕ್ಕೆ ಸಮಾನವಾಗಿದೆ. ಈ ರೀತಿ ಮಹಾರಾಷ್ಟ್ರೀ ಪ್ರಾಕೃತದ ಅಂಶಗಳ ಜತೆಯಲ್ಲಿ ಪಾಲಿರೂಪವೂ ಕಂಡುಬರುತ್ತಿರುವುದು, ಕರ್ನಾಟಕದಲ್ಲಿದ್ದ ಆರ್ಯಮೂಲ ಜನಾಂಗಗಳ ವೈವಿಧ್ಯಕ್ಕೆ ಸಂಕೇತವೆಂದು ಭಾವಿಸಬಹುದು.
ಕ್ರಿ.ಶ. ಮೂರು-ನಾಲ್ಕನೆಯ ಶತಮಾನಕ್ಕೆ ಸೇರುವ ಹಿರೇಹಡಗಲಿಯ ಪಲ್ಲವ ಶಾಸನದ ಪ್ರಾಕೃತವು ಬಹುಪಾಲು ಕೃತ್ರಿಮವಾಗಿದೆಯೆಂದು ವಿದ್ವಾಂಸರು. ಹೇಳಿದ್ದಾರೆ.[21] ಈ ಶಾಸನ ಹಾಗೂ ಮಳವಳ್ಳಿಯ ಕದಂಬ ಶಾಸನಗಳ ಅಂತ್ಯದಲ್ಲಿ ಸಂಸ್ಕೃತವಾಕ್ಯಗಳಿವೆ. ಇದು ಪ್ರಾಕೃತವು ಹಿಂದೆ ಬೀಳುತ್ತಿದ್ದುದರ ಸ್ಪಷ್ಟ ಸೂಚನೆಯಾಗಿವೆ.
ಅಶೋಕನ ಶಾಸನಗಳಲ್ಲಿ ಚೋಳ, ಪಾಂಡ್ಯ ಮತ್ತು ಕೇರಳಗಳ ಸ್ಪಷ್ಟ ನಿರ್ದೇಶನವಿದೆ. ಆದರೆ ಅವುಗಳಲ್ಲಿ ಕರ್ನಾಟಕದ ಭಾಗಗಳನ್ನು ಸ್ಪಷ್ಟವಾಗಿ ನಿರ್ದೇಶಿಸಿಲ್ಲ. ‘ಸತಿಯಪುತ್ರ’ವೊಂದನ್ನು ಮಾತ್ರ, ನಿರ್ದೇಶಿಸಲಾಗಿದೆ.[22] ಈ ‘ಸತಿಯಪುತ್ರ’ ವೆಂದರೆ ಇಂದಿನ ದಕ್ಷಿಣ ಕನ್ನಡದ ಪ್ರದೇಶವೆಂದು ಊಹಿಸಲಾಗಿದೆ. ಇದು ಕೂಡ ದ್ರಾವಿಡಮೂಲದ ಪದವಲ್ಲ. ಅಶೋಕನ ಬ್ರಹ್ಮಗಿರಿ ಶಾಸನದಲ್ಲಿ ಬಂದಿರುವ ‘ಇಸಿಲ’ ಎಂಬ ಪಟ್ಟಣದ ಹೆಸರು ಮಾತ್ರ ಕನ್ನಡ ಮೂಲದ್ದೆಂದು ಡಾ || ಡಿ.ಎಲ್‌.ಎನ್‌. ಅಭಿಪ್ರಾಯಪಟ್ಟಿದ್ದಾರೆ. ‘ಇಸಿಲ’ ಎಂಬುದು ‘ಎಸಿಲ್’ ಎಂಬ ಕನ್ನಡ ಶಬ್ದದ ಪ್ರಾಕೃತ ರೂಪವೆಂದೂ ಅದರ ತಮಿಳು ಜ್ಞಾತಿಪದ ‘ಎಯಿಲ್’ ಎಂದೂ ಅವರು ತಿಳಿಸುತ್ತಾರೆ[23] ಆದರೆ ಇದು ಕನ್ನಡ ಭಾಷೆಯ ಯಾವ ಹಂತದಲ್ಲೂ ಪ್ರಯೋಗದಲ್ಲಿದ್ದುದು ಕಂಡುಬಂದಿಲ್ಲ.
ಅಶೋಕ ಲಿಪಿಗಳ ತರುವಾಯ ಕ್ರಿ.ಶ. ಪೂ. ಒಂದನೆಯ ಶತಮಾನದ ಮಾಧವಪೂರ-ವಡಗಾವಿ ಶಾಸನದಲ್ಲಿ (ಸ-) ಣಾಟಪತಿಸ ಎಂಬ ಪ್ರಯೋಗ ಕಂಡುಬರುತ್ತದೆ. ಇಲ್ಲಿ ‘ಣಾಟಪತಿ’ ಎಂಬ ಪ್ರಾತಿಪದಿಕಕ್ಕೆ-ಸ ಎಂಬ ಷಷ್ಠೀವಿಭಕ್ತಿ ಪ್ರತ್ಯಯ ಸೇರಿದೆ. ಪ್ರಾಕೃತ ಶಾಸನಗಳಲ್ಲಿ ನಕಾರಕ್ಕೆ ಬದಲು ಣಕಾರವಿರುವುದು ಅಪರೂಪವೇನಲ್ಲ. ಆದುದರಿಂದ ಇದು ‘ನಾಟಪತಿ’ ಎಂಬ ಅರಿಸಮಾಸವೆಂದು ಹೇಳಬಹುದು. ಇಲ್ಲಿಯ ‘ನಾಟ’ ಎಂಬ ಪೂರ್ವಪದವು ಇಂದು ಕನ್ನಡದಲ್ಲಿ ಪ್ರಚುರವಾಗಿರುವ ‘ನಾಡು’ ಎಂಬುದರ ಪ್ರಾಚೀನರೂಪ. ಪುನ್ನಾಟ, ಕರ್ನಾಟಕ (ಅಥವಾ ಪುಣ್ಣಾಟ, ಕರ್ಣಾಟ) ಎಂಬ ಸಮಾಸಗಳಲ್ಲಿಯೂ ಈ ರೂಪವಿರುವುದನ್ನು ಕಾಣಬಹುದು. ತಮಿಳಿನಲ್ಲಿಯೂ ‘ನಾಟ್ಟು’ ‘ನಾಟ್ಟಾನ್’ ಮುಂತಾದ ಪ್ರಯೋಗಗಳಿವೆ. ಆದುದರಿಂದ ವಡಗಾವಿ ಶಾಸನದ ಈ ಪದವನ್ನು ಈವರೆಗೆ ತಿಳಿದು ಬಂದಿರುವಂತೆ ಕನ್ನಡ ಭಾಷೆಯ ಅಸ್ತಿತ್ವವನ್ನು ಸಿದ್ಧಪಡಿಸುವ ಸ್ಪಷ್ಟವದ ಪ್ರಥಮಾಧಾರವೆನ್ನಬಹುದು.
ಕ್ರಿ.ಶ. ಎರಡನೆಯ ಶತಮಾನದ ಮಳವಳ್ಳಿಯ ಶಾಸನದಲ್ಲಿ ಅದೇ ಮಳವಳ್ಳಿಯನ್ನು ‘ಮಟ್ಟಪಟ್ಟಿ’ ಎಂದು ಕರೆದಿದೆ. ಇಲ್ಲಿಯ ಉತ್ತರ ಪದ ‘ಪಟ್ಟಿ’[24] ಎಂಬುದು ‘ಗ್ರಾಮ’ ಎಂಬ ಅರ್ಥದ್ದು. ಇದಕ್ಕೆ ತಮಿಳು, ತೆಲಗು, ಮಲೆಯಾಳಗಳಲ್ಲಿ ಮತ್ತು ಅನಂತರದ ಕನ್ನಡದಲ್ಲಿ ಇದೇ ಅರ್ಥವಿದೆ. ಸರಿಸುಮಾರು ಇದೇ ಅವಧಿಗೆ ಸೇರಿದ ಸನ್ನತಿಯ ಶಾಸನಗಳಲ್ಲಿ ಒಂದು ‘ಸಂಬಲೀವಊರ ವಾಸಿನೋ ಆಪಕುಟಿಸ’[25] ಎಂಬ ಪಾಠವನ್ನೀಯುತ್ತದೆ. ಇಲ್ಲಿ ‘ಸಂಬಲೀವಊರ’ ಎಂಬುದರ ಅಂತ್ಯದಲ್ಲಿ ‘ಊರ್’ ಎಂಬ ಕನ್ನಡ ಆಕೃತಿಮಾ ಇದ್ದುದು ಸ್ಪಷ್ಟ. ‘ಸಂಬಲೀವಊರ’ ಎಂಬುದನ್ನು ‘ಸಬಲ+ಈವ+ಊರ’ ಎಂದು ವಿಭಾಗಿಸಬಹುದೇನೋ? ಸನ್ನತಿಯ ಇನ್ನೊಂದು ಶಾಸನದಲ್ಲಿ ‘ಮೂಡಾಣ ಮಹಾಗಾಮಿ’ ಎಂಬ ಪ್ರಯೋಗ ಕಂಡುಬರುತ್ತದೆ.[26] ಇಲ್ಲಿಯ ‘ಮೂಡಾಣ’ ಎಂಬುದು ‘ಮೂಡಣ’ ಎಂಬ ದಿಗ್ವಾಚಿಯ ಪುರಾತನರೂಪವಾಗಿರುವಂತೆ ಕಾಣುತ್ತದೆ.
ಇದಾದ ಮೇಲೆ ಕ್ರಿ.ಶ. ಸುಮಾರು ಮೂರನೆಯ ಶತಮಾನದ ಹಿರೇಹಡಗಲಿಯ ಶಾಸನದಲ್ಲಿ ‘ಕೋಟ್ಟಸಮ’ (=ಕೋಟ್ಟಶರ್ಮ) ಎಂಬ ವ್ಯಕ್ತಿಯ ಹೆಸರಿದೆ. ಜತೆಗೆ ಆಪಿಟ್ಟಿ ಎಂಬ ಗ್ರಾಮವಾಚಕವೂ ಇದೆ. ‘ಕೋಟ್ಟಸಮ’ ದಲ್ಲಿಯ ‘ಕೋಟ್ಟ’ ಎಂಬುದು ದ್ರಾವಿಡಮೂಲದ್ದಿರುವಂತೆ ಕಾಣುತ್ತದೆ. ತಮಿಳಿನ ಕೋಟ್ಟೈ, ಕನ್ನಡದ ಕೋಟ್ಟೆ (>ಕೋಂಟೆ>ಕೋಟೆ) ಮಲೆಯಾಳಿಯ ‘ಕೋಟ್ಟ’ ಇವು ಇದರ ಜ್ಞಾತಿ ರೂಪಗಳು. ಆದುದರಿಂದ ಇಲ್ಲಿಯ ಪ್ರಯೋಗವು ಕನ್ನಡದಿಂದ ಸ್ವೀಕರಿಸಿದ್ದೆಂದು ಹೇಳಬಹುದು. ಆದರೆ ಹೀಗೆ ಹೇಳುವುದಕ್ಕೆ ಒಂದು ಆತಂಕವಿದೆ. ಕ್ರಿ.ಶ. ಪೂ. ೩ನೆಯ ಅಶೋಕನ ಸಾರನಾಥ ಶಾಸನದಲ್ಲಿ ‘ಕೋಟ’ ಎಂದು ಈ ಪದ ಪ್ರಯೋಗ ಕಂಡುಬರುತ್ತದೆ.[27] ಎಂದರೆ ದ್ರಾವಿಡಮೂಲದ ಈ ಪದ ಅಷ್ಟು ಹಿಂದೆಯ ಪ್ರಾಕೃತದಲ್ಲಿ ಸೇರಿಹೋಗಿತ್ತೆಂದು ಭಾವಿಸಬೇಕಾಗುತ್ತದೆ. ಈ ಕಾರಣಕ್ಕಾಗಿ ಹಿರೇಹಡಗಲಿಯ ಶಾಸನದ ‘ಕೋಟ್ಟ’ – ಎಂಬ ಪ್ರಯೋಗವು ಅಂದಿನ ಕನ್ನಡದಿಂದ ಪ್ರಾಕೃತಕ್ಕೆ ಸೇರಿದ್ದೆಂದು ಹೇಳಲು ಅನುಮಾನಪಡಬೇಕಾಗುತ್ತದೆ. ಆದರೂ ಇಲ್ಲಿಯ ‘ಟ್ಟ’ ಕಾರದ್ವಿತ್ವವು ಕನ್ನಡದ ಪ್ರಭಾವವಾಗಿರುವ ಸಾಧ್ಯತೆ ಇದೆ.
ಕ್ರಿ.ಶ. ನಾಲ್ಕನೆಯ ಶತಮಾನಕ್ಕೆ ಸೇರಿದ ಚಂದ್ರವಳ್ಳಿ ಶಾಸನದಲ್ಲಿ ‘ಪುನಾಟ’ (ಅಥವಾ ಪುಣಡ) ಎಂಬ ಉಲ್ಲೇಖವಿದೆ. ಇದು ‘ಪುನ್ನಾಟ’ ಎಂಬುದರ ಪ್ರಾಕೃತ ರೂಪ. ಡಾ || ಡಿ. ಎಲ್‌. ಎನ್‌. ಇದನ್ನು ‘ಪುನಲ್‌+ನಾಟ’ ಎಂದು ಬಿಡಿಸಿದ್ದಾರೆ. [28] ಇದರ ಉತ್ತರಪದವಾದ ‘ನಾಟ’ ಎಂಬ ರೂಪವು ಕನ್ನಡ ಮೂಲದ್ದೆಂಬ ಬಗೆಗೆ ಭಿನ್ನಾಭಿಪ್ರಾಯವಿರಲಾರದು. ಕ್ರಿ.ಶ. ೬ನೆಯ ಶತಮಾನದ ಸಂಸ್ಕೃತ ಶಾಸನವೊಂದು ‘ಪುಂರಾಷ್ಟ್ರ’ ಎಂದು ಪುನ್ನಾಟವನ್ನು ಹೆಸರಿಸಿದೆ.[29] ಇಂದಿನ ಮೈಸೂರು ಜಿಲ್ಲೆಯಲ್ಲಿ ಪ್ರಾಚೀನ ಕಾಲದಲ್ಲಿದ್ದ ಚಿಕ್ಕರಾಜ್ಯವೇ ಈ ‘ಪುನ್ನಾಟ’. ಕ್ರಿ.ಶ. ಎರಡನೆಯ ಶತಮಾನದ ಗ್ರೀಕ್‌ ಭೂಗೋಲಜ್ಞ ಟಾಲೆಮಿ ಕೂಡ ಇದನ್ನು ಹೆಸರಿಸಿದ್ದಾನೆ.[30]
ಇದೇ ಶತಮಾನದ ಮಳವಳ್ಳಿಯ ಕದಂಬ ಶಾಸನದಲ್ಲಿ ವೆಟ್ಟಕ್ಕಿ, ವೇಗೂರಂ, ಮರಿಯಸಾ, ಕೊಂಗಿನಗರಂ, ಮಟ್ಟಪಟ್ಟಿ, ಸೋಮಪಟ್ಟಿ, ಎಕ್ಕಟ್ವಾ (ದ್ದಾ) ಹಾರ, ಕುನ್ದತಪುಕ, ಕೋಣತಪುಕ, ಕುನ್ದಮುಚ್ಚುಂಡಿ, ಅಪರಮುಚ್ಚುಂಡಿ, ಕಪ್ಪೆನ್ನಲಾ, ಕರಿಪೆ ನ್ದೂಲ ಎಂಬ ಊರ ಹೆಸರುಗಳಿವೆ. ಈ ಊರ ಹೆಸರುಗಳಲ್ಲಿ ಬಹಳಷ್ಟು ಕನ್ನಡ ಭಾಷೆಯ ಅಂಶಗಳಿವೆ. ನೆಟ್ಟಕ್ಕಿ, ವೇಗೂರಂ, ಮಟ್ಟಪಟ್ಟಿ ಮುಂತಾದವು ಕನ್ನಡ ಮೂಲದವೆಂಬ ಸಂಗತಿ ಎದ್ದು ಕಾಣುತ್ತದೆ. ‘ವೇಗೂರಂ’ ಎಂಬುದರ ಕೊನೆಯಲ್ಲಿ ಯೂ ‘ಊರ್‌’ ಆಕೃತಿಮಾ ಇರುವುದನ್ನು ಕಾಣಬಹುದು. ವೆಟಕ್ಕಿ ಮತ್ತು ವೇಗೂರಗಳ ಆದಿಯಲ್ಲಿ ವಕಾರವಿರುವುದನ್ನು ಕಾಣಬಹುದು. ಅಂದು ಕನ್ನಡ ಶಬ್ದಗಳ ಆದಿಯಲ್ಲಿ ವಕಾರವು ಪ್ರಬಲವಾಗಿದ್ದುದರ ಸಂಕೇತ ಇವು. ಕುನ್ದ ಮುಚ್ಚುಂಡಿ, ಅಪರಮುಚ್ಚುಂಡಿ ಎಂಬ ಗ್ರಾಮವಾಚಕಗಳಲ್ಲಿ ‘ಮುಚ್ಚುಂಡಿ’ ಎಂಬುದುನ ಉಭಯ ಸಾಮಾನ್ಯ ರೂಪವಿರುವುದನ್ನು ಗಮನಿಸಿದಿರೆ[31] ಇಲ್ಲಿ ‘ಕುನ್ದ’ ಎಂಬುದು ವಿಶೇಷಣ ರೂಪದಲ್ಲಿ ಪ್ರಯೋಗವಾಗಿರುವುದನ್ನು ಕಾಣಬಹುದು. ‘ಕುನ್ದತಪುಕಂ’ ಎಂಬುದರಲ್ಲಿಯೂ ಇದು ಕಂಡುಬರುತ್ತದೆ. ಆದುದರಿಂದ ಇಲ್ಲಿಯ ‘ಕುನ್ದ’ ಎಂಬುದು ಸ್ವತಂತ್ರವಾದ ಆಕೃತಿಮಾ ಎಂದು ಹೇಳಬಹುದು. ತಮಿಳಿನ ‘ಕುನ್ರು’ (ಗುಡ್ಡ, ಬೆಟ್ಟ ಎಂಬ ಅರ್ಥದಲ್ಲಿ) ಎಂಬುದು ಇದರ ಸಮಾನರ್ಥಕ ಶಬ್ದ. ಇಲ್ಲಿ ತಮಿಳಿನಲ್ಲಿಯ ವರ್ತ್ಸ್ಯತಕಾರಕ್ಕೆ ಬದಲಾಗಿ ಕನ್ನಡದಲ್ಲಿ ‘ದಂತ್ಯ’ ವಿರುವುದು ಸ್ಪಷ್ಟ. ಇದೇ ರೀತಿ ಹಲ್ಮಿಡಿ ಶಾಸನ ದ ‘ಪತ್ತೆ-ಪತ್ತೊನ್ದಿ’ ಎಂಬ ಪ್ರಯೋಗಗಳಲ್ಲಿಯೂ ವರ್ತ್ಸ್ಯ ತಕಾರವು ದಂತ್ಯವಾಗಿ ಪರಿವರ್ತಿಸಿರುವುದನ್ನು ಕಾಣಬಹುದು. ಇದರಿಂದ ಮೂಲದ್ರಾವಿಡದ ಈ ಧ್ವನಿಯು ಕ್ರಿ.ಶ. ನಾಲ್ಕನೆಯ ಶತಮಾನಕ್ಕಾಗಲೇ ಕನ್ನಡದಲ್ಲಿ ದಂತ್ಯವಾಗಿ ಪರಿವರ್ತಿಸಿತ್ತೆಂದು ಸಿದ್ಧವಾಗುತ್ತದೆ. ಇದೇ ಕಾರಣಕ್ಕಾಗಿ, ವರ್ತ್ಸ್ಯ ತಕಾರವು ಬದಲಾವಣೆಗೊಳ್ಳ ತೊಡಗಿದ್ದು ಕ್ರಿ.ಶ. ೭-೮ ನೆಯ ಶತಮಾನಗಳ ತರುವಾಯದಲ್ಲಿ ಎಂದು ಹೇಳುವ ಡಾ || ಭ. ಕೃಷ್ಣ ಮೂರ್ತಿಯವರ ಅಭಿಪ್ರಾಯವು[32] ಅಸಮರ್ಥನೀಯವೆನಿಸುತ್ತದೆ.
ಕುನ್ದತಪುಕಂ, ಕೋಣತಪುಕಂ ಎಂಬೆರಡು ಸ್ಥಳವಾಚಗಳಲ್ಲಿ ‘ಪುಕಂ’ ಎಂಬ ಸಾಧಾರಣ ಅಂಶ ಕಂಡುಬರುತ್ತದೆ. ಮೇಲೆ ತೋರಿಸಿರುವಂತೆ ‘ಕುನ್ದ’ ಎಂಬುದು ಸ್ವತಂತ್ರವಾಗಿ ಪ್ರಯೋಗಗೊಳ್ಳುವ ಆಕೃತಿಮಾ ಆಗಿದೆ. ಇದರಿಂದ ‘ಕುನ್ದತ’ ‘ಕೋಣತ’ ಎಂಬುವುಗಳಲ್ಲಿಯ ‘ತ’ ಎಂಬುದು ಒಂದು ಪ್ರತ್ಯಯವೆಂಬುದು ಸ್ಪಷ್ಟಪಡುತ್ತದೆ. ಈ ‘ತ’ ಷಷ್ಟೀವಿಭಕ್ತಿಯ ಪ್ರತ್ಯಯವಾಗಿರುವ ಸಾಧ್ಯತೆ ಇದೆ. ತುಳುವಿನಲ್ಲಿ ಈಗ ತ ಷಷ್ಠೀ ವಿಭಕ್ತಿ ಪ್ರತ್ಯಯವಾಗಿದೆ.[33]
ವೇಗೂರಂ ಮತ್ತು ಕೊಂಗಿನಗರಂ ಎಂಬೆರಡು ಊರುಗಳಲ್ಲಿ (ಎರಡು ಸ್ವರಗಳ ಮಧ್ಯದಲ್ಲಿ ಮತ್ತು ಅನುನಾಸಿಕದ ಪರದಲ್ಲಿ) ಘೋಷಸ್ಪರ್ಶಧ್ವನಿ ಇರುವುದನ್ನು ಕಾಣಬಹುದು. ತಮಿಳಿನ ಪ್ರಾಚೀನ ಲೇಖನಗಳಲ್ಲಿ ಘೋಷಧ್ವನಿಗಳಿಗೆ ಪ್ರತ್ಯೇಕ ಸಂಜ್ಞೆಗಳಿರಲಿಲ್ಲವೆಂಬುದನ್ನು ಸ್ಮರಿಸಿದರೆ ಕನ್ನಡವು ಎರಡನೆಯ ಶತಮಾನಕ್ಕಾಗಲೇ ಸ್ವತಂತ್ರ ಅಸ್ತಿತ್ವ ಹೊಂದಿದ್ದುದು ಸ್ಪಷ್ಟವಾಗುತ್ತದೆ.
ಇನ್ನು ‘ಕರಿಪೆನ್ದೂಲ’ ಎಂಬುದರ ಅಂತ್ಯ ಲಕಾರ ರಕಾರದ ಪರಿವರ್ತನೆ ಆಗಿರುವ ಸಾಧ್ಯತೆ ಇದೆ. ಪ್ರಾಕೃತದಲ್ಲಿ ಇದು ಅಸಂಭವವೇನೂ ಇಲ್ಲ. ‘ಪುಳುಮಾಯಿ’ ಎಂಬ ಶತವಾಹನ ರಾಜನ ಹೆಸರು ದ್ರಾವಿಡಮೂಲದ್ದೆಂದು ವಿದ್ವಾಂಸರು ಸೂಚಿಸಿದ್ದಾರೆ. [34] ಕೆಲವು ನ್ಯಾಣಗಳ ಮೇಲೆ ತೋರುವ ‘ವಿಳಿವಾಯಕುರ’[35] ಎಂಬುದೂ ಅಂಥದೇ ಒಂದು ಹೆಸರು.
ಈ ಸಂದರ್ಭದಲ್ಲಿ ಗ್ರಾಂಥಿಕವಾದ ಕೆಲವು ಪ್ರಾಚೀನ ಉಲ್ಲೇಖಗಳನ್ನು ಗಮನಿಸಬಹುದು. ಕ್ರಿಸ್ತಪೂರ್ವ ಯುಗದ ಎರಡು ಅಥವಾ ಮೂರನೆಯ ಶತಮಾನದಲ್ಲಿ ರಚಿಸಲ್ಪಟ್ಟದೆಂದು ತಿಳಿಯಲಾಗುವ ಪಾಣಿನಿಯ ಅಷ್ಟಾಧ್ಯಾಯಿಯಲ್ಲಿ ಗೋತ್ರ ನಾಮಗಳ ಪೈಕಿ ‘ಕರ್ನಾಢಕ’ ಎಂಬುದೂ ಒಂದು.[36] ರಾಮಾಯಾಣದ ‘ಕಿಷ್ಕಿಂದೆ’ ಮಹಾಭಾರತದ ‘ವನವಾಸಿ’ಗಳು ಕರ್ನಾಟಕದ ಭಾಗಗಳೆಂಬುದನ್ನು ನಿರ್ವಿವಾದವಾಗಿ ಒಪ್ಪಲಾಗಿದೆ. ಆದರೆ ಮಹಾಭಾರದಲ್ಲಿಯ ‘ಕರ್ಣಾಟಕ’ ಎಂಬ ಉಲ್ಲೇಖಗಳಿಗೆ ಪ್ರತಿಯಾಗಿ ‘ಕುಂತಲ’ ಎಂಬ ಪಾಠವನ್ನು ಪುಣೆಯ ಭಂಡಾಂಕರ ಸಂಸ್ಥೆಯವರು ಅಂಗೀಕರಿಸಿರುವುದನ್ನು ಡಾ || ಮುಗಳಿ ಎತ್ತಿತೋರಿದ್ದಾರೆ. ರಾಮಾಯಣ-ಮಹಾಭಾರತಗಳ ರಚನಾ ಕಾಲವು ತೀರ ಅನಿರ್ದಿಷ್ಟವಾಗಿದೆ. ಈ ಮಾತು ಪ್ರಾಚೀನ ತಮಿಳು ಕೃತಿಗಳಾದ ‘ಶಿಲಪ್ಪದಿಗಾರಂ’ ದಂಥ ಕಾವ್ಯಗಳಿಗೂ ಅನ್ವಯಿಸುತ್ತದೆ. ರಾಮಾಯಣ-ಮಹಾಭಾರತದ ದೊಡ್ಡಗಾತ್ರ ಕ್ರಿ.ಶ. ೪ನೆಯ ಶತಮಾನದಷ್ಟೊತ್ತಿಗೆ ಸಿದ್ಧವಾಗಿತ್ತೆಂದು ಭಾವಿಸಲಾಗುತ್ತಿದೆ.
ಕ್ರಿ.ಶ. ಎರಡನೆಯ ಶತಮಾನದ ಬೌದ್ಧಗ್ರಂಥ ಲಲಿತ ವಿಸ್ತರದ ‘ಕನಾರಿ’ ಎಂಬ ಲಿಪಿಯ ಹೆಸರು, ಶೂದ್ರಕ ಕವಿಯ ಮೃಚ್ಛಕಟಕದಲ್ಲಿ ಬಂದಿರುವ ‘ಕಣ್ಣಾಡಕಲಹ ಪ್ರಯೋಗ’, ಹಾಲರಾಜನ ಗಾಥಾಸಪ್ತಶತಿಯಲ್ಲಿ ಬಂದಿರುವ ‘ತೀರ್’ ಮುಂತಾದ ಶಬ್ದಗಳು- ಇವೇ ಮೊದಲಾದುವನ್ನು ಗಮನಕ್ಕೆ ತೆಗೆದುಕೊಂಡರೆ ‘ಕರ್ನಾಟಕ’ ಎಂಬ ಜನಪದವು ಕ್ರಿ.ಶ. ಪೂರ್ವ ಮೂರು ಅಥವಾ ಎರಡನೆಯ ಶತಮಾನದ ಅವಧಿಯಲ್ಲಿ ಅಸ್ತಿತ್ವದಲ್ಲಿತ್ತು ಎಂದು ತಿಳಿಯುತ್ತದೆ. ಅದರ ಸ್ವತಂತ್ರ ಅಸ್ತಿತ್ವ ನಿರ್ಮಾಣದಲ್ಲಿ ಪ್ರಾಕೃತವು ಸಾಕಷ್ಟು ಪ್ರಭಾವ ಬೀರಿದೆ. ಅನೇಕರಿಗೆ ಅದೂ ಒಂದು ಪ್ರಾಕೃತವೇ ಎಂಬ ಭ್ರಮೆ ಉಂಟಾಗುವಂತಾಗಿದೆ. ಕನಿಷ್ಟಪಕ್ಷ ಕೆಲವರಾದರೂ ಆ ರೀತಿ ಭಾವಿಸುತ್ತಿದ್ದರೆಂಬುದಕ್ಕೆ ಶಾಸನಾಧಾರ ಕೂಡ ಇದೆ.[37] ಆದ್ದರಿಂದ ಕನ್ನಡವು ತಮಿಳಿನಿಂದ ಪ್ರತ್ಯೇಕಗೊಂಡದ್ದು ಪ್ರಾಕೃತ ಶಾಸನಗಳ ಅವಧಿಯಲ್ಲಿಯ-ಎಂದರೆ ಮೊದಲ ಹಂತದಲ್ಲಿಯೇ ಎಂದು ಹೇಳಬಹುದು.

ನೇಗಿನಹಾಳ ಪ್ರಬಂಧಗಳು: ಪೊನ್ನನ ಭುವನೈಕರಾಮಾಭ್ಯುದಯ*
ಕನ್ನಡದ ಪ್ರಥಮ ಕವಿಚಕ್ರವರ್ತಿ ಪೊನ್ನನ “ಪೊನ್ನನ ಭುವನೈಕರಾಮಾಭ್ಯುದಯ”ವನ್ನು ಕಳೆದುಕೊಂಡ ನಮಗೆ ಕಾವ್ಯಾಲೋಕನ, ಶಬ್ದಮಣಿದರ್ಪಣಗಳಲ್ಲಿ ತೋರಿ ಬರುವ ಅದರ ಒಂದೆರಡು ಇಡಿ ಪದ್ಯ ಹಾಗೂ ಕೆಲವು ಪದ್ಯಖಂಡಗಳು ಮಾತ್ರ ನಮ್ಮ ಕೈಯಲ್ಲಿ ಉಳಿದಿವೆ. ನಮ್ಮ ಹಿರಿಯರ ಮಹತ್ವದ ಕಾಗದಪತ್ರವೊಂದರ ಕೆಲವು ತುಣುಕುಗಳನ್ನು ಮುಂದಿಟ್ಟುಕೊಂಡು ಒಂದು ದೊಡ್ಡ ಆಸ್ತಿಯ ವಿವರಗಳನ್ನು ಕಲ್ಪಿಸಿಕೊಳ್ಳುವವರಂತೆ ನಮ್ಮ ಇಂದಿನ ಸ್ಥಿತಿಯಾಗಿದೆ.
ಭುವನೈಕರಾಮಾ ಭ್ಯುದಯ ಕುರಿತ ಹಲವು ಪ್ರಶ್ನೆಗಳಲ್ಲಿ ಕಥಾನಾಯಕ, ಕಾವ್ಯರೀತಿ, ಮತ್ತು ವಸ್ತುವನ್ನು ಕುರಿತವು ಪ್ರಮುಖವೆನಿಸಿವೆ.
ಅದರ ನಾಯಕ ಬನವಾಸಿಯ ಶಂಕರಗಂಡನೆಂದು ಡಾ. ಡಿ.ಎಲ್‌. ನರಸಿಂಹಾಚಾರ್ಯರು ಅಭಿಪ್ರಾಯಪಟ್ಟರು. ತರುವಾಯ ಡಾ. ಬೇಂದ್ರೆಯವರು ಮೇಲಿನ ಅಭಿಪ್ರಾಯವನ್ನು ಅಲ್ಲಗಳೆದು ರಾಷ್ಟ್ರಕೂಟ ಮೂರನೆಯ ಕೃಷ್ಣನು ಅದರ ನಾಯಕನಿರಬೇಕೆಂಬ ಊಹೆ ಮಾಡಿದರು.[1] ಕ್ರಿ.ಶ. ೯೩೩ರಲ್ಲಿ ರಾಷ್ಟ್ರಕೂಟ ನಾಲ್ಕನೆಯ ಗೋವಿಂದ ಅಥವಾ ಗೊಜ್ಜಿಗನನ್ನು ಪಟ್ಟದಿಂದ ತಳ್ಳಿ ತನ್ನ ಸೋದರ ಮಾವನಾದ ಅಮೋಘವರ್ಷ ಬದ್ದೆಗನನ್ನು ಪಟ್ಟಕ್ಕೆ ಕೂಡ್ರಿಸಿದ ಎರಡನೆಯ ಅರಿಕೇಸರಿಯ ಸಾಹಸಸಂದರ್ಭವನ್ನು ಪಂಪನು ತನ್ನ ವಿಕ್ರಮಾರ್ಜುನವಿಜಯಕ್ಕೆ ಹಿನ್ನೆಲೆಯಾಗಿಟ್ಟುಕೊಂಡಿರುವನು. ಅದೇ ರೀತಿ ಮೂರನೆಯ ಕೃಷ್ಣನು ತಕ್ಕೋಲ ಕಾಳಗದಲ್ಲಿ ಚೋಳರಾಜಾದಿತ್ಯನನ್ನು ಕೊಂದ ಸಂದರ್ಭವನ್ನು ಪೊನ್ನನ್ನು ಹಿನ್ನೆಲೆಯಾಗಿಟ್ಟುಕೊಂಡು ತನ್ನ ಭುವನೈಕರಾಮಾಭ್ಯುದಯವನ್ನು ರಚಿಸಿರಬೇಕೆಂಬ ಸಂಗತಿಯ ಊಹಿಸಲ್ಪಟ್ಟಿತು. ಇಲ್ಲಿ ಪ್ರಥಮವಾಗಿ ಗಮನಿಸತಕ್ಕ ಸಂಗತಿಯೆಂದರೆ ಚೋಳ ರಾಜಾದಿತ್ಯನನ್ನು ಕೊಂದವನು ರಾಷ್ಟ್ರಕೂಟ ಮೂರನೆಯ ಕೃಷ್ಣನಲ್ಲ, ಗಂಗಬೂತುಗನು. “ಕನ್ನರ ದೇವಂ ಚೋಳನಂ ಕಾದುವಂದು ಬೂತುಗಂ ರಾಜಾದಿತ್ಯನಂ ಬಿಸುಗೆಯೆ ಕಳನಾಗಿ ಸುರಿಱೆದು ಕಾದಿಕೊಂದು” ಎಂದು ಆತಕೂರ ಶಾಸನದ ಸ್ಪಷ್ಟೋಕ್ತಿಯಿರುವಾಗ ರಾಜಾದಿತ್ಯನನ್ನು ಕನ್ನರನು ಕೊಂದನೆನ್ನುವುದು ಉಚಿತವಲ್ಲ. ಆತಕೂರ ಶಾಸನಕ್ಕೆ ವಸ್ತುವಾದವನು, ಕದನೈಕಶೂದ್ರಕ, ಸಗರ ತ್ರಿಣೇತ್ರ ಎಂಬ ಬಿರುದುಗಳುಳ್ಳ ಮಣಲರತನಾದುದರಿಂದ ಶಾಸನದಲ್ಲಿ ಆತನ ಸ್ತುತಿಯು ವಿಶೇಷವಾಗಿ ಬರುವುದು ಸ್ವಾಭಾವಿಕವಾಗಿದೆ. ಆದುದರಿಂದ ಪ್ರಸ್ತುತ ಶಾಸನದಲ್ಲಿಯ “ಉಱದಿದಿರಾನ್ತ ಚೋಱಚತುರಂಗಬಲಂಗಳನಟ್ಟಿ…………… ಮೆಚ್ಚದೊರಾರ್‌ಸಗರತ್ರಿಣೇತ್ರನಂ” ಮತ್ತು “ನರಪತಿ ಬೆನ್ನೊಳಿೞ್ದೊದನ್……..ಬಿರಿಯೇಪಾಯಿದಂ ಕದನೈಕಶೂದ್ರಕಂ” ಎಂಬ ಸ್ತುತಿರೂಪದ ಈ ಎರಡು ಪದ್ಯಗಳನ್ನು ಬೇರೆಯವರಿಗೆ ಆರೋಪಿಸುವುದು ಯೋಗ್ಯವಲ್ಲ. ಇಷ್ಟಾದರೂ ಚಕ್ರವರ್ತಿಯೆಂಬ ನೆವದಿಂದ ತಕ್ಕೋಲವಿಜಯವನ್ನು ರಾಷ್ಟ್ರಕೂಟ ಕನ್ನರನಿಗೆ ಒಟ್ಟಿನಲ್ಲಿ ಆರೋಪಿಸಿ ಒಂದು ಕಾವ್ಯವನ್ನು ಕವಿಯೊಬ್ಬನು ರಚಿಸಿದ್ದರೆ ಅದು ತೀರ ಅವಾಸ್ತವವೆನ್ನುವಂತಿಲ್ಲ. ಆದುದರಿಂದ ಈ ಕೃತಿನಾಯಕನ ವಿಷಯದಲ್ಲಿ ದ್ವಂದ್ವಭಾವ ಮೂಡುತ್ತದೆ.
ಶಂಕರಗಂಡನು ಕಾವ್ಯನಾಯಕನಾಗಿರಬೇಕೆಂದು ಶ್ರೀ ಡಿ. ಎಲ್. ನರಸಿಂಹಾಚಾರ್ಯರು ವ್ಯಕ್ತಪಡಿಸಿದ ಅಭಿಪ್ರಾಯವನ್ನು ನಿರಾಕರಿಸಿದ ಶ್ರೀ ಬೇಂದ್ರೆಯವರು “ಚಕ್ರವರ್ತಿಯಿಂದ ಕವಿಚಕ್ರವರ್ತಿಯೆಂದು ಬಿರುದು ಪಡೆಯ ಬೇಕಾದರೆ ಅವನನ್ನೆ ಕುರಿತು ಕಾವ್ಯವನ್ನು ಬರೆದಿರಬೇಕು; ಅವನ ಸಾಮಂತನನ್ನು ಕುರಿತಲ್ಲ” ಎಂಬ ತರ್ಕವನ್ನು ಮುಂದೊಡ್ಡಿದ್ದಾರೆ. ಆದರೆ ಇದೊಂದು ಸರ್ವ ಸಾಮಾನ್ಯವಾದ ನಿಯಮವೆಂದು ಹೇಳಲು ಆಧಾರವಿಲ್ಲ. ಪೊನ್ನನಿಗೆ ಭುವನೈಕರಾಮಾಭ್ಯುದಯ ಬರೆದ ಕಾರಣ ಕವಿಚಕ್ರವರ್ತಿ ಎಂಬ ಬಿರುದು ದೊರೆತಿದೆಯೆಂದು ಹೇಳುವುದಕ್ಕೆ ಇಲ್ಲಿಯವರೆಗೆ ನಮಗೆ ಯಾವ ಪ್ರಮಾಣವೂ ದೊರೆತಿಲ್ಲ. ಅಲ್ಲದೆ ಚಕ್ರವರ್ತಿಯಿಂದ ಕವಿಚಕ್ರವರ್ತಿಯೆಂದು ಬಿರುದು ಪಡೆಯಲು ಆತನನ್ನು ಕುರಿತು ಒಂದು ಕಾವ್ಯವನ್ನು ಬರೆಯಲೇಬೇಕೆಂಬ ನಿಯಮವೂ ಇಲ್ಲ. ಈ ಮಾತಿಗೆ ಉದಾಹರಣೆಯಾಗಿ ಜನ್ನನನ್ನು ಹೆಸರಿಸಬಹುದು.[2] ಕವಿಚಕ್ರವರ್ತಿಯಾದ ಜನ್ನನ್ನು ಬಲ್ಲಾಳನನ್ನು ಕುರಿತು ಕಾವ್ಯವನ್ನು ಬರೆದಿಲ್ಲ. ಆತನು ಬರೆದುದು ಜೈನಧರ್ಮಕ್ಕೆ ಸಂಬಂಧಪಟ್ಟ ಎರಡು ಮತೀಯ ಕಾವ್ಯಗಳನ್ನು. ಜನ್ನನು ಬಲ್ಲಾಳನನ್ನು ಕುರಿತು ಬೇರೆ ಕಾವ್ಯ ಬರೆದಿರಬಹುದೆಂದು ತರ್ಕಿಸುವುದು ಈಗಿನ ಸ್ಥಿತಿಯಲ್ಲಿ ದೂರದ ಮಾತಾಗುತ್ತದೆ.[3]
ಶಂಕರಗಂಡನಿಗೆ ‘ಭುವನೈಕರಾಮ’ನೆಂಬ ಬಿರುದು ಇರುವ ಬಗೆಗೆ ಸಂಶಯಾತೀತವಾದ ಶಾಸನಾಧಾರವಿದೆ.[4] ಈ ರೀತಿ ೩ನೆಯ ಕೃಷ್ಣನಿಗೆ ಇತ್ತೆಂದು ಹೇಳುವ ಶಾಸನಗಳು ಈವರೆಗೆ ಹೊರಬಂದಿಲ್ಲ. ಈಚೆಗೆ ಭುವನೈಕರಾಮನೆಂಬ ಬಿರುದು ೩ನೆಯ ಕೃಷ್ಣನಿಗೆ ಇದ್ದುದಾಗಿ ಪುಷ್ಪದಂತನ ಮಹಾಪುರಾಣದಿಂದ ತಿಳಿದುಬಂದಿದೆ.[5] “ಭುವಣೇಕ್ಕರಾಮುರಾಯಾಹಿರಾವು…………” ಎಂದರೆ ಭುವನೈಕರಾಮ ರಾಜಾಧಿರಾಜ ಎಂದು ಸ್ಪಷ್ಟವಾಗಿ ಪುಷ್ಪದಂತನು ೩ನೇ ಕೃಷ್ಣನನ್ನು ಕರೆದಿದ್ದಾನೆ. ಅಂದರೆ ಭುವನೈಕರಾಮನೆಂಬ ಬಿರುದು ಚಕ್ರವರ್ತಿಗೂ ಆತನ ಸಾಮಂತನಿಗೂ ಏಕಕಾಲದಲ್ಲಿ ಇದ್ದಂತಾಯಿತು. ಇನ್ನೊಂದು ಸಂಗತಿಯೆಂದರೆ ಚೋಳರಾಜಾದಿತ್ಯನ ಶಿರವನ್ನು ೩ನೆಯ ಕೃಷ್ಣನು ಕತ್ತರಿಸಿದನೆಯ ಅದೇ ಪದ್ಯದಲ್ಲಿ ಪುಷ್ಪದಂತನು ಹೇಳುತ್ತಾನೆ. ಈ ಸಂಗತಿ ಸತ್ಯ ಘಟನೆಯ ವಿಪರ್ಯಾಸವೆಂಬುದು ಆತಕೂರ ಶಾಸನದಿಂದ ಸ್ಪಷ್ಟವಾಗುತ್ತದೆ. ಹಾಗಾದರೆ ಭುವನೈಕರಾಮನೆಂಬ ಬಿರುದು ಇದ್ದುದು ಯಾರಿಗೆ? ಶಂಕರಗಂಡನಿಗೊ? ೩ನೆಯ ಕೃಷ್ಣನಿಗೊ? ಇದು ಬಹು ಜಟಿಲವಾದ ಪ್ರಶ್ನೆ. ಅದು ಇಬ್ಬರಿಗೂ ಇದ್ದೆ ಬಗ್ಗೆ ನಿಖರವಾದ ಆಧಾರಗಳು ದೊರೆತಿರುವದರಿಂದ ನಿರ್ಣಯವು ಸುಲಭವಾಗುತ್ತಿಲ್ಲ.
ಶಬ್ದಮಣಿದರ್ಪಣ ಕಾವ್ಯಾಲೋಕನಗಳಲ್ಲಿ ಭುವನೈಕರಾಮನೆಂಬ ಅಂಕಿತವುಳ್ಳ ಪದ್ಯ ಹಾಗೂ ಪದ್ಯಖಂಡಗಳು ಒಟ್ಟು ನಾಲ್ಕು.[6] ಅವುಗಳಲ್ಲಿ ಶಬ್ದಮಣಿದರ್ಪಣದ ೧೬೭ನೆಯ ಸೂತ್ರಕ್ಕೆ ಉದಾಹರಣೆಯಾಗಿರುವ ಪದ್ಯವು ಹೀಗಿದೆ—
ಉದಯಾಸ್ತೋನ್ನತ ಶೈಲಸೇತು ಹಿಮವತ್ಕುತ್ಕೀಲ ಪರ್ಯಂತ ಸಂ
ಪದೆಯಂ ವಾರ್ಧಿರತ್ತರಂಗನಿನದತ್ಕಾಂಚೀಕಳಾಪಾಂಚಿತಾ
ಸ್ಪದೆಯಂ ಸಾಧಿಸಿ ಕಬ್ಬಿಗಂಗೆ ನೆಲನಂ ನಿರ್ವ್ಯಾಜದಿಂದಂ ನಿಮಿ
ರ್ಚಿದ ಗೆಲ್ಲಂ ಭುವನೈಕರಾಮ ಮಹಿಪಂಗಕ್ಕುಂ ಪೆಱರ್ಗಕ್ಕುಮೇ ||
ಇದೆ ಪದ್ಯವು ಕಾವ್ಯಾಲೋಕನದ ೧೭೬ನೆಯ ಉದಾಹರಣಪದ್ಯವಾಗಿದೆ. ‘ಸಮಸ್ತ ಭರತಖಂಡವನ್ನು ಸಾಧಿಸಿ ಕಬ್ಬಿಗನಿಗೆ ಒಪ್ಪಿಸಿದ ಗೆಲವು ಭುವನೈಕ ರಾಮನೃಪನ ಹೊರತು ಬೇರೆಯವರಿಗಲ್ಲ’ ಎಂದು ಅದರ ಅಭಿಪ್ರಾಯವನ್ನು ಕ್ರೋಢೀಕರಿಸಬಹುದು. [7]
ಅಂದರೆ ಭುವನೈಕರಾಮನು ಯುದ್ಧದಲ್ಲಿ ಗೆದ್ದ ಸಮಸ್ತ ವಸುಂಧರೆಯನ್ನು “ಕಬ್ಬಿಗ”ನಿಗೆ ಕೊಟ್ಟನೆಂದು ಅರ್ಥವೆ? ಇದು ಆಭಾಸ; ಭುವನೈಕರಾಮನು ಅಖಂಡ ಭರತಖಂಡವನ್ನು ಗೆದ್ದು ತರುವಾಯ ಕವಿಯೊಬ್ಬನಿಗೆ ಕೆಲವು ಭೂಮಿಯನ್ನು ಉಂಬಳಿಯಾಗಿ ಕೊಟ್ಟನೆಂದು ಅರ್ಥವೇ? ಹೀಗೆ ಅರ್ಥ ಹೊರಡಲು ಅಲ್ಲಿ ಅವಕಾಶವಿಲ್ಲ. ಈ ಪದ್ಯಕ್ಕೆ “ಉದಯಾಸ್ತೋನ್ನತ ಶೈಲಸೇತು ಹಿಮವತ್ಕುತ್ಕೀಲ ಪರ್ಯಂತ ಸಂಪದೆಯಂ………….. ನೆಲನಂ ಸಾಧಿಸಿ ಕಬ್ಬಿಗಂಗೆ ನಿರ್ವ್ಯಾಜದಿಂದಂ ನಿಮಿರ್ಚಿದ ಗೆಲ್ಲಂ ಭುವನೈಕರಾಮ ಮಹಿಪಂಗಕ್ಕುಂ ಪೆರರ್ಗಕ್ಕುಮೇ” ಎಂದು ಅನ್ವಯ ಜೋಡಿಸಬೇಕು. ಆಗ ಒಬ್ಬ ಚಕ್ರವರ್ತಿಗೆ ಭುವನೈಕರಾಮನು ನೆಲವನ್ನು ಗೆದ್ದು ಒಪ್ಪಿಸಿದನೆಂದು ಅರ್ಥವಾಗುತ್ತದೆ. ಆದುದರಿಂದ ಈ ಪದ್ಯವು ಸೂಚಿಸುವ “ಕಬ್ಬಿಗ” ಪದಕ್ಕೆ ಚಕ್ರವರ್ತಿಯೆಂದೇ ಅರ್ಥ ಹೇಳಬೇಕು. ರಾಷ್ಟ್ರಕೂಟ ಕೃಷ್ಣನಿಗೆ ಕನ್ನರ ಮತ್ತು ಕಚ್ಚೆಗ ಎಂಬ ಪರ್ಯಾಯನಾಮಗಳಿವೆ; ಕಬ್ಬಿಗ ಎಂಬ ಹೆಸರಾಗಲೀ ಬಿರುದಾಗಲೀ ಇಲ್ಲ; ಅದು ಬಿರುದಾಗಬೇಕೂ ಇಲ್ಲ. ಅದು ಬಿರುದಾಗಬೇಕೂ ಇಲ್ಲ. ಅದಕ್ಕಾಗಿ ಕಬ್ಬಿಗ ಎಂಬುದು ‘ಕಚ್ಚೆಗ’ ಎಂಬುದರಿಂದ ಹುಟ್ಟಿದ ದುಷ್ಟಪಾಠವಾಗಿರಬಹುದು. ಇದಕ್ಕೆ ಲಿಪಿಕಾರರರ ಹಸ್ತದೋಷ ಕಾರಣವಾಗಿರಬೇಕು. ಪ್ರಾಚೀನ ಕನ್ನಡಲಿಪಿಯಲ್ಲಿ ‘ಬ’ ಮತ್ತು ‘ಚ’ ವರ್ಣಗಳಲ್ಲಿಯ ಅಂತರವು ಅನೇಕ ವೇಳೆ ಲಿಪಿತಜ್ಞರಿಗೇ ಗೊತ್ತಾಗುವದಿಲ್ಲ. ಪಂಪಭಾರತದ ‘ಬಚ್ಚೆಸಾಸಿರ’ ಎಂಬ ಪದವು ಮೂಲದಲ್ಲಿ ಸಬ್ಬಿಸಾಸಿರ ಅಥವಾ ಚಬ್ಬಿಸಾಸಿರ ಎಂದಿರಬೇಕೆಂಬ ವಿದ್ವಾಂಸರ ಊಹೆಯು ಇಂದು ಸತ್ಯವಾಗಿ ಪರಿಣಮಿಸಿದೆ. [8] ಅದೇ ರೀತಿ ಇಲ್ಲಿಯ ಕಬ್ಬಿಗ ಪದದಲ್ಲಿಯ “ಬ್ಬಿ” ವರ್ಣವು ಮೂಲದಲ್ಲಿ “ಚ್ಚಿ” ಅಥವಾ “ಚ್ಚೆ” ಇರಬೇಕು. ಕನ್ನಡಲಿಪಿಯಲ್ಲಿ ಈ ಅಕ್ಷರದ ಸ್ಥಿತ್ಯಂತರಕಾಲದ ಲಿಪಿಕಾರರು ಅದನ್ನು “ಬ್ಬಿ” ಎಂದು ಮಾರ್ಪಡಿಸಿರಲು ಸಾಕು. ಆದುದರಿಂದ ಪ್ರಸ್ತುತ ಪದ್ಯದ್ಲಲಿ ಬರುವ “ಕಬ್ಬಿಗ” (ಕಚ್ಚೆಗ) ನೆಂದರೆ ಸಾಮಾನ್ಯ ಕವಿಯಾಗಿರದೆ ರಾಷ್ಟ್ರಕೂಟ ಚಕ್ರವರ್ತಿಯಾದ ೩ನೆಯ ಕೃಷ್ಣನಾಗಿರಬೇಕು; ‘ಭುವನೈಕರಾಮ’ ನೆಂದು ಬಿರುದಿರುವವನು ಆತನ ಸಾಮಂತನಾದ ಶಂಕರಗಂಡನಾಗಿರಬೇಕು.
ಇದೇ ಸಂದರ್ಭದಲ್ಲಿ ಕಾವ್ಯಾವಲೋಕನದ ೬೨೦ನೆಯ ಪದ್ಯವನ್ನು ನೋಡಬಹುದು.
ಅವಿಹಿತವೇಗಮೇಳ್ಗೆಯ ಜವಂ ವೃಣಮಕ್ಷತಕಾಯಮೆತ್ತಿ ಕ[9]
ಟ್ಟುವ ಮದಮುಣ್ಮಿಸೋರ್ವ ಸೊನೆ ಬೀಳ್ವ ಗಜಧ್ವಜಮಂಬರಕ್ಕೆ ನಿ
ಕ್ಕುವ ಜಯಕೇತು ಸಂದೆಯದೆ (ದ?) ದಂದುಗಮಂ ಕಿಡಿಸಿತ್ತು ಮುಂದಣೋ
ಡುವ ರಿಪುದಂತಿಗಂ ಪೆರಗಣಟ್ಟುವ ರಟ್ಟರಮೇರು ದಂತಿಗಂ ||
ಈ ಪದ್ಯದ ಅರ್ಥ ಏನಿದ್ದರೂ “ರಟ್ಟರಮೇರುದಂತಿ” ಎಂಬ ಒಂದು ಆನೆಯನ್ನು ಇದು ಉಲ್ಲೇಖಿಸುತ್ತದೆ. ರಟ್ಟರಮೇರುವೆಂಬುದು ರಾಷ್ಟ್ರಕೂಟ ಮೂರನೆಯ ಕೃಷ್ಣನ (ಪಟ್ಟದ) ಆನೆಯಾಗಿರಬಹುದೆಂದು ವಿದ್ವಾಂಸರ ಊಹೆ. ಆದರೆ ಬೆಟಗೇರಿಯ ಶಾಸನದಲ್ಲಿ ಶಂಕರಗಂಡನ ಕೆಲವು ಬಿರುದುಗಳಲ್ಲಿ “ರಟ್ಟರ [ಮೇರು]” ಎಂಬುದೊಂದು ಉಂಟು, ಇಲ್ಲಿ “ರಟ್ಟರಮೇರುದಂತಿ” ಎಂದರೆ ರಟ್ಟರ ಮೇರುವಿನ ದಂತಿ ಎಂದು ಹೊಸ ಅರ್ಥವನ್ನು ಹೇಳಬೇಕಾಗುತ್ತದೆ. ಹೀಗಾಗಿ ಈ ಪದ್ಯದಲ್ಲಿ ಬರುವ ‘ರಟ್ಟರ ಮೇರು’ ಶಂಕರಗಂಡನೆಂದೆ ತಿಳಿಯಬಹುದು. ಇದು ಭುವನೈಕರಾಮಾಭ್ಯುದಯದಿಂದ ಎತ್ತಿದ ಪದ್ಯವಾಗಿದ್ದ ಪಕ್ಷದಲ್ಲಿ ಅದರ ನಾಯಕನು ಶಂಕರಗಂಡನೆಂದೇ ಹೇಳಬೇಕಾಗುತ್ತದೆ.
ಕಾವ್ಯಾವಲೋಕನದಲ್ಲಿ ರಾಮಾಯಣ, ಭಾರತ, ಭಾಗವತ ಮುಂತಾದ ಪುರಾಣಕಾವ್ಯಗಳಿಂದ ಎತ್ತಿದುವೆಂದು ತೋರುವ ಪದ್ಯಗಳಿದ್ದಂತೆ ಶುದ್ಧ ಐತಿಹಾಸಿಕ ಕಾವ್ಯದಿಂದ ಎತ್ತಿಕೊಂಡವೆಂದು ಹೇಳಬಹುದಾದ ಪದ್ಯಗಳೂ ಇವೆ. ಉದಾಹರಣೆಗೆ ೬೮, ೩೨೧, ೬೪೪, ೬೫೭, ೮೦೩, ೮೩೫, ೮೬೩ ಮುಂತಾದ ಪದ್ಯಗಳನ್ನು ನೋಡಬಹುದು. ಇವುಗಳಲ್ಲಿ ೬೮ನೆಯ ಪದ್ಯವು ಮಹತ್ವದ್ದು.
[10]ಬಲ್ವೆಣನುರ್ಚಿ ಕೋಡೊಳಿರೆ ನೆತ್ತರುರೋಮಣಿಯಿಂ ನೆಲಕ್ಕೆ ಬಾ
ನಲ್ವರಿವೆನ್ನಗಂ ಪ್ರಹತದಿಂದಿರದೆತ್ತಿದೊಡಗ್ರಹಸ್ತದೊಳ್
ನೆಲ್ವ ಪೆಣಕ್ಕೆ ಪರ್ದೆರಗೆ [11] ವೈರಿಯ ನಾಲ್ಕು ಬಲಕ್ಕವೊಂದೆ ಬಂ
ಬಲ್ವರಿಯುತ್ತುಮಿರ್ದುದು ಜಯದ್ವಿರದಂ ಜಯಸಿಂಗಭೂಪನಾ ||
ಈ ಪದ್ಯದ ಕೊನೆಯ ಪಾದದ “ಜಯಸಿಂಗಭೂಪನಾ” ಎಂಬುದಕ್ಕೆ ಕಾವ್ಯಾವಲೋಕನದ ಇ ಮತ್ತು ಗ ಪ್ರತಿಗಳಲ್ಲಿ ‘ಜಯಧೀರಭೂಪನಾ’ ಎಂದು ಪಾಠಾಂತರವಿದೆ. ಕಾವ್ಯಾವಲೋಕನದ ಕರ್ತೃ ನಾಗವರ್ಮನು ಚಾಲುಕ್ಯ ಜಗದೇಕ ಮಲ್ಲನಲ್ಲಿ (೨ನೇ ಜಯಸಿಂಹನಲ್ಲಿ) ಕಟಕೋಪಾಧ್ಯಾಯನಾಗಿದ್ದನೆಂದು ಜನ್ನನು ಹೇಳಿರುವುದು ಸರ್ವವಿದಿತವಾದ ಸಂಗತಿ. (ಜನ್ನನ ಈ ಹೇಳಿಕೆಯ ಮೇಲೆ ಪಂಡಿತರು ನಾಗವರ್ಮನ ಕಾಲವನ್ನು ನಿರ್ಧರಿಸಿರುವುದು.) ಆದುದರಿಂದ ಮೇಲುನೋಟಕ್ಕೆ “ಜಯಸಿಂಗ” ಎಂಬ ಪಾಠವೇ ಯೋಗ್ಯವೆಂದು ಇಲ್ಲಿ ತೋರಬಹುದು. ಅಂದರೆ ನಾಗವರ್ಮನು ಈ ಪದ್ಯವನ್ನು ಜಯಸಿಂಹನ ಸ್ತುತಿರೂಪವಾಗಿ ರಚಿಸಿ ತನ್ನ ಗ್ರಂಥದಲ್ಲಿ ಸೇರಿಸಿಬಹುದೆಂದು ಎನ್ನಿಸಬಹುದು. ಆದರೆ ಈ ಅಭಿಪ್ರಾಯ ಯೋಗ್ಯವಲ್ಲ. “ಜಯಧೀರ” ಎಂಬುದು ತೀರ ಅಪರೂಪವಾದ ಪದ. ಅದನ್ನು ಸಾಮಾನ್ಯ ಲಿಪಿಕಾರರರು ಕಲ್ಪಿಸಿ ಪ್ರಕ್ಷೇಪಮಾಡಲಾರರು. ‘ಜಯಧೀರ’ ಎಂಬುದನ್ನು ಸಾಮಾನ್ಯ ಲಿಪಿಕಾರರು ತಿದ್ದಿ ‘ಜಯಸಿಂಗ’ ಎಂದು ಮಾರ್ಪಡಿಸುವುದು ಎಷ್ಟು ಸುಲಭವೂ ಅಷ್ಟೆ. “ಜಯಸಿಂಗ” ಎಂಬುದನ್ನು ತಿದ್ದಿ ‘ಜಯಧೀರ’ ಎಂದು ಮಾರ್ಪಡಿಸುವುದು ದುರ್ಲಭ. ಆದುದರಿಂದ ಇಲ್ಲಿ ಜಯಧೀರವೆಂಬುದು ಅಪರೂಪ ಪದ. ಗ್ರಂಥಸಂಪಾದ ನಾಶಾಸ್ತ್ರದ ದೃಷ್ಟಿಯಿಂದ ಇಂಥ ಅಪರೂಪದ ಪಾಠಗಳನ್ನೇ ಕವಿಯ ಮೂಲಪಾಠಗಳೆಂದು ಸ್ವೀಕರಿಸಬೇಕಾಗುತ್ತದೆ.
ಶಂಕರಗಂಡನಿಗೆ ಭುವನೈಕರಾಮ, ಅಭಿಮಾನಧವಳ, ರಾಜಭೂರಿಶ್ರವ, ವಿದ್ವಿಷ್ಟನಾರಾಯಣ, ರಟ್ಟರ [ಮೇರು], ಸತ್ಯಾರ್ಣವ, ಧರ್ಮರತ್ನಾಕರ ಮೊದಲಾದವುಗಳ ಜೊತೆಗೆ “ಜಯಧೀರ” ಎಂಬುದೂ ಒಂದು ಬಿರುದಿರುವ ಸಂಗತಿ ಬೆಟಗೇರಿಯ ಅದೇ ಶಾಸನದಿಂದ ತಿಳಿದುಬರುತ್ತದೆ. ಅಲ್ಲದೆ ಶಂಕರ ಗಂಡರಸನು ಕೊಪ್ಪಳದಲ್ಲಿ ಮಾಡಿಸಿದ್ದು ತನ್ನ ಹೆಸರಿನ “ಜಯಧೀರ ಜಿನಾಲಯ”ವನ್ನು ಅನೇಕ ಬಿರುದುಗಳನ್ನು ಬಿಟ್ಟು “ಜಯಧೀರ” ಎಂಬುದನ್ನು ಎತ್ತಿಕೊಂಡ ಕಾರಣ ಅದು ಶಂಕರಗಂಡನ ಪ್ರಮುಖ ಬಿರುದಾಗಿರಬೇಕೆಂದು ಊಹಿಸಬಹುದು. ಆದುದರಿಂದ ಮೇಲಿನ ಪದ್ಯವೂ ಶಂಕರಗಂಡನನ್ನು ಕುರಿತಿದೆಯೆಂದು ಹೇಳಲು ಏನೂ ಬಾಧೆ ಕಾಣದು. ಈ ಪದ್ಯದಲ್ಲಿಯೂ (ಕಾ. ಲೋ. ಪದ್ಯ. ೬೮), ದರ್ಪಣದ ೧೩೦, ೧೮೩, ೧೮೪ ಈ ಸೂತ್ರಗಳಿಗೆ ಕೊಟ್ಟ ಉದಾಹರಣೆಯ ತುಂಡುಗಳಲ್ಲಿಯೂ ಗಜಯುದ್ಧದ ವರ್ಣನೆಯಿರುವುದು ನೇರವಾಗಿ ಒಂದೇ ಕಾವ್ಯ ಹಾಗೂ ಒಬ್ಬನೇ ಕಾವ್ಯನಾಯಕನನ್ನು ಸೂಚಿಸುವದಿಲ್ಲವೆ?
ಮೇಲೆ ಸೂಚಿಸಿದ ಕಾವ್ಯಾವಲೋಕನ, ಶಬ್ದಮಣಿದರ್ಪಣದಲ್ಲಿಯ ಉದಾಹರಣೆಗಳು ಭುವನೈಕರಾಮಾಭ್ಯುದಯಕ್ಕೆ ಸಂಬಂಧಿಸಿದುವಾಗಿರಬೇಕು ಎಂದು ಪಂಡಿತರ ಊಹೆಯಷ್ಟೆ. ಗಜಯುದ್ಧ ಮುಖ್ಯವಾದ ಭುವನೈಕರಾಮಾಭ್ಯುದಯವು ರಾಮಾಯಣದೊಂದಿಗೆ ತಗುಳ್ಚಿದ ಕಾವ್ಯವೆಂದು ಮತ್ತೊಂದು ಊಹೆ. ಆದರೆ ರಾಮಾಯಣದಲ್ಲಿ ಗಜಯುದ್ಧದ ಪ್ರಸ್ತಾಪಕ್ಕೆ ಅವಕಾಶ ತೀರ ಕಡಿಮೆ; ಹಾಗೂ ನಾಯಕನಾದ ರಾಮನು ಯಾವುದೇ ವಾಹನವನ್ನು ಏರದೆ ನೆಲದ ಮೇಲೆ ನಿಂತು ಯುದ್ಧ ಮಾಡಿದನೆಂದು ಪರಂಪರೆ ಬೇರೆ ಉಂಟು, ಅದಕ್ಕಾಗಿ ಇದು ರಾಮಾಯಣದೊಂದಿಗೆ ತಗುಳ್ಚಿ ಹೇಳಿದ ಕಾವ್ಯವಾಗಿರದೆ ಶುದ್ಧ ಚಾರಿತ್ರಿಕ ಕಾವ್ಯವಾಗಿರುವ ಸಂಭವವಿದೆ.
ಶಂಕರಗಂಡ ಹಾಗೂ ಪೊನ್ನರು ಜೈನರಾಗಿರುವದರಿಂದ ಈ ರೀತಿಯ (ಅದು ಶುದ್ಧ ಲೌಕಿಕವಿರಲಿ ಅಥವಾ ಪುರಾಣಪುರುಷನೊಬ್ಬನೊಡನೆ ಹೋಲಿಸಿ ರಚಿಸಿದ ಐತಿಹಾಸಿಕ ಧ್ವನಿಯುಳ್ಳದ್ದಿರಲಿ) ಲೌಕಿಕ ಕಾವ್ಯವನ್ನು ಬರೆಯಲು ಶಕ್ಯವೇ? ಎಂಬುದೊಂದು ಪ್ರಶ್ನೆ. ಈ ಬಗೆಯ ಉದಾಹರಣೆಗಳು ಅಪರೂಪ. ಆದರೆ ಗಂಗರಾಜನಾದ ಎರೆಯಪ್ಪನು ಜೈನ; ಆತನನ್ನು ಕುರಿತು ಜೈನನೆಂದು ಗ್ರಹಿಕೆಯಿರುವ ೧ನೆಯ ಗುಣವರ್ಮನು “ಶೂದ್ರಕ” ವೆಂಬ ಲೌಕಿಕ ಕಾವ್ಯವನ್ನೆ ಬರೆದಿರುವನಲ್ಲ? ಪರಾಕ್ರಮಿಗಳಾದ ಅರಸರು ಯಾವ ಮತದವರೆ ಇರಲಿ; ಅವರಲ್ಲಿ ಮಾನವ ಸಹಜವಾದ ಕೀರ್ತಿಕಾಮನೆಯು ಇರತಕ್ಕುದೆ. ಅದಕ್ಕಾಗಿ ಶಂಕರಗಂಡನು ಜೈನನಾದರೂ ಲೌಕಿಕವಾದ ಭುವನೈಕರಾಮಾಭ್ಯುದಯವನ್ನು ಬರೆಸಿರಬಹುದು.
ಒಟ್ಟಿನ ಮೇಲೆ ಪೊನ್ನನೇ ಹೇಳಿಂದತೆ ಭುವನೈಕರಾಮಾಭ್ಯುದಯವು ಲೌಕಿಕ ಕಾವ್ಯವೆಂಬುದು ನಿಜ. ಬೆಟಗೇರಿಯ ಶಾಸನ, ಕಾವ್ಯವಲೋಕನದ ೬೮ನೆಯ ಪದ್ಯ ಸೂಚಿಸುವ :ಜಯಧೀರ” ಎಂಬ ಬಿರುದು, ದರ್ಪಣದ ೧೬೭ನೆಯ ಸೂತ್ರದ ಉದಾಹರಣೆಯಲ್ಲಿ “ಕಬ್ಬಿ (ಕಚ್ಚೆ)ಗ” ಎಂಬ ಹೆಸರು. ಬೆಟಗೇರಿಯ ಶಾಸನ ಹಾಗೂ ಕಾವ್ಯಾವಲೋಕನದ ೬೨೦ನೆಯ ಪದ್ಯಗಳಲ್ಲಿಯ ರಟ್ಟರಮೇರು, ಮತ್ತು ಅದೇ ಬೆಟಗೇರಿಯ ಶಾಸನದಲ್ಲಿ ಬರುವ ಭುವನೈಕರಾಮನೆಂಬ ಬಿರುದು ಇವೆಲ್ಲ ಸಂಗತಿಗಳು ಕಾವ್ಯನಾಯಕನು ಶಂಕರಗಂಡನಾಗಿರಬೇಕೆಂಬ ಊಹೆಗೆ ಬಲವಾದ ಆಧಾರಗಳಾಗುತ್ತವೆ. ಮೂರನೆಯ ಕೃಷ್ಣನು ನಾಯಕನಾಗಿರಬೇಕೆಂಬ ಮಾತಿಗೆ ಪುಷ್ಪದಂತನ ಹೇಳಿಕೆಯನ್ನು ಬಿಟ್ಟರೆ ಬೇರೆ ಆಧಾರಗಳಿಲ್ಲ. ಈಗಾಗಲೇ ನೋಡಿದಂತೆ ಚೋಳರಾಜಾದಿತ್ಯನ ಶಿರವನ್ನು ಕತ್ತರಿಸಿದವನು ರಾಷ್ಟ್ರಕೂಟ ೩ನೆಯ ಕೃಷ್ಣನೆಂದು ಹೇಳಿದ್ದು ಆಸ್ಥಾನ ಕವಿ (ಪುಷ್ಪದಂತ) ಮಾಡಿದ ಅತಿಸ್ತುತಿಯೆಂದು ಆತಕೂರ ಶಾಸನದಿಂದ ಗೊತ್ತಾಗುತ್ತದೆ. ಅದಕ್ಕಾಗಿ ಭುವನೈಕರಾಮಾಭ್ಯುದಯದ ಕಥಾನಾಯಕ ಶಂಕರಗಂಡನೆಂದು ಭಾವಿಸುವುದು ಸತ್ಯಕ್ಕೆ ಹೆಚ್ಚು ಸಮೀಪವಾಗಿದೆ.
 
*ಈ ಲೇಖನವನ್ನು ಸಿದ್ಧಗೊಳಿಸುವಲ್ಲಿ ಗುರುಗಳಾದ ಪ್ರೊ. ಎಂ. ಎಂ. ಕಲಬುರ್ಗಿ, ಅವರು ಹಲವಾರು ರೀತಿಯಿಂದ ಸಲಹೆ ಸೂಚನೆಗಳನ್ನಿತ್ತು ಪ್ರೋತ್ಸಾಹಿಸಿದ್ದಾರೆ. ಅವರಿಗೆ ನನ್ನ ನೆನಕೆಗಳು ಸಲ್ಲುತ್ತವೆ.

ಎರಡನೆಯ ನಾಗವರ್ಮನ ವರ್ಧಮಾನ ಪುರಾಣವು ದೊರೆತು ಆತನ ಕಾಲ ವಿಷಯಕ ಅನಿಶ್ಚಿತತೆ ಈಗ ತೊಲಗಿದೆ. ಕ್ರಿ.ಶ. ೧೦೪೨ ರಲ್ಲಿ ಆತನು ತನ್ನ ವರ್ಧಮಾನ ಪುರಾಣವನ್ನು ಬರೆದು ಮುಗಿಸಿದನೆಂದು ತಿಳಿಯುವದರಿಂದ ಆತ ಪಂಪನಿಗಿಂತ ಪುರಾಣವನ್ನು ಬರೆದು ಮುಗಿಸಿದನೆಂದು ತಿಳಿಯುವದರಿಂದ ಆತ ಪಂಪನಿಗಿಂತ ಒಂದು ನೂರು ವರ್ಷಗಳ ತರುವಾಯದವನಾಗುತ್ತಾನೆ. ಆತನ ಭಾಷಾ ಭೂಷಣ ಮತ್ತು ಶಬ್ದಸ್ಮೃತಿಗಳಲ್ಲಿ ಪ್ರಥಮೆ, ದ್ವಿತೀಯ ಮತ್ತು ತೃತೀಯೆಗಳಿಗೆ ಕ್ರಮವಾಗಿ ಮ್‌, ಅಮ್‌, ಇಮ್‌ ಇವು ಪ್ರತ್ಯಗಳೆಂದು ಹೇಳಿದೆ
[1] ಈ ಪ್ರತ್ಯಯಗಳ ಅಂತ್ಯದಲ್ಲಿ ಸಾರ್ವತ್ರಿಕವಾಗಿ – ಅದರಲ್ಲೂ ದ್ವಿತೀಯ ಮತ್ತು ತೃತೀಯೆಗಳಲ್ಲಿ ಮಕಾರವನ್ನು ಹೇಳಿದ್ದು ತಪ್ಪು.ನೇಗಿನಹಾಳ ಪ್ರಬಂಧಗಳು ದ್ವಿತೀಯೆ ಮತ್ತು ತೃತೀಯೆಗಳಲ್ಲಿ. ನಕಾರವೇ ಇರಬೇಕಾದುದು ನ್ಯಾಯ. ಅಂತ್ಯ ಅನುನಾಸಿಕಗಳಾದ ಮಕಾರ-ನಕಾರಗಳನ್ನು ಬಿಂದುವಾಗಿ ಬರೆಯುತ್ತಿದ್ದುದರ ಫಲವಾಗಿ ಈ ರೀತಿ ಗೊಂದಲ ಉಂಟಾಗಿದೆ. ಆ ಕಾರಣವೆ ಈ ಮೂರು ವಿಭಕ್ತಿಗಳಲ್ಲಿ ಮಕಾರವನ್ನು ಪ್ರತ್ಯಯಾಂತವಾಗಿ ಹೇಳಿದೆ. ಇದೇ ರೀತಿ ಕನ್ನಡದ ಶಾಸನಗಳಲ್ಲೂ ಅಂತ್ಯದ ಮನಗಳೆರಡರ ಬದಲು ಬಿಂದುವನ್ನು ಬರೆಯುವುದು ಕವಿರಾಜಮಾರ್ಗ ಕಾಲಕ್ಕಾಗಲೇ ಪ್ರಚಲಿತವಾಗಿದ್ದುದು ಕಂಡು ಬರುತ್ತದೆ. ಶಾಸನಗಳಲ್ಲಿ ಬಹು ಪುರಾತನ ಕಾಲದಿಂದ ಪ್ರತ್ಯಯಾಂತವಾಗಿ ಬಿಂದುವನ್ನು ಪ್ರಯೋಗಿಸುವುದು ಕಂಡುಬರುವುದಾದರೂ ಕ್ರಿ.ಶ. ೯ನೆಯ ಶತಮಾನದಿಂದ ಈಚೆಗೆ ಮಾತ್ರ ಇದು ಸಾಮಾನ್ಯವಾಗಿದೆ.[2] ಅದರಾಚೆಗೆ ಪದಾಂತ ಮನಗಳನ್ನು-ವಿಶೇಷವಾಗಿ ನಕಾರವನ್ನು-ಬಿಂದುವಾಗಿ ಬರೆಯದೇ ನಕಾರವಾಗಿ ಬರೆಯುವುದೇ ವಿಶೇಷವಾಗಿತ್ತು. ಆದುದರಿಂದಲೆ ಎಂದು ಕಾಣುತ್ತದೆ – ಆರ್‌. ನರಸಿಂಹಾಚಾರ್ಯರು[3] ಈ ‘ಅಂತ್ಯ ನಕಾರ’ವನ್ನು ಪೂರ್ವದ ಹಳಗನ್ನಡದ ವೈಶಿಷ್ಟ್ಯವೆಂದು ಗಣಿಸಿದ್ದಾರೆ. ಅದರ ವಿವರವಾದ ಚರ್ಚೆ ಇಲ್ಲಿ ಅಪ್ರಸ್ತುತವಾದರೂ ಒಂದು ಮಾತನ್ನು ಸ್ಪಷ್ಟಪಡಿಸುವುದು ಅಗತ್ಯ. ಕ್ರಿ.ಶ. ೯ನೆಯ ಶತಮಾನದವರೆಗೆ, ತಮಿಳಿನಲ್ಲಿ ಇಂದೂ ಇರುವಂತೆ ಕನ್ನಡದಲ್ಲಿ ಕೂಡ ಅಂತ್ಯದಲ್ಲಿರಬೇಕಾದ ನಕಾರವನ್ನು (ದೋಷವಿಲ್ಲದಂತೆ) ಪ್ರಯೋಗಿಸುವುದು ಸಾಮಾನ್ಯವಾಗಿತ್ತು.
ಕವಿರಾಜಮಾರ್ಗ ಕಾಲಕ್ಕಾಗಲೇ ವರ್ಗೀಯ ವ್ಯಂಜನಗಳು ಪರದಲ್ಲಿದ್ದಾಗ ಅನುನಾಸಿಕಗಳನ್ನು ಆಯಾ ವರ್ಗ ಪಂಚಮಗಳನ್ನಾಗಿ ಬರೆಯುವುದು ಸಾಮಾನ್ಯ. ಎಂದರೆ ಈ ವ್ಯಂಜನಗಳು ಮುಂದಿನ ವರ್ಗೀಯ ವ್ಯಂಜನಗಳೊಡನೆ ಸಮರೂಪ ಧಾರಣೆಗೊಳ್ಳುವುದು ಆಗಲೇ ಸಂಪೂರ್ಣಗೊಂಡಿತ್ತು. ೯ನೆಯ ಶತಮಾನದ ಶಾಸನಗಳಲ್ಲಿ ಇಂಥ ಸಮರೂಪಧಾರಣೆ ವಿಶೇಷವಾಗಿದೆ.
ಉದಾ:
ಇಬ್ಬು[4] E-C-XVII ಚಿಕ್ಕಬಳ್ಳಾಪುರ. ೬೬
ಎಬ್ಬು I-A-XI ಪು. ೧೨೬
ಕೋಡುಙ್ಗಲ್‌ Ec-XVII ಚಿಕ್ಕಬಳ್ಳಾಪುರ ೬೬
ಪೊಮ್ಬುೞ್ಚ ೩A E-I IX ಪು. ೨೨
ಸಮರೂಪಗೊಳ್ಳುವ ಕ್ರಿಯೆ ಶಾಸನಗಳಲ್ಲಿ ಏಳನೆಯ ಶತಮಾನದಿಂದಲೇ ಕಾಣಬಹುದಾದರೂ[5] ಮುಂದಿನ ಎಂಟನೆಯ ಶತಮಾನಕ್ಕೆ ಮತ್ತೂ ಹೆಚ್ಚಿ ಒಂಬತ್ತನೆಯ ಶತಮಾನಕ್ಕೆ ಸಾಮಾನ್ಯವಾದ ರೂಢಿಯಾಗಿತ್ತೆಂದು, ಹೇಳಬಹುದು. ಒಂಬತ್ತನೆಯ ಶತಮಾನದಲ್ಲಿ ಸಮರೂಪಧಾರಣೆಯ ಜತೆಗೆ ಸಮರೂಪಗೊಳ್ಳದಿದ್ದ ಪ್ರಯೋಗಗಳು ಅಲ್ಲಲ್ಲಿ ಕಂಡುಬರುವದಾದರೂ ಬಹುಕ್ವಚಿತ್ತಾಗಿವೆ. ವಡ್ಡಾರಾಧನೆಯಲ್ಲಿ ಉಣ್ಬ, ತಿನ್ಬ, ಎನ್ಬ ಇತ್ಯಾದಿ ರೂಪಗಳು ಅಧಿಕಪ್ರಮಾಣದಲ್ಲಿ ಕಂಡು ಬರುತ್ತವೆ. ಇಂಥವು ಕವಿರಾಜಮಾರ್ಗ, ಪಂಪಭಾರತ ಮತ್ತು ಆದಿ ಪುರಾಣಗಳಲ್ಲಿ ಕಂಡು ಬರುವವಾದರೂ ವಡ್ಡಾರಾಧನೆಯ ಹೋಲಿಕೆಯಲ್ಲಿ ಕಡಿಮೆ ಪ್ರಮಾಣದಲ್ಲಿವೆ. ಆದುದರಿಂದ ವಡ್ಡಾರಾಧನೆಯ ಇಂಥ ಪ್ರಯೋಗಗಳು ಒಂಬತ್ತನೆಯ ಶತಮಾನದ ಶಾಸನಗಳು ಮತ್ತು ಕವಿರಾಜಮಾರ್ಗಕ್ಕಿಂತ ತಕ್ಕಷ್ಟು ಪ್ರಾಚೀನವಾದವುಗಳೆಂದು ಹೇಳಬಹುದು.
ವಡ್ಡಾರಾಧನೆಯಲ್ಲಿ ‘ಆ ಮನೆಗೆವೋದನ್‌’ (ಪು. ೩೩-೧೧) ಮಲಯ ಸುಂದರನ್‌ (ಪು. ೩೭-೨೨), ಇದೇನ್‌ (ಪು. ೧೮-೬) ಸೋಮ ಶರ್ಮಭಟ್ಟನ್‌ (ಪು ೨೩-೧೨) ಈ ಮುಂತಾದ ವಿಶಿಷ್ಟ ಪ್ರಯೋಗಗಳು ಗಣನೀಯ ಸಂಖ್ಯೆಲ್ಲಿವೆ. ಇದು ಹತ್ತನೆಯ ಶತಮಾನದಲ್ಲಿ ಬಹು ಕ್ವಚಿತ್ತಾಗಿದ್ದ ಪದ್ಧತಿ. [6] ಪ್ರಾಚೀನ ಶಾಸನಗಳಲ್ಲಿ ಅಂತ್ಯ ನಕಾರವೇ ಸಾಮಾನ್ಯವಾಗಿದ್ದು ಈ ಶತಮಾನದಲ್ಲಿ ಬಹು ಅಪರೂಪವಾಗಿ ಕಂಡುಬರುತ್ತದೆ. ಈಗಾಗಲೇ ಹೇಳಿರುವಂತೆ ಒಂಬತ್ತೆಯ ಶತಕದ ಹಿಂದೆ ಇದ್ದ ರೂಢಿ ಇದು.
ಹಲ್ಮಿಡಿ ಶಾಸನದಲ್ಲಿ ಪ್ರೇಮಾಲಯ ಸುತನ್ಗೆ, ವಿಜಅರಸನ್ಗೆ ಎಂಬ ಪ್ರಯೋಗಗಳಿವೆ. ಇಲ್ಲಿ ಚತುರ್ಥಿಯ ‘ಗೆ’ ಪರವಾದಾಗಲೂ ಹಿಂದಿನ ದಂತ್ಯ ಅನುನಾಸಿಕವು ಸಮರೂಪಗೊಳ್ಳದಿದ್ದ-ಎಂದರೆ ಅರಸಙ್ಗೆ (ಅಥವಾ ಅರಸಂಗೆ) ಎಂದು ಪರಿವರ್ತಿಸದ-ರೂಪ ಕಂಡುಬರುತ್ತವೆ. ಇದು ಪೂರ್ವದ ಹಳಗನ್ನಡದ ಪ್ರಮುಖ ಲಕ್ಷಣಗಳಲ್ಲಿ ಒಂದು. ಇಂತಹ ಅನುನಾಸಿಕವು ಸಮರೂಪಗೊಳ್ಳುವುದು ಏಳನೆಯ ಶತಮಾನದಲ್ಲಿ ಕಂಡುಬರುವುದಾದರೂ ಈ ಶತಮಾನದಲ್ಲಿ ಸಮರೂಪಗೊಳ್ಳದಿದ್ದ ರೂಪಗಳೇ ಅಧಿಕವಾಗಿವೆ. ಶಾಸನಗಳಲ್ಲಿ ಈ ಕ್ರಿಯೆ ಎಂಟನೆಯ ಶತಮಾನದಲ್ಲಿ ಪ್ರಬಲಿಸಿ ಒಂಬತ್ತನೆಯ ಶತಮಾನದಲ್ಲಿ ಪೂರ್ಣಗೊಂಡಿದೆ. ವಡ್ಡಾರಾಧನೆಯ ಹೊರತು ಕನ್ನಡದಲ್ಲಿ ಪ್ರಯೋಗಗಳು ಕಂಡುಬರುವುದಿಲ್ಲ. ವಡ್ಡಾರಾಧನೆಯಲ್ಲಿ ಮಾತ್ರ ಪಿಡಿಸೆನ್ಗುಂ (ಪು. ೭-೨೧) ಭಟ್ಟಾರರೆನ್ಗುಂ (ಪು. ೭-೨೨), ಇಂತೆನ್ಗುಂ (ಪು. ೨೨-೨೩), ಮುಂತಾದ ಹಲವು ಪ್ರಯೋಗಗಳು ಕಂಡು ಬಂದಿವೆ. ಇವು ಮೊದಲನೆಯದಾದ ಸುಕುಮಾರಸ್ವಾಮಿಯ ಕಥೆಯಲ್ಲಿಯೇ ವಿಶೇಷವಾಗಿವೆ. ಇತರತ್ರ ಕಡಿಮೆ ಸಂಖ್ಯೆಯಲ್ಲಿ ತೋರಿಬರುತ್ತಿವೆಯಾದರೂ ಮೊದಲಲ್ಲಿ ಇಂಥವು ಇನ್ನೂ ಹೆಚ್ಚಿನ ಪ್ರಮಾಣದಲ್ಲಿ ಇದ್ದಿರಬೇಕು. ಹಾಗೂ ಮುಂದಿನ ಕಾಲದ ಪ್ರತಿಕಾರರಿಂದ ಅವು ತಿದ್ದಲ್ಪಟ್ಟಿರಬೇಕು. ನಾನು ಕಂಡಿರುವಂತೆ ಇಂತಹ ಪ್ರಯೋಗಗಳು ಕ್ರಿ.ಶ. ೮೧೦ ರ ಒಂದು ತಾಮ್ರ ಪಟದಲ್ಲಿಯವೇ ಕೊನೆಯವು.
ಉದಾ:
ಕಾದವನ್ಗೆ Ec XVII ಚಿಕ್ಕಬಳ್ಳಾಪುರ. ೬೬
ಕಿಡಿಪೊನ್ಗೆ Ec XVII ಚಿಕ್ಕಬಳ್ಳಾಪುರ. ೬೬
ಆದುದರಿಂದ ವಡ್ಡಾರಾಧನೆಯ ಮೇಲಿನ ಪ್ರಯೋಗಗಳು ನಿಸ್ಸಂಶಯವಾಗಿ ಅದರ ಪ್ರಾಚೀನತೆಯ ಕುರುಹೆಂದು ಹೇಳಬಹುದು.
ವಡ್ಡಾರಾಧನೆಯ ತುಂಬ ಅಖ್ಯಾತ ಪ್ರತ್ಯಯಗಳಾದ ಒನ್‌, ಒಳ್‌,‌ ಒರ್, ಒಮ್‌ (೦) ಎಂಬವು ಪ್ರಯೋಗಗೊಂಡಿವೆ. ಈ ಸರಣಿಯಲ್ಲಿಯೇ ಸಮಾವೇಶಗೊಳ್ಳುವ ‘ಒಂದು’ ಎಂಬ ನಪುಂಸಕಲಿಂಗ ಸೂಚಿತ ಪ್ರತ್ಯಯ ಕಂಡು ಬರುವುದಿಲ್ಲ. ಅದೇ ರೀತಿ ಈ ಪ್ರತ್ಯಯಗಳಲ್ಲಿ ಓನ್‌, ಓಳ್‌ ಎಂಬಂಥ ದೀರ್ಘ ಸ್ವರಹಿತವಾದ ರೂಪಗಳು ಈಗ ಕಂಡುಬರುತ್ತಿಲ್ಲ. ಶಾಸನಗಳಿಂದ ಮಾತ್ರವೇ ಇಂತಹ ರೂಪಗಳು ಕನ್ನಡದಲ್ಲಿ ಇದ್ದುದು ನಮಗೆ ತಿಳಿದಿದೆ. ಇಂಥವು ಒಂಬತ್ತನೆಯ ಶತಮಾನಕ್ಕಾಗಲೇ ಬಹುಕಡಿಮೆ ಪ್ರಮಾಣದಲ್ಲಿ ತೋರಿಬರುತ್ತವೆ.
ಉದಾ:
ಕ್ರಿ.ಶ. ೯ನೆಯ ಶತಮಾನ
ಪಡೆದೋರ್‌ E.c-XVII    ಚಿಕ್ಕಬಳ್ಳಾಪುರ. ೧೦೯
ವಿಟ್ಟಾರ್‌ E.I. IV          ಪು. ೧೪೧
ಕೈಕೊಂಡಾನ್‌             ” ”
ಕೊಟ್ಟೋನ್‌ S. I. I XV. No. 6
ಹತ್ತನೆಯ ಶತಮಾನದಲ್ಲಂತೂ ಇಂಥವು ತೀರ ಅಪರೂಪವಾಗಿ ಈ ಶತಮಾನದ ಉತ್ತರಾರ್ಧದಿಂದ ಇವು ಪೂರ್ಣ ಲೋಪಿಸುತ್ತವೆ.
ಉದಾ: ೧೦ನೆಯ ಶತಮಾನ.
ಲೋಕಕ್ಕೆ ಹೋಹಾನ್‌ ಕ್ರಿ. ಶ. ಸು. ೯೧೦. E.c.-III, ಶ್ರೀರಂಗಪಟ್ಟಣ. ೧೩೪
ಅವುತವುರಂ ಬಿಡಿಸಿದೋರ್‌ ಕ್ರಿ.ಶ. ೯೧೨ E.c. VII ಶಿಕಾರಿಪುರ. ೨೧೯
ವಡ್ಡಾರಾಧನೆಯಲ್ಲಿ ಒಕಾರ ದೀರ್ಘ ಪ್ರಯೋಗಗಳು ಈಗ ಕಾಣಬರುವುದಿಲ್ಲವಾದರೂ ಅದರಲ್ಲಿ ಅಂಥವು ಇರಲೇ ಇಲ್ಲವೆಂದು ಹೇಳಲಾಗದು. ಕರ್ನಾಟಕದ ಪ್ರಾಚೀನ ಲಿಪಿ ವಿಧಾನದಲ್ಲಿ ಏ, ಓ ಗಳ ಪ್ರತ್ಯೇಕ ವ್ಯವಸ್ಥೆ ಇಲ್ಲದ್ದರಿಂದ ಅಂಥವು ಇಂದು ನಮಗೆ ಕಂಡುಬರುವುದು ದುಸ್ತರವಾಗಿದೆ. ವಡ್ಡಾರಾಧನೆಯ ಇಡೀ ಗ್ರಂಥದಲ್ಲಿ ದೀರ್ಘ ಸ್ವರವುಳ್ಳ ಅಖ್ಯಾತ ಪ್ರತ್ಯಯವು ಎರಡು ಕಡೆ ಮಾತ್ರ ಕಂಡು ಬಂದಿದೆ.
ಉದಾ:
(೧) ‘ಮತ್ತಂ ತಲೆ ನವಿರ್‌ ಬೆಳೆದುದುಮಂ ಕಂಡಾರ್-ಅಪ್ಪೊಡಂ ಪ್ರತಿ ವಂದನೆಯಂ ಕೊಟ್ಟುವುದಿಲ್ಲ’. (ಪು. ೯೦-೨೩ ಇದಕ್ಕೆ ಯಾವ ಪ್ರತಿಯಲ್ಲಿಯೂ ಪಾಠಾಂತರಗಳಿಲ್ಲ.
(೨) ಶಿವಕೋಟ್ಯಾಚಾರ್ಯರ್ ಪೇೞ್ದಾರ್‌ (ಪು. ೧೯೪-ಅಂತ್ಯ)
ಇದು ಗ್ರಂಥಾಂತ್ಯದಲ್ಲಿದ್ದು, ಖ ಮತ್ತು ಘ ಪ್ರತಿಗಳಲ್ಲಿಯೂ ಪಾಠಾಂತರಲ್ಲಿ ಹ್ರಸ್ವವಿದೆ.
ಇದು ಮುಂದಿನ ಕಾಲದ ಕನ್ನಡ ಸಾಹಿತ್ಯಕ್ಕೆ ತೀರ ಅಪರಿಚಿತವಾದುದು. ಕವಿರಾಜಮಾರ್ಗದಲ್ಲಾಗಲೀ ಪಂಪನಲ್ಲಾಗಲೀ ಇಂಥವು ಒಂದೂ ಕಂಡು ಬರುವದಿಲ್ಲ.
ಆದುದರಿಂದ ಈ ವಿಷಯದಲ್ಲಿ ಕವಿರಾಜಮಾರ್ಗಕಾರ ಮತ್ತು ಪಂಪ ಹೊಸ ಮಾರ್ಗವನ್ನೇ ತುಳಿದಿದ್ದಾರೆಂದು ಹೇಳಬಹುದು.
ಹಲ್ಮಿಡಿ ಶಾಸನಕಾಲದಿಂದಲೇ ಕನ್ನಡದಲ್ಲಿ ಪದಾದಿ ವಕಾರವು ಬಕಾರವಾಗಿ ಪರಿವರ್ತಿಸತೊಡಗುತ್ತದೆ.[7] ಜತೆಯಲ್ಲಿಯೇ ವಕಾರವುಳ್ಳ ರೂಪಗಳೂ ಬಹು ದೀರ್ಘ ಕಾಲದವರೆಗೆ ಉಳಿದುಬರುತ್ತವೆ. ಕ್ರಿ.ಶ. ೭ನೆಯ ಶತಮಾನದವರೆಗೆ ವಕಾರವು ಅಧಿಕವಾಗಿದ್ದರೆ, ೮ನೆಯ ಶತಕದಲ್ಲಿ ಬಕಾರವುಳ್ಳ ಉದಾಹರಣೆಗಳು ಮೇಲುಗೈ ಪಡೆದಿವೆ. ಒಂಬತ್ತನೆಯ ಶತಮಾನದಲ್ಲಿ ವಕಾರವು ತೀರ ಕ್ಷೀಣಿಸಿದೆ. ಅಚ್ಚಗನ್ನಡ ಪದಗಳಲ್ಲಿ ಅದು ಉಳಿದಿಲ್ಲವೆಂದೇ ಹೇಳಬಹುದು. ಕ್ರಿ.ಶ. ೮೦೦ ರಿಂದ ೮೫೦ ರ ವರೆಗಿನ ಶಾಸನಗಳಲ್ಲಿ ‘ವಾಳೆೞೆಯನ್‌’ (E.I. IX ಪು. ೨೦) ವೆಸಗೆಯ್ದೊ (E.c. VII. ಶಿಕಾರಿಪುರ-೨೮೩) ವೆದೆಮಣ್ಣುಂ (M.A.R. ೧೯೨೦. ಪು ೨೪) ಮುಂತಾದ ಕೆಲವು ಪ್ರಯೋಗಗಳು ಮಾತ್ರ ಕಂಡುಬರುತ್ತವೆ. ಗ್ರಾಂಥಿಕ ಕನ್ನಡದಲ್ಲಿ ಅಪರಿವರ್ತಿತ ವಕಾರವು ಎಲ್ಲಿಯೂ ತೋರಿಬಂದಿಲ್ಲ. ವಡ್ಡಾರಾಧನೆಯಲ್ಲಿ ಮಾತ್ರ ಒಂದೆರಡು ಕಡೆ ಅಪರಿವರ್ತಿತ ವಕಾರವು ಉಳಿದಿರುವಂತೆ ಕಾಣುತ್ತದೆ.
ಉದಾ:
೧) ಮಗಳೆ ಎಮ್ಮ ಕೊಟ್ಟ ಬ್ರತಂಗಳಂ ನಿಮ್ಮಮ್ಮಂ ಬಿಸಡಲ್ವೇೞ್ದನಪ್ಪೊಡೆ ಪೆಱವುೞಿ ವಿಸುಡದಿರ್‌ ಎಮ್ಮಲ್ಲಿಗೆ ವಂದೆಮ್ಮ ಕೊಟ್ಟ ಬ್ರತಂಗಳನೆಮಗೊಪ್ಪಿಸುವುದು………(ಪು. ೧೩-೫)
೨) ಬಾಲವದ್ದೆಯಂ ಕೂಸಂ ಸಿಸುವನವ್ಯಕ್ತನಂ ವಿಸಟ್ಟೆಂತು ತಪಂಬಟ್ಟೆ ಪಾಪಕರ್ಮ ……..(ಪು. ೪೫-೧೦)
ಮೇಲಿನ ಉದಾಹರಣೆಗಳಲ್ಲಿ ವಾಕ್ಯವೇಷ್ಟನ ಸಂಧಿಯಿಲ್ಲದಿರುವುದು ಸ್ಪಷ್ಟವಿರುವುದರಿಂದ ಇಲ್ಲಿಯ ವಕಾರವು ಆದೇಶದ್ದಂತೂ ಅಲ್ಲ. ಮೂಲದಲ್ಲಿ ವಡ್ಡಾರಾಧನೆಯು ಇಂಥ ವಕಾರವುಳ್ಳ ಪ್ರಯೋಗಗಳನ್ನು ಹೆಚ್ಚು ಹೆಚ್ಚಾಗಿ ಹೊಂದಿರಬೇಕೆಂದು ತೋರುತ್ತದೆ. ಇದೂ ಕೂಡ ಕವಿರಾಜಮಾರ್ಗ ಪೂರ್ವದ ಸ್ಥಿತಿಯಾಗಿದೆ.
ಡಾ. ಡಿ.ಎಲ್‌.ಎನ್‌. ಮತ್ತು ಡಾ. ಎ.ಎನ್‌. ಉಪಾಧ್ಯೆಯವರು ವಡ್ಡಾರಾಧನೆಯ ಕಾಲ ಚರ್ಚೆಯಲ್ಲಿ ಪ>ಹ ಪ್ರಕ್ರಿಯೆಯನ್ನು ಗಣನೆಗೆ ತೆಗೆದುಕೊಂಡಿದ್ದಾರೆ. ಈ ಗ್ರಂಥದಲ್ಲಿ ಎಲ್ಲಿಯೂ ಪ>ಹ ಆದಂತಿಲ್ಲವೆಂಬ ಬಗ್ಗೆ ಇಬ್ಬರೂ ಸಹಮತ ವ್ಯಕ್ತಪಡಿಸಿದ್ದಾರೆ. ಡಾ. ಡಿ.ಎಲ್‌.ಎನ್. ಪಕಾರವು ಕ್ರಿ.ಶ. ಹತ್ತನೆಯ ಶತಮಾನಕ್ಕಾಗಲೇ ಕರ್ನಾಟಕದ ತುಂಬೆಲ್ಲ ಹಕಾರವಾಗತೊಡಗಿತ್ತೆಂಬ ಡಾ. ಎ.ಎನ್‌. ನರಸಿಂಹಯ್ಯನವರ ಹೇಳಿಕೆಯನ್ನು ಗಮನದಲ್ಲಿಟ್ಟುಕೊಂಡು[8] ವಡ್ಡಾರಾಧನೆಯ ಕಾಲ ನಿರ್ಣಯದಲ್ಲಿ ತಮ್ಮ ಅಭಿಪ್ರಾಯವನ್ನು ರೂಪಿಸಿಕೊಂಡಿದ್ದಾರೆ. ಜತೆಗೆ ಪ>ಹ ಆದ ಕೆಲವು ಪ್ರಾಚೀನ ಪ್ರಯೋಗಗಳನ್ನು ಶಾಸನಗಳಿಂದ ಎತ್ತಿಕೊಟ್ಟಿದ್ದಾರೆ. ಅವುಗಳಲ್ಲಿ ಕ್ರಿ.ಶ. ೬೮೩ರ ಲಕ್ಷ್ಮೇಶ್ವರದ ತಾಮ್ರ ಶಾಸನವೊಂದರಿಂದ ಎತ್ತಿದ ‘ಹಡಗಲೆ’ ಎಂಬ ಪ್ರಯೋಗವು ಅತೀ ಪ್ರಾಚೀನವಾದುದಾಗಿದೆ. [9] ಇದರಿಂದ ಪದಾದಿಯ ಪ>ಹ ಆಗಿ ಪರಿವರ್ತನೆಗೊಳ್ಳತೊಡಗಿದ್ದು ಅಷ್ಟು ಪ್ರಾಚೀನ ಕಾಲದಿಂದಲೇ ಎಂಬ ಅಭಿಪ್ರಾಯ ವಿವಕ್ಷಿತವಾಗುತ್ತದೆ. ಆದರೆ ಇದು ಸಮಂಜಸವಲ್ಲ. ಲಕ್ಷ್ಮೇಶ್ವರದ ಆ ಶಾಸನದಲ್ಲಿ ಅದರ ಕಾಲ ಪ್ರಾಚೀನವೆಂದಿದ್ದರೂ ಅದರ ಲಿಪಿ ಹತ್ತು-ಹನ್ನೊಂದನೆಯ ಶತಮಾನದ್ದಾಗಿದೆ. ಈ ಸಂಗತಿಯನ್ನು ಡಾ || ಡಿ.ಎಲ್‌. ಎನ್‌. ಗಮನಿಸಿಲ್ಲ. ನನ್ನ ಪಿಎಚ್‌.ಡಿ. ಮಹಾ ಪ್ರಬಂಧ ‘ಪ್ರಾಚೀನ’ ಕನ್ನಡ ಶಾಸನಗಳ ಭಾಷಿಕ ಮತ್ತು ಸಾಹಿತ್ಯಿಕ ಅಧ್ಯಯನ’ದಲ್ಲಿ ಪ>ಹ ಪರಿವರ್ತನೆಯ ಎಲ್ಲ ಮುಖಗಳನ್ನು ಕುರಿತು ಚರ್ಚಿಸಿದ್ದೇನೆ. ಇಲ್ಲಿ ಪ್ರಸ್ತುತಕ್ಕೆ ಅವಶ್ಯಕವೆನಿಸುವ ಕೆಲವು ಸಂಗತಿಗಳನ್ನು ಮಾತ್ರ ನೋಡಬಹುದು. ಪ>ಹ ಪರಿವರ್ತನೆಯ ಸ್ಪಷ್ಟವಾದ ಪ್ರಥಮ ಪ್ರಯೋಗ ಕಂಡುಬರುವುದು ‘ಬೆಳ್ಹೊಡೆ’ ಎಂಬ ಗ್ರಾಮ ವಾಚಕದಲ್ಲಿ. ಈ ಪ್ರಯೋಗವುಳ್ಳ ಶಾಸನದ ಕಾಲ ಕ್ರಿ.ಶ. ೭೯೪-೮೧೪ರ ಮಧ್ಯೆ.[10] ಮುಂದಿನ ಒಂಬತ್ತನೆಯ ಶತಮಾನದ ಅಂತ್ಯದವರೆಗೆ (ಕರಾವಳಿ ಪ್ರದೇಶವನ್ನು ಹೊರತು ಪಡಿಸಿ) ಕರ್ನಾಟಕದ ತುಂಬೆಲ್ಲ ಪ>ಹ ಆದ ಪ್ರಯೋಗಗಳು ತೋರಿಬಂದಿವೆ.
ಕವಿರಾಜಮಾರ್ಗದಲ್ಲಿ ಪ>ಹ ಆದುದು ವಿಶೇಷ ಕಂಡುಬರುವುದಿಲ್ಲವಾದರೂ ಅದರ ಶ್ರುತಿದುಷ್ಟ ಪ್ರಯೋಗದಲ್ಲಿ ಹಕಾರ ಕಂಡುಬರುತ್ತದೆ.[11] ಆ ಪದ್ಯಕ್ಕೆ ಕವಿ ರಾಜಮಾರ್ಗದ ಬೇರೆ ಬೇರೆ ಪ್ರತಿಗಳಲ್ಲಿ ಪಾಠಾಂತರಗಳಿವೆಯಾದರೂ ಅವುಗಳಲ್ಲೆಲ್ಲ ಹಕಾರವು ಇದ್ದೇ ಇದೆ. ಪಂಪಭಾರತದ ೧-೧೨ರಲ್ಲಿ ‘ಬರೆಹಕಾರರ ಕೈಗಳ ಕೇಡು’ ಎಂಬ ಪ್ರಯೋಗವಿದೆ. ಪಂಪಭಾರತದ ಮೂರನೆಯ ಮುದ್ರಣ (೧೯೬೯)ದಲ್ಲಿ ಇಲ್ಲಿಯ ಹಕಾರವನ್ನು ಅಡಿ ಟಿಪ್ಪಣಿಗೆ ಸೇರಿಸಿ ಪಕಾರವನ್ನು ಊಹಾ ಪಾಠವಾಗಿ ಕೊಡಲಾಗಿದೆ. ಆದರೆ ಪಂಪಭಾರತದ ಎಲ್ಲ ಪ್ರತಿಗಳಲ್ಲಿ, ಹಕಾರವೇ ಇದೆ. ಮುಂದೆ ೯-೧೦೩ ‘ಸಡಹುಡನಪ್ಪ’ ಎಂಬ ಪ್ರಯೋಗವಿದೆ. ಇಲ್ಲಿಯ ‘ಹು’ ಅಕ್ಷರಕ್ಕೆ ಬದಲು ‘ಪು’ ಇದ್ದುದಕ್ಕೆ ಬೇರೆ ಕಾವ್ಯಗಳಲ್ಲಿ ಪ್ರಯೋಗಗಳು ದೊರೆಯುತ್ತವೆ.[12] ಇದರಿಂದ ಕವಿರಾಜಮಾರ್ಗ ಕಾಲಕ್ಕಾಗಲೇ ಈ ಪರಿವರ್ತನೆ ಆಡು ಭಾಷೆಯಲ್ಲಿ ರೂಢವಾಗಿದ್ದು ಪಂಪನ ಕಾಲದಷ್ಟೊತ್ತಿಗೆ ಸಾಹಿತ್ಯಿಕ ಭಾಷೆಗೂ ಅದು ಪ್ರವೇಶಪಡೆದಿತ್ತೆಂದು ಹೇಳಬಹುದು. ಆದುದರಿಂದ ಪ>ಹ ಪರಿವರ್ತನೆಯನ್ನು ಕಾಲ ನಿರ್ಧಾರಕ ಅಂಶವೆಂದು ಪರಿಗಣಿಸಿದರೆ ವಡ್ಡಾರಾಧನೆಯನ್ನು ಕವಿರಾಜಮಾರ್ಗ ಪೂರ್ವದ ಗ್ರಂಥವೆಂದು ಹೇಳಬೇಕಾಗುತ್ತದೆ.
ಮೂಲ ದಕ್ಷಿಣ ದ್ರಾವಿಡ ತಮಿಳು ಮತ್ತು ಮೂಲ ಕನ್ನಡದಲ್ಲಿ ತೊಱು, ಕೊಱೆಮ ಪೊಗು, ಕೊಡು, ತೊಡು, ಒಗು, ಕೆವಿ, (ತೆ) ಡಿ, ಗೆ, ಕೆ ಱು, ಎಸು, ಕೆಸು, ವೆಸು (ವೆಸಿ), ಕೆಡು ಮುಂತಾಗಿ ಶಬ್ದ ರೂಪಗಳು ಪ್ರಚಲಿತವಿದ್ದವು. ಕನ್ನಡದಲ್ಲಿ ಕ್ರಿ.ಶ. ಏಳನೆಯ ಶತಮಾನದ ಕೊನೆ ಅಥವಾ ಎಂಟನೆಯ ಶತಮಾನದ ಆದಿಯಿಂದ ಇವುಗಳ ಪ್ರಥಮ ಸ್ವರವು ಮಧ್ಯವಿದ್ದುದು ಉಚ್ಚವಾಗಿ ಪರಿವರ್ತಿಸತೊಡಗಿತು.[13] ಎಂದರೆ ಇವು ಕ್ರಮವಾಗಿ ತುಱು, ಕುಱೆ, ಪುಗು, ಕುಡು, ತುಡು, ಉಗು, ಕಿವಿ, ಸಿಡಿ, ಗಿಱು, ಇಸು, ತಿಳಿ, ಕಿಸು, ಬಿಸು (ಬಿಸಿ), ಕಿಡು, ಎಂದು ಪರಿವರ್ತಿತಗೊಳ್ಳ ತೊಡಗಿದವು. ದ್ವಿತೀಯ ಸ್ವರವು ಉಚ್ಚವಾಗಿರುವುದೇ ಇದಕ್ಕೆ ಕಾರಣ. ಕವಿರಾಜ ಮಾರ್ಗದಿಂದಾರಂಭಿಸಿ ಮುಂದಿನ ಕಾಲದ ಹಳಗನ್ನಡ ಕೃತಿಗಳಲ್ಲೆಲ್ಲ ಈ ಪರಿವರ್ತಿತ ರೂಪಗಳೇ ತೋರುತ್ತವೆ. ಹೀಗಿದ್ದರೂ ದ್ವಿತೀಯಾಕ್ಷರದಲ್ಲಿ ದ್ವಿತ್ವವೇರ್ಪಡುವ ಪ್ರಸಂಗವಿದ್ದರೆ ಕನ್ನಡ ಭಾಷೆಯ ಎಲ್ಲ ಅವಸ್ಥೆಗಳಲ್ಲಿ ಮೂಲದ ಸ್ವರವೇ ತೋರಿಬರುತ್ತದೆ. ಉದಾ. ಪೊಕ್ಕ್ –(ಹೊಕ್ಕ್), ಕೊಟ್ಟ್-ತೊಟ್ವ್, ಗೆತ್ತ, ಎಚ್ಚ್‌, ಕೆಚ್ಛ್, ಕೆಂಪು, ಬೆಚ್ಚ್‌, ಕೆಟ್ವ್‌-ಇತ್ಯಾದಿ. ಕವಿರಾಜಮಾರ್ಗ ಮತ್ತು ತದನಂತರದ ಕೃತಿಗಳಲ್ಲಿ ಪರಿವರ್ತಿತ ರೂಪಗಳೇ ಕಾಣಬರುತ್ತವೆ. ಶಾಸನಗಳಲ್ಲಿ ಈ ಸ್ವರ ಪರಿವರ್ತನೆ ಎಂಟು-ಒಂಬತ್ತನೆಯ ಶತಮಾನಗಳಲ್ಲಿ ಅತಿಶಯವಾಗಿದ್ದು ಹತ್ತನೆಯ ಶತಮಾನದಲ್ಲಿ ಈ ಕ್ರಿಯೆ ಪೂರ್ಣಗೊಳ್ಳುವ ಒಂದು ಹಂತ ಮುಗಿದುಹೋಗಿದೆ. ಆದುದರಿಂದ ಹತ್ತನೆಯ ಶತಮಾನದ ಪಂಪಭಾರತಾದಿ ಗ್ರಂಥಗಳಲ್ಲಿ ಪರಿವರ್ತನೆಗೊಳ್ಳದ ರೂಪಗಳು ಕಾಣಿಸಿಕೊಳ್ಳಲು ಅವಕಾಶವಿಲ್ಲ. ಅದೇರೀತಿ ವಡ್ಡಾರಾಧನೆಯಲ್ಲಿಯೂ ತುಡು, ಕಿಡು, ಪುಗು ಮುಂತಾದ ರೂಪಗಳೇ ವಿಶೇಷವಾಗಿವೆ. ಆದರೆ ಪುಟ ೪೬-೭ರಲ್ಲಿ ಪೆಱುಕು ಎಂಬ ಧಾತುವಿನ ಭೂತ ನ್ಯೂನ ರೂಪ ‘ಪೆಱುಕಿ’ ಎಂದು ಪ್ರಯೋಗಿಸಲ್ಪಟ್ಟಿದೆ. ಡಾ || ಡಿ.ಎಲ್‌. ಎನ್‌. ಇದರ ತಮಿಳು ರೂಪ ಪೆಱುಕ್ಕಿ, ಮಲೆಯಾಳಿ ರೂಪ ಪೆಱುಕ್ಕು ಎಂದಿರುವುದಾಗಿ ತಿಳಿಸಿದ್ದಾರೆ. (ಪು. ೨೧೮) ತೆಲುಗಿನಲ್ಲಿ ಇದು ಪೆಱುಕು, ಪೆರ್ಕು ಎಂದಿದೆ. ಎಂದರೆ ಇಲ್ಲಿ ಮೂಲದ ಮಧ್ಯ ಸ್ವರವೇ ಪ್ರಥಮಾಕ್ಷರದಲ್ಲಿದೆ. ವಡ್ಡಾರಾಧನೆ ಶಕ್ಯವಿರಲಿಲ್ಲ. ವಡ್ಡಾರಾಧನೆಯ ಚ ಛ ಪ್ರತಿಗಳಲ್ಲಿ ‘ಪಿಱುಕಿ’ ಎಂದು ಹಳಗನ್ನಡಕ್ಕೆ ಸರಿ ಹೊಂದುವ ರೂಪವೇ ಇದೆ. ಈ ರೂಪ ಅನಂತರ ಕಾಲದ್ದೆಂದು ಬೇರೆ ಹೇಳಬೇಕಾಗಿಲ್ಲ. ಇಲ್ಲಿ ಪ್ರಥಮ ಸ್ವರವು ಎಕಾರವಾಗಿರುವ ರೂಪವನ್ನು ಹತ್ತನೆಯ ಶತಮಾನದ ಅನಂತರದ ಲೇಖಕರು ಕಲ್ಪಿಸುವುದು ದುಸ್ತರವೇ ಸರಿ. ಹೊಸಗನ್ನಡದಲ್ಲಿ ‘ಹೆಕ್ಕು’[14] ಎಂಬ ಧಾತುವಿದ್ದು ಇದು ಪೆಱುಕುವಿನಿಂದಲೇ ಬಂದುದಾಗಿದೆ.
ಗೋವಿಂದ ಪೈ ಅವರು ತಮ್ಮ ‘ಮೂರು ಉಪನ್ಯಾಸಗಳು’ ಲೇಖನದಲ್ಲಿ ಇಱ್ದು, ಪೊಱ್ದುಗಳೆಂಬ ವಡ್ಡಾರಾಧನೆಯ ಪ್ರಯೋಗಗಳನ್ನು ಕುರಿತು ಚರ್ಚಿಸಿದ್ದಾರೆ. ಇವರೆಡರ ೞಕಾರವು ರೇಫೆಯ ಬದಲು ಬಂದುದು. ಶಾಸನಗಳಲ್ಲಿ ಇಂಥ ಪ್ರಯೋಗಗಳು ಏಳನೆಯ ಶತಮಾನದಲ್ಲಿ ಕಂಡುಬಂದಿವೆ. ಮತ್ತು ವಡ್ಡಾರಾಧನೆಯ ಹೊರತು ಬೇರಾವ ಕನ್ನಡ ಗ್ರಂಥದಲ್ಲೂ ಇಂಥವು ತೋರುತ್ತಿಲ್ಲ. ಈ ಮತ್ತು ಇಂಥ ಬೇರೆ ಕೆಲವು ಆಧಾರಗಳಿಂದ ಅವರು “ನನಗಾದರೋ ಕನ್ನಡ ವೊಡ್ಡಾರಾಧಣವು ಕ್ರಿ.ಶ. ೬ನೆಯ ಶತಮಾನಕ್ಕಿಂತ ಈಚೆಯದಲ್ಲವೆಂದು ತೋರುತ್ತದೆ” [15] ಎಂದು ನಿರ್ಣಯಿಸಿದ್ದಾರೆ.
ವಸ್ತುತಃ ಕನ್ನಡ ಶಾಸನಗಳಲ್ಲಿ ಬೇರೆ ವ್ಯಂಜನಗಳು ಪರದಲ್ಲಿದ್ದಾಗ ರಕಾರದ ಬದಲು ಱಕಾರ ತೋರುವುದು ಇವೆರಡೇ ಧಾತುಗಳಿಗೆ ಸೀಮಿತವಾಗಿಲ್ಲ. ಇತರ ಅನೇಕ ಪದಗಳಲ್ಲಿ ತೋರಿಬರುತ್ತದೆ.
ಉದಾ:
	ಕಿಱುಯರಸಙ್ಗೆ ಒಕ್ಕಲ್ ಪೆೞ್ಚುಗೆ
	ಕ್ರಿ.ಶ. ೭ನೆಯ ಶ. M.A.R. ೧೯೦೮ ಪು. ೭

	ಉೞ್ಚಿ[16]ಕೊಳ್ವ
	ಕ್ರಿ.ಶ. ೮ನೆಯ ಶ. E.C. viii ಸೊರಬ-೨೨

	ಕವೞ್ತೆ[17]ಯಾನ್ವಿಟ್ಟಾರ್‌
	ಕ್ರಿ.ಶ. K.I. vol-l. No. 4

	ಬನವಾಸಿ ಪನ್ನಿೞ್ಚಾಸಿರಮನಾಳೆ
	ಕ್ರಿ.ಶ. E.-I.vi ಪು. ೨೫೩


ಕ್ರಿ.ಶ. ಏಳನೆಯ ಶತಮಾನದಷ್ಟು ಹಿಂದಿನಿಂದಲೇ ಪರದಲ್ಲಿ ಬೇರೆ ವ್ಯಂಜನಗಳಿದ್ದಾಗ ಱಕಾರವು ರೇಫೆಯಾಗಿ ಪರಿವರ್ತಿತವಾಗುತ್ತಿತ್ತು.
ಉದಾ:
	ಏಱ್ನೂರ್ವ್ವರಂ
	೭ನೆಯ ಶ. E.C.II. No. 166

	ಅದರ್ಕ್ಕೆ
	೭ನೆಯ ಶ. M.A.R. ೧೯೨೫, No. 106

	ಮೂನೂರ್ವ್ವರು
	೭ನೆಯ ಶ. E.C. vi-ಕೊಪ್ಪ-೧೪


ಕೆಲೆವೆಡೆಗೆಳಲ್ಲಿ ರೇಫೆಗೆ ಬದಲು ಱಕಾರ ಪ್ರಯೋಗಿಸಿದ್ದೂ ಉಂಟು.
	ಇಱ್ದೊನಾನ್
	೭ನೆಯ ಶ. E.C.II. No. 26

	ಎದಿಱ್ಚೆ
	೮ನೆಯ ಶ. S.S.I. xx. No. 8


ಇದರಿಂದ ಪರದಲ್ಲಿ ವ್ಯಂಜನಗಳಿದ್ದಾಗ ರ, ಱ, ೞಗಳ ಉಚ್ಚಾರ ಆ ಕಾಲದಲ್ಲಿ ಒಂದೇ ತೆರನಾಗಿತ್ತೆಂದು ಹೇಳಬಹುದು. ಇದೇ ಕಾರಣಕ್ಕಾಗಿ ಗೊಂದಲವೇರ್ಪಟ್ಟು ಮುಂದೆ ೞಕಾರ ಲೋಪಕ್ಕೆ ದಾರಿಯಾಯಿತು. ಈ ಕಾರಣಗಳಿಂದಾಗಿ ಗೋವಿಂದ ಪೈಗಳ ಗ್ರಹಿಕೆ ತಪ್ಪೆಂದು ಕಂಡುಬರುತ್ತದೆ. ಇದೇ ರೀತಿ ಡಾ. ಎಂ. ಚಿದಾನಂದ ಮೂರ್ತಿಯವರು ಗ್ರಹಿಸಿಕೊಂಡಿರುವಂತೆ ಇದು (ರ>ಱ ಪರಿವರ್ತಿನೆ). Back-for-mation ಎಂಬ ಭಾಷಾ ಪ್ರಕ್ರಿಯೆಯ ಪ್ರಭಾವವೂ ಅಲ್ಲವೆಂಬುದು ಸ್ಪಷ್ಟ.[18]
ಶಾಸನಗಳಲ್ಲಿ ರಕಾರಕ್ಕೆ ಬದಲು ೞಕಾರ ಪ್ರಯೋಗಗೊಳ್ಳುವುದು ಹನ್ನೆರಡನೆಯ ಶತಮಾನದವರೆಗೂ ಮುಂದುವರಿದಿದೆ. ಉದಾ:-
ಇೞ್ದು E.I.xvii ಪು. ೧೯೬-೧೬ನೆಯ ಸಾಲು ಕ್ರಿ.ಶ. ೧೧೦೭
ಇನ್ನು ಗೋವಿಂದ ಪೈ ಅವರ ಅಭಿಪ್ರಾಯ, ಇಂಥ ಪ್ರಯೋಗಗಳಿರುವುದು ವಡ್ಡಾರಾಧನೆಯೊಂದರಲ್ಲಿ ಮಾತ್ರ ಎಂಬುದೂ ಅಷ್ಟೊಂದು ಸಮಂಜಸವಾದುದಲ್ಲ. ಪಂಪಭಾರತದ ೪-೬೮ರಲ್ಲಿಯ ‘ಪೆಟ್ಟುವೆ [ರ್ಚಿ] ಎಂಬುದಕ್ಕೆ ಎಲ್ಲ ಹಸ್ತಪ್ರತಿಗಳಲ್ಲಿ ಪೆಟ್ಟುವೆೞ್ಚಿ ಎಂದಿರುವುದು ಕಂಡುಬರುತ್ತದೆ. ಇಲ್ಲಿಯ ೞಕಾರವು ರೇಫೆಗೆ ಬದಲಾಗಿ ಬಂದುದು ಸ್ಪಷ್ಟ. ಆದುದರಿಂದ ಈ ರೀತಿಯ ೞಕಾರ ಪ್ರಯೋಗವು ಕ್ರಿ.ಶ. ಏಳನೆಯ ಶತಮಾನದಿಂದ ಕ್ರಿ.ಶ. ಹದಿನಾಲ್ಕು-ಹದಿನೈದನೆಯ ಶತಮಾನಗಳವರೆಗೂ ಕರ್ನಾಟಕದಲ್ಲಿ ಸಾಗಿಬಂದ ಪದ್ಧತಿಯಾಗಿತ್ತೆಂದು ಹೇಳಬಹುದು.[19] ಹಾಗೂ ಪೞ್ತಿ, ಎೞ್ತು, ಅೞ್ತಿ, ಈ ಕೆಲವು ಶಬ್ದಗಳು[20] ಈ ಪದ್ಧತಿಯ ಬಳುವಳಿಯಾಗಿವೆ. ಒಟ್ಟಿನಲ್ಲಿ ವಡ್ಡಾರಾಧನೆಯ ಕಾಲ ನಿರ್ಣಯಕ್ಕೆ ಇವುಗಳಿಂದಾಗುವ ಪ್ರಯೋಜನ ಸೀಮಿತವಾದುದೆಂದು ಹೇಳಬಹುದು.
ಹಳಗನ್ನಡದಲ್ಲಿ ಪಾಡು ಎಂದಿರುವ ರೂಪಕ್ಕೆ ಬದಲು ವಡ್ಡಾರಾಧನೆಯಲ್ಲಿ ಪಾಟು ಎಂಬ ರೂಪಪ್ರಯೋಗ ಕಂಡುಬರುತ್ತದೆ. ಉದಾ. ಪಾಟಮುಂ. (ಪು. ೫೫-೨) ಇದಕ್ಕೆ ಸಮನಾದ ತಮಿಳಿನ ರೂಪ ಪಾಟ್ಟಂ ಎಂಬುದು. ವಡ್ಡಾರಾಧನೆಯ ಪ್ರಯೋಗದಲ್ಲಿ ಏಕ ಪುರುಷ ವ್ಯಂಜನವಿದ್ದು ದ್ವಿತ್ವವಿಲ್ಲ. ಮೂಲತಃ ಕನ್ನಡದಲ್ಲೂ ಕೋಟ್ಟೆ. ತೋಟ್ಟಂ ಮುಂತಾಗಿ ದೀರ್ಘ ಸ್ವರಕ್ಕೆ ಪರದಲ್ಲಿ ಸಜಾತೀಯ ಪರುಷದ್ವಿತ್ವಗಳು ಇದ್ದವು. ಕನ್ನಡ ಶಾಸನಗಳಲ್ಲಿ ಇಂಥ ದ್ವಿತ್ವ ಪ್ರಯೋಗ ನನಗೆ ಕಂಡುಬಂದಿರುವಂತೆ, ರಾಷ್ಟ್ರಕೂಟ ಗೋವಿಂದನ ಕ್ರಿ.ಶ. ೮೦೪ರ (ಬ್ರಿಟಿಷ್‌ ಮ್ಯೂಜಿಯಂ) ತಾಮ್ರ ಶಾಸನದಲ್ಲಿಯದೇ ಕೊನೆಯದು.
ಉದಾ:
ರಾಮೇಶ್ವರ ಎಮ್ಬ ತೀರ್ಥದಾ ಮೊದಲೊಳ್ ಮೇಪ್ಪಿಕ್ಕಿ ಪೊರ (ರ) ದ ಪನ್ದಿಗಖನಿಱಿಯಲ್ ಬನ್ದಲ್ಲಿ……….
ಇಲ್ಲಿಯ ಮೇಪ್ಪು ಎಂಬುದು ಅನಂತರದ ಕನ್ನಡದಲ್ಲಿ (ಮೇಪ್ಪು>ಮೇಘ>)ಮೇವು ಎಂದಾಗಿದೆ. ಹಳಗನ್ನಡದ ಗ್ರಂಥ ರಾಶಿಯಲ್ಲಿ ಇಂಥ ದ್ವಿತ್ವ ಪ್ರಯೋಗ ಒಂದು ಇಲ್ಲ. ಅನಂತರದಲ್ಲಿ ಈ ದ್ವಿತ್ವಗಳು ಹಲವು ರೀತಿಯಾಗಿ ಬದಲಾಯಿಸಿವೆ.
ಪ್ರಸ್ತುತಕ್ಕೆ:
ಕಾಕ್ಕೆ > ಕಾಕೆ > ಕಾಗೆ
ಆಕ್ಕು > ಆಕು * > ಆಗು
ನಾಟ್ಟು > ನಾಟು > ನಾಡು
ಎಂಬ ಪರಿವರ್ತನೆಯನ್ನು ನೋಡಬಹುದು. ಇವುಗಳಂತೆ ಹಳಗನ್ನಡದಲ್ಲಿ ‘ಪಾಡು’ ಎಂಬ ರೂಪವಿರಬೇಕಾದುದು ಅಪೇಕ್ಷಣೀಯ. ಇತರತ್ರ ಇದೇ ರೂಪವಿದ್ದು ವಡ್ಡಾರಾಧನೆಯ ಮೇಲಿನ ಉದಾಹರಣೆಯಲ್ಲಿ ಮಾತ್ರ ಇನ್ನೂ ಹಳೆಯದಾದ ‘ಪಾಟು’ ಎಂಬ ರೂಪವಿದೆ. [21]
ಮಾವ ಎಂದು ತೋರುವ ಪದವು ವಡ್ಡಾರಾಧನೆಯಲ್ಲಿ ಮಾಮನ್‌ (ಪು. ೨೧-೯) ಎಂಬ ರೂಪದಲ್ಲಿವೆ. ಉದಾಃ ‘ಸುವರ್ಣ ದ್ವೀಪಕ್ಕೆ ವೋಗುತ್ತುಂ ಮಾಮಂಗೆಂದಂ’. ಪಂಪಭಾರತದಲ್ಲಿ ಇದು ಮಾವ ಎಂದೇ ಇದೆ. ಉದಾಃ ಜಯವಧು ಕೂರ್ತೊಸೆದಿರ್ಕ್ಕುಂ ಮಾವ ನಿಮ್ಮ ದಯೆಯಿಂದೆಮ್ಮಂ. (೧೨-೯೦) ಮಾಮ(ನ್), ಎಂದಿರುವ ರೂಪವು ೮ನೆಯ ಶತಮಾನದ ಅಂತ್ಯ ಅಥವಾ ೯ನೆಯ ಶತಮಾನದ ಆದಿಭಾಗಕ್ಕೆ ಸೇರಿದ ತಾಮ್ರ ಪಟವೊಂದರಲ್ಲಿ ಕಂಡುಬರುತ್ತದೆ.
ಉದಾ:
‘ಅವರಾ ಮಾಮಂಗಳ್ ವಿಜಯಶಕ್ತಿ ಅರಸ ಕೊಟ್ಟದು.’ M.A.R. ೧೯೨೦-p-೨೪, plate-XXI-B-I. ಇದು ಈ ರೂಪದಲ್ಲಿ ಬೇರಾವುದೇ ಕನ್ನಡ ಗ್ರಂಥದಲ್ಲಿ ಪ್ರಯೋಗಗೊಂಡಂತೆ ಕಾಣದು.
ಇನ್ನು ಪೂರ್ವದ ಹಳಗನ್ನಡದ ವೈಶಿಷ್ಟ್ಯಗಳಲ್ಲಿ ಒಂದಾದ ದೀರ್ಘ ಸ್ವರಕ್ಕೆ ಪರದ ದ್ವಿತ್ವದ ಉದಾಹರಣೆ ಸದ್ಯಕ್ಕೆ ವಡ್ಡಾರಾಧನೆಯಲ್ಲಿ ಒಂದೂ ಇಲ್ಲ. ಪು ೩೮-೨೪ರಲ್ಲಿ ‘ಸುರಟ’ ಎಂದಿರವುದಕ್ಕೆ ಬದಲಾಗಿ ಘ ಪ್ರತಿಯಲ್ಲಿ ‘ಸುರಾಟ್ಟ’ ಎಂದಿದೆ. ಇಲ್ಲಿ ಅಂಥ ದ್ವಿತ್ವವಿದೆಯಾದರೂ ಇದು ಸ್ವೀಕೃತಪದವಾದುದರಿಂದ ಪರಿಶೀಲನಾರ್ಹವಲ್ಲವೆಂದು ಹೇಳಬಹುದು.
ಇದೇ ರೀತಿ ಪೆಡಂಗೈಯುಡಿಯೆ ಕಟ್ಟಿ, ಕಲ್ನಿಲೆ, ಒಳ್ಳಿತ್ತು, ಮುಂತಾದ ಹಳೆಯ ಪ್ರಯೋಗಗಳು ಅಲ್ಲಲ್ಲಿ ಕಂಡುಬರುತ್ತವೆ. ದ್ವಿತೀಯೆಯ ಆನ್‌, ಷಷ್ಠಿಯ ಆ, ಸತ್ತಾರ್ತದ ಒಡೆಯ, ಆಖ್ಯಾತ ಪ್ರತ್ಯಯಗಳಲ್ಲಿಯ ಒಸ್ವರ, ಪ>ಹ ಪರಿವರ್ತನೆ ತೋರದಿರುವುದು, ವಿಶಿಷ್ಟವಾದ ಸಮುಚ್ಚಯ ವಿಧಾನ ಮೊದಲಾದ ಭಾಷಾ ವೈಲಕ್ಷಣ್ಯಗಳನ್ನು ಡಿ.ಎಲ್‌.ಎನ್‌. ಮುಂತಾದ ವಿದ್ವಾಂಸರು ಈಗಾಗಲೇ ಎತ್ತಿ ತೋರಿದ್ದಾರೆ. ಅವುಗಳ ಜತೆಗೆ ಮೇಲೆ ಚರ್ಚಿಸಿದ ವೈಶಿಷ್ಟ್ಯಗಳನ್ನು ಸೇರಿಸಿದರೆ ವಡ್ಡಾರಾಧನೆಯ ಭಾಷಾ ಶೈಲಿ ಎಂಥದಾಗಿರಬಹುದೆಂಬ ವಿಚಾರ ಸ್ಫುಟಗೊಳ್ಳುತ್ತದೆ. ಹಳೆಯ ರೂಪಗಳ ಪರಿಚಯುವುಳ್ಳ. ಲೇಖಕನೊಬ್ಬ ಎಷ್ಟೇ ಪಟ್ಟು ಹಿಡದು ಪ್ರಯೋಗಿಸುತ್ತಾನೆಂದು ತಿಳಿದರೂ ಮೇಲಿನ ಎಲ್ಲ ವೈಲಕ್ಷಣ್ಯಗಳನ್ನು-ಅದೂ ತದ್ವಿರುದ್ಧವಾದ ರೂಪಗಳೇ ಪ್ರಚಲಿತವಿರುವ ಕಾಲದಲ್ಲಿ-ಪ್ರಯೋಗಿಸುವುದು ಅಶಕ್ಯವೇ ಸರಿ. ಆದುದರಿಂದ ಮುಂದಿನ ಕೆಲವು ಸಾಧ್ಯತೆಗಳು ಉಂಟಾಗುತ್ತವೆ.
(೧) ವಡ್ಡಾರಾಧನೆಯ ಪೂರ್ವದ ಹಳಗನ್ನಡ ಕಾಲದ, ಕನಿಷ್ಠ ಪಕ್ಷ ಕವಿರಾಜಮಾರ್ಗ ಪೂರ್ವದ ರಚನೆಯಾಗಿರಬೇಕು. ಇದರ ರಚನಾ ಕಾಲ ಕ್ರಿ.ಶ. ಸುಮಾರು ೮೦೦ ಎಂದು ತಿಳಿದರೆ ಭಾಷಿಕವಾಗಿ ಅತ್ಯಂತ ಸಮಪರ್ಕಕವೆನಿಸುತ್ತದೆ. (೨) ಕ್ರಿ.ಶ. ೧೪-೧೫ನೆಯ ಶತಮಾನದವರೆಗೂ ಇಂಥ ಭಾಷಾಶೈಲಿಯುಳ್ಳ ಹಸ್ತಪ್ರತಿಗಳು ಉಪಲಬ್ಧವಾಗಿದ್ದವು. (೩) ಪಂಪನ ತರುವಾಯ ಈ ಭಾಷಾ ಶೈಲಿ ತನ್ನ ಜನಪ್ರಿಯತೆಯನ್ನು ಕಳೆದುಕೊಂಡಿತು. (೪) ಕವಿರಾಜಮಾರ್ಗಕಾರನು ಖಂಡಿಸಿರುವ ಮತ್ತು ಕೆಲಮಟ್ಟಿಗಾದರೂ ಪೂರ್ವದ ಹಳಗನ್ನಡವನ್ನು ಪ್ರತಿನಿಧಿಸುವ ದೇಸೀಶೈಲಿ ವಡ್ಡಾರಾಧನೆಯಲ್ಲಿ ಉಳಿದುಬಂದಿದೆ.
ಒಟ್ಟಿನಲ್ಲಿ ಹೇಳಬೇಕೆಂದರೆ ಗುಣಭದ್ರಾಚಾರ್ಯಕೃತ ಮಹಾಪುರಾಣದ “ಆದೌಜನ್ಮಜರಾರೋಗೌ” ಎಂಬ ಶ್ಲೋಕವೇಷ್ಟನದ ಬಗೆಗೆ ಹೆಚ್ಚಿನ ಸಂಶೋಧನೆ ನಡೆಯಬೇಕು.
—-
(ಸಂಖ್ಯಾಗೊಂದಲ / ಚುಕ್ಕಿ ಚಿಹ್ನೆಯ ಗೊಂದಲ ಇರುವುದರಿಂದ ಈ ಅಧ್ಯಾಯದ ಕೆಲವು ಅಡಿಟಿಪ್ಪಣಿಗಳನ್ನು ನಮೂದಿಸಿಲ್ಲ)

[19]ಕೇಶಿರಾಜನು ೞಕಾರ ೞಕಾರಗಳನ್ನು ವ್ಯವಸ್ಥೆಗೊಳಿಸಲು ಪ್ರಯತ್ನಿಸಿದ್ದು ಪ್ರಸಿದ್ಧ ವಿಷಯ. ಶಮದ. ಸೂ. ೩೪ ರಲ್ಲಿ ವ್ಯಂಜನ ಪೂರ್ವ ೞಕಾರ-ರಕಾರಗಳ ಮಿಶ್ರಪ್ರಾಸವಿರುವ ಪ್ರಯೋಗ (೧) ವನ್ನು ಕಾಣಬಹುದು. ಕ್ರಿ.ಶ. ೮೯೮ರ ವರೆಗೂ ಜೀವಿಸಿದ್ದ ಗುಣಭದ್ರಾಚಾರ್ಯರು ತಿದ್ದಿದೆಂದು ಹೇಳಾದ ಕೃತಿಯಿಂದ ಅದು ಎತ್ತಿದ್ದಾಗಿದೆ. ಪ್ರಸ್ತುತ ಪದದಲ್ಲಿ ವ್ಯಂಜನವಿದ್ದಾಗಲೇ ಇದೆಲ್ಲ ಗೊಂದಲವೆಂಬುದನ್ನು ಇದು ಸಮರ್ಥಿಸುತ್ತದೆ.

ನೇಗಿನಹಾಳ ಪ್ರಬಂಧಗಳು: ದೇಸಿಯೊಳ್ ಪುಗುವುದು
ಕನ್ನಡ ವಿಶ್ವವಿದ್ಯಾಲಯದ ಪ್ರಥಮ ಗುರಿ ‘ಕನ್ನಡ ಸಂಸ್ಕೃತಿ’ ಯ ಶೋಧ, ವಿಮರ್ಶೆ ಮತ್ತು ಪ್ರಸಾರ. ಅಂತಿಮ ಗುರಿ ಸುತ್ತಿಲಿನ ಸಂಸ್ಕೃತಿಗಳ ವಿವೇಕಪೂರ್ಣ ವಿನಿಯೋಗ. ಆದಿಕವಿ ಪಂಪ, ಸಾಹಿತ್ಯಕ್ಕೆ ಅನ್ವಯಿಸಿ ಹೇಳಿರುವ ‘ದೇಸಿಯೊಳ್ ಪುಗುವುದು, ಪೊಕ್ಕು ಮಾರ್ಗದೊಳೆ ತಳ್ವುದು’ ಎಂಬ ಮಾತು ಪರ್ಯಾಯವಾಗಿ ಇದನ್ನೇ ಧ್ವನಿಸುತ್ತದೆ. ಪರ‍್ಯಾಯವಾಗಿ ಇದನ್ನೇ ಧ್ವನಿಸುತ್ತದೆ.
ಮೂಲತಃ ಸಮಾಜವೊಂದು ಸ್ವ-ರೂಪ, ಸ್ವ-ಭಾವ ವಿಶಿಷ್ಟವಾಗಿರುತ್ತದೆ. ಹೀಗಿದ್ದೂ ಅದು ತನ್ನಷ್ಟಕ್ಕೆ ತಾನು ಪ್ರತ್ಯೆಕವಾಗಿ ನಿಲ್ಲದೆ, ಅನ್ಯಸಂಸ್ಕೃತಿಗಳನ್ನು ಸ್ವೀಕರಿಸುತ್ತ, ನಿರಾಕರಿಸುತ್ತ ಒಮ್ಮೊಮ್ಮೆ ತಿರಸ್ಕರಿಸುತ್ತ ಮುಂದುವರಿಯುತ್ತದೆ. ಪ್ರಧಾನವಾಗಿ ಆರ್ಯ-ಆಂಗ್ಲ ಸಂಸ್ಕೃತಿಗಳನ್ನು ಜೀರ್ಣಿಸಿಕೊಳ್ಳುತ್ತ ಬಂದ ಕನ್ನಡ ಸಮಾಜ, ಉದ್ದಕ್ಕೂ ದ್ವಿಭಾಷಾ ಸಂದರ್ಭದಲ್ಲಿ ಬದುಕುಮಾಡಿದೆ. ಹಿಂದಿನದು ಕನ್ನಡ-ಸಂಸ್ಕೃತ ದ್ವಿಭಾಷಾ ಸಂದರ್ಭ, ಇಂದಿನದು ಕನ್ನಡ-ಇಂಗ್ಲಿಷ್‌ ದ್ವಿಭಾಷಾ ಸಂದರ್ಭ. ಗ್ರಂಥಸ್ಥ ಭಾಷೆಯಾದ ಸಂಸ್ಕೃತಕ್ಕಿಂತ ಜೀವಂತ ಭಾಷೆಯಾದ ಇಂಗ್ಲಿಷ್‌ ಬೆಳಕಾಗುತ್ತಲೇ ಬೆಂಕಿಯಾಗಬಹುದೇ? ಎಂಬ ಭಯ ನಮ್ಮಲ್ಲಿ ಹುಟ್ಟಿಸಿದೆ. ಹೆಚ್ಚಿನದಾಗಿ ಆಂಗ್ಲ ಜೀವನಶೈಲಿ ನಮ್ಮ ಜೀವನಾಡಿಗಳನ್ನು ದಿನೇ ದಿನೇ ನಿಯಂತ್ರಿಸತೊಡಗಿ, ಒಂದು ಬಗೆಯ ಅತಿರೇಕ ಸೃಷ್ಟಿಯಾಗುತ್ತಲಿದೆ.
ಗಾಂಧೀಜಿಯವರು ಈ ಅತಿರೇಕವನ್ನು ಬಹಳ ಹಿಂದೆಯೇ ಊಹಿಸಿ, ‘ಸ್ವದೇಶೀ ಚಳುವಳಿ’ಯನ್ನು ಕೈಗೆತ್ತಿಕೊಂಡಿದ್ದರು. ಈ ಮತ್ತು ಇಂಥ ದೇಶೀ ಚಿಂತನೆಗಳ ಆದರ್ಶದಲ್ಲಿ ಕನ್ನಡ ವಿಶ್ವವಿದ್ಯಾಲಯ ಮೊದಲು ಮಾಡಬೇಕಾದ ಕೆಲಸವೆಂದರೆ ವಿಸ್ಮೃತಿಯ ಸಾಗರದಲ್ಲಿ ಮುಳುಗಿಹೋಗಿರುವ ನಮ್ಮ ಪಾರಂಪರಿಕ ಕ್ರಿಯೆ. ಪ್ರಕ್ರಿಯೆ ರೂಪದ ‘ಸ್ವದೇಶೀ ಸತ್ಯಗಳನ್ನು’ ಶೋಧಿಸುವುದು; ಬಳಿಕ ಅಲ್ಲಿ ಸೇರಿಕೊಂಡಿರುವ ದೋಷಗಳನ್ನು ದೂರ ಸರಿಸಿ ಗುಣಾಂಶಗಳನ್ನು ಗುರುತಿಸುವುದು; ಜೊತೆಗೆ ಪೂರ್ಣ ಬದುಕಿಗೆ ಅವಶ್ಯವಿರುವ ಕೊರತೆಗಳನ್ನು ಅನ್ಯಸಂಸ್ಕೃತಿಯಿಂದ ಎಚ್ಚರವಹಿಸಿ ತುಂಬಿಕೊಳ್ಳುವುದು. ಒಟ್ಟಾರೆ ಅನ್ಯಸಂಸ್ಕೃತಿಗಳ ಸಹಯೋಗದಲ್ಲಿಯೂ ‘ಕನ್ನಡವು ಕನ್ನಡದ ಕನ್ನಡಿಸುತಿರಬೇಕು’ ಎಂಬಂತೆ ನಾವು ಕನ್ನಡವನ್ನು ಬದುಕಿಸಬೇಕಾಗಿದೆ, ಬೆಳೆಸಬೇಕಾಗಿದೆ. ಹಾಗೆ ಮಾಡಿದಾಗ ಮಾತ್ರ ಕನ್ನಡತ್ವನ್ನು ನಾಶ ಮಾಡಿಕೊಂಡು ಜಾಗತಿಕವಾಗುವುದು ತಪ್ಪಿ, ಕನ್ನಡವೂ ಜಾಗತಿಕವಾಗುತ್ತದೆ. ಜಾಗತಿಕವಾಗುವುದೆಂದರೆ ಸ್ಥಾನಿಕದ ನಿರಾಕರಣೆಯಲ್ಲವೆಂಬ ಸತ್ಯ ಸ್ಥಾಪನೆಗೊಳ್ಳುತ್ತದೆ.
ಹೆಗಲ ಮೇಲೆ ಈ ಹೊಣೆಯನ್ನು ಹೊತ್ತು, ಅಸ್ತಿತ್ವಕ್ಕೆ ಬಂದಿರುವ ಕನ್ನಡ ವಿಶ್ವವಿದ್ಯಾಲಯ ಪೂರೈಸಬೇಕಾದ ಇನ್ನೊಂದು ಕೆಲಸವೆಂದರೆ ‘ಎಲ್ಲ ರಸ್ತೆಗಳು ರೋಮ್‌ದ ಕಡೆಗೆ’ ಎಂಬಂತೆ ಕನ್ನಡದ ಎಲ್ಲ ಹಾದಿಗಳು ಹಂಪಿಯ ಕಡೆಗೆ ಕೇಂದ್ರೀಕರಣಗೊಳ್ಳುವ ಮತ್ತು ಇಲ್ಲಿಂದಲೇ ಜಗತ್ತಿನ ಅಂಚಿನತ್ತ ವಿಕೇಂದ್ರೀಕರಣಗೊಳ್ಳುವ ವಾತಾವರಣವನ್ನು ನಿರ್ಮಾಣಮಾಡುವುದು. ಈ ರೀತಿ ಐತಿಹಾಸಿಕ ಪರಂಪರೆ ಮತ್ತು ಭೌಗೋಳಿಕ ಪರಿಸರಗಳಲ್ಲಿ ಶ್ರಮಿಸಬೇಕಾಗಿರುವ ಕನ್ನಡ ವಿಶ್ವವಿದ್ಯಾಲಯ ‘ಎಲ್ಲಾದರೂ ಇರು, ಎಂತಾದರೂ ಇರು ಎಂದೆಂದಿಗೂ ನೀ ಕನ್ನಡವಾಗಿರು’ ಎಂಬ ಪ್ರಜ್ಞೆ ಕನ್ನಡಿಗರಲ್ಲಿ ಜಾಗೃತವಾಗಿರುವಂತೆಯೂ ನೋಡಿಕೊಳ್ಳಬೇಕಾಗಿದೆ.
ಈ ನೆಲೆಗಳಲ್ಲಿ ಸೃಷ್ಟಿಯಾಗುವ ತನ್ನ ಶೋಧನೆಗಳನ್ನು, ಚಿಂತನೆಗಳನ್ನು ದಾಖಲಿಸಬೇಕೆನ್ನುವ ಮತ್ತು ಸಂವಹನಗೊಳಿಸಬೇಕೆನ್ನುವ ಕನ್ನಡ ವಿಶ್ವವಿದ್ಯಾಲಯ ಯೋಗ್ಯ ಪ್ರಸಾರಮಾಧ್ಯಮಗಳನ್ನು ಅವಲಂಬಿಸಬೇಕಾಗುತ್ತದೆ. ಈ ಮೇರೆಗೆ ಈ ಸಂಸ್ಥೆಯ ಪ್ರಸಾರಾಂಗ ಶ್ರವ್ಯ, ದೃಶ್ಯ, ವಾಚನ ಸಾಮಗ್ರಿಯ ಉತ್ಪಾದನೆ-ವಿತರಣೆ ಇತ್ಯಾದಿ ಕಾರ್ಯಗಳನ್ನು ಕೈಗೆತ್ತಿಕೊಂಡಿದೆ. ಇವುಗಳಲ್ಲಿ ವಾಚನ ಸಾಮಗ್ರಿಯಾಗಿರುವ ಪುಸ್ತಕಗಳಿಗೆ ಹೆಚ್ಚಿನ ಮಹತ್ವವಿದೆ. ಆಂತರಿಕ ಸತ್ವ, ಬಾಹ್ಯ ಸೌಂದರ್ಯಗಳಿಂದ ಕೂಡಿರುವ ವಿಶಿಷ್ಟ ‘ಪುಸ್ತಕ ಸಂಸ್ಕೃತಿ’ ಯನ್ನು ಅಸ್ತಿತ್ವಕ್ಕೆ ತರುತ್ತಲಿರುವ ಪ್ರಸಾರಾಂಗದ ಇತ್ತೀಚಿನ ಮಹತ್ವದ ಕೃತಿಯಾಗಿದೆ, ‘ನೇಗಿನಹಾಳ ಪ್ರಬಂಧಗಳು.’
ಡಾ || ಎಂ. ಬಿ. ನೇಗಿನಹಾಳ ಅವರು ನಮ್ಮ ಕಾಲದ ಮಹತ್ವದ ಸಂಸ್ಕೃತಿ ಶೋಧಕರು. ಭಾಷಿಕ, ಜಾನಾಂಗಿಕ, ಜಾನಪದ ಹೀಗೆ ಹತ್ತು ಹಲವು ನೆಲೆಗಳಲ್ಲಿ ಅವರ ಅಧ್ಯಯನ ಇಲ್ಲಿಸಾಗಿದೆ. ಇಲ್ಲಿಯ ಅನೇಕ ಸಂಗತಿಗಳು ಕನ್ನಡ ಸಂದರ್ಭದಲ್ಲಿ ಮೊದಲ ಬಾರಿಗೆ ಚರ್ಚಿತವಾಗಿವೆ. ಡಾ || ನೇಗಿನಹಾಳ ವ್ಯಾಪಕವಾದ ಓದನ್ನು, ಚಿಕಿತ್ಸಕ ಮನೋಧರ್ಮವನ್ನು ಇಲ್ಲಿನ ಬರಹಗಳಲ್ಲಿ ಗುರುತಿಸಬಹುದು. ಒಟ್ಟಿನಲ್ಲಿ ‘ನೇಗಿನಹಾಳ ಪ್ರಬಂಧಗಳು’ ಕನ್ನಡ ವಿಶ್ವವಿದ್ಯಾಲಯದ ಹೆಮ್ಮೆಯ ಪ್ರಕಟಣೆಯಾಗಿದೆ.
ಡಾ || ಎಂ. ಎಂ. ಕಲಬುರ್ಗಿ
ಕುಲಪತಿಗಳು
ನೇಗಿನಹಾಳ ಪ್ರಬಂಧಗಳು: ಪಂಪಭಾರತದ ‘ಡಂಗ’ ಪದ
ದಿ.ಡಿ.ಎಲ್‌. ನರಸಿಂಹಾಚಾರ್ಯರು ಈ ಪದವು ಪಂಪಭಾರತದ ಪದ್ಯ ೨-೯೦ ಹಾಗೂ ೯-೩೯ರಲ್ಲಿ ಉಪಯೋಗಿಸಲ್ಪಟ್ಟಿರುವುದನ್ನು ಗುರುತಿಸಿದ್ದಾರೆ. ಶಾಸನ ಅಥವಾ ಕಾವ್ಯಗಳಲ್ಲಿ ಈ ಪದ ಬಳಕೆಯಾಗಿರುವುದು ತೀರ ಅಪರೂಪ. ಇದರ ಅರ್ಥವಂತೂ ಪಂಪಭಾರತದ ಲಿಪಿಕಾರರಿಗೆ ಕತ್ತಲೆಯೊಳಗಿನ ಕಾಡಿಗೆ ಕಣ. ಆದುದರಿಂದ ಅವರು ತಮ್ಮ ಬುದ್ಧಿಗನುಸಾರವಾಗಿ ಈ ಪದ್ಯಗಳಿಗೆ ಅರ್ಥ ಹಚ್ಚಿ ಅವನ್ನು ತಿದ್ದುವ ಪ್ರಯತ್ನ ಮಾಡಿದ್ದಾರೆ. ಆದರೂ ಅವರು ‘ಡಂಗ’ ಪದವನ್ನು ವ್ಯತ್ಯಸ್ತಗೊಳಿಸಿಲ್ಲ. ಇದು ಲಕ್ಷಿಸತಕ್ಕ ಸಂಗತಿ.
ಪೇಶಾವರದ ವಸ್ತುಸಂಗ್ರಹಾಲಯದಲ್ಲಿರುವ ಸಂಸ್ಕೃತ ಶಾಸನವೊಂದರಲ್ಲಿ (ಕಾಲ. ಕ್ರಿ.ಶ. ೧೪೬೧) ದ್ರಂಗವೆಂಬ ಪದ ಬಳಕೆಯಾಗಿದೆ. ಈ ಪದ್ಯ ಸ್ವೀನ, ಮಾಕ್‌ಡೊನೆಲ್‌ ಮುಂತಾದ ವಿದ್ವಾಂಸರು ಠಾಣ್ಯ, ಸುಂಕದಕಟ್ಟೆ ಎಂಬ ಅರ್ಥವನ್ನು ಹೇಳುತ್ತಾರಂತೆ. ಈ ವಿದ್ವಾಂಸರಿಗೆ ಹೇಮಚಂದ್ರಾಚಾರ್ಯನು (ಕ್ರಿ.ಶ. ೧೨ನೆಯ ಶತಮಾನ) ಈ ಪದಕ್ಕೆ ಹೇಳುವ ಪುರಿ, ನಗರವೆಂಬ ಅರ್ಥವಿವರಣೆಯೆ ಆಧಾರ. ಶ್ರೀ ದೊಲನರು ಪ್ರಸ್ತುತ ಶಾಸನದ ‘ದ್ರಂಗ’ ವೆಂಬುದನ್ನೂ ಪಂಪಭಾರತದ ‘ಡಂಗ’ ವನ್ನೂ ಸಮೀಕರಿಸಿದ್ದಾರೆ (ಶಬ್ದವಿಹಾರಪು. ೭೧. ಹಾಗೂ Indian Antiquiry X.P. 79 and 80). ಆದರೆ ದ್ರಂಗ ಪದಕ್ಕಾಗಲೀ ಶಾಸನದಲ್ಲಿ ಅದು ಬರುವ ಸಾಲಿಗಾಗಲೀ ಖಚಿತವಾದ ಅರ್ಥ ಹೊರಡಿಸುವುದು ಅಸಾಧ್ಯವೆಂದು ಆ ಶಾಸನದ ಸಂಪಾದಕರಾದ ಶ್ರೀ ಸ್ಟೆನ್‌ಕೋನೋ ಅವರೇ ಒಪ್ಪಿಕೊಂಡಿದ್ದಾರೆ.
ಮೇಲಿನ ವಿವರಣೆಯಿಂದ ಪಂಪನ ಡಂಗ ಪದವೇ ಪ್ರಾಚೀನ; ದ್ರಂಗವೆಂಬುದು ಅನಂತರದ್ದು ಎಂಬುದು ನಿಚ್ಚಳ. ಆದುದರಿಂದ ದ್ರಂಗದಿಂದ ಡಂಗವು ಹುಟ್ಟಿದೆಯೆಂದು ಹೇಳಲು ಆಧಾರವಿಲ್ಲವೆಂಬುದು ಖಚಿತಪಡುತ್ತದೆ. ‘ಡಂಗ ಹಾಕು’ ಎಂಬ ಪ್ರಚಲಿತ ಪಡೆನುಡಿಗೂ ಪಂಪಭಾರತದ ‘ಡಂಗ’ ಪದಕ್ಕೂ ಅವರು ಕಲ್ಪಿಸಿದ ಸಂಬಂಧವೂ ಇದರಿಂದ ಖಿಲವಾಗುತ್ತದೆ. ಒಂದು ವೇಳೆ ಠಾಣ್ಯ, ಸುಂಕದ ಕಟಟೆ ಎಂಬರ್ಥದ ದ್ರಂಗ ಪದಕ್ಕೂ ಈ ದೇಶೀಯ ಪಡೆನುಡಿಗೂ ಸಂಬಂಧವಿದ್ದರೂ ಇದ್ದೀತು.
ಇತ್ತೀಚೆಗೆ ಬೆಳಕು ಕಂಡಿರುವ ‘ನಾಂದೇಡ ಜಿಲ್ಲೆಯ ಶಾಸನಗಳು’ (Inscription from Nanded District P. 8 and 9) ಎಂಬ ಸಂಗ್ರಹದಲ್ಲಿ ತಡಖೇಲ ಎಂಬ ಊರಿನ ಚಾಲುಕ್ಯ ೧ನೆಯ ಸೋಮೇಶ್ವರನ ಕಾಲದ ಶಾಸನವೊಂದು ಪ್ರಕಟವಾಗಿದೆ. ಶಾಸನ ಸಮಿತಿ ೧೦೪೭ A.D. ಪ್ರಸ್ತುತ ಶಾಸನದಿಂದ ಸೋಮೇಶ್ವರ ರನ ದಂಡನಾಯಕ ನಾಗವರ್ಮನು ಮಹಾಪ್ರತಾಪಶಾಲಿಯಾಗಿದ್ದಂತೆ ತಿಳಿದು ಬರುತ್ತದೆ. ಅವನ ವಿಜಯಗಳನ್ನು ಸಾರುವ ಶಾಸನದ ಪದ್ಯವೊಂದು ಹೀಗಿದೆ-
ಅದಟರೆವೆಂದು ಬೀಗಿ ಬೆಸದಿರ್ಪ್ಪನಿತಲ್ಲದೆ ಪೂಣ್ದು ಪೋಗಿ ಡಂ |
ಗದಸವಲಕ್ಕವಿಂಜದ ವರಳಾದ ಲಂಜಿಯ ಚಕ್ರಗೊಟ್ಟದ ||
ಗ್ಗದನೃಪರಂ ಪಳಂಚಲೆದು ವೀರಶಿಖಾಮಣಿ ನಾಗವರ್ಮನಂ
ದದೆ ನೆಲನಂ ನಿಮಿರ್ಚ್ಚದವರಾರ್ಗ್ಗಳ ಚಕ್ರಿಯ ದಂಡನಾಯಕರು ||
ದಂಡನಾಯಕ ನಾಗವರ್ಮನು ಡಂಗ, ಸವಲಕ್ಕೆವಿಂಜ, ವರಾಳ, ಲಂಜಿ, ಚಕ್ರಗೊಟ್ಟ ಮುಂತಾದವುಗಳ ರಾಜರನ್ನು ಸೋಲಿಸಿ ಚಕ್ರಿಗೆ ನೆಲವನ್ನು ನಿಮಿರ್ಚಿದನೆಂದು ಇಲ್ಲಿ ಹೇಳಿದೆ. ಆದುದರಿಂದ ಇಲ್ಲಿ ಡಂಗವೆಂದರೆ ಸುಂಕದ ಕಟ್ಟೆ, ಠಾಣ್ಯ ಮುಂತಾದ ಅರ್ಥಗಳು ಸರ್ವಥಾ ಹೊಂದುವದಿಲ್ಲ. ಅದು ಒಂದು ಊರು ಅಥವಾ ಪ್ರದೇಶದ ಹೆಸರೆಂಬುದು ಸ್ಪಷ್ಟವಾಗಿದೆ. ಈ ಹಿನ್ನೆಲೆಯಲ್ಲಿ ಪಂಪನ ಎರಡು ಪದಗಳನ್ನು ನೋಡಬಹುದು.
ಮಲೆತಲೆದೋಱದೆಂದುದನ ಕೊಟ್ಟುದು ಡಂಗುವಡಂಗಿ ಬಂದೊಡೊ
ಕ್ಕಲಿಗವೆಸರ್ಗ್ಗೆ ಪೂಣ್ದುದು ಕುಱುಂಬು ತಱುಂಬದೆ ಮಿಕ್ಕ ಶತ್ರುಮಂ
ಡಲಿಕರೆ ಮಿತ್ರಮಂಡಲಿಕರಾದರನಾಕುಳ ಮಿಂದುನಾಳೆ ಮಾ |
ರ್ಮಲೆದರನಿಕ್ಕಿ ನಮ್ಮನೆಱೆದಿಕ್ಕುಗುಮೀನೆಲೆಯಿಂ ಗುಣಾರ್ಣವಂ ||
ಈ ಪದ್ಯದ ಪಾಠದೋಷವನ್ನು ಶ್ರೀ ದೊಲನರು ಈ ರೀತಿ ತಿದ್ದಿದ್ದಾರೆ-
ಮಲೆತಲೆದೋಱದೆಂದುದನೆ ಕೊಟ್ಟು [ದು] ಡಂಗಮಡಂಗಿ-ಬಂ [ದುದೊ]
ಕ್ಕಲಿಗವೆಸರ್ಗೆಪೂಣ್ದುದು ಕುಱುಂಬು…………….”
ಇಲ್ಲಿಯ ಊಹಾಪಾಠವೇನೋ ಪೂರ್ಣಸರಿಯಾಗಿದೆ. ಆದರೆ ಅದಕ್ಕೆ ಕಲ್ಪಿಸಿದ ಅರ್ಥ ತಪ್ಪಾಗಿದೆ. ಮಲೆ ಹಾಗೂ ಕುಱುಂಬವೆಂಬ ಎರಡು ಪ್ರದೇಶಗಳ ನಡುವೆ ಡಂಗವೆಂಬ ಹೆಸರಿನ ಮತ್ತೊಂದು ಪ್ರದೇಶ (ರಾಜ್ಯ) ವನ್ನೆ ಕವಿ ಹೆಸರೆತ್ತಿ ಹೇಳುತ್ತಿದ್ದಾನೆಂಬುದು ಇಲ್ಲಿ ಸ್ಪಷ್ಟವಾಗಿದೆ.
ಪೊಂಗುವ ಮಲೆಪರ ಮಲೆಗಳ
ಡಂಗಂ [ಕ] ಣ್ಮಲೆವ ಮಲೆವ ಮಂಡಲಂಗಳ್‌ ಪ್ರತ್ಯಂ ||
ತಂಗಳೆನಲೊಳವೆ ಪಾಂಡವ
ರಂಗೆಡೆಗೊಳೆ ನಿನಗೆ ಕುರುಕುಲಾಂಬರ ಭಾನೂ || ೯-೩೯
ಇದು ದೂತ್ಯ ಪ್ರಸಂಗದಲ್ಲಿ ಕೃಷ್ಣನು ದುರ್ಯೋಧನನಿಗೆ ತಿಳಿಹೇಳಿದ ಮಾತು. ಮೇಲಿನ ಪದ್ಯ ೨-೯೦ ರಲ್ಲಿಯಂತೆಯ ಮಲೆಪರ ಮಲೆಗಳ ಜೊತೆಗೆ ಬಂದಿರುವುದರಿಂದ ಇಲ್ಲಿಯೂ ಡಂಗವಂದರೆ ಒಂದು ಪ್ರದೇಶವೆಂದು ಖಚಿತವಾಗುತ್ತದೆ. ಇಷ್ಟನು ನಿರ್ಧರಿಸಿದ ಮೇಲೆ ಈ ಪದ್ಯಕ್ಕೆ ಶ್ರೀ ದೊಲನರು ಸೂಚಿಸಿಸುವ (ಕಾವ್ಯದ ಅಡಿ ಟಿಪ್ಪಣೆಯ ‘ಗ’ ಪ್ರತಿಯ), ಪಾಠಾಂತರದ ಬಗೆಗೆ ಚರ್ಚಿಸಬಹುದು.
ಪೊಂಗುವ ಮಲೆಪರ ಮಲೆಗಳ
ಡಂಗಂ [ಕ] ಣ್ಮಲೆವ ಮಂಡಲಂಗಳ್‌ ಪ್ರತ್ಯಂ ||
ತಂಗಳೆನಲೊಳವೆ….. ||
ಇಲ್ಲಿ ಅವರು ಗ ಪ್ರತಿಯ ‘ಗಳ್ಮ’ ವನ್ನು ‘[ಕ]ಣ್ಮ’ ವೆಂಬುದಕ್ಕೆ ಬದಲಾಗಿ ಸ್ವೀಕರಿಸಲು ಸೂಚಿಸಿದ್ದಾರೆ. ಅದರಿಂದ ‘ಡಂಗ’ಗಳ ಎಂಬ ಪಾಠವುಂಟಾಗುತ್ತದೆ. “ಮಲೆಪರ ಮಲೆಗಳ ಡಂಗಂಗಳ್‌ ಮಲೆವ ಮಂಡಲಂಗಳ್ ಪ್ರತ್ಯಂತಂಗಳ್ ಎನಲೊಳವೆ” ಎಂಬುದರಿಂದ “ನೆರೆಹೊರೆಯ ಪರ್ವತರಾಜರ ಡಂಗಗಳೆಲ್ಲ ಕೌರವನಿಗೆ ಅಧೀನವಾಗಿ ಅವನನ್ನು ಕರಗ್ರಾಹಿಯನ್ನಾಗಿ ಮಾಡಿ ರಾಜ ಎನ್ನಿಸುತ್ತವೆ” ಎಂಬ ಭಾವಾರ್ಥವನ್ನು ಹೊರಡಿಸಲು ಪ್ರಯತ್ನಿಸಿದ್ದಾರೆ. (ಅವರ ವಿವರಣೆಯಿಂದ ಈ ಪದ್ಯಕ್ಕೆ ಸರಿಯಾದ ಅರ್ಥ ಕಲ್ಪನೆ ಬಹು ಕಷ್ಟವೆಂಬುದು ವೇದ್ಯವಾಗುತ್ತದೆ). ಡಂಗವೆಂಬುದು ಮೇಲ್ಕಾಣಿಸಿದ ಶಾಸನದಲ್ಲಿಯೂ ಪಂಪಭಾರತದಲ್ಲಿ ಪದ್ಯ ೨-೯೦ರಲ್ಲಿಯೂ ಏಕವಚನದಲ್ಲಿಯೇ ಪ್ರಯುಕ್ತವಾಗಿರುವದನ್ನು ಗಮನಿಸಿದರೆ ‘ಡಂಗಂಗಳ್‌’ ಎಂಬ ಬಹುವಚನವನ್ನು ತ್ಯಜಿಸಲೇಬೇಕಾಗುತ್ತದೆ. ಅಂತೆಯೆ ಶ್ರೀ ದೊಲನರು ಇಲ್ಲಿ ಸೂಚಿಸಿದ ಪಾಠವೂ ಸ್ವೀಕಾರಾರ್ಹವಾಗುವದಿಲ್ಲ ಪಂಪಭಾರತದ ಸಂಪಾದಕರು ಊಹಿಸಿರುವ ಡಂಗಂ [ಕ] ಣ್ಮಲೆವ ಮಂಡಲಂಗಳ್‌, ಹೆಚ್ಚು ಸಮರ್ಪಕವಾಗಿದೆ. ಕಣ್ಮಲೆವ ಮಂಡಲಂಗಳ್ ಎಂಬುದು ಪ್ರಥಮಾವಿಭ್ತ್ಯಂತ ವಿರುವುದರಿಂದ ಡಂಗಂ ಎಂಬುದೂ ಸಮರ್ಥನೀಯ.
ಇಷ್ಟಾದರೂ ಈ ಪದ್ಯವ ಪ್ರಥಮ ಪಾದದಲ್ಲಿ ಪಾಠದೋಷವು ಉಳಿದೇ ಉಳಿಯುತ್ತದೆ. ಪಂಪಭಾರತದ ಸಂಪಾದಕರು ‘ಅಡಂಗಂ’ ಎಂಬ ಪದವನ್ನು ಕಲ್ಪಿಸಿರುವುದರಿಂದ (ಇದು ಮೂಲ ಲಿಪಿಕಾರರ ಕಲ್ಪನೆಯೂ ಅಹುದು. “ಪೊಂಗುವ ಮಲೆಪರ ಮಲೆಗಳ ಅಡಂಗಂ” ಎಂಬ ಅನಾವಶ್ಯಕವಾದ ಅನ್ವಯ ತನ್ನ ಜಿರಾಫೆ ಮುಖವನ್ನು ಮುಂದೆ ಚಾಚುತ್ತದೆ. ಮಲೆಪರ ಮಲೆಗಳು ಎಂಬ ಪ್ರತ್ಯೇಕವಾದ ಪ್ರದೇಶ ವಾಚಕ ಪದವು ಡಂಗವೆಂದು ಮತ್ತೊಂದು ಪ್ರದೇಶವಾಚಕಪದಕ್ಕೆ ವಿಶೇಷಣವಾಗಿ ತನ್ನ ಅಸ್ತಿತ್ವವನ್ನೇ ಮರೆಮಾಡುತ್ತದೆ. ಕವಿಗೆ ಇಲ್ಲಿ ಮಲೆಗಳು ಹಾಗೂ ಡಂಗ ಎಂಬ ಎರಡೂ ಪ್ರದೇಶಗಳು ವಿವಕ್ಷಿತವಾಗಿರುವದರಿಂದ ಪದ್ಯದಲ್ಲಿ ಎರಡಕ್ಕೂ ಸಮಾನ ಅವಕಾಶವಿರುವುದು ಅವಶ್ಯಕ. ಆದುದರಿಂದ ಈ ಪದ್ಯವನ್ನು ಬೇರೂಂದು ಅಲ್ಪವಾದ ಊಹಾ ಪಾಠಕ್ಕೆ ಒಳಪಡಿಸುವ ಧೈರ್ಯಮಾಡಲಾಗಿದೆ.
ಪೊಂಗುವ ಮಲೆಪರ ಮಲೆಗ [ಳ್]
ಡಂಗಂ [ಕ]ಣ್ಮ ಲೆವ ಮಂಡಲಂಗಳ್‌ ಪ್ರತ್ಯಂ ||
ತಂಗಳೆನಲೊಳವೆ ಪಾಂಡವ
ರಂಗೆಡೆಗೊಳೆ ನಿನಗೆ ಕುರು ಕುಲಾಂಬರ ಭಾನೂ ||
ಪಂಪಭಾರತದ ಲಿಪಿಕಾರರು ಡಂಗಪದವು ಅರ್ಥವಾಗದೆ ಅದನ್ನು ‘ಅಡಂಗಂ’ ಎಂದು ಮಾರ್ಪಡಿಸಿದ್ದಾರೆ. ಅದಕ್ಕೆ ಸಹಾಯಕವಾಗಿ ‘ಮಲೆಗಳ್‌’ ಎಂಬುದನ್ನು ‘ಮಲೆಗಳ’ ಎಂದು ಸುಲಭವಾಗಿ ತಿದ್ದಿಬಿಟ್ಟಿದ್ದಾರೆ. ಈಗ ಈ ಪದ್ಯದ ಅರ್ಥಕ್ಕೆ ಯಾವ ತೊಡಕೊ ಉಳಿಯದು.
ಇಷ್ಟನ್ನು ಚರ್ಚಿಸಿದ ಮೇಲೆ ಡಂಗವೆಂಬುದು ಇರುವುದು ಎಲ್ಲಿ? ಅದು ಊರಿನ ಹೆಸರೊ ಪ್ರದೇಶದ ಹೆಸರೊ ಎಂಬ ಕುತೂಹಲವುಂಟಾಗುವದು ಸ್ವಾಭಾವಿಕ. ಮೇಲೆ ಸೂಚಿಸಿದ ಶಾಸನದ ಸಂಪಾದಕರು ಡಂಗವನ್ನು ಹೊರತುಪಡಿಸಿ ಆ ಪದ್ಯದಲ್ಲಿ ಬರುವ ಸವಲಕ್ಕವಿಂಜ ವರಾಳ ಮೊದಲಾದವುಗಳ ಸ್ಥಾನ ನಿರ್ದೇಶನ ಮಾಡಿದ್ದಾರೆ. ಸವಲಕ್ಕವಿಂಜ ಅಥವಾ ಸಪಾದಲಕ್ಷ ವಿಂದ್ಯವೆಂದರೆ ವಿಂಧ್ಯಾದ್ರಿಯ ದಕ್ಷಿಣ ಪ್ರದೇಶ. ವರಾಳ ಅಥವಾ ವರ್ಧಾತಟವೆಂದರೆ ಈಗಿನ ವಿದರ್ಭದೇಶ; ಲಂಜಿಯು ಇಂದಿನ ಮಧ್ಯಪ್ರದೇಶದ ಬಾಲಾಘಾಟ ಜಿಲ್ಲೆಯ ಲಂಜಿಯೆಂಬ ಊರು. ಚಕ್ರಗೊಟ್ಟ ಅಥವಾ ಚಕ್ರಕೂಟವೆಂಬುದು ಇಂದಿನ ಓಡಿಸ್ಸಾ ರಾಜ್ಯದ ಬಸ್ತಾರ ಜಿಲ್ಲೆಯಲ್ಲಿ ಇರುವ ಊರು’ (Incriptions from Nanded District p. XX III) ಇವೆಲ್ಲ ಮಧ್ಯ ಭಾರತದಲ್ಲಿ ಇರುವುದರಿಂದ ಡಂಗವೂ ಅದೇ ಕಡೆಗೆ ಇರಬೇಕು. ವೇಮುಲವಾಡ ಅಥವಾ ಬೋಧನದಲ್ಲಿ ರಾಜ್ಯವಾಳಿದ ೨ ನೆಯ ಅರಿಕೇಸರಿಯಿಂದ ಡಂಗವು ‘ಅಡಂಗಿ’ ಸಲ್ಪಟ್ಟಿತೆಂದು ಪಂಪನೇ ಹೇಳಿರುವನು. (ಮಲೆಪರು ಹಾಗೂ ಡಂಗಗಳನ್ನು ಪದ್ಯ ೯-೩೯ ರಲ್ಲಿ ಉಲ್ಲೇಖಿಸಿಯಾದ ಮೇಲೆ ಪದ್ಯ ೯-೪೦ ರಲ್ಲಿ ಮಾಳವವನ್ನೂ ಪಂಪ ಹೆಸರಿಸಿದ್ದಾನೆ). ಇಷ್ಟೆಲ್ಲ ಮೇಲಿನ ಊಹೆಗೆ ಉಪಷ್ಟಂಭಕವಾಗಿವೆ.
ಇಷ್ಟರಿಂದ ಸುಳುಹು ದೊರೆತಂತಾಯಿತು. ಡಂಗವೆಂದರೆ ನಿಕರವಾಗಿ ಯಾವುದೆಂಬುದನ್ನು ಭಾರತೀಯ ಶಾಸನಗಳನ್ನು ವಿವರವಾಗಿ ಅಭ್ಯಸಿಸಿದ ಬುದ್ಧಿಯೊಡೆಯರು ಬೆರಳಿಟ್ಟು ಹೇಳುವರೆಂದು ಹಾರೈಸುತ್ತೇನೆ.

